
ဆၧချၩလယၫ 

 ၦလၧအၥၭအီၪအၪဎၬဆၧတီၩဆၧလီၩ, ဆၧမုၬဆၧလၩအမွဲအတီၩၥံၪလဖၪယီၩ အ့ၪအၪဎၬဖီ
လံၬ “ဆၧအဲၪအဒိၪထုၬ” လံၬယီၩနီၪကဒၪနဆၧမံၫၥုၪမံၫၥၭတၡါလ့ၬလီၫ. ၦလၧအအၪဎၬဖီလံၬ 
“ဆၧအဲၪအဒိၪထုၬ” ယီၩလၧဆၧၥုၪအီၪၥၭအီၪဒဲလၧဆၧနဲၩတၡါၡါနီၪ, ကဒိၭနဘၪဆၧဆိၪဂ့ၩဆိၪဘွၩ
တၡါလ့ၬလီၫ. လၧလံၬယီၩအဆၧကွၭၥၭလဖၪပကဒၪဘၪဆၧဖ့ၪပဂၨၪထၪဆၧ, ဆၧၥီၪဆၧၥၫလဖၪနီၪ, 
ၦလၧအဆၧၫယၫဘၪဆၧကၪဆၧဂဲၩဆၧၡၪဆၧနၭလဖၪနီၪ, ကဒၪနဆၧမံၫၥုၪမံၫၥၭဒဲဆၧယိလါတၡါၡါ
နီၪလီၫ. ၦလၧအကဲၪထၪထံၩဖျၥံၪလဖၪ, ကဲၪထၪဆၧအၪမၧၫဖိၪၥံၪလဖၪယီၩ အ့ၪလီၩဖိၬထၪကဆါလ
ဂၩယီၩအခၪယဲးအဖၧၩၥၭတၡါၡါနီၪ လၧဆၧနဲၩအဖၧၩကဒိၭနဘၪဆၧမုၬဆၧၡၪတၡါလ့ၬလီၫ. 
 ၦလၧအအဲၪဒိၭဆၧၥၭထိၬအပရၧၫယီၩလဂၩလါလါနီၪ, “ဆၧအဲၪအဒိၪထုၬ” လံၬဖိၪလဘံၪ
ယီၩကဒုၭနဲၪဖ့ၪလၫဝ့ၫတၡါနီၭ မွဲၦဆၧယိလါနီၪလီၫ. ၦလဂၩလါလါထီးမွဲအ့ၪအၪဎၬဖီလၧဆၧၥုၪ
အီၪၥၭအီၪတၡါနီၪ “ဆၧအဲၪအဒိၭထုၬ” ပကဆါလဂၩကဖ့ၪလၫ, လူၫလၩဂါလၩဆၧဆိၪဂ့ၩဆိၪဘွၩ
တၡါလ့ၬလီၫ. 

ယွၩအဲၪပဂၪခိၪဖိၪ 

 နၫချၧၫအဆၧထိးၥၭလဖၪယီၩဒုၭနဲၪဖျၪထၪ “ဆၧအဲၪအဒိၪထုၬ” အကဆါလဂၩအဂဲးနီၪ
လီၫ. မူၭခိၪဂၪခိၪ “ဆၧအဲၪအဒိၪထုၬ” အကဆါလဂၩယီၩ, အီၪလၧၫဎွၩဒဲဆၧမၧၫအဆိၩအကၠၪ, 
ဆၧကိၪဘၪကိၪၥ့ၪ, ဆၧၥၭထိၬနီၪလီၫ. အဝ့ၫမွဲဆၧထီးအလူၬအဝံခၪထံၭနီၪလီၫ. နၫချၧၫအဆၧဎံၪဆၧ
လၩဒဲအဆၧလၩလိလၩလၭလဖၪနီၪ ယိထၪစီၩလါဆံၭ. ၦၡၩဒဲကယဲဆၧဖိၪဆၧဎါဒဲ ၥၭမၧၩလဖၪယီၩ
ဘဲၫၥိၭကဒိၭနဘၪဆၧမုၬဆၧၡၪအဂးနီၪ ထိၪလၩတဲၩလၩဝၫဒၪလီၫ. ဘဲၫၥိၭဂၪခိၪယီၩကအီၪလၧၫဎွၩဒဲ
ဆၧဎံၪဆၧလၩအဂးဖ့ၪလၫဝ့ၫ လၧဆၧဆၧၩထံၫ, မုမ့ၬအဆၧဖၩ, ခိၪလီၩထိၩချၬ, ပၫလဲၪဒဲဆၧလးပျၩၥံၪ
လဖၪယီၩ ဆၧအဲၪအဒိၪထုၬအကဆါလဂၩတဲၩလၩဝ့ၫဒၪလီၫ. နၫချၧၫအဆၧဎံၪဆၧလၩၥံၪလဖၪယီၩ 
ဒုၭနဲၪဖျၪထၪဆၧအဲၪအကဆါလဂၩအဆၧမၩလဖၪတၭ, စံၭထၪအၪအူၬအဝ့ၫလီၫ. စဎွၩစဒၫဝံၭလဂၩ
ကွၭဖျၪထၪဝ့ၫဒၪလၧလံၬစံၭထၪအၪအူၬဖၧၩနီၪ မွဲဘဲၫယီၩၥိၭလီၫ. 

“ကယဲဆၧအမ့ၬၥၪယိလါဆၧလၧနၧၩတၭ, လၧအဆၧၫအထီဘၪနီၪ, နဖ့ၪလၫအဝ့ၫၥံၪလၧ
ဆၧအၪလီၫ. နပၠၪလၩနစူၪတၭ. ကယဲၥၭအဆၧဆိၫနီၪနဖ့ၪလၫလၧၫဎွၩလီၫ.”  
— အၪအူၭ ၁၄၅း၁၅-၁၆ 

 လၧအခၪထံၭၥၫအိၩကဆါယွၩ တဲၩလၩၦၡၩလၧဆၧလၧၫဆၧဎွၩကိၭမံၩဒ့ၭ, လၧဆၧဆံၫဆၧ
ဎံၪတၭအီၪဒဲလၧဆၧၥၭထိၬနီၪလီၫ. လၧဆၧအဲၪအကဆါယွၩလဂၩတဲၩလၩဝ့ၫဂီၩနီၪ စံၭဝ့ၫဒၪ “မၩကဲၭ
ထၪဝ့ၫလမံၩလါလါကိၭအမံၩနီၪတၭ, ဒၪဘၪဝ့ၫလၧအဂ့ၩမၬလီၫ.” (၁မိစ့ၭ ၁း၃၁) ဆၧဂၭဂီၩဂၭစၪ, 
ဆၧဆိၪအၧၩအခံးအဂၩနီၪ ၦအၪဎၬဒၪနၥ့ၪနးစီၪအ့ၬ. လါနၩဂ့ၩထီးမွဲပမိဆိၫဖါဆိၫလၧအမွဲ စအၫဒၫ
ဒဲနးအံၫလၨၪခၪဖၬယွၩအဆၧမၪလူၬအကီၠၩတၭ, ဆၧဒဲၩဘၭဂဲၫနုၬလၩလၧဂၪခိၪယီၩနီၪလီၫ. ထီးနီၪတၭ
ဆၧၥံၫဆၧၡါအီၪထၪဝ့ၫဒၪလီၫ. လါနၫဂ့ၩထီးဒၪလ့ၬလၧဆၧဒဲၩဘၭအကီၠၩ ဆၧၡၪဆၧနၭဆၧကၪဆၧဂဲၩ
အၥၭကျၩနီၪ, ယွၩအဆၧအဲၪအီၪဖျၪထၪဝ့ၫဒၪလီၫ. “ဂၪခိၪဘၪဆိၪအၧၩလၧနကီၠၩလီၫ.” (၁မိစ့ၭ 
၃း၁၇) ဆၧအဲၪအကဆါယွၩယီၩ အဆၧကိၪအီၪဝ့ၫ, ဘဲၫၥိၭကဖ့ၪလၫၥီၪလိၪအဝ့ၫၥံၪတၭကၥ့ၪယၫ
ဆၧဒဲၩဘၭအလံၩအလဲၪယီၩအၧၩဆံၭအၪလဲၪနီၪတၭ, ကအဲၪကၭထဲၩမီၩထဲၩအဝ့ၫၥံၪလၧအအီၪလီၫ. 
လၧဆၧနီၪအကီၠၩတၭ, ဒုၭအီၪထၪဆၧဆူၪဆၧမဲၪ, ဆၧကၪဆၧဂဲၩ, ဆၧခိဆၧဝီၩ, ဆၧကျၩဖစီၩလဖၪ
ယီၩနီၪမွဲဒၪလၧပကဂ့ၩထၪအဂးနီၪလီၫ. လၧပဘၪထိးစၪခံွၬဆၧလၧဂၪခိၪယီၩနီၪ ထီးအလူၬမွဲအ့ၬ. 
ဆၧကၪဆၧဂဲၩ, ဆၧၡၪဆၧနၭနီၪလၩဘၪလၧဆၧလးကိၭစီၪဒ့ၭနီၪအ့ၬ. ၦဒၪဘၪၥ့ၪဒံၭလၧဆၧၥၭအုၭ
အကျၩဆၧၥၭထိၬ, ဒဲဆၧယိလါအဆၧၥၭထိၬအပရၧၫၥ့ၪဒံၭလီၫ. လၧခိၪလီၩထိၩချၬအကျၩဖီၩယၫဒဲ
လၧဆၧဆူၪဆၧခဲၩအကျၩဖီၫဆၧဆူၪၥံၪနီၪပဒၪဘၪၥ့ၪလီၫ. ကယဲဖီၪလၧအထိထၪမဲၪထၪ, ဖီၫထၪပၠၪထၪ
လဖၪနီၪထိးအၥၭ “ယွၩမွဲဆၧအဲၪဆၧကံွၩလီၫ.” ထိၪၥံၪလံၪၥံၪလၧအယူၩစံၩဝၩလၧလံၩကျၩလဖၪနီၪ 
ၥၭအံွၪစံၭထၪအၪအူၭကဆါယွၩလီၫ. ဖူၫၥံၪဖီၫၥံၪလဖၪလံၩအူၪဘၪတၭ, နၧၫမၧၫနၧၫကၠၪဒိၪမၬလီၫ. 
လၧခိၪလီၩထိၩချၬအကျၩၥံၪ မုအဒိၪအထီၫၥံၪလဖၪအလၪၥံၪအီၪၥံၪဆ့ၭ, ဖ့ၪလၫလၩဆၧဒုၩမုၬဂ့ၩမၬ
လီၫ. ဆၧမၩအၥၭလဖၪထီးအလူၬယီၩထီးမွဲအ့ၪပအၪဎၬယိတၭ, ပၥ့ၪယၫဘၪလၧဆၧအဲၪအကဆါ
ယွၩယီၩအဲၪပၧၩဆံၭအၪလဲၪ, ယိလါဝ့ၫလၧပကမုၬလၩဘၪလၧအဝ့ၫအဖၧၩနီၪလီၫ. 
 ယွၩအလူအထၫနီၪ ဒုၭနဲၪဖျၪထၪကဆါအဆၧစီၩဆၧမၩဒဲ ဆၧၥုၪအီၪၥၭအီၪဆံၭဒိၪလဲၪနီၪ
လီၫ. ကဆါယွၩနၫဆါမွဲဆၧအဲၪဆၧကံွၩဒဲဆၧယၫၥၭအကဆါနီၪလီၫ. ထီးမွဲစမိစ့ၭအၪကံၩအၪယၫက
ဆါယွၩ “ဒုၭဒၪဘၪလါယၧၩလၧနလၩနဖၩဆံၭ” (၂မိစ့ၭ ၃၃း၁၈) ထီးနီၪတၭကဆါယွၩစံၭဆၧၫဝ့ၫ, 
“ယမိဒုၭလ့ၩဖီၩခံွၬယဆၧဂ့ၩထီးအလူၬလၧနမ့ၬယၫလီၫ.” (၂မိစ့ၭ ၃၃း၁၉) ဆၧယီၩမွဲယွၩအလၩ
အဖၩဒဲဆၧစီၩဆၧမၩလီၫ. ယဟိဝၩလ့ၩဖီၩလၧစမိစ့ၭအမ့ၬယၫတၭ, “လီၩဖျၪထၪ, ယဟိဝၩနီၪ, ယဟိ
ဝၩယွၩနီၪ, လၧအၥၭအီၪဆၧ, ဒဲယၫၥၭဆၧ, ၥၭထၪကၪ, ဒဲအခိးအတၩ, ဒဲအမွဲအတီၩအီၪဝ့ၫအၪမၬ
လီၫ. ခိၭထၬဆၧအခိးအတၩလဖၪ လၧပှအထီၫလဖၪအဂး, ဖျါခံွၬဆၧအၧၩဆၧၥၫဒဲဆၧၥူၭဆၧမၪ, 
ဒဲဆၧဒဲၩထူၬဆၧဒဲၩဘၭလီၫ.” (၂မိစ့ၭ ၃၄း၆-၇). “အဂဲးဘဲၫယီၩ ယၥ့ၪယၫလၧနမွဲယွၩလဂၩ ယၫၥၭ
ဆၧအၪ, ဒဲၥၭအီၪဆၧအံွၪၥၭဆၧၩယံၬ, အခိးအတၩဒိၪမၬတၭ.” (ယိနၫ ၄း၂). “အဂဲးဘဲၫယီၩ ဘၪ
ဒၪအၥၭလၧ ဆၧယၫၥုၪယၫၥၭလခီၫလီၫ.” (မဲကၫ ၇း၁၈) 

 ပဒၪဘၪဆၧထိးအၥၭအီၪအၪမၬလၧမူၭခိၪဂၪခိၪနီၪ ထီးဒၪလ့ၬပဝံထၪနၬထၪလူၬလၥ့ၪဘၪ
တၭအဆၧအဲၪနီၪ ထုၬနၦၡၩအၥၭလၧအဝ့ၫအအီၪလီၫ. ကယဲနၫချၧၩအဆၧပိၭဆၧလၫလၧပဒၪဘၪ
လၧပမ့ၬၥ့ၪယီၫလဖၪမွဲဂ့ၩ, ၦဆၧဆီၫမီၪဆီၪမၬလၧထူၭစီၩဘၪယိၬယိၬလ့ၬဂ့ၩနီၪ, ကဆါဒုၭနဲၪဖျၪထၪ
အၪပၧၩအဆၪကိၪဆၧတဲၩလဖၪနီၪလီၫ. လါနၫဂ့ၩလၧဆၧဂဲးယီၩလဖၪနီၪ မွဲအဒုၭနဲၪဖျၪထၪယွၩအဆၧ
အဲၪလၧၫလၧၫဎွၩဎွၩၥ့ၪဒံၭအ့ၬ. ထီးဒၪဆၧအဲၪအဆၧထိးၥၭအီၪဝၬဝၬလါနၫဂ့ၩ, မုၪခီၩလဲးလၧအမွဲဒုၪဒၩ
လဂၩယီၩဒုၭ အီၪထၪဆၧၥၭဂံၩဂၩလၧၦၡၩၥံၪအၥၭခံဖၧၩတၭ, စံၭဝ့ၫဒၪနၥံၪအကဆါယွၩနီၪ, “မွဲက
ဆါလၧအၥုၪကၪၥၭကၪ, ၥုၪကဲၪၥၭကဲၪ, ၥုၪအၧၩၥၭအၧၩ, စ့ၩရၫဆၧလၧဆၧၥၭထၪဆီၪ, ဆၧအဲၪဆၧ
ကံွၩလအီၪဘၪလီၫ” မုၪခီၩလဲးယီၩကျၩဖစီၩၦၡၩအီၪက့ၪလၩဆၧခံၭအဆၧစီၩဆၧမၩလၧအဝ့ၫၥံၪအၥၭ
ခံဖၧၩလီၫ. ဒုၭအီၪထၪကဆါယွၩနီၪ ဘဲၫကဆါလဂၩလၧအလီၩအၪဎၬၦၡၩအဆၧမၪလဖၪတၭ အီၪခိၭ
ယိၥူၫဝ့ၫဒၪလီၫ. လၧဆၧနီၪအကီၠၩတၭ, ဆၧအဲၪအကဆါယွၩလဂၩယီၩ ဘဲၫၥိၭကဒုၭနဲဖျၪထၪအဆၧ
အဲၪအဂး ဘဲၫၥိၭကမၩလၩမါခံွၬဆၧခံၭအလၩဒူၩလဖၪအဂး ယွၩၥိၫလၩအဖိၪခွၫကဆါယၫၡၬလဂၩ
ယီၩ လၧပၥိၭပကျၩနီၪလီၫ. 
 ဘဲၫၥိၭဖါကဆါယွၩအဆၧအဲၪကအီၪဖျၪထၪအဂး, ယွၩၥိၫလၩအဖိၪခွၫလဂၩလၧဂၪခိၪယီၩ
နီၪလီၫ. ဖါကဆါယွၩယီၩပဒၪလၥ့ၪဘၪနးဂၩလါနၫဂ့ၩ, ခၪဖျၪလၧဖိၪခွၫလဂၩယီၩအကီၠၩပၥ့ၪယၫဘၪဖါ
အဆၧအဲၪယီၩနီၪလီၫ. “ၦလဒၪဘၪယွၩအခိးအတၩနးဆိၭနးဂၩတၭ, အဖိၪခွၫလဂၩဎးအီၪလၧဖါ
အၥၭနၫၡါအလီၩနီၪဒုၭနဲၪဖျၪထၪယူၭအဝ့ၫယူၭ.” (ယီဟၫ၁း၁၈) “ယဖါနီၪဖ့ၪလၫယူၭယၧၩလၧဆၧ
ထီးအလူၬယူၭ. အ့ၪလမွဲဘၪဖါနီၪၦၥ့ၪယၫဖိၪခွၫနးဂၩအ့ၬ. အ့ၪမွဲဘၪဖိၪခွၫဒဲထီးဒၪၦလၧဖိၪခွၫမိမၩဖျၪ
ထၪဝ့ၫလဂၩဂၩနီၪ, ၦၥ့ၪယၫဖါနးဂၩအ့ၬ.” (မၭၥုၫ ၁၁း၂၇). ကဆါအထံၩဖျလဂၩစံၭဝ့ၫ, “ဒုၭနဲၪပၧၩ
လၧဖါတၭ” အၪကံၩအၪယၫဝ့ၩတၭ,ယ့ၫၡၬစံၭအဝ့ၫ, “စဖံလံၭဧ့, ယအီၪလၧနၥံၪအၥိၭယံၬခီးယီၩ
တၭ, မွဲနၥံၪၥ့ၪယၫယၧၩဒံၭအ့ၬဧၪ. ၦလၧအဒၪဘၪယၧၩယီၩမွဲအဒၪဘၪယူၭဖါဆ့လီၫ. အ့ၪမွဲဘဲၫနီၪ
တၭ, မွဲဘၪနီၫနစံၭဒုၭနဲၪပၧၩလၧဖါနီၪလဲၪ.” (ယီဟၫ ၁၄း၈-၉) 
 မိဘၪမၩယူၭဆၧၥၭထိၬအပရၧၫၥၫလၧဂၪခိၪယီၩအဂးဘဲၫၥ့ၪလဲၪနီၪ, ကဆါဎရံၬဒုၭနဲၪဖျၪထၪ
ဝ့ၫဘဲၫယီၩၥိၭ, “အဂဲးဘဲၫယီၩဂုၪယူၭယၧၩဘဲၫၥိၭယမိလီၩလၩလၬလၩဆၧၥၭထိၬအပရၧၫလၧၦၡၪဖိၪ
ယၬဖိၪလီၫ. အၪမၧၫလၩယၧၩဘဲၫၥိၭယမိမၩဘျၪထဲၩၦအၥုၪခါအၥၭလၩ, ဘဲၫၥိၭယမိကိၭထၪဆၧဖီၩ
ဖျၭလၧၦဘၪဆၧအၪမၧၫဎီးဝ့ၫအဂး, ဒဲဒုၭဒၪထၪထဲၩၦလၧအမ့ၬဘျၪ, ဘဲၫၥိၭယမိဖျါခံွၬၦဘၪဆၧမၩ
အၧၩမၩနၭဝ့ၫ, ဘဲၫၥိၭယမိမၩဂၧၫထၪၥၩလၩနံၪလၧအဘၪယွၩအၥၭနီၪလီၫ.” (လုကၭ ၄း၁၈-၁၉) 
ဆၧယီၩမွဲကဆါအဆၧၥၭထိၬ အပရၧၫနီၪလီၫ. ကဆါနီၪလ့ၩဝံၩဝၩမၩခိးမၩတၩဆၧဒိၪမၬ, နၪစဲၪထၪခံွၬ
မုၪခီၩလဲးလၧအမၩနၧၩမၩစၪၦၡၩၥံၪလဖၪဂီၩ, ဖ့ၪလၫထဲၩအဝ့ၫၥံၪဆၧမုၬဆၧလၩလီၫ. လၧအဝ့ၫလ့ၩဆၧ
ဆၧလးဎံၩဎံၩလ့ၬ, ဒိၩမုတဝၫၥံၪလၧအဒၪဘၪ, ၦစူၭၦဆၫ, ၦဂၪအုၩဂၪထိၬၥံၪနီၪမၩဘျၪထဲၩဝ့ၫဒၪဒဲဖ့ၪ

လၫထဲၩဆၧမုၬဆၧလၩနီၪလီၫ. ဖါကဆါယွၩဂုၪယူၭအဝ့ၫနီၪ ပၥ့ၪယၫဘၪလၧအဆၧမၩနီၪလီၫ. လၧအ
ဝ့ၫအဆၧအီၪမၧၫအဖၧၩနီၪပဒၪဘၪဆၧအဲၪဆၧယၫၥၭတၭ, ဒုၭနဲၪဖျၪထၪဝ့ၫလၧအဆၧမၩအဖၧၩနီၪလီၫ. 
ဖိၪဒံၩဖိၪၥၪၥံၪလဖၪနီၪအဲၪဘၪဝ့ၫတၭ, ယၫၥုၪယၫၥၭဝ့ၫ, ဆိၬထၪဝ့ၩလၧအၥၭနၪလီၩနီၪလီၫ. ဘဲၫၥိၭက
မၩလၧၫဎွၩထၪၦၡၩအဆၧလိၪဘၪၥံၪလဖၪအဂး အဝ့ၫဂဲၫလၩမၩနယူၭဂၪခိၪဖိၪၥံၪအခံးအဂၩနီၪလီၫ. 
လၧဆၧနီၪအကီၠၩတၭ, ၦၡၪဖိၪယၬဖိၪမွဲဂ့ၩ, ဆၧဒဲၩဘၭဖိၪမွဲဂ့ၩ, မိဂဲၫဘၪလၧအဝ့ၫအအီၪထီးဆၧၥၭမဲၪ
လအီၪဘၪလီၫ. ထီးဒၪလ့ၬဖိၪဒံၩဖိၪၥၪၥံၩလဖၪလၥၭမဲၪဘၪအဝ့ၫ, ဂဲၫထၪလၧကဆါအကံၪဒူၪဖၩခိၪယိ
ထၪကဆါအမ့ၬတၭ, ဒၪဘၪအဆၧလၩဆၧဖၩနီၪလီၫ. 
 ကဆါဎရံၬချၩဆၧလၧယွၩအလူအထၪနီၪ, လၧဆၧအဲၪတၭ,လၧဆၧၥၭထၪအဖၧၩနးဆိၬအ့ၬ. 
လၧအချၩဆၧလၧၦခမျၧၭၥံၪအဘိၩဘၭနီၪ, ချၩဆၧလၩထံးလၩဆ့ၭ, ထံၫထံၫဆၭဆၭလၧဆၧအဲၪ
ယၫၥၭဆၧနီၪလီၫ. 
 လၧအချၩဆၧနီၪလၧဆၧၥၭထၪလၧဆၧချၩဆီၪဒဲလၧဆၧချၩအအၧၩ, ဒဲလၧဆၧချၩလၧအခိး
အတၩလအီၪဘၪနီၪ ချၩဝ့ၫနးဆိၬအ့ၬ. ထီးအ့ၪဒၪဘၪၦၡၩအဆၧဂဲးဆါဘၩဆါလါနၫဂ့ၩ, အၪလၬ
အဝ့ၫၥံၪနးဆိၬအ့ၬ. အဝ့ၫဒၪအၪၥီၪဆၧတီၩဆၧလီၩနီၪ လၧဆၧအဲၪဆၧယၫၥၭဆၧအဖၧၩလီၫ. ထီးဒၪ
လ့ၬအဝ့ၫအ့ၪဒၪဘၪဆၧဘျၭဆၧဘျၪ, ဆၧအၪလံၬအၪလီၫ. ဆၧၥၭဂံၩဂၩဒဲဆၧဒဲၩဘၭလါနၫဂ့ၩ, အၪၥီၪ
ဝ့ၫလၧဆၧအဲၪလီၫ. ထီးကဆါအ့ၪဘၪချၩဆၧလၧဆၧချၩဆီၪဆီၪနီၪ, မုၬဘၪအၥၭအ့ၬ, အမ့ၬထံၫဘၪ
လၩဝ့ၫဒၪလီၫ. ထီးမွဲဒိၩဖိၪၥံၪမီၪဘံၬခံွၬအဝ့ၫအဖၧၩၥၭဒဲမီၪဘံၭခံွၬအဝ့ၫအဆၧမွဲဆၧတီၩနီၪတၭ, လၧဒိၩ
ယရစလံၫအဂးနီၪကဆါဎရံၬအမ့ၬထံၫဘၪလၩဝ့ၫဒၪလီၫ. ထီးဒၪလ့ၬအဝ့ၫၥံၪမီၪဘံၭခံွၬအဆၧတီၩဆၧ
လီၩဒဲ အဆၪထိးထဲၩတၩထဲၩအဖၧၩၥၭယီၩလါနၫဂ့ၩ, ဎရံၬကဆါအဲၪဘၪဝ့ၫဒဲယၫၥၭဘၪအဝ့ၫၥံၪကိၭ
ဆၧၫထီဒ့ၭလီၫ. အဝ့ၫဖ့ၪလၫလၩအၥၭလၧပဂၪခိၪဖိၪၥံၪ, ထီးဒၪလ့ၬမီၪဘံၭခံွၬလၩအၥၭနီၪလီၫ. ၥၭမၧၫ
ကိၭဖျၪဒ့ၬနီၪလၧကဆါအမ့ၬယၫနီၪ, လူဒိၪဎွၩဒိၪဝ့ၩဒိၪမၬလီၫ. ၥၭမၧၫလဖျၪအဂးဒၪလ့ၬအဝ့ၫမိဖ့ၪလၧၫ
လုထၪအၥၭလီၫ. ဆၧယီၩမွဲကဆါအဆၧအီၪက့ၪၥုၪအီၪက့ၪၥၭတၭ, ပဒၪဘၪလၧအဝ့ၫအဆၧအီၪမၧၫ
အဖၧၩနီၪဖျၪဂ့ၩမၬလီၫ. ဆၧယီၩမွဲဖါကဆါယွၩအဆၧအီၪက့ၪၥုၪအီၪက့ၪၥၭဆ့လီၫ. လၧဎရံၬအဖၧၩၥၭ
မၧၫအထံၫထၪဖျၭယီၩ အီၪဂဲၫယွၩလၩလၧဖါကဆါအလးဆီၩဆီနီၪ. ဖ့ၪလၫယွၩလၩစိၩဝ့ၫလၧအၡၩခ
မျၧးဒဲ ဖိၪၥ့ၪလံၩၥ့ၪအအီၪနီၪလီၫ. ဆၧအဲၪယၫၥၭဆၧၥ့ၪဎရံၬကဆါယီၩ “ယွၩအီၩဖျၪထၪ” (၁ထံ 
၃း၁၆) လၧအဖၧၩလီၫ. 
 ဘဲၫၥိၭအမိဖ့ၪလၫဆၧထိးထဲၩတၩထဲၩနီၪ, ဎရံၬကဆါဂဲၫလၩအီၪလၧပၥိၭပကျၩထိးဆၧၡၪ
ဆၧယၬထီးဒၪလ့ၬထိးၥံၫယူၭအၥၭလၧပဂးလၧစူၪယၫထုၪအလီၩနီၪလီၫ. ဘဲၫၥိၭပကကၧၨထဲၩလၧဆၧ
မၧၫအဆိၩအကၠၪအဆၪၥၭထိၬအဖၧၩနီၪ, အဝ့ၫဘၪထိးဒုၪဒွၪအၥၭနီၪလီၫ. လၧဆၧလၩဆၧဖၩဆၧစီၩ
ဆၧမၩအီၪလၧၫဎွၩဒဲဂၪခိၪယီၩ, လၧဆၧဒဲၩဘၭအကီၠၩဂၭဂီၩခံွၬ, ဆၧဆိၪအၧၩလၩဘၪဝ့ၫ. ဆၧၥံၫဆၧဆၫ

အီၪထၪဝ့ၫဒၪကဲၪထၪခံွၬဆၧဒဲၩဘၭအဂၪခိၪလီၫ. လါနၫဂ့ၩယွၩအဲၪဒံၭပၧၩတၭ, လခံွၬၡိၬခံွၬဘၪပၧၩလၧ
ဆၧဒဲၩဘၭအဆၧဂၭဂီၩခံွၬလၩဆိၩလၩကၠၪဘၪ, အ့ၪမွဲလခီၫဖ့ၪလၫလၩအဖိၪခွါလၧအအဲၪဘၪဝ့ၩဒိၪမၬ
လဂၩဎး ဘဲၫၥိၭကဂဲၩလၩလၧဆၧခံၬအဆၧဒဲၩဘၭအဂၪခိၪယီၩနီၪလီၫ. လၧဖါကဆါယွၩအဆၧအဲၪ
အၥၭနၫၡါလီၩနီၪ, ဖိၪခွၩလဂၩလၧမူၭခိၪအၥီၫဖိၪၥံၪယူၭယၪအဝ့ၫနီၪ, ဖ့ၪလၫလၩဝ့ၫလၧဆၧဒဲၩဘၭအ
ဂၪခိၪယီၩတၭ, မိဘၪထိးဆၧၡၪဆၧနၭ, ဆၧဒုၪဒွၪ, ထီးဒၪလ့ၬမိဘၪထိးၥံၫအၥၭအဂးနီၪလီၫ. “တၭမွဲ
အဘၪဆၧဆ့ၭဖိးဝ့ၫလၧပဆၧမၪအကီၠၩတၭ, ဘၪဆၧမၩလၩဘျၭဝ့ၫလၧပဆၧဒဲၩဘၭအကီၠၩလီၫ . 
ဆၧအၪၥီၪဘၪဆဲၫလၧပဆၧဘၪလိၬအိၭလိၬနီၪ အီၪဝ့ၫလၧအလီၩတၭ, ပဘျၪထဲၩလၧအဝ့ၫဒၪဘၪထး
အဖၧၩလးအကီၠၩနီၪလီၫ.” (အဲၫစ့ယၫ ၅၃း၅) ဆီၫမီၪယိထၪစိၩထဲၩကဆါလဂၩလၧအအီၪလၧမံၩလၬ
ကျၩလ့ၩဒုၪဆၧအၪအထီ, ဒဲလၧအလ့ၩအၪဂံၩဘၩဆိၪဖၪဆၧလၧဂ့ၭ၁စ့မနံၫ, ဒဲလၧဘၪဆၧဖျါထၪဝ့ၫ
လၧထုၪစူၪယၫလီၩလဂၩယီၩ ယိထၪစီၩအဝ့ၫဆံၭ. ပဒၪဘၪယူၭဆၧဒဲၩဘၭအခံးအဂၩအီၪလၧအဖၧၩ
အ့ၬ. လါနၫဂ့ၩဖ့ၪလၫလၩအၥၭထီးဒၪလ့ၬအံွၪနယိၭနယူၭၦဆၧဒဲၩဘၭအဆၧဎၧၫလဖၪနီၪယူၭလီၫ. 
ဆၧဒဲၩဘၭယီၩမၩလၩဖၭခံွၬကဆါယွၩဒဲၦၡၩၥံၪယီၩ အဂဲးနီၪဎရံၬကဆါလဂၩၥ့ၪယၫဝ့ၫဂ့ၩဂ့ၩလ့ၬလီၫ. 
လၧဆၧနီၪအကီၠၩတၭ, လၧကဆါအဆၧချၩယီၩထိးအၥၭဘဲၫယီၩၥိၭ, “ယယွၩဧ့, ယယွၩဧ့, ဘၪနီၫ
လၧနစဲၪဒၪယၧၩလဲၪ” ဘၪထိးဆၧၡၪဆၧနၭဒဲကိၭၡၭထၪဝ့ၫနီၪလီၫ. (မၭၥုၫ ၂၇း၄၆) ဆၧလၧအမၩထ့
ဖၭခံွၬကဆါဎရံၬအၥၭနီၪ, ဆၧဒဲၩဘၭအဆၧအအံွၪယိၭဎၧၫနီၪတၭ, ၥ့ၪယၫဘၪဝ့ၫလၧအလၩၥၭမဲၪဆံၭ
အၪလဲၪနီၪလီၫ. 
 ဘဲၫၥိၭဖါကဆါယွၩအဆၪအဲၪကအီၪဖျၪထၪအဂး,ဘဲၫၥိၭကထိးထဲၩတၩထဲၩၦၡၩၥံၪအဂး
နီၪ ဒုၭအီၪထၪဆၧလုထၪၥၭယီၩလမွဲဘၪလီၫ. အ့ၪမွဲလခီၫ, “အဂဲးဘဲၫယီၩ ယွၩအဲၪၦဂၪခိၪဖိၪထီး 
အဖ့ၪလၫခံွၬအဖိၪခွၫအီၪဝ့ၫလဂၩဎး ဘဲၫၥိၭကယဲၦလၧအနဲၩထဲၩဝ့ၫလဂၩဂၩနီၪ မိဘၪဆၧဂၭဂီၩအ့ၬ, 
အ့ၪမွဲမိနဘၪဆၧမၧၫလၩဆိၩလၩကၠၪလီၫ.” (ယီဟၫ ၃း၁၆). ဆၧကဲွၪဖျါခံွၬဆၧဒဲၩဘၭအဆၧမၩဖၭဒိၪ
ယီၩအကီၠၩနီၪ ဖါကဆါယွၩအဲၪပၧၩလမွဲဘၪလီၫ. အ့ၪမွဲလခီၫ,မွဲလၧအအဲၪပၧၩအကီၠၩနီၪအီၪက့ၪလၩ
ဆၧဖျါခံွၬအဆၧမၩယီၩနီၪလီၫ. ထီးမွဲဖါကဆါယွၩအထံၫထၪဖျၭအဆၧအဲၪအထံၫမၧၫယီၩလူၫလၩစိၩ
ဝ့ၩလၧဆၧဒဲၩဘၭအဂၪခိၪယီၩနီၪတၭ, ဎရံၬကဆါလဂၩကဲၪထၪယူၭ, “ဘဲၫၦစံၭဆၧအၥိၭယွၩအီၪဝ့ၫ
လၧဎရံၬအဖၧၩတၭ, မၩဘၪလိၬထဲၩၦဂၪခိၪဖိၪၥံၪလၧအနၫဆါဒၪဝ့ၫ, လအီၪက့ၪလၧၩဘၪအဆၧမၪလၧ
အဝ့ၫၥံၪအလီၩ, ဆၧချၩဘၪဆဲၫလၧဆၧဘၪလိၬထဲၩနီၪ, မွဲအဖ့ၪလၫဝ့ၫလၧပစူၪဖၧၩလီၫ.” (၂ကီရံၫ 
၅း၁၉) ဖါကဆါယွၩလဂၩထိးယူၭဆၧၡၪဎုၬဒဲလၧအဖိၪခွၫနီၪလီၫ. လၧဂ့ၪ၁စ့မနံၫအဆၧအၪကဲၩဘၩ
ဆိၪဖၪဆၧအထီနီၪ ဒဲလၧအထိးၥံၫယူၭအၥၭလၧထုၪစူၪယၫလီၩလၧကၫနံအဒၩခိၪနီၪလီၫ. ဆၧယီၩမွဲ
ကဆါဎရံၬဖ့ၪလၫလၩအၥၭလၧအကရွံနယူၭ, ဆၧဒဲၩဘၭဖိၪအဂးအလံၩအလဲၫနီၪလီၫ. 

 ဎရံၬကဆါစံၭဝ့ၫ, “မွဲယဖ့ၪလၫခံွၬယၥၭမၧၫ, ဘဲၫၥိၭယမိမၩနထဲၩဒီၭဝ့ၫအကီၠၩနီၪတၭ, ယဖါ
အဲၪယၧၩလီၫ.” (ယီဟၫ ၁၀း၁၇) လၧဆၧချၩအဂၩလမံၩ, “လၧဖါကဆါယွၩအဲၪနၥံၪအကီၠၩဖ့ၪလၫ
လၩယၧၩဘဲၫၥိၭယမိဘၪဂဲၫလၩလုထၪယၥၭအကီၠၩနီၪ, ဖါကဆါယွၩနီၪအဲၪယၧၩနၭနဲၪဆၧနီၪဒံၭလီၫ. 
ယဖ့ၪလၫလၩယၥၭ,လၧဆၧဒဲၩဘၭအလံၩအလဲၫအဒ့ၪအမါလဖၪယီၩအဂးယဘၪဖ့ၪလၫလၩယၥၭ
အကီၠၩတၭ, ယဖါနီၪအဲၪဘၪယၧၩအၪနဲၪဆၧနီၪဒံၭလီၫ. ယကဲၪထၪယူၭဆၧထိးၥၭ “ကိၫစၩ” လဂၩ
အကီၠၩဖါကဆါယွၩအဲၪပၧၩနၭနၭလ့ၬလီၫ. မွဲလၧအဝ့ၫဖ့ၪလၫလၩယၧၩအကီၠၩ, အဝ့ၫကဲၪထၪယွၩလၧ
အတီၩဝ့ၫလီၩဝ့ၫလဂၩလီၫ. လၧဆၧနီၪလကၭလၧၩ, ၦလၧအဆူထဲၩနဲၩထဲၩယၧၩလဂၩလါလါနီၪ, ကဲၪ
ထၪၦအတီၩအလီၩလဂၬယူၭအကီၠၩလီၫ.” 
 အ့ၪလမွဲဘၪလၧဖိၪကဆါလဂၩယီၩဘၪနီၪ, ကရွံနထဲၩဆၧဒဲၩဘၭဖိၪအဂးပအၪဎၬဒၧနၥ့ၪနး
စီၪအ့ၬ. အဂဲးဘဲၫယီၩၦလဂၩအအီၪဝ့ၫလၧဖါအၥၭနၪၡါအလီၩလဂၩဒၪအၪကံၩဆၧမၩယီၩၥ့ၪလီၫ. 
ဖါကဆါယွၩအဆၧအဲၪနီၪ, အဆံွအယိၬအထီၫ, အလဲနီၪ, မွဲၦလဂၩလၧအၥ့ၪယၫဝ့ၫ “ယ့ၫၡၬ” 
လဂၩဒၪဒုၭနဲၪဖျၪထၪဖါကဆါအဆၧအဲၪနီၪၥ့ၪလီၫ. 
 “ယွၩအဲၪပဂၪခိၪဖိၪထီးအဖ့ၪလၫခံွၬအဖိၪခွၫအီၪဝ့ၩလဂၩဎးလီၫ.” ဖါကဆါယွၩဖ့ၪလၫလၩ
အဖိၪခွၫဘဲၫၥိၭကဂဲၫလၩအီၪလၧပၥိၭပကျၩ, ဖ့ၪလၫလုထၪအၥၭလၧဆၧဒဲၩဘၭဖိၪအဂးနီၪ, လကၭ
လၧၩဘဲၫၥိၭပဂၪခိၪဖိၪလထီၩဘၪလၧဆၧဂၭဂီၩလဂ့ၩနီၪ,စၪၩထၬအၥၭလၧဖါကဆါအဆၧအဲၪနီၪလီၫ. 
ယ့ၫၡၬစံၭဝ့ၫ, “မၩအၥၭဘဲၫနီၪတၭ, မွဲအကိၭအဝ့ၫၥံၪထၧၫဖုဝဲနီၪ, အမ့ၬမဲအ့ၬ” (ဟံဘၫ ၂း၁၁) 
ယ့ၫၡၬဎရံၬမွဲၦလုဆၧဖိၪလၧပဂး, ၦဆၧအၪမၧၫဖိၪ,မွဲပဝဲခွၫလၧဖါကဆါအလးဆီၩဆီးလဂၩယီၩဂဲၫ
လၩမၩနၦဂၪခိၪအခံးအဂၩနီၪလီၫ. လၧၦဆၧဒဲၩဘၭအကီၠၩနီၪ ဘဲၫၥိၭၦလထီၩဘၪလၧဆၧဂၭဂီၩလဂ့ၩ
နီၪ, ဘဲၫၥိၭပကဖီၩဖျၭထၪလၧဂၪခိၪအဆၧအုၪဆၧကျၪအဖၧၩနီၪ, ဒဲဘဲၫၥိၭပကဒိၭနထဲၩဘၪဖါကဆါ
ယွၩအဆၧအဲၪအဂးနီၪလီၫ. ဘဲၫၥိၭပကဒိၭနထဲၩဘၪဆၧဆံၫဆၧဎံၪဆၧမုၬဆၧၡၪအဂးနီၪ, ကဆါဎရံၬ
ဂဲၫမၩလၧၫဎွၩထၪဝ့ၫဒၪလီၫ. 
 လၧဆၧရွံနထဲၩပၧၩလၧအဎွၩနီၪ, လၧအဖ့ၪလၫဖိၪခွါလဂၩအီၩနီၪ, ဖါကဆါယွၩအဆၧအဲၪ
ပၧၩဆံၭအၪလဲၪနီၪအီၪဖျၪထၪအၥၭဂ့ၩဂ့ၩလ့ၬနီၪပၥ့ၪယၫဘၪလီၫ. လၧဆၧနီၪအကီၠၩတၭ, ကၨၭဆီၫမီၪ
ယိဒဲပမိဘၪကျၩစၨၭအီၪမၧၫဘဲၫၥ့ၪလဲၪနီၪ, ၦကၨၭဆီၫမီၪယိထံၫထံၫကျၩကျၩနီၪလီၫ. မွဲဆၧအၪမၧၫဖိၪ
စယီဟၫလၧအဒိၭနဘၪၥၭမုဆံၫဎံၪလဂၩစံၭဝ့ၫဘဲၫယီၩၥိၭ, “ဘဲၫၥိၭဆၧမိကိၭပၧၩလၧယွၩအဖိၪနီၪ, 
ဖါဖ့ၪလၫယူၭပၧၩလၧဆၧအဲၪဆၧကံွၩဆံၭအၪလဲၪနီၪ, ယိဆီၫမီၪခွါဆံၭ. မၩအၥၭဘဲၫနီၪတၭ, ဂၪခိၪဖိၪ
လၥ့ၪယၫဘၪပၧၩတၭ, အဂဲးဘဲၫယီၩမွဲအၥ့ၪယၫအဝ့ၫနီၪဆ့အ့ၬ.” (၁ယီ ၃း၁) ဆၧဂဲးယီၩမွဲဆၧအဂဲး
လၧအကၧၩဒိၪဝ့ၫလၧပဂးဆံၭအၪလဲၪ. မွဲလၧပလၨၪခၪဖၬယွၩအဆၧၥီၪဆၧၥၫအကီၠၩတၭ, ပကဲၪထၪ
ထဲၩမုၪခီၩလဲးအဎီးအၡၩၥံၪလီၫ. လါနၩဂ့ၩခၪဖျၪလၧဎရံၬဂဲၫလၩဒိၭလုထၪအၥၭလၧစူၪယၫထုၪလီၩ

အကီၠၩနီၪတၭ, လၧဆၧနဲၩအကီၠၩပကဲၪထၪထဲၩယွၩအဖိၪမုၪဖိၪခွၫၥံၪၥ့ၪလီၫ. ဎရံၬကဆါလဂၩမွဲလၧအ
ဂဲၫလၩမၩနယူၭၦၡၩအခံးအဂၩယီၩအကီၠၩနီၪ, ယၡၩထီးအလူၬမိဘၪဆၧဆိၬထၪထီၫဝ့ၫဒၪလီၫ. ဆၧ
ဒဲၩဘၭဖိၪလၧအဖံၭၥိၭလိၬၥၭဒဲလၧ ကဆါဎရံၬလဂၩလါလါနီၪကဲၪထၪ “ယွၩအဖိၪ” ၥ့ၪလီၫ. 
 ဆၧအဲၪဘဲၫနီၪၥိၭနီၪ, ထီးဒၪလ့ၬၦထိၪတဲၩလၧဆၧဂူၫဂၩလၥ့ၪဘၪနးမံၩဘၪလီၫ. ဘဲၫနဲၪယီၩပ
မွဲယွၩမူၭခိၪစဎွၩအဖိၪၥံၪယူၬမွဲအ့ၬဧၪ. မွဲဆၧအုၩလၩအီၪလၩလၧအလူဒိၪဎွၩဒိၪဆံၭအၪလဲၪ. မွဲဆၧဂဲး
လၧအလၩဆၫလၩမဲၩဝ့ၫဒၪဆံၭအၪလဲၪ. ၦၡၩၥံၪလအဲၪဘၪကဆါယွၩလါနၩဂ့ၩ, ကဆါယွၩလခီၫအဲၪ
ဘၪပၧၩနီၪ မွဲဆၧဂဲးလၧအလၩဆၫလၩမဲၩဝ့ၫဒၪဆံၭအၧလဲၪ. ထီးမွဲအ့ၪပအၪဎးဆီၫမီၪယိထဲၩထုၪစူၪယၫ
နီၪတၭ, ပကဒၪဘၪဆၧဖၩ, ပကအၪဎၬဆီၫမီၪယိထဲၩဖါကဆါယွၩအဆၧအီၪက့ၪၥုၪအီၪက့ၪၥၭနီၪ, 
ပကၥ့ၪယၫနၪၥံၪအၪထၪဒိၪဒိၪလ့ၬလီၫ. ယွၩလၧအစ့ၩရၫတီၩဆၧ, အဆၧအဲၪယၫၥၭဆၧ, ဒဲအဆၧဖျါ
ခံွၬၦဆၧဒဲၩဘၭ, လဖၪၥံၪအဂဲးနီၪ, ပၥ့ၪယၫဘၪဂ့ၩဂ့ၩလ့ၬလီၫ. လၧဆၧနီၪလကၭဘၪ, ဖိၪလၧအဖၧၩၥၭ
ဘၪမၪၥံၪလဖၪကၭထဲၩမီၩထဲၩဝ့ၩလၧ ဆၧအဲၪယၫၥၭဆၧလၧဆၧထိးအၥၭအၪမၬအဖၧၩ ပဒၪဘၪလၧ
အအီၪဖျၪထၪၥၭနီၪလီၫ. 

ဆၧဒဲၩဘၭဖိၪလိၪဘၪဆၧထိးထဲၩတၩထဲၩကဆါ 

 လၧအခၪထံၭၥၫအိၩၦၡၩနီၪအီၪလၧၫဎွၩဒဲ ဆၧစီၩဆၧမၩဒဲဆၧတီၩဆၧလီၩနီၪလီၫ. မိၡါထၧၫ
ဂၩယၫနီၪလၧၫဎွၩဝ့ၫဒၪဘဲၫယွၩအခံးအဂၩနီၪလီၫ. အဆၧကိၪထၪဖၭလၩလဖၪလၧၫဎွၩဝ့ၫဒၪဒဲဆံၫဎံၪဝ့ၫ
ဒၪလီၫ. လါနၩဂ့ၩထိးမွဲလၨၪခၪဖၬယွၩအဆၧမၪလူၬဂီၩနီၪ, အဆၧစီၩဆၧမၩဒဲအဆၧအီၪက့ၭၥုၪအီၪ
က့ၪၥၭအၪလဲၩခံွၬအၥၭထီၩအလူၬနီၪလီၫ. လၧဆၧအဲၪအလးနီၪကဲၪထၪဒၪဆၧအဲၪလၩဒၪအၥၭ, အၪ
ဎၬထဲၩဒၪနၫဆါအဂးလမံၩဒၪလီၫ. လၧအဆၧဒဲၩဘၭအကီၠၩကဲၪထၪခံွၬမုၪခီၩလဲးအဎီးထီးဒၪလ့ၬစဲၪဖီၩ
ဖျၭထၪခံွၬလနၥ့ၪဘၪလီၫ. လၧကဆါယွၩအဆၧယၫၥၭ, အဆၧမၩဆၧၩအ့ၪလအီၪဘၪနီၪ, ဆၧမိဘၪ
ထံၩထၬဝ့ၫလၧဆၧဒဲၩဘၭဖၧၩလဆိၩဒၪလီၫ. ကဆါယွၩနီၪအဆၧကိၪဆၧတဲၩအီၪဝ့ၫ, ဒဲတဲၩလၩၦၡၩ
လၧဆၧလၧၩဆၧဎွၩလါနၫဂ့ၩ, မုၪခီၩလဲးလခီၫနီၪအဆၧကိၪအီၪဝ့ၫလၧအကမၩဂၭဂီၩခံွၬယွၩအဆၧကိၪ
တၭ, ကအၪလဲၩခံွၬဂၪခိၪယီၩ, မိဒုၭအီၪထၪထဲၩဆၧၡၪဆၧနၭ, ဆၧဂၭဂီၪဂၭစၪလဖၪနီၪလီၫ. ထီးနီၪတၭ
မုၪခီၩလဲးယီၩစံၭဝ့ၫလၧကဆါယွၩတဲၩလၩဆၧလၧအအီၪလၧၫဎွၩဒဲဆၧအၧၩဆၧၥၫယီၩနီၪလီၫ. 
 ထီးမွဲၦၡၩၥံၪယီၩလမၩဒံၭဘၪဆၧဒဲၩဘၭအထီအိၩအီၪလၧၫဎွၩဒဲ “ဆၧကိၪၥ့ၪကိၪဘၪဒဲ
ဆၧၥ့ၪယၫအဆၧလူဒိၪဎွၩဒိၪထီးအလူၬနီၪ, အီၪၥူၪလၧအဝ့ၫဒၪအဖၧၩလီၫ.” (ကလီစံၫ ၂း၃) မုၬ
လၩၥၭဎွၪဎုၬဒဲလၧအကဆါလၧဆၧၥၭထိၬနီၪလီၫ. လါနၩဂ့ၩ, ထီးမွဲမၩဆၧဒဲၩဘၭဂီၩနီၪ, ၦၡၩယီၩဆၧ

ဆံၫဆၧဎံၪအီၪလၧၩအ့ၬ, ဆၧမုၬလၩၥၭဎွံၪလၩမါခံွၬဝ့ၫဒၪလီၫ. လၧဆၧနီၪအကီၠၩတၭစဲၪအီၪၥူၫခံွၬအၥၭ
လၧယွၩအမ့ၬယၫနီၪလီၫ. ထီးမွဲဆၧဒဲၩဘၭဖိၪၥံၪယီၩအ့ၪလဆံၫထၪထဲၩဘၪ, လချၭဆၧမၩၥၫထၪထဲၩ
ဒံၭဘၪနီၪ မွဲဆၧမၩယူၭအၥၭဘဲၫနီၪၥိၭလီၫ. ဆၧမၩဘၪလၩဎိၭဆၧလၧယွၩအဆၧဘၪၥၭလအီၪဘၪ
အကီၠၩတၭ, ထီးဒၪလ့ၬဆၧဖံၭၥိၭလိၬၥၭလၧယွၩအဖၧၩနီၪမုၬဘၪအၥၭအ့ၬ. ထီးဒၪလ့ၬအ့ၪဘၪဖံၭၥိၭ
လိၬၥၭဒဲလၧၦဆံၫဎံၪဖိၪၥံၪနီၪ အီၪဒဲလၧဆၧၥၭမဲၪဒဲဆၧမ့ၬမဲနီၪလီၫ. လၧဆၧနီၪအကီၠၩတၭ, ထီးဒၪလ့ၬ
အ့ၪဒိၭနဘၪဝ့ၫလၧအလ့ၩနုၬဘၪလၧမူၭခိၪဘၩမုးလါနၩဂ့ၩ, မုၬဘၪအၥၭအ့ၬ. ၦလၧအအီၪက့ၪၥၭဘဲၫ
ယွၩအဆၧအီၪက့ၪၥၭနီၪ, လအၪဎၬဘၪဆၧအဲၪလၩဒၪအၥၭအကီၠၩတၭ, ကဲၪထၪဆၧထၪဒုၪဒၩဆၧၥၭ
ဘၪလၩဎိၭလအီၪဘၪလီၫ. လၧအဝ့ၫၥံၪအဂးမူၭခိၪအဆၧၥၭအံွၪအဆၧဆိၪဂ့ၩအလူနီၪဂဲၪထၪဒၪဆၧ
ဆိၪအၧၩအလူနီၪလီၫ. လၧအဝ့ၫၥံၪအဂးမူၭခိၪအလးနီၪကဲၪထၪဆၧအၧၩအလးနီၪလီၫ. လၧဆၧနီၪ
အကီၠၩတၭ, အဝ့ၫၥံၪအဲၪဒိၭစဲၪအီၪက့ၪၥူၫယူၭအၥၭလၧမူၭခိၪအဆၧလၩဆၧဖၩဒဲ အဆၧမုၬဆၧလၩအ
လးနီၪလီၫ. ဆၧပဲၩခံွၬယူၭဆၧအၧၩလၧမူၭခိၪဘၩမုးနီၪမွဲယွၩအဆၧဘိၪအ့ၬ. အဝ့ၫၥံၪနၫဆါဒၪလ့ၬၥ့ၪ
ယၫလၩထဲၩအၥၭလၧလကၨၭဘၪဒဲလၧမူၭခိၪဘၩမုးဘၪအကီၠၩ ဘၪဆၧနၪစဲၪထၪခံွၬအဝ့ၫၥံၪလခီၫလီၫ. 
ယွၩအဆၧစီၩဆၧမၩဒဲအဆၧလၩဆၧဖၩယီၩနီၪ ကဲၪထၪမ့ၪလၧအမိအၪခံွၭအဝ့ၫၥံၪလီၫ. ဆၧထိးထဲၩ
တၩထဲၩကဆါလဂၩအမံၩနီၪ, ဒၪဘၪဝ့ၫလဘၧၫဘၪနီၪ, ဘဲၫၥိၭဆၧမိဘၪမၩဘံၭမၩဘၧၩအဝ့ၫၥံၪတၭ, 
အဲၪဒိၭထီးဆၧၩဆၧဂၭဂီၩနီၪလီၫ. 
 ပဝ့ၫဒၪၥံၪလဖၪ, လၧပဂဲးပဘၭဒၪပဝ့ၫနီၪ, ဘဲၫၥိၭပကဖီၩဖျၭထၪလၧဆၧဒဲၩဘၭဖၧၩယီၩနီၪ, 
ပမၩၥ့ၪအ့ၬ, ၦၥုၪၦၥၭယီၩလၧၫဎွၩဒဲလၧဆၧအၧၩဆၧၥၫတၭ, ၦအၪလဲၩခံွၬလၥ့ၪဘၪလီၫ. “မွဲပလၫဒုၭဂဲၫ
ထၪဆၧအဆံၫလၧဆၧလဆံၫဘၪအဖၧၩနီၪ, မိၥ့ၪလဂၩလဲၪ, အီၪနးဂၩအ့ၬ.” (ယိဘၭ ၁၄း၄) “အဂဲး
ဘဲၫယီၩ ဆၧဖံၭဆၧယၪအဆၧဆီၫမီၪနီၪထၪဒုၪဒၩယွၩလီၫ. အဂဲးဘဲၫယီၩလခိၭနၪဘၪယွၩအဆၧမၪလူၬ
တၫ, မွဲအခိၭနၪဝ့ၫလၥ့ၪဘၪအဂဲးလီၫ.” (ရိမၫ ၈း၇) လၧဆၧလးယီၩ, ဆၧၥီၪလိၪနဲၪလိၪ, ဆၧကိၪၥ့ၪ
မွဲဂ့ၩ, ဆၧမၩဂ့ၩထၪထဲၩတခ့ၭပဝၭမွဲဂ့ၩ, ဆၧအဲၪဒိၭကျၬစၧၭအဆၧမၩလဖၪမွဲဂ့ၩနီၪ, အစီၩအမၩအီၪ
အ့ၬ. အၪလဲၩခံွၬၦၡၩအၥၭလၥ့ၪဘၪ, မၩဆံၫထၪထဲၩပၥၭလၥ့ၪဘၪလီၫ. အ့ၪမွဲလခီၫခၪဖျၪလၧဎရံၬက
ဆါလဂၩဒၪနီၪ, မၩၥၫထၪထဲၩပၧၩဒဲအၪလဲၩထၪခံွၬပၧၩၥ့ၪလီၫ. ခၪဖျၪဒၪလၧကဆါအခိးအတၩလမံၩဒၪ
နီၪ, ဒုၭမၧၩထၪဂဲၩထၪထဲၩနးၥၭလၧအၥံၫနီၪၥ့ၪလီၫ. ကဆါဎရံၬနီၪ ကကၭထဲၩမီၪထဲၩပၧၩလၧဖါကဆါ
အဆၧဆံၫဆၧဎံၪအဖၧၩနီၪလီၫ. 
 ဆၧထိးထဲၩတၩထဲၩကဆါစံၭဝ့ၫ, “ၦၡၩနီၪလအီၪဖျၪဘၪဝ့ၫနးဖၧၫဒီၭတၭ” (ယီဟၫ ၃း၃) 
“အ့ၪလဒိၪနထဲၩဘၪၥၭအၥၫဒဲဆၧအီၪမၧၫအၥၫဘၪ, အ့ၪလအီၪဖျၪထဲၩဘၪနးဖၧၫဒီၭဘၪနီၪ, မွဲအဒၪ
ဘၪယွၩအဘၩအမုးၥ့ၪအ့ၬ.” (ယီဟၫ ၃း၃) ဆၧလၧၦၡၩယီၩမွဲဂၪခိၪဖိၪ, မွဲဆၧဒဲၩဘၭဖိၪအကီၠၩတၭ, 
လၧပဂးပဘၭဒၪပဝ့ၫပမၩလၧၫဎွၩထၪထဲၩၥ့ၪ, ၦဆၧဆီၫမီၪဆၧယီၩနီၪ, မွဲဆၧအၪလီၫလၩဒၪပၥၭလီၫ. 

“အဂဲးဘဲၫယီၩ, အ့ၪလမွဲဘၪၦၡၩအၥၭအီၪ, လၧအဖၧၩနီၪ, မွဲပလၫၥ့ၪယၫဆၧဘၪဆဲၫလၧၦၡၩလဂၩ
လဲၪ. ဘဲၫနီၪအၥိၭဆ့, ဆၧလၧအဘၪဆဲၫလၧယွၩလဖၪနီၪ, အ့ၪလမွဲဘၪလၧယွၩအၥၭမုနီၪ, ၦၥ့ၪ
ယၫၥ့ၪနးဂၪအ့ၬ.” (၁ကီ၂း၁၁) “ယစံၭနၥံၪယီၩနၥံၪဘၪအီၪဖျၪနးဖၧၫဒီးတၭ, ထီးဆီၫမီၪလၩလၭလၧ
နၥံၪအၥၭလဂ့ၩ.” (ယီဟၫ ၃း၇) ဆၧဘၪဆဲၫလၧဎရံၬကဆါအဂဲးနီၪစံၭဝ့ၫ, “ဆၧမၧၫအီၪဝ့ၫလၧအ
ဖၧၩနီၪ, ဒဲဆၧမၧၫနီၪမွဲၦၡၩအဆၧဖၩလီၫ.” (ယီဟၫ ၁း၄) “ဆၧထိးထဲၩတၩထဲၩလၧၦဂူၫဂၩအဖၧၩနီၪ
လအီၪဘၪဝ့ၫနးဂၩနီၪ, အဂဲးဘဲၫယီၩဆၧဖ့ၪလၫအမံၩဂူၫဂၩလၧၦၡၩအကျၩလၧမူၭခိၪအဖၫလၬ. လၧၦ
ဘၪထီၩလၧဆၧထိးထဲၩတၩထဲၩလၧအဖၧၩနးဂၩအ့ၬ.” (မၩ၄း၁၂) ဆၧကွၭအၥၭဘဲၩနီၪၥိၭလီၫ. 
 အၪနၥ့ၪယၫဒၪ, ယွၩအဆၧအဲၪအဆၧဂ့ၩဆၧဘွၩ, အခိးအတၩ, ယၫၥုၪယၫၥၭဆၧၥ့ၪဘဲၫဖါ
လဂၩနီၪ လၧၫဎွၩဒံၭအ့ၬ. ယွၩအဆၧစီၪဆၧမၩဒဲအဆၧမၪလူၬနီၪ နဲၪဖျၪထၪအဆၧကိၪၥ့ၪကိၪဘၪဒဲ
အဆၧတီၩဆၧလီၩနီၪအ့ၪပၥ့ၪယၫနၪၥ့ၪလါနၫဂ့ၩ လၧၫထၪဎွၩထၪဒံၭအ့ၬ. “ယအုၩလၩလၧဆၧမၪလူၬမွဲ
ဆၧဂ့ၩဆၧဘွၩလီၫ.” (ရိမၫ ၇း၁၆) စပီလူၩစံၭဝ့ၫဒၪဆၧမၩအၥၭလဖၪယီၩအဝ့ၫဒၪၥ့ၪယၫဝ့ၩဂ့ၩဂ့ၩလ့ၬ
လီၫ. “မၩအၥၭဘဲၫနီၪတၭ ဆၧမၪလူၬနီၪမွဲအဆံၫဎံၪဝ့ၫ, ဆၧအလူအထၫနီၪမွဲအဆံၫအဎ့ၪဒဲအတီၩအ
လီၩအဂ့ၩအဘွၩလီၫ. “လါနၫဂ့ၩထီးမွဲအဝ့ၫဘၪဆၧၡၪဆၧနၭ, ၥုၪဂၭဂီၩၥၭဂၭဂီၩအထီနီၪ, စံၭဝ့ၫ, 
“အ့ၪမွဲယဝ့ၫဒၪယီၩ ယဘၪဆဲၫလၧဆၧဖံၭဆၧယၪတၭ, ယဘၪဆၧအၪဆၫခံွၬလၧဆၧဒဲၩဘၭအစူၪဖၧၩ
လီၫ.” (ရိမၫ ၇း၁၂, ၁၄) အဝ့ၫဒၪအဲၪဒိၭဆၧဆံၫဆၧဎံၪဆၧတီၩဆၧလီၩလါနၫဂ့ၩအဝ့ၫနၫဆါဒၪနီၪ 
အဂဲးအဘၭလအီၪဘၪ.“ၦၡၪဖိၪယၬဖိၪယၧၩယီၩဧ့, မွဲပလၫမိမၩဖီၩမၩဖျၭယၧၩလၧမိၡါယီၩအဆၧၥံၫ
လဂၩလဲၪ.” (ရိမၫ ၇း၂၄)လၧဆၧလးကိၭစီၪဒ့ၭလၧဆိၩကိၭဆိၩဒ့ၭၥၭမုၥံၪအီၪဒဲ လၧဆၧအံွၪဆၧယိၭ
ဎၧၩလဖၪကိၭၡါထၪဝ့ၫတၭ, လၧအဝ့ၫၥံၪအဂး “ယွၩအၥိၪဖိၪလၧအဆိၬနခံွၬၦဂၪခိၪဖိၪအဆၧဒဲၩဘၭ
နီၪ, ယိခွါဆံၭ.” (ယီဟၫ ၁း၂၉) 
 ယွၩအၥၭမုယီၩဒုၭနဲၪဖျၪထၪဝ့ၫလၧဆၧဂဲးဒီၩယီၩ, ဒဲဘဲၫၥိၭပကဖီၩဖျၭထၪလၧဆၧဒဲၩဘၭ
အဆၧအံွၪဆၧယိၭဎၧၫယီၩ, ၥၭအဆၧဆိၫနဘၪၥံၪအဂးလီၩဖျၪထၪအ့ၪဝ့ၫပျၩဂ့ၩမၬလ့ၬလီၫ. ပဒၪဘၪ
လၧလံၬဆံၫဎံၪဖၧၩဆၧဂဲးဒီၩလဖၪအီၪအၪမၬလီၫ. ထီးမွဲစယၫကူၭ, အၪလီၫမၩနဝဲၡါအလးလၧအဝဲခွၫစ
အံစၭအအီၪနီၪ ဂီၩစဲၪထၪခံွၬလၧအဖါအဂံၪနီၪလီၫ. ထီးမွဲအဝ့ၫၥ့ၪယၫလၧအမၩယူၭဆၧဒဲၩဘၭဘၪအီၪ
ယဲၩလၧအဖါတၭ, အဆၧဒဲၩဘၭအဆၧအံွၪဆၧယိၭယီၩလၧအဝ့ၫအဂးနီၪဎၧၫဒိၪမၬလီၫ. ဘၪအီၪလၩဖၬ
လၧဂံၪဒဲထံၩၥိၭလၧအအဲၪဘၪဝ့ၫၥံၪနီၪ, မၩခိမၩဝီၩယူၭအဝ့ၫအၥၭ, ထီးဒၪလ့ၬၥ့ၪယၫဝ့ၫလၧဆၧဒဲၩဘၭ
ယီၩမၩယဲၩထၪအဝ့ၫလၧဖါကဆါယွၩနီၪလီၫ. လၧအဝ့ၫအဆၧဒဲၩဘၭနီၪအကီၠၩ ၥ့ၪယၫဝ့ၫလၧယွၩအီၪ
က့ၪခံွၭၡိၬခံွၬအဝ့ၫယူၭနီၪလီၫ. အဆၧခဲၫကံၭအၪယိၫဆၧ, ထီးဒၪလ့ၬလၧဆၧၥၭဂၭဂီၩအဖၧၩအဝ့ၫမံၫနၩ
လၩလၧဂၪခိၪဖံၭကျၩနီၪလီၫ. ထီးနီၪတၭအဝ့ၫယိခ့ၬဝၭဝၭဒၪဘၪခိၪလီၩထိၩချၬၥံၪ, ဒဲယိထၪလၧမူၭခိၪဒၪ
ဘၪၡၪၥံၪလၩၥံၪလၧမူၭခိၪနီၪလီၫ. ထီးနီၪတၭအဝ့ၩမံၫမၪတၭအၪမံၩမးဆၧလီၫ. လၧအဆၧအၪမံၫမးဖၧၩ

နီၪဒၪဘၪဝ့ၫဎၫဖၭထီၫလဘီၩအီၪဖျၪထၪဝ့ၫ, ခီၫလၧအဝ့ၫအီၪဆၧလးဂၪခိၪနီၪ, ဘီၩထၪအၥၭအခံၫထိၭ
နီၪထီၩစိၩလၧမူၭခိၪလီၫ. လၧဎၫအလီၩနီၪယွၩအၥီၫလဖၪလ့ၩထၪဂဲၫထဲၩလ့ၩထၪဂဲၫထဲၩ, လဲးလီၩဝ့ၫဒၪ
လီၫ. ထီးနီၪတၭအဝ့ၫဒၪဘၪလၧဆၧလးထီၫယွၩအလၩအဖၩအီၪဖျၪထၪဝ့ၫနီၪ, ဒုၭမံၫၥုၪမံၫၥၭအဝ့ၫနီၪ
လီၫ. လၧအဆၧၥၭဂၭဂီၩအဘိၩဘၭနီၪ, နါဂၫဘၪယွၩအလူအီၪလၧၫဎွၩဒဲလၧဆၧၥၭထိၬနီၪလီၫ. လၧ
အဝ့ၫအဆၧဒဲၩဘၭအကီၠၩနီၪ မၩယဲၩထၪခံွၬယူၭအဝ့ၫလၧကဆါယွၩလါနၫဂ့ၩ, ဘဲၫနဲၪယီၩဒၪဘၪဝ့ၫ
လၧကဆါယွၩနီၪ, ဖံၭၥိၭလိၬထဲၩအဝ့ၫ,မၩဘၪလိၭထဲၩအဝ့ၫနီၪ, ထီၩလဘီၩယီၩ,မွဲအဘၪဆၧဒီၩလၩဝ့ၫ
လၧကဆါဎရံၬနီၪလီၫ. 
 ထီးမွဲကဆါဎရံၬချၩဆၧလၧအထံၩဖျစနၥၫနအလၭနီၪ, “စံၭဝ့ၫဒၪ, နၥံၪမိဒၪဘၪမူၭခိၪဝဲထၪ
အၥၭတၭ, ယွၩအၥီၫလဖၪဂဲၫလၩထဲၩထၪဝ့ၫလၧၦၡၩအဖိၪခွၫအလီၩလီၫ.” (ယီဟၫ ၁း၅၁) ဆၧအ
ဂဲးဒီၩယီၩမွဲကဆါဒုၭနဲၪလၩအၥၭဒၪနီၪလီၫ. ဆၧလၨၪခၪဖၬယွၩအဆၧမၪလူၬဒဲဆၧဖီၭလဲွၩဖီၭပၠၫနီၪ ထုၭ
ယဲၩထၪခံွၬပၧၩလၧကဆါယွၩနီၪလီၫ. လၧဆၧနီၪအကီၠၩတၭဂၪခိၪမွဲဆၧဒဲၩဘၭ, မူၭခိၪမွဲဆၧဆံၫဆၧဎံၪ
နီၪလၩဖၬယဲၩယိၬလ့ၬလီၫ. မူၭခိၪဒဲဂၪခိၪအဘူၭဆၧၩနီၪ, ထိၩချၬယဲၩယိၬအီၪဝ့ၫဒၪတၭထီးဒၪလ့ၬလၧပ
ဂဲးပဘၪဒၪပဝ့ၫၦခၪဂၬလနၥ့ၪဘၪလီၫ. လါနၫဂ့ၩခၫဖျၫလၧပကဆါယ့ၫၡၬဎရံၬနီၪ, မူၭခိၪဒဲဂၪခိၪယီၩ
ဘၪဆၧမၩဘၪလၩဎိၭထဲၩဝ့ၫဒၪလီၫ. မူၭခိၪအၥီၫလၧအလ့ၩဆိၬယူၭယွၩအဆၧၥၭထိၬပရၧၫလဖၪနီၪ, ခၫ
ဖျၫလၧကဆါဎရံၬနီၪ အဝ့ၫၥံၪဖံၭၥိၭမၩဎုၬထဲၩဆၧလၧၦၡၩၥံၪနီၪလီၫ. လၧဆၧဒဲၩဘၭယီၩအကီၠၩဒုၭကဲၪ
ထၪထိၩချၬယိလ့ၬယီၩ, လၧဎရံၬအဆၧတီၩဆၧလီၩအကီၠၩဘဲၫၥိၭၦလ့ၩခၫဖျၫကနၥ့ၪအဂးနီၪ, ဘီၩန
အ့ၪယူၭပၧၩထီၩဖၭထီၫလဘီၩယူၭလီၫ. ၦၡၩလၧအလၩထ့ၬခံွၭလၧဆၧဒဲဘၭအဂၪခိၪယီၩနီၪအဂဲးဆါ
ဝ့ၫ, ထီးဒၪလ့ၬဆၧဒိၭနဲၩထၪအၥၭအလးလအီၪဘၪယီၩနီၪ, ဘဲၫၥိၭလထီၩဘၪလၧဆၧဂၭဂီၩလဂ့ၩနီၪ, 
ကဆါဎရံၬဖ့ၪလၫမၩအၥၭလၧအဆၧထီၩဆၧမၩလၧကမၩဘၪလၧဎိၭထဲၩဆၧလၧဖါကဆါယွၩနီၪလီၫ. 
 လၧဆၧဒဲၩဘၭဖိၪၥံၪအဂး ကဆါယွၩဖ့ၪလၩထဲၩဆၧယိလါဘဲၫၥိၭထီးအလထီၩဘၪလၧဆၧ
ဂၭဂီၩလဂ့ၩနီၪလီၫ. ထီးဒၪလ့ၬကဆါယွၩဖ့ၪလၫမၩဆၧၩယူၭအဝ့ၫၥံၪဘဲၫၥိၭကဒိၪထၪထီၫထၪအဂးယွၩ
အၥၭအီၪလါနၫဂ့ၩ, အ့ၪၦၥၭလအီၪဘၪ, အ့ၪၦလၧအဲၪဒိၭခိၭနၪဘၪအဝ့ၪနီၪ, ၦဆၧကိၪဆၧတဲၩဒဲၦ
ဆၧကျၩစၨၭၥံၪလဖၪနီၪ ကကဲၪထ့ၪဒၪဆၧပျၩပျၩလီၫ. ၦဆၧဒိၭနဲၩလၩဒၪပၥၭ, ၦဆၧကျၩစၨၭမၩဂ့ၩထၪ
ထဲၩလၩဒၪပၥၭ, ဆၧခိးဂဲးခိးဘၭထီးအလူၬနီၪ မွဲဒၪဆၧပျၩပျၩလီၫ. အဂဲးဘဲၫယီၩ “ကယဲဆၧဖ့ၪလၫ
အဂ့ၩအဘွၩ, ဒဲကယဲဆၧဖ့ၪလၫလၧအလၧၫအဎွၩလမံၩလါလါနီၪ ဂဲၫလၩဝ့ၫလၧဆၧဖၩအဖါအအီၪ
လၧထၭလခီၫနီၪလီၫ.” (ယ့မံၭ ၁း၁၇) အ့ၪလမွဲဘၪလၧဖါကဆါယွၩအအီၪဘၪနီၪ, ဆၧအဂ့ၩအဘွၩ
အတီၩအလီၩလၧဆၧလးဂူၫဂၩနီၪပဒိၭနဘၪၥ့ၪအ့ၬ. လၧဆၧနီၪအကီၠၩတၭ, ဘဲၫၥိၭပကထီၩလၧဖါ
အအီၪနီၪဖၧၩၥၭအီၪဒၪလဘီၩ, မွဲဒၪဆၧလမံၩခၫဖျၫလၧဎရံၬကဆါနီၪလီၫ. “ယ့ၫၡၬစံၭဆၧၫဝ့ၫ, ယဝ့ၫ

ဒၪယီၩယမွဲဖၧၩၥၭ, ဒဲဆၧမွဲဆၧတီၩ, ဒဲဆၧမၧၫလီၫ. အ့ၪလမွဲဘၪလၧယၧၩယီၩ ၦထီၩလၧဖါအအီၪနး
ဂၩအ့ၬ.” (ယီဟၫ ၁၄း၆) 
 ယွၩအၥၭအီၩဒၫတၡါလၧအဖိၪအလံၩလၧအမွဲဆၧဒဲၩဘၭဖိၪအဲၪဘၪဝ့ၫတၡါၡါ, အဆၧအဲၪ
နီၪအၧၩနဲၪဒံၭဆၧၥံၫအဆၧဂဲးဆီၪနီၪဒၭလီၫ. လၧအဖ့ၪလၫလၩအဖိၪခွၫလဂၩဒၪ ဘဲၫၥိၭကဂဲၫလၩထိးၥံၫ
အၥၭလၧပဂးယီၩနီၪ, မွဲဆၧအခိးအတၩလမံၩဒၪလူၫလၩဂါလၩအ့ၪပၧၩကယဲမူၭခိၪအဆၧထီးအလူၬ
နီၪလီၫ. ဆၧထိးထဲၩတၩထဲၩကဆါအဆၧအီၪမၧၫ, အဆၧထိးၥံၫယူၭအၥၭဒဲအဆၧအၪကံၩအၪယၫ
ဆၧဘဲၫၦလုဆၧအခိၪလဂၩအၥိၭ, လၧမူၭခိၪအၥီၫအဆၧဖံၭဆၧမၩအဂး, ၥၭမုဆံၫဎံၪအၪကံၩအၪယၩ
ဆၧ, ဒဲကယဲမူၭခိၪဖိၪၥံၪအဆၧၥုၪအီၪၥၭအီၪနီၪ မၩဎုၬဆၧလၧဆၧထိးထဲၩတၩထဲၩဆၧလၧပဂးလီၫ. 
 လၧဆၧနီၪလဖၪအကီၠၩနီၪ, လၧဆၧဖ့ၪလၫလုထၪလၩအၥၭလၧပဂးယီၩ မွဲဆၧမၩလၧအလၩ
လိလၩလၭဖၭဒိၪလၧပဂးနီၪ မွဲၦကဆီၫမီၪယိထံၫထံၫကျၩကျၩလါဆံၭ. ဖါကဆါယွၩနီၪဘဲၩၥိၪကကိၭ
နထဲၩဆၧဒဲၩဘၭဖိၪလၧအလၩမါၥံၪလဖၪအဂး အၥုၪအီၪၥၭအီၪတၡါၡါနီၪမူၭခိၪနီၪမိဘၪကျၭစၨၭမၩအ
ဒိၪထုၬဆၧလၧပဂးဆံၭဒိၪလဲၪနီၪ အၪဎၬဆီၫမီၪယိလၩထံၭလၩဆ့ၭဆံၭ. ၥၭအဆၧဂဲးဆီၪဒဲကယဲဆၧစီၩ
ဆၧမၩထုၬဒၪလ့ၬကိၪထၪဖၭလၩဒဲမၩဆၧဘဲၫနီၪၥိၭၥ့ၪအ့ၬ. လၧဆၧတီၩဆၧလီၩအဂး ဘဲၫၥိၭပကဒိၭန
ဘၪမူၭခိၪဘၩမုးအဆၧလူဒိၪဎွၩဒိၪအဂး, လၧဆၧဖံၭၥိၭအဂး, လၧဆၧဖံၭၥိၭဎုၬလိၬၥၭဒဲလၧမူၭခိၪ
အၥီၫၥံၪလဖၪအဂးဆၧဖံၭၥိၭလိၬၥၭဒဲလၧဖါကဆါ, ဖိၪကဆါဒဲပကဒိၭနထဲၩဘၪအဆၧအဲၪပၧၩအဂး
နီၪ, ပမိဘၪမၩဒိၪထၪကယဲၦဆၧဂဲးဆၧဘၭအီၪထီးအလူၬနီၪမွဲအ့ၭဧၭ. လၧကယဲဆၧအခိးအတၩလ
ဖၪယီၩနီၪ, ဘဲၫၥိၭပကအဲၪဆၧၪထဲၩကဆါယွၩ, ဒဲၦကဘိၪထၪဘၩထၪထဲၩလၧဆၧၥၭအီၪလၧအ
ဆၧၥၭထိၬပရၫအဆၧမၩအဂးနီၪ, ၦကၨၭဖ့ၪလၫပဂၨၪထၪဒဲမၩဆီၪထၪထဲၩပၥၭကိၭဂၩမွဲအ့ၬဧၪ. 
 လၧဆၧဂဲးနီၪလကၭလၧၩ, လၧဆၧဂဲးအဂၩလမံၩလၧအမွဲကဆါယွၩကဖ့ၪလၫစ့ၩရၫခံွၬဆၧဒဲၩ
ဘၭနီၪ, လအဲၪဒိၭစ့ၩရၫဘၪဝ့ၫလါနၫဂ့ၩ, ဆၧဒဲၩဘၭအလံၩအလဲၫနီၪမိဘၪဖ့ၪလၫထဲၩဝ့ၫ, လခဲၫထုၬနီၪ
လၧဆၧဒဲၩဘၭအဆၧအၧၩဆၧၥၫယီၩမိဘၪမၩဂၩဂီၩဎုၬဒဲလၧမုၪခီၩလဲးနီၪလီၫ. လၧဆၧနီၪအကီၠၩတၭ, 
ထီးပအီၪလၧမုၪခီၩလဲးအစူၪဖၫလၬလဂ့ၩ, အ့ၪမွဲလခီၪစဲၪထၪခံွၬလၧမုၬခီၩလဲးအစူၪဖၧၩနီၪဂီၩ, ဂဲၩထဲၩ
ထဲၩလၧကဆါယွၩအစူၪဆံၫဎံၪအဖၫလၬအဂး, ဆၧဂဲးလဖၪယီၩမွဲအဖ့ၪထုၪၥၭပၧၩနီၪလီၫ. 
 မွဲၦကမီၪဘံၭခံွၬကဆါယွၩအဆၧအဲၪယၫၥၭဆၧအဆၧမၩယီၩနီၪဧၪ. ဆၧဂဲးဒိၪနဲၪဒံၭဆၧမၩ
ဘဲးနီၪၥိၭနီၪမိအီၪၥ့ၪဒံၭဧၪ. မွဲယကကျၩစၧၭအီၪမၧၫလၧယွၩအဆၧအဲၪယၫၥၭအဆၧဖံၭၥိၪလိၬၥၭအဖၧၩ
နီၪလါဆံၭ. 
 ဘဲၫၥိၭပကအၪလဲၩထၪခံွၬပၥၭလၧယွၩအခံးအဂၩ, ပကဖံၭၥိၭဎုၬၥၭလၧမူၭခိၪအၥီၫအဆၧ
ဖံၭဆၧမၩ, ပကမၩဘၪလၩဎိၭထဲၩဒဲဖံၭၥိၪဎုၬထဲၩလၧဖါကဆါယွၩ ဒဲလၧဖိၪကဆါယွၩတၭပကကျၩစၨၭ
မၩဘဲၫယွၩအဆၧကိၪဆၧတဲၩအီၪဝ့ၫအၥိၪနီၪလါဆံၭ. 

ဆၧနီၫယါလၩထဲၩ 

 လၧယွၩအမ့ၬယၩနီၪပကမွဲၦအတီၩအလီၩမိၥ့ၪဘဲၫၥ့ၪလဲၪ. ဆၧဒဲၩဘၭဖိၪလဂၩတီၩလီၩမိၥ့ၪ
ဘဲၫၥ့ၪလဲၪ. ခၪဖျၪဒၪမွဲနလၧဆၧနဲၩယ့ၫၡၬဎရံၬအကီၠၩနီၪ ၦမၩဘၪလိၪထဲၩဆၧလၧဖါကဆါယွၩတၭ, 
ၦဆံၫဎံၪထၪၥ့ၪလီၫ.ထီးလၧဘိၪယဲဆံၫအမုနံၩအိၩ, ထံၩဖျဖိၪၥံၪလဖၪၥ့ၪယၫလၩထဲၩအဆၧဂဲးဆါဘၩ
ဆါအကီၠၩတၭ, အၪစၪလၩထဲၩအၥၭ, “မွဲပမိမၩဆၧနီၪလဲၪ.” (မၩဆၧ၂း၃၇) ဘဲၫနီၪၥိၭမုဆၧလနံၩ
ယီၩၦၡၩအၪဂၩအၪစံၪဆၧဘဲးဆၧအၪစံၪဆၧအၥိၭနီၪဆ့လီၫ. ထီးနီၪတၭ, စပံတၧၫစံၭဆၧၫဆၧဘဲၫ
ယီၩၥိၭ, “နၪထၪနီၫယါလၩထဲၩနၥံၪအၥၭဆံၭ” ဆၧစံၭဆၧၫယီၩမွဲဆၧဂဲးအခၪထံၭလမံၩနီၪလီၫ. 
(မၩဆၧ၂း၃၈) “ထီးနီၪလခဲၫထဲၩလယံၬလမီၭဘၪနီၪ,အဝ့ၫစံၭဒီၭလၧဆၧချၩဘဲၫယီၩၥိၭ, နီၫယါလၩ
ထဲၩနၥံၪအၥၭတၬ,ကၠၪလီၩထဲၩနၥံၪအၥၭဆံၭ.” (မၩဆၧ၃း၂၀) 
 ဆၧနီၫယါလၩထဲၩၥၭတၡါၡါနီၪ, မွဲမိဘၪၥၭအုၭလၩထဲၩလၧဆၧဒဲၩဘၭလၧၦဂဲၫထဲၩမၩလၨၪ
ခၪဖၬဘၪဝ့ၫ, လကၭလၧၩလယၫလခီၫအထီနီၪ, ပမိဘၪဂၭဎ့ၬ, စဲၪဒၪခံွၬဆၧဒဲၩဘၭနီၪလီၫ. အ့ၪၦလၥ့ၪ
ယၪဘၪဆၧဒဲၩဘၭနီၪအၧၩဝ့ၫၥၫဝ့ၫဆံၭအၪလဲၪဘၪနီၪ, မွဲပကစဲၪပဲၩခံွၬၡိၭခံွၬအ့ၬ. ထီးမွဲပၥၭယီၩအ့ၪၦ
လၧစဲၪခံွၬၡိၭခံွၬဘၪဆၧဒဲၩဘၭဘၪနီၪ, ၦဆၧအီၪမၧၩယီၩအၪလဲၩထၪခံွၬမွဲမိၥ့ၪအ့ၬလီၫ. 

 ဆၧနီၫယါလၩထဲၩၥၭအမွဲအတီၩနီၪ, ၦၡၩလၥ့ၪယၫဘၪအီၪအၪမၬလီၫ. လၧအမၩဘၪယူၭ
ဆၧဒဲၩဘၭအကီၠၩနီၪ, ၥၭမဲၪလၩထဲၩအၥၭခဲၫကံၭအၪယိၫဆၧဆၧကၪဆၧဂဲၩကလၩဘၪလၧအဝ့ၫၥံၪအ
လီၩအကီၠၩတၭ, နီၫယါလၩထဲၩအၥၭလီၫ. ဆၧနီၫယါလၩထဲၩၥၭဘဲၫနီၪၥိၭနီၪမွဲဆၧနီၫယါထဲၩၥၭအတီၩ
အလီၩအ့ၬ. ဆၧနီၫယါလၩထဲၩၥၭလၧအဖၩခိၪလီၫလၧအဆၧဒဲၩဘၭအကီၠၩမွဲဒၪဆၧဂၪအုၩဂၪထိၬလီၫ. 
လါနၫဂ့ၩဆၧအၪလဲၩထၪၥၭမွဲအ့ၬ. လၧအဆၧကၪဆၧဂဲၩအကီၠၩနီၪ မွဲဒၪဆၧဂၪအုၩဂၪထိၬလီၫ. စအံစီၫ
လဂၩလနလၧၩဘၪဝဲၡါအလးအကီၠၩၥၭအုၭတၭ, နီၫယါလၩအၥၭလီၫ.ထီးမွဲမူၭခိၪအၥီၫအီၪက့ၪပဒၩ
အဝံၫလၧဖၧၩၥၭမုနီၪယၧၩထၪဎ့ၬလၧအဝ့ၫအဖၩခိၪနီၫ အကီၠၩၥၭမဲၪလၩအၥၭနီၪ, စဘၫလၫနီၫယါလၩ
အၥၭလီၫ. ထီးမွဲယုဒၫလဂၩအၪဆၧလၩခံွၬအကဆါလၧစံၩအယၪ(၃၀)နီၪဂီၩ, အကဆါဘၪၥံၫဝ့ၫလၧ
ထုၪစူၪယၫလီၩနီၪအကီၠၩနီၪယါလၩထဲၩအၥၭဂီၩမၩၥံၫလၩထဲၩအၥၭလီၫ. ၦၥၧၫဂၩလူၬယီၩအဆၧနီၫယါ
လၩထဲၩအၥၭယီၩဆၧနီၫယါလၩထဲၩၥၭအတီၩအလီၩမွဲအ့ၬ. အဝ့ၫၥံၪၥ့ၪယၫလၩထဲၩအဆၧမၪလါနၫဂ့ၩ
ကၠၪထဲၩအၥၭလၧဆၧဒဲၩဘၭဂီၩအ့ၪလဲၩထၪခံွၬအၥၭအ့ၬ. စယုဒၫလဂၩလချၭမၩၥံၫလၩထဲၩအၥၭ 
(စၨၩၥံၫလၩအၥၭ) ဒံၭဘၪနီၪစံၭဆၧချၩလၧအီၪဒဲလၧဆၧနီၫယါလၩထဲၩအၥၭဘဲၫယီၩၥိၫ. “မွဲယဖ့ၪလၫ
ခံွၬဆၧအၥံွၪလၧအဆၧဒဲၩဘၭလအီၪဘၪတၭ, ယမၩဘၪမၪယူၭဆၧယူၭ.” (မၭၥုၫ၂၇း၄) 
 မွဲလၧအဆၧဒဲၩဘၭအကီၠၩမိဘၪထိးဘၪဆၧစ့ၩရၫစၪ, ၥၭမဲၪလၩထဲၩအၥၭတၭ,အုၩလၩအီၪ
လၩထဲၩအဆၧဘၪမၪနီၪလီၫ. ဆၧစံၪရၫစၪမိလၩဘၪလၧအဝ့ၫအလီၩအကီၠၩၥၭမဲၪလၩထဲၩအၥၭနီၪလီၫ. 
လါနၫဂ့ၩမွဲလၧအဝ့ၫမီၪဘံၭခံွၬၦဆံၫဎံၪလဂၩ,လၧဆၧဒဲၩဘၭလအီၪဘၪ, ၦအံၩစရ့ၩလၭဖိၪၥံၪအကဆါ
ယွၩအဖိၪခွၫလဂၩအကီၠၩနီၪ နီၫယါလၩထဲၩအၥၭလမွဲဘၪ, ဒဲမွဲအစၨၩၥံၫလၩထဲၩအၥၭအကီၠၩနီၪလီၫ. 
ထီးမွဲစဎွၩဖၫရိၫလဂၩဆၧၫယၩဘၪယွၩအဆၧစ့ၩရၫဆၧ, ဆၧၡၪဆၧနၭလၩဘၪလၧခးအံဇံၭဖၧၩနီၪ, 
အဝ့ၫနီၫယါလၩအၥၭ, အုၩလၩအီၪလၩထဲၩအဆၧဒဲၩဘၭလဖၪလီၫ. ထီးမွဲကဆါယွၩဒုၭအီၪပထုၬခံွၬ
အဆၧစ့ၩရၫဆၧနီၪ လၧခးအံဇံၭဖၧၩနီၪဂီၩအလးခဲၫနီၪ, အဝ့ၫမၩနီၩထဲၩအၥၭတၭ, ထၪဒုၪဒၩထဲၩက
ဆါယွၩနီၪလီၫ. ဆၧယီၩမွဲဒၪအဝ့ၫခဲၫကံၭမိဘၪထိးဘၪဆၧၡၪဆၧနၭအကီၠၩ ၥၭမဲၪဆၧတၭနီၫယါလၩ
အၥၭလီၫ. ဆၧနီၫယါလၩထဲၩၥၭအတီၩအလီၩမွဲအ့ၬ. 
 လါနၫဂ့ၩထီးမွဲကဆါယွၩအၥၭမုနီၪ, အ့ၪအၪလဲၩခံွၬပၥၭတၡါၡါနီၪ, ဆၧမၧၫထၪဂဲၩထၪထဲၩ
ကအီၪထၪလၧပဖၧၩတၭ, ပကၥ့ၪယၫအၪနၩဖၬဆၧနီၫယါလၩထဲၩအတီၩအလီၩအမွဲအတီၩနီၪလီၫ. မူၭ
ခိၪဂၪခိၪကဆါအဆၧပၧၩဆၧပၭအဝံခၪထံၭလၧအမွဲဆၧမၪလူၬအဆၧဆံၫဆၧဎံၫယီၩၦမွဲဆၧဒဲၩဘၭဖိၪ
လဂၩကၥ့ၪယၫနၪၥ့ၪထဲၩဂ့ၩဂ့ၩလ့ၬလီၫ. “ဆၧအဖၩလၩထံးလၩဆ့ၭနီၪ မွဲဆၧလၧအဒုၭဖၩထၪ က
ယဲၦၡၩလၧအဂဲၫနုၬထၪလၧဂၪခိၪချၫယီၩကိၭဂၩဒ့ၭလီၫ.” (ယီဟၫ ၁း၉) ထီးနီၪတၭၥၭမုယီၩၥ့ၪယၫ
ထဲၩဆၧဒဲၩဘၭအဂဲးအကီၠၩနီၪဂ့ၩဘၪစဲၪလီၫ. ဆၧဒဲၩဘၭဖိၪယီၩၥ့ၪယၫထဲၩကဆါယွၩအဆၧတီၩဆၧ
လီၩနီၪဂီၩအၪဎၬလၩထဲၩအၥၭလၧအမွဲဆၧဒဲၩဘၭဖိၪတၭ, မွဲလၧအဝ့ၫလဆံၫလဎံၪဘၪအကီၠၩမိဘၪၥုၭ

16

ဆၧအဲၪအဒိၪထုၬ



ဘူၭထဲၩအၥၭလၧယွၩအမ့ၬယၫနီၪၥၭမဲၪခဲၫကံၭအၪယိၪလၩထဲၩအၥၭနီၪလီၫ. ဘဲၫနဲၪယီၩအဝ့ၫၥ့ၪယၫ
လၩထဲၩယွၩအဆၧအဲၪ, အဆၧဆံၫဆၧဎံၪအဎံၪအလၩ, အဆၧမုၬလၩၥၭဎွံၪနီၪၥ့ၪယၫလၩထဲၩဝ့ၫတၭ, 
ဆံၫဎံၪထၪဝ့ၫ, မၩဘၪလိၪထဲၩဆၧလၧမူၭခိၪကဆါလဂၩ, ၥုၪအီၪၥၭအီၪလၧအမိဖံၭၥိၭလိၬၥၭထဲၩလၧ
အဝ့ၫနီၪလီၫ. 
 ထီးမွဲစဒၫဝံၭမၩယူၭဆၧဒဲၩဘၭဂီၩ,အၪကံၩဘၩဆိၪဖၪဆၧလၧကဆါယွၩအအီၪလီၫ. လၧ
အဆၧအၪကံၩဘၩဆိၪဖၪဆၧအဖၧၩနီၪ, ဒုၭနဲၩဖျၪထၪဝ့ၫအဆၧၥုၪအုၭၥၭအုၭလၧအမၩဆၧဒဲၩဘၭနီၪ
အကီၠၩလီၫ. အဆၧနီၫယါလၩထဲၩၥၭယီၩမွဲအဒုၭနဲၪအဆၧၥၭအုၭတၡါလီၫ. လၧအဆၧအၪကံၩဘၩ
ဆိၪဖၪအဖၧၩနီၪ, ဘဲၫၥိၭကဘၪထိးဘၪဆၧစ့ၩရၫအၧၩအၧၩၥၫၥၫလဂ့ၩ, အဂးနီၪ, အဆၧကိၪထၪဖၭ
လၩအီၪအ့ၬ. ဘဲၫၥိၭကဖီၩဖျၭထၪလၧဆၧဒဲၩဘၭအဆၧစ့ၩရၫလဂ့ၩနီၪအၪကံၩဝ့ၫဆ့ၭအံၬ. စဎွၩစဒၫဝံၭ, 
ၥ့ၪယၫလၩထဲၩဝ့ၫအဆၧဒဲၩဘၭလၧအလၨၪခၪဖၬဝ့ၫယီၩနီၪဎိၩဝ့ၫဒိၪဝ့ၫဆံၭအၪလဲၪနီၪၥ့ၪယၫဝ့ၫလီၫ. ထီး
နီၪတၭၥ့ၪယၫမ့ၬလဲၩခံွၬဆၧဒဲၩဘၭအဆၧဘၪၥၭလိၪၥံၪယီၩနီၪလီၫ. လၧဆၧနီၪအကီၠၩတၭ, အဝ့ၫအဲၪဒိၭ, 
ဒိၭနဘၪထဲၩဆၧဖျါ ခံွၬလကၭလၧၩ ,ဘဲၫၥိၭအၥုၪအၥၭယီၩကဆံၫထၪထဲၩအဂးအၪကံၩဝ့ၫဒၪလီၫ . 
လၧဆၧနီၪအကီၠၩတၭ, အဝ့ၫဒိၭနဘၪထဲၩဆၧဆံၫဆၧဎံၪအဆၧၥၭထိၬ, ဆၧဖံၭၥိၭလိၬထဲၩၥၭအဂးနီၪ
အဲၪဒိၭဝ့ၫဒၪလီၫ. လၧဆၧနီၪအကီၠၩတၭ, လၧအဝ့ၫအၥၭခံၭဖၧၩနီၪ, ဆၧအၪကံၩဘၩဆိၪဖၪဘဲၫယီၩၥိၭ
နီၪအီၪဖျၪထၪဝ့ၫဒၪလီၫ. 
 “ၦလၧအဆၧမၪဖျါယူၭ, လၧအဆၧဒဲၩဘၭဘၪဆၧချၬဘံၭယူၭနီၪ, ဘၪဆိၪဂ့ၩဝ့ၫလီၫ. ၦလၧ
ယဟိဝၩလအီၪက့ၪဘၪဆၧအၧၩလၧအလီၩ, ဒဲအၪလီၫဆၧလအီၪဘၪလၧအၥၭခံဖၧၩနီၪ, ဘၪဆိၪဂ့ၩဝ့ၫ
လီၫ.” (အၪအူၭ ၃၂း၁-၂) 
 “ယွၩဧ့, ယၫၥုၪယၫၥၭယၧၩဘဲၫနဆၧအဲၪအခိးအတၩအၥိၭနီၪဆံၭ. ဘဲၫနယၫၥၭဆၧအၪလ့ၬ
အၥိၭနီၪကဲွၪဖျါခံွၬယဆၧမၪလဖၪဆံၭ. ၥူၫဝၭခံွၬယၧၩလၧယဆၧအၧၩအကီၠၩဆံၫဆံၫဆံၭ. တၭမၩဆံၫ
ထၪယၧၩလၧယဆၧဒဲၩဘၭအကီၠၩဆံၭ. အဂဲးဘဲၫယီၩယမိၥ့ၪယၫယဆၧမၪ, ဒဲယဆၧဒဲၩဘၭအီၪလၧ
ယမ့ၬယၫလထံၪဎးလီၫ. ယမၩမၪဘၪယူၭနၧၩနၫနၧၩယူၭတၭ, မၩဆၧအၧၩနီၪလၧနမ့ၬယၫယူၭ. မၩအၥၭ
ဘဲၫနီၪတၭ, နမွဲဆၧတီၩဆၧလီၩလၧနချၩဆၧနီၪ, နမွဲဆၧဆံၫလၧနစ့ၩရၫနီၪလီၫ. ယိခွါ, ယအီၪဖျၪလၧ
ဆၧအၧၩဆၧၥၫအကျၩတၭ, ယမိဒၧၩထၪနယၧၩလၧဆၧဒဲၩဘၭအဖၧၩနီၪလီၫ. ယိခွါ, နဝ့ၫဒၪယီၩ, 
ဘၪနၥၭလၧဆၧမွဲဆၧတီၩလၧၥၭဖၧၩလခီၫ, ဒဲလၧဆၧအီၪၥူၪအဖၧၩနီၪ ဒုၭၥ့ၪယၫယၧၩလၧဆၧကိၪၥ့ၪ
ဆံၭ. မၩဆံၫယၧၩလၧဟံစိၭဆံၭ, တၭယမိဆံၫထၪယဝ့ၫလီၫ. ၥူၫဝၭဆံၫခံွၬယၧၩဆံၭ, တၭယမိဘွၩနဲၪ
မူၭခိၪအဖီၫဒံၭလီၫ. ဒုၭနါဂၧၫယၧၩလၧဆၧၥုၪဎွံၫၥၭယီၫဒဲဆၧၥုၪထိၬၥၭထိၬတၭ, ဒုၭၥုၪဎွံၪၥၭယီၫဆၧဎွံၪၥံၪ
လၧနမၩခါလဖၪနီၪဆံၭ. အီၪကၪၥူၪခံွၬနမ့ၬလၧယဆၧဒဲၩဘၭတၭ, ထူၭခံွၬယဆၧအၧၩဆၧၥၫထီးအလူၬ
ဆံၭ. ယွၩဧ့, မၩထဲၩယၥုၪဆံၫယၥၭဎံၪဆံၭ. တၭမၩထဲၩယၥုၪဂၠးယၥၭခၧၫလၧယဖၧၩဆံၭ. ထီးခံွၬၡိၭခံွၬ

ယၧၩလၧနအီၪလဂ့ၩ, ထီးမၩနထဲၩနၥၭမုဆံၫဎံၪလၧယၧၩလဂ့ၩ. ဒုၭအီၪထၪထဲၩနယၧၩလၧဆၧၥၭထိၬ
ဘၪဆဲၫလၧနဆၧထိးထဲၩတၩထဲၩတၭ, မၩဆၧၩယၧၩလၧၥၭလမံၩလၧအမၩဒၪဆၧဆံၭ. တၭယမိဒုၭ
နဲၪၦမၩမၪဆၧလၧနဖၧၩၥုၪဖၧၩၥၭ, ဒဲၦမၩဆၧဒဲၩဘၭမိကၠၪလီၩထဲၩအၥၭလၧနအီၪလီၫ. တၭမၩဖီၩမၩဖျၭ
ယၧၩလၧဆၧမၪအၥံွၪနီၪဆံၭ. ယွၩဧ့ ယဆၧထိးတဲၩတၩထဲၩအယွၩဧ့, ယဖျၩမိစံၭထၪအၪအူၭဆၧလၧ
နဆၧတီၩဆၧလီၩအဂဲးလၧဆၧၥုၪထိၬၥၭထိၬလီၫ.” (အၪအူၭ ၅၁း၁-၁၄) 
 ဆၧနီၫယါလၩထဲၩၥၭဘဲၫနီၪၥိၭနီၪ,လၧပဂဲးပဘၭဒၪပဝ့ၫနီၪ, ပမၩနၥ့ၪအ့ၬ. ခၪဖျၪလၧဎရံၬက
ဆါလၧအထဲၩထၪထဲၩလၧမူၭခိၪလဂၩဖ့ၪလၫလၩအ့ၪပၧၩအခိးအတၩအကီၠၩနီၪတၭၦဒိၭနဘၪၥ့ၪလီၫ. 
 ၦၡၩအၪဂၩအဆၧဘၪမၪၥ့ၪနီၪမွဲအဘၪဆဲၩဒၪဆၧဂဲးယီၩနီၪလီၫ. လၧဆၧနီၪအကီၠၩတၭဎရံၬ
ကဆါအဲၪဒိၭဖ့ၪလၫလၩဝ့ၫဆၧမၩဆၧၩဘဲၫနီၪၥိၭနီၪလဒိၭနဘၪဝ့ၫနီၪလီၫ. ဆၧနီၫယါလၩထဲၩအ့ၪလအီၪ
ဘၪနီၪၦဂဲၫလၧကဆါဎရံၬအီၪၥ့ၪအ့ၬ. နၫနီၪလကၭလၧၩ, အဝ့ၫၥံၪဆီၫမီၪဝ့ၫလၧဆၧနီၫယါလၩထဲၩၥၭနီၪ
အီၪက့ၪဖိၬလိၬဖိၬဆံၫထၪခံွၬအ့ၪအဝ့ၫၥံၪလၧဆၧဖျါခံွၬဆၧဒဲၩဘၭနီၪလီၫ. လချၭဆၧဖျါခံွၬဆၧဒဲၩဘၭလ
ဂဲၫဒံၭဘၪနီၪ အဆိၪထုၬဆၧနီၫယါလၩထဲၩၥၭနီၪမိဘၪအီၪဆိၫဂုနီၪမွဲလီၫ. အဂဲးဘဲၫယီၩၥၭလၧအီၪဒဲ
လၧဆၧၥုၪခါၥၭလၩနီၪ, မိအဲၪဒိၭအၪဎၬထၪဆၧထိးထဲၩတၩထဲၩကဆါလဂၩနီၪလီၫ. လါနၩဂ့ၩဆၧဒဲၩ
ဘၭဖိၪလဂၩယီၩလချၭဂဲၫလၧကဆါဎရံၬအအီၪဒံၭဘၪနီၪ, မိဘၪအီၪက့ၪမၩယံၬမၩနးၥၭနီၪဧၪ. ဆၧလၧ
ကဆါဎရံၬဒဲဆၧဒဲၩဘၭဖိၪအဘူၭဆၧၩနီၪ, ဆၧနီၫယါလၩထဲၩၥၭလမံၩယီၩမွဲလၧဆၧမၩထံၬထၬဆၧမၩ
လမံၩနီၪဧၪ. 
 “ၦလၧအယိၭဆၧဎၧၫဒဲဆၧပွံၭအၥၭထီးအလူၬၥံၪဧ့, ဂဲၫထဲၩလၧယအီၪဆံၭ. ယမိဒုၭအီၪပွံၭ
နၥံၪလီၫ.” (မၭၥုၫ ၁၁း၂၈) ဆၧချၩယီၩမွဲကဆါယ့ၫၡၬကိၭထဲၩပၧၩလီၫ. ၦလချၭထိးဆၧၫဒံၭဘၪ
အဝ့ၫနီၪ, ဆၧဒဲၩဘၭဖိၪလဂၩယီၩမိဘၪနီၪယါလၩထဲၩၥၭနီၪလံၬဆံၫဎံၪအဆၧၥီၪဆၧၥၫအီၪအ့ၬ. ဆၧဒုၭ
အီၪထၪဆၧနီၫယါလၩထဲၩၥၭအမွဲအတီၩနီၪ, ဆၧစီၩဆၧမၩလၧအအီၪဂဲၫလၧဎရံၬကဆါအအီၪနီၪလီၫ. 
ဆၧအၪမၧၫဖိၪစပံတၧၫစံၭဝ့ၫ, “အဝ့ၫနီၪယွၩအီၪက့ၪထၪထီၫဝ့ၫ လၧအစူၪထွၪဘဲၫၥိၭအမိကဲၪထၪၦအ
ခိၪ, ဒဲၦလၧအထိးတဲၩတၩထဲၩဆၧ, ဘဲၫၥိၭအမိဖ့ၪဆၧနီၫယါလၩထဲၩၥၭ, ဒဲဆၧလၧအကဲွၪဖျါၦဆၧဒဲၩ
ဘၭလၧၦအံၫစရ့လၭဖိၪလီၫ.” (မၩဆၧ ၅း၃၁) အ့ၪလမွဲဘၪလၧဎရံၬကဆါဘၪနီၪ, ၦဒိၭနဆၧကဲွၪဖျါ
ခံွၬၦဆၧဒဲၩဘၭၥ့ၪအ့ၬ. နၫနီၪလကၭလၧၩ,ဎရံၬအၥၭမုလၧအဖ့ၪပဂၨၭထၪပၧၩ,ဒုၭၥ့ၪယၫနၪၥ့ၪပၧၩနီၪ 
အ့ၪလအီၪဘၪနီၪ, ဆၧနီၪယါလၩထဲၩပၧၩနီၪအီၪထၪလၧအဖၧၩၥ့ၪလါလါအ့ၬ. 
 ဘဲၫၥိၭပကမၩဆၧတီၩတီၩလီၩလီၩအဂးနီၪ, ဆၧလမံၩလၧအဖၪလၫပဂၨၪထၪပၥၭ, အခၪ
ထံၭနီၪအီၪဂဲၩလၧဎရံၬကဆါအအီၪလီၫ. ဘဲၫၥိၭဆၧမ့ၬလဲၩၥၭဂဲၩ, ၥၭလိၪ, ဒဲပဲၩခံွၬဆၧဒဲၩဘၭယီၩ, 
လၧပၥၭခံဖၧၩဒုၭအီၪထၪပၧၩပၥၭနီၪမွဲဒၪဎရံၬကဆါလဂၩလီၫ. ကယဲဆၧမွဲဆၧတီၩ, ဆၧဆံၫဆၧဎံၪ, 

လဖၪနီၪပၥၭအီၪအဲၪဒိၭမၩ, ၦဆၧၥ့ၪယၫနၪၥ့ၪအၪနၩဖၬဆၧဒဲၩဘၭအဆၧမၩလဖၪယီၩနီၪ, မွဲကဆါ
အၥၭမုဂဲၩဝၭလၧၦဖၧၩနီၪမွဲအဆၧထိးအၥၭလဖၧၪလီၫ. 
 ကဆါဎရံၬစံၭဝ့ၫ, “ယဝ့ၫဒၪယီၩယအ့ၪဘၪဆၧဘီၩထၪယၧၩလၧဂၪခိၪချၫယီၩတၭ, ယမိမီၩ
ထဲၩၦကိးဂၩဒ့ၭလၧယအီၪလီၫ.” (ယီဟၫ ၁၂း၃၂) လၧဂၪခိၪအဆၧဒဲၩဘၭအကီၠၩကဆါဎရံၬဂဲၫလၩ
ထိးၥံၫယူၭအၥၭနီၪ, မွဲအဒုၭနဲၪဖျၪထၪယူၭအၥၭဒဲထိးအၥၭလၧအဝ့ၫမွဲဆၧဒဲၩဘၭဖိၪၥံၪအဆၧထိးထဲၩ
တၩထဲၩကဆါလဂၩနီၪလီၫ. ထီးမွဲအ့ၪပယိထၪစူၪယၫထုၪလၧကၫနံဒၩခိၪနီၪ, ထီးမွဲပယိထၪဒဲပဒၪဘၪ
ယွၩအၥိၪဖိၪအဆၧထိးထဲၩတၩထဲၩအဆၧမၩလၧအလၩလိလၩလၬလဖၪယီၩနီၪတၭ, လၧၦၥၭခံဖၧၩ
ယွၩအဆၧဂ့ၩဆၧဘွၩအခိးအတၩလဖၪနီၪၥိၫထၪယူၭပၧၩလၧဆၧနီၪယါလၩထဲၩနီၪလီၫ. ဎရံၬအဆၧ
အဲၪယီၩအီၪဖျၪထၪအၥၭလၧဆၧဒဲၩဘၭဖိၪၥံၪအဂးထီးဒၪလ့ၬအဝ့ၫၥံၪနၪလၥ့ၪဘၪလီၫ. ဆၧဒဲၩဘၭ
ဖိၪၥံၪယီၩထီးဒၪဘၪယွၩအဆၧအဲၪယီၩနီၪတၭ, လၧအဝ့ၫၥံၪအၥၭခံဖၧၩနီၪဒုၭအိၪထၪဆၧၥုၪခါၥၭလၩဒဲ
ဆၧဆၪလၩၥၭနီၪလီၫ. 
 ဘၪလဘျၩဘျၩဆၧဒဲၩဘၭဖိၪၥံၪယီၩလချၭလၥ့ၪယၩလၩထဲၩဒံၭဘၪအၥၭလၧဎရံၬကၭန
ထဲၩအဝ့ၫၥံၪနီၪ, ဘၪလဘျၩဘျၩမ့ၬမဲလၩထဲၩအၥၭလၧအမၩဘၪဆၧဒဲၩဘၭလနၩနၩနီၪအကီၠၩတၭ, 
ပဲၩခံွၬဆၧမၩလဂ့ၩဘၪလနၩနၩနီၪလီၫ. လၧဆၧအီၪက့ၪၥၭတီၩတီၩလီၩလီၩအဲၪဒိၭအၪလဲၩခံွၬအဆၧအီၪ
မၧၫလးလံၩလဖၪနီၪ, လၧဆၧကျၩစၨၭအဘိၩဘၭနီၪ, ဎရံၬကဆါအစီၩအမၩနီၪထုၭနယူၭအဝ့ၫၥံၪလီၫ. 
ဆၧစီၩဆၧမၩလမံၩလၧအဝ့ၫၥံၪလၥ့ၪယၫဘၪနီၪ, ဒုၭမၧၫထၪဂဲၩထၪထဲၩအဝ့ၫၥံၪဂီၩအၪလဲၩထၪခံွၬအ
ဝ့ၫၥံၪလီၫ. လၧအဝ့ၫၥံၪအဆၧဒဲၩဘၭအကီၠၩနီၪ, ဎရံၬကဆါဘၪဆၧဆ့ၭဝ့ၫနီၪ, ထီးအဝ့ၫၥံၪယိထၪစိၩ
စူၪယၪထုၪနီၪမွဲအဒၪဘၪဝ့ၩတၭ, ကဆါအဆၧအဲၪနီၪထုၭနယူၭအဝ့ၫၥံၪနီၪလီၫ. ထီးနီၪတၭဆၧၥိၫထဲၩ
အဝ့ၫၥံၪလၧဆၧၥ့ၪယၫထဲၩဆၧမၪလူၬလၧအဒုၭနၪၥ့ၪယူၭအဝ့ၫၥံၪ, ဆၧဒဲၩဘၭအဆၧအၧၩဆၧၥၫ, နီၪ
အီၪဖျၪထၪဝ့ၫဒၪလီၫ. ထီးနီၪတၭ,ၥ့ၪယၫနၪၥ့ၪထၪထဲၩဎရံၬအဆၧတီၩဆၧလီၩယီၩနီၪလီၫ. ထီးနီၪ
တၭ,အဝ့ၫၥံၪကိၭၡါထၪဘဲၫယီၩၥိၭ, “ဆၧဒဲၩဘၭယီၩစၨၭထၪပၧၩနီၪ ထီးဒၪလ့ၬၦလဂၩဘၪဂဲၫလၩဖၪ
လၫလုထၪယူၭအၥၭနီၪ, ဆၧဒဲၩဘၭယီၩမွဲဆၧနီၪလမံၩလဲၪ.ဘဲၫၥိၭၦလထီၩဘၪလၧဆၧဂၭဂီၩနးဂၩလ
ဂ့ၩ, အ့ၪမွဲလခီၫဘဲၫၥိၭ,ပကဒိၭနဘၪဆၧမၧၫအဆိၩအကၠၪအဂးနီၪ, ဆၧအဲၪအဒိၪအယိၬ, ဆၧၡၪဆၧ
နၭအဒိၪအယိၬ, ဆၧဆၪလၩၥၭအၧၩအၧၩၥၫၥၫယီၩနီၪ မွဲဘၪနီၪဘၪအၪကံၩဆၧမၩယီၩနီၪလဲၪ.” 
 လဘၪဘၪဆၧဒဲၩဘၭဖိၪယီၩလအဲၪထိးဆၧၫဘၪဎရံၬကဆါတၭ, မီၪဘံၭခံွၬအဆၧအဲၪနီၪၥ့ၪ
လီၫ. လါနၫဂ့ၩအ့ၪထိးဆၧၫဝ့ၫဒၪနီၪ, ဎရံၬကထုၭနအဝ့ၩလၧအအီၪလီၫ. လၧအဆၧၥ့ၪယၫထဲၩဆၧထိး
ထဲၩတၩထဲၩယွၩအဆၧကိၪထၪဖၭလၩလၧအမွဲဎရံၬကဆါအဆၧထိးဆၧၡၪဆၧနၭယီၩ ဒုၭအီၪထၪဆၧ
ဒဲၩဘၭဖိၪလၧဆၧနီၫယါလၩထဲၩၥၭတၭ, ၥိၫစိၩဝ့ၫလၧထုၪစူၪယၫအခၪထံၭနီၪလီၫ. 

 မူၭခိၪဂၪခိၪဆၧတဲၩလၩကဆါလဂၩဖ့ၪလၫပဂၨၪထၪဆၧဒဲၩဘၭဖိၪၥံၪအၥၭနီၪတၭ, ဆၧမၧၫ
ထၪဂဲၩထၪအီၪထၪဝ့ၫလၧအဝ့ၫၥံၪအၥၭခံဖၧၩထီးဒၪလ့ၬ, ၥ့ၪယၫလၩထဲၩအၥၭလၧဆၧဂ့ၩလအီၪဘၪနး
မံၩနီၪလီၫ. လၧဆၧနီၪအကီၠၩတၭ, ဆၧဒုၭအီၪထၪအဝ့ၫၥံၪဘဲၫၥိၭကမၩဂ့ၩထၪအၥၭနီၪလီၫ. ဂၪခိၪအ
ဆၧလူဒိၪမွဲဂ့ၩ,ဆၧအဂၩလမံၩမံၩမွဲဂ့ၩနီၪ မၩလၧၫဎွၩထၪအဝ့ၫၥံၪအဆၧလိၪဘၪၥံၪနီၪၥ့ၪအီၪနးမံၩအ့ၬ. 
ၦလၧအအၪဎၬ, ယွၩအၥၭမုလၧအဖ့ၪလၫဆၧမုၬဆၧၡၪၦဒိၭနဘၪၥ့ၪခ့ၪဖျၪလၧကဆါဎရံၬအခိးအတၩ
အကီၠၩတၭ, ၦလၧအလီၩအၪဎၬဆၧဆံၫဆၧဎံၪ, ဒဲဆၧလုဒိၪဎွၩဒိၪလဖၪနီၪ, ကဒိၭနဘၪဝ့ၫလီၫ. ကဆါ
မိဖ့ၪဆီၪထၪအဝ့ၫၥံၪတၭ, ဆၧလၧပဒၪဘၪၥ့ၪမွဲဂ့ၩ, ၦဒၪလၥ့ၩဘၪမွဲဂ့ၩ, ဆၧဆိၩဂ့ၩဆိၪဘွၩလဖၪက
ဒိၭနဘၪဝ့ၫလီၫ. ကဆါမိဘၪမၩဂ့ၩထၪထဲၩအဝ့ၫၥံၪလၧဆၧအဲၪၥၭကံွၩဂၪခိၪအဆၧအၧၩဆၧၥၫအဆၧ
မၩလဖၪနီၪလီၫ. ၥၭမုလၧအအၪဎၬအီၩဂၪခိၪအထံၫဆၧၥံၫအချၬဖၧၩယီၩလဖၪနီၪကဆါကိၭထဲၩဝ့ၫ, 
“ဂဲၫဘီၪ, ဒဲၦလၧအ ၥူၫအီၩအၥၭလၧထံၫနီၪ, မွဲအဂဲၫဘီၪ. ထီးဒၪၦလၧအၥၭအီၪနီၪ, မွဲအမၩနထံၫမၧၫ
ပျၩပျၩဘီၪ.” (နဲၪဖျၪ ၂၂း၁၇) 
 လၧနၥၭဖၧၩနီၪနအဲၪဒိၭထိးဆၧၫဒိၭနဘၪယွၩအလူအထၫနီၪ, ဒိၭနဲၪဒံၭနဆၧအဲၪဒိၭၥၭကံွၩ
ဆၧလၧနကဒိၪနဘၪလၧဂၪခိၪအဆၧလဖၪယီၩနီၪဒံၭလီၫ. အၪကံၩဘၩဆိၪဖၪဆၧလၧကဆါအအီၩ, 
ဘဲၩၥိၭကဖ့ၪလၫထဲၩနၧၩဆၧနီၪယါလၩထဲၩၥၭအမွဲအတီၩ, အဂးနီၪလါဆံၭ. ဘဲၫၥိၭ,ဎရံၬအဆၧအဲၪ
ဆၧကံွၩ, အဆၧလၧၫဎွၩဒဲအဆၧဆံၫဆၧဎံၪကအီၪဖျၪထၪလၧနဖၧၩအဂးနီၪအၪကံၩဆံၭ. ၦဒၪလၪဎရံၬ
ကဆါအဆၧအဲၪဆၧကံွၩနီၪ လၧအဆၧမၪလူၬအဆၧၥီၪဆၧၥၫအဖၧၩၦဒၪဘၪအဆၧထိးအၥၭနီၪလီၫ. 
လၧဆၧနီၪအကီၠၩတၭ, ၦၡၩလဂၩဒဲလဂၩမိဘၪဒုၭနဲၪဖျၪထၪကဆါအဆၧအီၪမၧၫအီၪဂဲၩနီၪလၧပဖၧၩနီၪ
လီၫ. လၧကဆါအဆၧအီၪမၧၫဖၧၩနီၪပဒၪဘၪ, ဆၧအခိးအတၩဒဲဆၧဖ့ၪလၫလၩအၥၭနီၪလီၫ. ထီးမွဲၦ
ယိထၪဎရံၬကဆါနီၪတၭ, ကဆါအဆၧဖၩနီၪအ့ၪဆ့ၭလၩဒိၭဘၪပၧၩနီၪတၭ, ၦကဒၪလၩထဲၩပၥၭ
လၧၦမွဲဆၧဒဲၩဘၭဖိၪလဂၩနီၪလီၫ. 
 ဘၪလဘျၩဘျၩပဝ့ၫဒၪၥံၪလဖၪယီၩမွဲၦလၩဂၬဘဲၫနံကဒ့မၧၭလဂၩအၥိၭနီၪတၭ, ၦအီၪက့ၪ
ဖိၫလိၫပၥၭ, ၦဒၪလၩထဲၩပၥၭလၧၦမွဲၦအတီၩအလီၩလဂၩအၥိၭနီၪလီၫ. လၧဆၧနီၪအကီၠၩတၭ,လၧက
ဆါယွၩအမ့ၬယၫနီၪ, ၦအီၪက့ၪဆၪလၩပၥၭအလးအီၩအ့ၬလီၫ. လါနၫဂ့ၩထီးမွဲဎရံၬကဆါအလၩအ
ဖၩအီၪဖျၪထၪလၧပဖၧၩနီၪတၭ, ၦၥ့ၪယၫလၩထဲၩပၥၭလၧပမွဲဆၧဒဲၩဘၭဖိၪလၧၦဖၧၩဆံၭအၪလဲၪလဂၩ
နီၪလီၫ. ဆၧလၧအမၩဘၪၥၭလိၪၦဆၧအီၪမၧၫနီၪ, မွဲဒၪၦဆၧအၪဎၬဆၧလၧပဂးဒၪပဝ့ၫ, ၦအဲၪလၩဒၪ
ပၥၭနီၪယွၩအဆၧဘၪၥၭလမွဲဘၪ, ၦၥ့ၪယၫလၩထဲၩဂ့ၩဘၪစဲၪလီၫ.ထီးနီၪတၭ, ပၥ့ၪယၫလၩထဲၩဆၧ
လၧၦမၩဆၧတီၩဆၧလီၩလၧပဂဲးပဘၭဒၪပဝ့ၩနီၪ မၩအၥၭဘဲၫဆၧကဲၩယၬလၧအဘၪၥၭလိၪ (စံၪစၪ) 
ဝ့ၫအၥိၭလၧယွၩအမ့ၬယၫနီၪလီၫ. ၦဆၧဒဲၩဘၭလၧအဘၪစံၪစၪယီၩနီၪ, ခၪဖျၪဒၪလၧဎရံၬအၥံွၪဆံၫဎံၪ
အ့ၪၥူၫၥၭဆံၫခံွၬမၬမိဆံၫထၪဝ့ၫၥ့ၪလီၫ. 

 ဖါကဆါအဆၧလၩဆၧဖၩဒဲဎရံၬအဆၧတီၩဆၧလီၩဒဲအဆၧဆံၫဆၧဎံၪနီၪ, အ့ၪဒုၬဖျၪစိၩဝ့ၫ
လၧဆၧဒဲၩဘၭဖိၪၥံၪအၥၭခံဖၧၩနီၪတၭ, ပကဒၪလၩထဲၩၦဆၧၥူၭဆၧမၪကယဲအီၪလၧပဖၧၩနီၪလီၫ. 
ဆၧအဲၪၥၭကံွၩဆၧလၧဆၧလဆံၫလဎံၪဘၪၥံၪလဖၪ, ၥၭအဆၧအၧၩအဆၧကိၪထၪဖၭလၩၥံၪလဖၪ, 
ဆၧချၩဘျၭချၩဘျၪဆၧလဖၪနီၪပကၥ့ၪယၫလၩထဲၩဂ့ၩဂ့ၩလ့ၬလီၫ. အ့ၪၦလပဲၩခံွၬဘၪယွၩအဆၧမၪလူၬ
နီၪပၥ့ၪယၫလၩထဲၩပၥၭလၧပဖၧၩဆၧတီၩဆၧလီၩလအီၪဘၪနီၪလီၫ. ထီးမွဲယွၩအၥၭမုအဆၧစီၩဆၧမၩ
နီၪအၪၦဎၬမၩခွါယိနီၪတၭ, ဒုၭၥ့ၪယၫပၧၩ, ဆၧယီၩမွဲဆၧလၧအမၩခိမၩဝီၩ, မၩၡၪမၩနၭပၥၭနီၪလီၫ. 
ထီးမွဲအ့ၪၦၥ့ၪယၫလၩထဲၩဎရံၬအဆၧဆံၫဆၧဎံၪ, ဆၧၥံၪၥၧၫမူၭချၭလအီၪဘၪနီၪတၭ, ၦဒၪလၩထဲၩပၥၭ
ထီးဒၪလ့ၬပၥၭလိၪလၩထဲၩပၥၭနီၪလီၫ. 
 ထီးမွဲမီၪစဒၫနအ့လၭဒၪဘၪမူၭခိၪအၥီၫၥံၪအီၪဝၭဖီၩအဝ့ၫအီၪလၧၫဎွၩဒဲဆၧလၩဆၧဖၩနီၪ
တၭ, ဒၪလၩထဲၩအၥၭ, မွဲၦလဂၩလၧအအီၪဒဲဆၧဂဲးဆါဘၩဆါလဂၩ, ဆၧဒဲၩဘၭဖိၪလၧဆၧလၧၫဆၧ
ဎွၩလအီၪဘၪနီၪလီၫ. လၧအဆၧဒၪဆၧလၧအအီၪဒဲလၧဆၧလၩဆၫလၩမဲၩယီၩအကီၠၩနီၪ ဒုၭနဲၪဖျၪထၪ
ဝ့ၫလၧဆၧချၩဘဲၫယီၩၥိၭ, “အဂဲးဘဲၫယီၩ ယဎံၫယလၩကဲၪထၪဘဲၫဆၧၥံၫအၥိၭတၭ, ယဂဲးယဘးအီၪ
လၧၩအ့ၬ.” (ဒၫနအ့လၭ ၁၀း၈) ဆၧဒဲၩဘၭဖိၪလဂၩယီၩထီးအၥ့ၪယၫလၩထဲၩအဆၧဂဲးဆါဘၩဆါ
နီၪ, ဒၪလၩထဲၩအဆၧအၪဎၬဆၧလၧအဂးဒၪဝ့ၫ, အဆၧအဲၪလၩဒၪအၥၭယီၩနီၪတၭ, ၥၭလိၪလၩထဲၩ
အၥၭနီၪလီၫ. ထီးနီၪတၭ, အဝ့ၫအၪဎၬထဲၩဎရံၬအဆၧတီၩဆၧလီၩအဆၧစီၩဆၧမၩ,မၩဘၪလိၪထဲၩဆၧ
လၧယွၩအဆၧမၪလူၬတၭ, အၪဎၬထဲၩၥၭအဆၧဆံၫဆၧဎံၪနီၪလီၫ. 
 လၧဆၧနီၪအကီၠၩစပီလူၫလဂၩစံၭဝ့ၫ, “လၧဆၧတီၩဆၧလီၩဘၪဆဲၫလၧဆၧၥီၪဆၧၥၫအဂး
နီၪ” ဘၪဆဲၫလၧနးခီၫနီၪအဝ့ၫ “ဆၧအီၪက့ၪဆၧမၪလၧယလီၩအလးအီၪအ့ၬ.” (ဖလံဖံၫ ၃း၆) လါနၫ
ဂ့ၩ, ထီးမွဲအဝ့ၫၥ့ၪယၫထဲၩလၧဆၧမၪလူၬနီၪ မွဲအဆၧဆံၫလၧၥၭအကီၠၩတၭ, ၥ့ၪယၫလၩထဲၩအၥၭလၧ
အဝ့ၫမွဲဆၧဒဲၩဘၭဖိၪလဂၩနီၪလီၫ. ၦၡၩၥံၪလဖၪထီးမွဲအ့ၪအၪဎၬယိဆၧမၪလူၬယီၩလၧအဖံၭခိၪနီၪ, 
အဝ့ၫဖီၩဖျၭလၧဆၧဒဲၩဘၭလီၫ. လါနၩဂ့ၩ, ထီးမွဲအ့ၪအၪဎၬယိယိၬယိၬလ့ၬနီၪ, ပကၥ့ၪယၫလၩထဲၩ
ပၥၭလၧပမွဲဆၧဒဲၩဘၭဖိၪတၭ, ၦကအုၩလၩအီၪလၩထဲၩလၧပမွဲဆၧဒဲၩဘၭဖိၪလဂၩ, ၦကအီၪက့ၪဆၪ
လၩထဲၩပၥၭနီၪလီၫ. “လၧအခၪထံၭထီးဆၧမၪလူၬလအီၪဘၪယမၧၫယဝ့ၫနီၪ, မွဲလါနၫဘိၩဆၧမၪလူၬ
ဂဲၫထၪတၭ, ဆၧဒဲၩဘၭမၧၫထၪဝ့ၫနီၪယၥံၫယဝ့ၫလီၫ.” (ရိမၫ ၇း၉) ထီးမွဲအဝ့ၫၥ့ၪယၫလၩထဲၩဆၧမၪ
လူၬယီၩမွဲအဘၪဆဲၫလၧၥၭနီၪတၭ, ဆၧလၧဆၧဒဲၩဘၭယီၩမွဲဆၧလၧအလၩၥၭမဲၪတၡါနီၪအီၪဖျၪထၪ
လၧအဖၧၩအကီၠၩတၭ, ဆၧအီၪက့ၪဖိၪလိၪအၥၭလဖၪလၩမါခံွၬဝ့ၫဒၪလီၫ. 
 ကဆါယွၩနီၪအီၪက့ၪကယဲဆၧဒဲၩဘၭထီးအလူၬနီၪ မီၪဎီၩလမွဲဘၪလီၫ. ဘဲၫၦၡၩအဆၧဒၪ
ဆၧဒဲၩဘၭအဒိၪအဆံၭအီၪအၪမံၩအၪမၠိၩအၥိၭနီၪ,မီၩဎီၩကဆါယွါအဆၧဒၪနီၪလီၫ. လါနၫဂ့ၩလၧၦၡၩ
အမ့ၬယၫဒၪဝ့ၫဆၧဒဲၩဘၭယီၩဆံၭခိၭဖိၪလီၫလါနၫဂ့ၩ, လၧကဆါယွၩအမ့ၬယၫနီၪဒၪဝ့ၫဘဲၫနီၪၥိၭအ့ၬ. 

ဆၧဒဲၩဘၭနီၪကဆါယွၩဒၪဝ့ၫဘဲၫအအီၪဝ့ၫအၥိၭနီၪလီၫ. ၥံၭထံၫဂၬထံၫနီၪလၧကဆါယွၩအမ့ၬယၫမွဲ
ဆၧဒဲၩဘံၭအဆၧဘၪၥၭလိၪတၭ, ၦလၧအအီၪမၧၩအၥၭၥံၪနီၪ, ဆၧမိဘၪပဲၩခံွၬလၧမူၭခိၪဘၩမုးနီၪလီၫ. 
ၦလၧအအီၪက့ၪဖိၪလိၫအၥၭဒဲအအီၪက့ၪထၪထီၫအၥၭ, အၪဎၬနဒၪလၧနၫဆါအဂးလမံၩဒၪနီၪ, ဎရံၬ
ကဆါအၪဎၬဝ့ၫဒဲၥီၪဝ့ၫချၩဝ့ၫနီၪလီၫ. လါနၫဂ့ၩလၩဆၫဒၪဆၧဆၧဒဲၩဘၭလၧအမၩမၪယူၭကဆါယွၩလ
မံၩနီၪအီၪဒံၭလီၫ. အဂဲးဘဲၫယီၩဆၧဂဲးလဖၪနီၪ မွဲအထၪဒုၪဒၪလိၬၥၭဒဲလၧကဆါယွၩပၥၭဖ့ၪလၫလၩ
အၥၭ, လၧအလအၪဎၬဘၪဆၧအခိးအတၩလၧအဂးဒၪဝ့ၫဒဲလၧအဲၪလၩဒၪအၥၭဒၪဝ့ၫအကီၠၩနီၪလီၫ. 
ၦလၧအမၩယူၭဆၧဒဲၩဘၭအဒိၪအယိၬလဖၪယီၩ, ထီးမွဲဒၪဘၪယူၭဎရံၬအဆၧၡၪဆၧနၭနီၪတၭ, မ့ၬမဲ
လၩထဲၩအၥၭ,ၥ့ၪယၫလၩထဲၩအၥၭလၧအလိၪဘၪယူၭဎရံၬအဆၧအဲၪအခိးအတၩနီၪလီၫ. လါနၫဂၩ
ဆၧဒဲၩဘၭဖိၪလၧအအီၪက့ၪဖိၪလိၫအၥၭလဖၪနီၪ, ဆီၫမီၩဝ့ၫလၧအၥၭခံဖၧၩ,ဆၧလဖၪယီၩမွဲဒၪဆၧပျၩ
ပျၩ, လနဲၩဘၪကဆါဎရံၬနီၪတၭ, ကဆါမိဖ့ၪလၫလၩဆၧအဲၪအခိးအတၩဒဲဆၧဆိၪဂ့ၩဆိၪဘါၩၥံၪလ
ဖၪနီၪထိးဆၧၫဝ့ၫအ့ၬ. 
 ၦအၪကံၩအခီၫလဂၪအၪကံၩဘၩဆိၪဖၪဆၧဘဲၫယီၩၥိၭ, “ယွၩဧ့, ယၫၥုၪယၫၥၭၦဆၧဒဲၩဘၭ
ဖိၪယၧၩယီၩဆံၭ”. (လုကၭ ၁၈း၁၃) ၦၡၩၥံၪအဆၧဒၪ, အဆၧဆီၫမီၪနီၪၦလဂၩယီၩအၪၩဝ့ၫ,ဆံၭအၪ
လဲၪနီၪလီၫ. လါနၩဂ့ၩ, ၦအၪကံၩအခီၫၦဆၧဒဲၩဘၭဖိၪလဂၩယီၩၥ့ၪယၫလၩထဲၩအၥၭလၧအဆၧဒဲၩဘၭ
ယီၩဒိၪဝ့ၫ, ဎၧၫဝ့ၫဒိၪမၬ, လၧဆၧမ့ၬမဲအဖၧၩ, ဂဲၩစိၩလၧကဆါအအီၪအၪကံၩအၪယၫဆၧဘဲၫၥိၭကဒိၭန
ဘၪဆၧအဲၪဆၧယၫၥၭအခိးအတၩအဂးနီၪလီၫ. အဝ့ၫနၫဆါ, ဝဲထၪၥၭအတရၫတၭ, အၪကံၩထၪယွၩ
အၥၭမုအခိးအတၩဘဲၫၥိၭကမၩဖီၩဖျၭထၪအဝ့ၫလၧဆၧဒဲၩဘၭအဆၧစီၩဆၧမၩအဖၧၩနီၫလီၫ. ၦဖၫရ
စံၫလခီၫနီၪ,မွဲဘဲၫနီၪအၥိၭအ့ၬ. အဝ့ၫၥံၪနီၪအီၪက့ၪဖိၫလိၩအၥၭဆီၫမီၪလၩထဲၩအၥၭလၧမွဲၦအတီၩအ
လီၩမီၪဘံၭခံွၬယွၩအခိးအတၩအဆၧစီၩဆၧမၩအကီၠၩတၭ, ၦအခီၫဖိၪလဂၩဒိၭနဘၪဆၧဖျါခံွၬတၭ, 
ၦဖၫရစံၫလဂၩဒိၪနဘၪဆၧဖျါခံွၬအ့ၬလီၫ. မွဲဘၪနီၪလဲၪ,ၦဖၫရစံၫလဂၩယီၩအီၪယဲၩလၧကဆါယွၩအ့ၪၦ
ထိၪယိဒဲလၧကဆါယွၩအဆၧဆံၫဆၧဎံၪအဆၧတီၩဆၧလီၩအဆၧလၧၫဆၧဎွၩလဖၪနီၪတၭ, အၧၩဝ့ၫၥၫ
ဝ့ၫ, ၥၭလိၪဝၫလၧယွၩအမ့ၬယၫဆံၭအၪလဲၪနီၪၥ့ၪယၫလၩထဲၩအၥၭအ့ၬ. လၧဆၧနီၪအကီၠၩတၭ, အဝ့ၫ
အဆၧအၪကံၩဘၩဆိၪဖၪနီၪ လဒိၭနဘၪဝ့ၫဆၧနးမံၩဘၪလီၫ. 
 ထီးမွဲနအ့ၪနၥ့ၪယၫလၩထဲၩနၥၭလၧနမွဲယူၭဆၧဒဲၩဘၭဖိၪလဂၩနီၪတၭ, ထီးမၩယံၬမၩနး
နၥၭလဂ့ၩ,ယကကျၭစၨၭမၩဂ့ၩထၪခံွၬယၥၭဒံၭ. ထီးယဂ့ၩထၪမၬယကလ့ၩစိၩလၧဎရံၬအအီၪလီၫ. ဆီၫ
မီၪယိလၩထဲၩပၥၭ, ၦဂ့ၩထီးဒၪလ့ၬပကကၨၭဒဲလၧကဆါဎရံၬဆၧတီၩဆၧလီၩနီၪ, ၦၡၩအီၪဎွဂၩ
လဲၪ.ၦကျၩစၨၭခိးဂဲးခိးဘၭပဝ့ၫဘဲၫၥိၭပကဂ့ၩထၪနီၪ နဆၧယိလါအီၪနီၪဧၪ. “ၦကုၡၫဖိၪအၪလဲၩအဖံၭ
မွဲဂ့ၩ, ခ့ၫစံၫဖီးအၪလဲၩအဖံၭအစံၫဖီးအဖျၪၥံၪနီၪမွဲဂ့ၩဘၪမိၥ့ၪဧၪ. အ့ၪမွဲဘဲၫနီၪတၭ, နၥံၪဝ့ၫဆ့, နၥံၪ
မၩယုၩယါဆၧအၧၩနီၪမိမၩဆၧဂ့ၩၥ့ၪဆ့လီၫ.” (ယ့ၫရမဲအၫ ၁၃း၂၃) လၧဆၧထီးအလူၬနီၪပဒိၭနၥ့ၪဒၪ

ဆၧမၩဆၧၩလၧယွၩအအီၪလီၫ. ဘဲၫၥိၭပကဒိၭနဘၪဆၧဖ့ၪလၫပဂၨၪထၪပၧၩဒိၪဒိၪလ့ၬ, ဘဲၫၥိၭပကဒိၭ
နထဲၩၥၭအဆၧဆံၫဆၧဎံၪအထီအဘၪနီၪ, ထီးအီၪခိၭယိလါဒဲမၩလူၬအဆၧၫအထီလဂ့ၩ. နကျၩစၨၪန
ဆၧခိးဂဲးခိးဘၭဒၪနဝ့ၫနီၪနၥ့ၪအီၪနးမံၩအ့ၬ. ဘဲၫနအီၪဒၪနဝ့ၫဘဲၫနဲၪယီၩနီၪဂဲၫစိၩလၧဎရံၬကဆါအအီၪ
နီၪဆံၭ. 
 ကဆါယွၩနီၪမွဲဆၧအဲၪဆၧကံွၩကဆါယွၩအကီၠၩ, ထီးဒၪအၪၦလထိးဆၧၫဘၪအဆၧအဲၪ
ဆၧယၫၥၭအခိးအတၩဘၪလါနၩဂ့ၩနီၪ, ကထိးထဲၩတၩထဲၩပၧၩဆ့လီၩ, ထီးအၪလီၫလၩပၥၭဘဲၩ
နီၪၥိၭလဂ့ၩ. ခၪဖျၪဒၪလၧထုၪစူၪယၩအဆၧဖၩနီၪဆၧဒဲၩဘၪယီၩအၧၩဝ့ၫ, ဆံၭအၪလဲၪနီၪၦၥ့ၪယၫဘၪၥ့ၪ
လီၫ. ထီးဒၪလ့ၬၦၡၩၥံၪအ့ၪဖ့ၪလၫပဂၨၭထၪနၥံၪ, လၧကဆါယွၩယီၩအဲၪမၬဆၧဒဲၩဘၭဖိၪၥံၪလဖၪထီး
ဒၪလ့ၬအီၪက့ၩပဲၩခံွၬဝ့ၩလနၥ့ၪဘၪနီၪ, အံွၪၥၭဆၧၩယိထၪစိၩစူၪယၪထုၪလၧကၫနံဒၩခိၪနီၪလါဆံၭ. 
အဂဲးဘဲၩယီၩဘဲၫၥိၭပကဒိၭနဘၪဆၧထိးထဲၩတၩထဲၩဖၧၩၥၭဂူၫဂၩအီၪအ့ၬ. အဂဲးဘဲၫယီၩ,ဆၧဖ့ၪလၩ
လုထၪအၥၭဘဲၫယီၩၥိၭအ့ၪလအီၪဘၪနီၪ, ဘဲၪၦမွဲဆၧဒဲၩဘၭဖိၪၥံၪအၥိၭ, ဘဲၫၥိၭပကဖီၩဖျၭထၪလၧ
ဆၧဒဲၩဘၭအဆၧၥံၪၥၧၫမူၭချၭဒဲပကဖံၭၥိၭထဲၩလၧဆၧဆံၫဆၧဎံၪဖိၪၥံၪအဂးနီၪ ပမၩဒၪပဝ့ၫၥ့ၪအ့ၬ. 
ဘဲၫၥိၭပကဒိၭနထဲၩဘၪၥၭမုအဆၧအီၪမၧၩပမၩဒၪပဝ့ၫနၥ့ၪအ့ၬ. လၧဆၧနီၪအကီၠၩတၭ, ဆၧခိၭနၪလ
အီၪဘၪလၧဆၧဒဲၩဘၭဖိၪၥံၪအဂးနီၪ, ဎရံၬကဆါဂဲၫလၩထိးခ့ၭဝ့ၫဒၪလီၫ. ဖါကဆါယွၩအဖိၪခွၫအဆၧ
အဲၪပၧၩနီၪ, မွဲအဒုၭနဲၪဖျၪထၪဝ့ၫလၧအထိးၥံၪယူၭအၥၭလၧပဂးလၧစူၪယၫထုၪလီၩလၧအဘၪထိး
ဆၧၡၪဆၧနၭနီၪလီၫ. အ့ၪလမွဲဘၪလၧအလထိးဖ့ၪလၫလၩဘၪအၥၭနီၪ, ဆၧစီၩဆၧမၩလၧအကမၩနၧၩ
ခံွၬဆၧဒဲၩဘၭဂီၩ, ၦယိလါဆၧအီၪမၧၫအဒိၪအထီၫနီၪၥ့ၪအ့ၬလီၫ. 
 ၦလနၩနၩစံၭလၩအၥၭလၧအဝ့ၫၥံၪမွဲဎရံၬဖိၪၥံၪလါနၫဂ့ၩ, မွဲအစံၭဆၧဘဲၫယီၩၥိၭ, “ယၧၩ, 
ယဂ့ၩနဲၪဒံၭၦၡၩၥံၪယဖၪယီၩဒံၭလီၫ. ၦၡၩၥံၪယီၩ, လၧဆၧမီၪဘံၭခံွၬလၩဒၪအၥၭမွဲဂ့ၩ, တခ့ၭပဝၭ, 
အဆၧကျၭစၨၭခိးဂဲးခိးဘၭဆၧမွဲဂ့ၩနီၪ ဂ့ၩနဲၪဒံၭယၧၩအ့ၬ. ဘဲၫယအဲၪဂၪခိၪအဆၧမုၬဆၧလၩအၥိၭ
အဝ့ၫၥံၪဆ့မီၪဎီၩယၧၩလီၫ.” ချၩဖီၩဖျၭလၩအၥၭဘဲၫနီၪၥိၭလီၫ. လၧဆၧနီၪအကီၠၩတၭ, အဝ့ၫၥံၪအဆၧ
လၧၫဆၧဎွၩလအီၪဘၪနီၪ, ချၩဖီၩဖျၭလၩအၥၭဂီၩ, အီၪက့ၪထၪဆၧမၪလၧၦဂူၫဂၩအလီၩနီၪလီၫ. ထီးဒၪ
လ့ၬကဲွၪဖျါခံွၬၦဂူၫဂၩအဆၧဒဲၩဘၭလၥ့ၪဘၪလီၫ. အဂဲးဘဲၫယီၩကဆါယွၩနီၪ, လဒုၭနဲၪဘၪဆၧဒီၩဆၧ
ထ့ၬခၪဖျၪလၧဆၧဒဲၩဘၭဖိၪအဆၧဘၪမၪအဖၧၩၥၭနီၪလမွဲဘၪလီၫ. အ့ၪမွဲလခီၫဒုၭနဲၪယွၩအဆၧဒီၩဆၧ
ထ့ၬလၧအဂ့ၩခၪဖျၪလၧၦဘၪအီၪမၧၫနီၪလီၫ. လၧဆၧဂဲးနီၪလကၭလၧၩ,ၦလၧအလီၩအၪဎၬဎရံၬဖိၪၥံၪ
အဆၧမၪနီၪ, မိဘၪဒုၭနဲၪဆၧဒီၩဂ့ၩထ့ၬဘၪအၪနဲၪဆၧနီၪဒံၭလီၫမွဲအ့ၬဧၪ. ထီးဒၪလ့ၬအဝ့ၫၥံၪၥ့ၪယၫဆၧ
မွဲဆၧတီၩတၭမိဘၪအီၪမၧၫလၧဆၧတီၩဆၧလီၩအဆၧအီၪမၧၫလခီၫနီၪထိးဆၧၫဝ့ၫအ့ၬ. 
 ၥုၭနံၩၥုၭၥၫလၧၩလဂ့ၩ. အီၪက့ၪပဲၩခံွၬနဆၧၥူၭဆၧမၪလဖၪဂီၩ, ဂဲၫလၧယ့ၫၡၬအအီၪဆံၭ. ခၪ
ဖျၪလၧကဆါအဆၧမၩဆၧၩအကီၠၩဆၧအၪဎၬဆၧဆံၫဆၧဎံၪအဆၧမၩအဂးထီးၥုၭနံၩၥုၭၥၫလၧၩလဂ့ၩ. 

23

ဆၧအဲၪအဒိၪထုၬ



လၧဆၧမၩယံၬမၩနးအၥၭဒဲလၧ ၥုၭနံၩၥုၭၥၫယီၩအကီၠၩၦၡၩၥံၪထီၩလၧဆၧဂၭဂီၩ အီၪအၪမၬလ့ၬလီၫ. 
ၦဆၧအီၪမၧၫနီၪအီၪဒၪဖၨၪခိၭတၭ, ဆၧဂုးဆၧခၧၫလအီၪဘၪနီၪၦချၩဆၧအလးအီၪအ့ၬ. လါနၫဂ့ၩလၧၦ
လၩအုၭခံွၬလၧဆၧရွံနဆၧဒဲၩဘၭအဖၧၩၥၭယီၩနီၪ,ထီးဒၪလ့ၬယွၩအၥၭမုဆံၫဎံၪယီၩအဆၧအၪကံၩအၪ
ယၫ.ဖ့ၪလၫပဂၨၪထၪပၧၩအလူနီၪ, ၦနါဂၧၫဘၪလါနၫဂ့ၩ,အ့ၪၦမၩယံၬမၩနၫၥၭ, အ့ၪၦၥုၭနံၩၥုၭၥၫနီၪ,မွဲ
ဆၧလၩၥၭမဲၪဒိၪမၬလၧပဂးလီၫ. ၦဘၪမၩယံၬမၩနးပၥၭနီၪ, မွဲအဘၪနီၪလဲၪ, မွဲလၧပၥၭနီၪအဲၪဒိၭအီၪ
မၧၫဒံၭဒၪလၧဆၧဒဲၩဘၭဖၧၩယီၩအကီၠၩနီၪလီၫ. ထီးဒၪလ့ၬဆၧဒဲၩဘၭဆံၭခိၭဖိၪယီၩအ့ၪယံၬထၪနီၪ လ
ခဲၫထုၬနီၪကၥိၫစိၩပၧၩလၧဆၧဂၭဂီၩနီၪလီၫ. အ့ၪၦလမၩနၧၩခံွၭဘၪဆၧအၧၩယီၩနီၪ, ဆၧအၧၩယီၩကမၩ
နၧၩခံွၬပၧၩတၭ,လၧအထုၬနီၪ, ပကထီၩလၧဆၧဂၭဂီၩနီၪလီၫ. 
 စအၫဒၫဒဲနးအံၫလၧအအၪဘၪၥံၪၥၪနီၪ ဆီၫမီၪလၩအၥၭလၧအဝ့ၫၥံၪမၩဆၧဒဲၩဘၭယီၩနီၪ, 
ကကဲၪထၪဆၧအၧၪလၧအလၩၥၭမဲၪဖၭဒိၪအ့ၬ. လါနၫဂ့ၩလၧဆၧအဆံၭခိၪဖိၪအဆၧအၧၩယီၩ, မွဲလၧအ
လၨၪခၪဖၬယွၩအဆၧမၩလူၬအကီၠၩတၭ, ၦၡၩ (ဆၧဒဲၩဘၭ) ဖိၪယီၩယဲၩထၪခံွၬလၧဖါကဆါယွၩတၭ, 
ဒုၭဝဲထၪဂၪခိၪဆၧၥံၫအတရၫလၧအမွဲဆၧဒဲၩဘၭဖိၪထီးဒၪလ့ၬၦလီၩလၥ့ၪဘၪလီၫ. လၧဆၧခိၭနၪဆၧလ
အီၪဘၪအကီၠၩဂၪခိၪယီၩဘၪဆၧၫယၫ, ဆၧၥံၫဆၧဆၫ,ဆၧဂၪအုၩဂၪထိၬနီၪလီၫ. ၦမွဲဆၧဘၪတဲၩၥံၪထီး
အလူၬဘၪထိးဘၪဆၧကၪဆၧဂဲၩဆၧၡၪဆၧနၭ, ဆၧၥံၫဆၧဆၫနီၪလီၫ. ၦၡၩလၧအပိၩထၪကဆါယွၩ
ယီၩမၩဘၪဎဲးထဲးမူၭခိၪနီၪလီၫ. ကၫနံခိၪလီၩဒၩခိၪယီၩမွဲဆၧနဲၪလၧအအီၪဆၧၫထုၪဝ့ၫလၧဎရံၬကဆါ 
ဂဲၫလၩလုထၪအၥၭအဆၧမၩလၧအလၩလိလၩလၬလၧအကဲွဖျါခံွၬပဂ့ၪခိၪဖိၪၥံၪအဆၧဒဲၩဘၭအဂးနီၪ
လီၫ. လၧဆၧနီၪအကီၠၩတၭ, “ဆၧဒဲၩဘၭအယီၩနီၪမွဲဒၪဆံၭခိၭဖိၪလီၫ.” နီၪထီးၦကၨၭဆီၫမီၪထၪဘဲၩ
နီၪအၥိၭအ့ၬလီၫ. 
 လၧဆၧလၨၪခၪဖၬဆၧမၪလူၬအဆၧမၩကိၭမံၩဒ့ၭအဖၧၩနီၪ, အ့ၪၦမီၪဘံၭခံွၬဎရံၬအခိးအတၩ
ယီၩနီၪ ဆၧဒဲၩဘၭအဆၧမၩယီၩကဖိၬထၪၦခဲၫလီၫ. ဆၧမိမၩနီၩပၥၭ,ဆၧအၪနၩဖၬဆၧဂ့ၩဒဲဆၧအၧၩ
လၥ့ၪလၧၩဘၪ, ထီးဒၪလ့ၬယွၩအၥၭမုနီၪပဂၨၪထၪပၧၩလါနၩဂ့ၩပမိဘၪလီၩဖိၬထွၫအဂးနီၪပၥၭအီၪ
အ့ၬ. 
 ၦၡၩၥံၪအီၪအၪဂၩအဲၪဒိၭဂၬဎ့ၬခံွၭဆၧအၧၩအၪမၬလဖၩယီၩနီၪလီၫ. လါနၫဂ့ၩအီၪက့ၪဒိၭနဲၩဒၪ
အၥၭအကီၠၩၥၭအဆၧဂဲထုၪမၧၫထၪနီၪထဲၩလၩဖဲခံွၬဝ့ၫဒၪလီၫ. ထီးဒၪလ့ၬဘၪဆၧဖံၭၥိၭဝ့ၫလၧဆၧအဲၪ
လါနၫဂ့ၩထိးဆၧၫဝ့ၫဒၪအ့ၬ. ထိးဆၧၩမုၪခီၩလဲးအဖၧၩၥၭနီၪအကီၠၩကဲၪထၪဆၧထၪဒုၪဒၩယွၩအၥၭမု
ဆံၫဎံၪနီၪလီၫ. အဝ့ၫၥံၪဆီၫမီၪလၩအၥၭလၧဆၧအအၧၩထုၬအထီနီၪဒၪလ့ၬကအၪလဲၩထၪခံွၭအၥၭမိၥ့ၪ
လီၫ. လါနၩဂ့ၩဆၧယီၩနီၪဆၧမၩအယီၩလမွဲဘၪလီၫ. လၧဆၧဒိၭနဲၩလၩဒၪအၥၭ, လၧဆၧကျၩစၨၭခိးဂဲး
ခိးဘၭလၧဆၧမၩလဖၪနီၪ မွဲအဒုၭအီၪထၪဒၪဆၧအၧၩအဆၧမၩလခီၫလီၫ. လၧဆၧနီၪအကီၠၩတၭ,ၦလၧ
အဒိၭနဲၩထၪအၥၭလၧကဆါဎရံၬထိးဆၧၩယူၭကဆါအခံးအဂၩနီၪမိအီၪဒၪၡၩဂၩလီၫ. 

 အ့ၪမွဲၦကျၩစၨၭမၩဒံၭဒၪဆၧဘၪမၪ, လမံၩမံၩ, ၥၭအဆၧအဲၪဒိၭမၩဆၧဒဲၩဘၭလမံၩဒၪလ့ၬ
နီၪ, မွဲအမၩဂၭဂီၩခံွၬဆၧၥၭထိၬပရၧၫအဆၧစီၩဆၧမၩလဖၪနီၪလီၫ. ၦလၧအအီၪလၧဆၧဒဲၩဘၭအဆၧ
ယိၬဖၧၩလဖၪနီၪ, ဘဲၩၥိၭကဆါယွၩလအဲၪထိးဆၧၫဘၪအဝ့ၫၥံၪအဂးနီၪ, မၩနီၩအၥၭလီၫ. ၦလၧအ
လၧယူၭယၪဘၪယွၩထၪဒုၪဒၩယွၩအဆၧမၪလူၬတၭ, မၩနီၪအၥၭလဖၪနီၪ, လၧမုအထုၭလနံၩခိၭ, 
ကကူၭထဲၩဘၪဝ့ၫအလံၩအလဲၫနီၪလီၫ. ၦလၧအဆီၫမီၪဒဲအီၪက့ၪဘျၪဘျၩအၥၭၥံၪလဖၪနီၪ, လံၬဆံၫ
ဎံၪကိၭဝ့ၫဆၧဒဲၩဘၭဖိၪ “ဆၧဒဲၩဘၭဒၪဝ့ၫအဖျၩၥံၪမိစၧၩထၬအဝ့ၫနီၪလီၫ.” (ဒီၩလၩ ၅း၂၂) 
 ကဆါဎရံၬနီၪအၥၭအီၪဒိၪမၬလၧအမိထိးထဲၩတၩထဲၩၦဆၧဒဲၩဘၭဖိၪလီၫ. လါနၩဂ့ၩၦၥၭအ့ၪ
လအီၪဘၪနီၪအဝ့ၫမၩဆီၪမၩနီၩပၧၩနီၪအ့ၬ. ၦၥၭအ့ၪအီၪဒၪလၧၦအဲၪမၩဒံၭဒၪဆၧဒဲၩဘၭ, ၦလအ့ၪအဲၪ
ဒိၭပဲၩခံွၬဘၪဆၧဒဲၩဘၭ, အ့ၪၦလၧအဲၪဒိၭထိးဆၧၩဘၪယွၩအဆၧအဲၪပၧၩအခိးအတၩဘၪနီၪ, ကဆါ
ယွၩမၩဆၧလၧပဂးၥ့ၪနးမံၩအ့ၬလီၫ. အ့ၪၦမီၪဘံၭခံွၬယွၩအဆၧအဲၪနီၪ, မွဲၦမၩဂၭဂီၩလၩဒၪပၥၭနီၪလီၫ. 
လၧဆၧနီၪအကီၠၩတၭ, အဂဲးဘဲၫယီၩမွဲအစံၭဝ့ၫ, လၧအထီလၧအဂ့ၩအဘၪ, ယခိၭနၪယူၭနလူယူၭ
တၭ, ဒဲလၧဆၧထိးတဲၩတၩထဲၩအမုနံၩလဖၪနီၪ, ယမၩဆၧၩယူၭနၧၩယူၭလီၫ. “ယိခွါ, အထီလၧအဂ့ၩ
အဘၪမွဲဘိၩနဲၪယီၩတၭ, ယိခွါ, ဆၧထိးတဲၩတၩထဲၩအမုနံၩမွဲဘိၩနဲၪယီၩလီၫ.” (၂ကီရံၫ ၆း၂) 
“မၩအၥၭဘဲၫနီၪတၭ, ဘဲၫၥၭမုဆံၫဎံၪစံၭဝ့ၫအၥိၭနီၪ, မုဆၫလနံၩယီၩနၥံၪအ့ၪနါဂၧၫအလူအထၫတၭ, 
ထီးမၩ နီၩန ၥံၪအၥၭဘဲၫလၧဆၧထၫ ဒုၪဒၩအဖၧၩ , လၧဆၧကျၩဖ စီၩအနံၩလၧမံၩလၬကျၩအ 
ၥိၭ.”  (ဟံဘၫ ၃း၇-၈) 
 “အဂဲးဘဲၫယီၩယဒၪဘၪဆၧဘဲၫၦၡၩဒၪဘၪအၥိၭနီၪအ့ၬ.အဂဲးဘဲၫယီၩ,ၦၡၪယိၦအမ့ၬ, အ့ၪ
မွဲယဟိၩဝၩယိၦအၥၭလီၫ.” (၁စၫမုၫအ့လၭ ၁၆း၇) ဆၧလၧၦၡၩနီၪလၧအၥၭခံဖၧၩဆၧဂ့ၩဒဲဆၧအၧၩ, 
ဆၧၥၭထိၬဒဲဆၧၥၭအုၭဒုၭလိၬၥၭနီၪလီၫ. ဘဲၫအၥၭအီၪအၥိၭနီၪ, အဲၪဒိၭလ့ၩဆၧလၧဖၧၩၥၭအဘၪမၪ, 
အီၪလၧၫဎွၩဒဲအၥၭအၧၩ,ဒဲအၥၭလၧအလၧၩဎွၩဒဲၥၭအစံၪစၪနီၪလီၫ. ၦၡၩၥံၪအၥၭခံဖၧၩဒဲအဆၧကိၪ
ဆၧတဲၩထီးအလူၬနီၪကဆါၥ့ၪယၫဝ့ၫဒၪလီၫ. လါနၫဂ့ၩ, လၧနၥၭခံဖၧၩအ့ၪအီၪလၧၩဎွၩဒဲဆၧအၧၩ
ဆၧၥၫ, ၥၭလိၪၥၭလံၭလါနၫဂ့ၩ, ဂဲၫၥုၭဘူၭနၥၭလၧကဆါအအီၪဆံၭ. ထီးမွဲအ့ၪနဝဲထၪနၥၭအတရၫ
လၧကဆါလၧအၥ့ၪဆၧလူၬလဂၩအအီၪနီၪ, ဘဲၫစဒၫဝံၭလဂၩစံၭဆၧအၥိၭ “ယွၩဧ့, အၪဎၬယိယၧၩ
တၭ, ၥ့ၪယၫယၥၭဆံၭ. မၩခွါယၧၩတၭ, ၥ့ၪယၫယဆၧဆီၫမီၪၥံၪဆံၭ. တၭဖၧၩၥၭအအၧၩလၧယဖၧၩမွဲ
အအီၪဧၪ, လအီၪဘၪလဲၪနီၪ, ယိနဝ့ၫတၭ, ၥိၫယၧၩလၧဖၧၩၥၭအဆိၩအကၠၫအဖၧၩဆံၭ.” (အၪအူၭ 
၁၃၉း၂၃-၂၄) 
 ပၧၩလၧအၥၭအီၪမုၬလၩၥၭဎွံၪလၧယွၩအဖၧၩၥံၪနီၪ, အီၪဒဲလၧဆၧကိၪၥ့ၪလၧအဘၪဆဲၫလၧ
ဆၧဘိၪဆၧဘၩနီၪလီၫ. အဝ့ၫၥံၪနီၪအီၪဒဲလၧဆၧဘၩဆိၪဖၪဆၧဘဲၩယီၩၥိၭ, “ယွၩဧ့, မၩထဲၩယၥုၪဆံၫ
ယၥၭဎံၪဆံၭ. တၭမၩထဲၩယၥုၪဂၠးယၥၭခၧၫလၧယဖၧၩဆံၭ.” (အၪအူၭ ၅၁း၁၀) မၩဆၧတီၩဘဲၩနၥၭ

မုအဆၧအဲၪဒိၭဒဲပဂၨၪထၪနၧၩအၥိၭနီၪဆံၭ. ထီးမွဲအ့ၪနၥ့ၩယၩလၩထဲၩနၥၭလၧနမွဲၦၡၩလၧအၥံၫလၧၦ
ဆၧအီၪမၧၫလၧဂၪခိၪယီၩမွဲဆၧအီၪမၧၫလဆိၬလလးနီၪ, ကျၩစၨၭခိးဂဲးခိးဘၭလါဆံၭ. ဆၧယီၩမွဲနမိဘၪ
အီၪက့ၪအုၩလၩဆၧလၧနဂးဒၪနဝ့ၩ, နၧၩဒဲလၧယွၩအဘူၬဆၧၩနီၪလီၫ. ထီးမွဲအ့ၪနအီၪက့ၪလၩဒၪနဆၧ
ဆီၫမီၪဂီၩအ့ၪနလၧမၪဘၪဆၧနးမံၩဘၪနီၪ, နကထီၩလၧဆၧဂၭဂီၩတၡါနီၪလီၫ. 
 အၪဎၬကျၬစၨၭမၩလိၪယွၩအလူအထၫဒဲဆၧအၪကံၩဘၩဆိၪဖၪဆၧနီၪဆံၭ. ဆၧမၩလူၬလၧ
ယွၩအလူအထၫဖၧၩနီၪမွဲဂ့ၩ, ဎရံၬကဆါအဆၧအီၪမၧၫအဆၧဆံၫဆၧဎံၪနီၪမွဲဂ့ၩ, ဒုၭနဲၪဖျၪအ့ၪပၧၩနီၪ
လီၫ . လၧဆၧနီၪအကီၠၩတၭ , “အ့ၪလမွဲဘၪလၧဆၧဆံၫဎ့ၪအကီၠၩနီၪ , ပဒၪဘၪယွၩၥ့ၪနးဂၩ
အံၬ.” (ဟံဘၫ ၁၂း၁၄) ဆၧမၪလူၬနီၪဒုၭနဲၪဖျၪထၪအ့ၪပၧၩဆၧဒဲၩဘၭလီၫ. ဆၧထိးထဲၩတၩထဲၩအ
ဖၧၩၥၭနီၪဒုၭနဲၪဖျၪအ့ၪဂ့ၩဂ့ၩလ့ၬလီၫ. နၥၭမုနီၪခိၭနၪယွၩအလူအထၫအဆၧချၩနီၪလါဆံၭ. 
 ဆၧဒဲၩဘၭယီၩအၧၩဝ့ၫဒၪဆံၭအၪလဲၪနီၪ, ထီးမွဲအ့ၪနၥ့ၪယၫလၩထံးလၩဆ့ၭတၭ, နၥ့ၩယၫ
လၩထဲၩနၥၭလၧယွၩအမ့ၬယၫနီၪနမွဲၦလဂၩလၧအဘၪစံၪစၪဝ့ၫနီၪထီးၥၭဂၭဂီၩလဂ့ၩ. အဂဲးဘဲၫယီၩဎ
ရံၬကဆါနီၪဂဲၫလၩဝ့ၫဘဲၫၥိၭကထိးထဲၩတၩထဲၩၦဆၧဒဲၩဘၭဖိၪအကီၠၩနီၪလီၫ. ဘဲၫၥိၭပကအီၪက့ၪ
ဖံၭၥိၭလိၬထဲၩၥၭလၧယွၩနီၪအဂး ပမိဘၪလၫအၪကံၩအၪယၫဆၧလၧကဆါယွၩအအီၪမွဲအ့ၬ. အဝ့ၫၥိၫ
လၩအဖိၪခွၫကဆါယ့ၫၡၬဎရံၬ “မၩဘၪလိၬထဲၩၦဂၪခိၪဖိၪၥံၪလၧအနၫဆါဒၪဝ့ၫ” (၂ကီရံၫ ၅း၁၉) 
ယွၩအဆၧအဲၪပၧၩယီၩမွဲအလၩလိလၩလၬဝ့ၫဒၪဆံၭအၪနီၪလဲၪ. လၧအဆၧအဲၪအဆၧယၫၥၭဆၧအ
ဖၧၩအဝ့ၫကိၭထဲၩဖံၭၥိၭထဲၩဖိၪမုၪဖိၪခွၫၥံၪလၧအဂၭဖျၭဖၧၩၥၭၥံၪလဖၪနီၪလီၫ. ဖိၪလၧအနါကဲၪထီးဒၪ
လ့ၬမိဖါၥံၪအံွၪၥၭဆၧၩလနၥ့ၪဘၪနီၪ, ဖါကဆါယွၩအံွၪၥၭဆၧၩဝ့ၫ,အၪကံၩအၪယၫဝ့ၫလၧဆၧအဲၪ
ဘဲၫၥိၭကဂဲၫထဲၩထဲၩလၧအဝ့ၫအအီၪနီၪလီၫ. ယွၩလၧအဖ့ၪထုၪၥၭပၧၩလဂၩ, လၧအအီၪဒဲအဆၧအုၩ
လၩယီၩနီၪထိးအၥၭလၧအဆၧအဲၪပၧၩနီၪ အဂဲးဆီၪဝ့ၫဆံၭအၪလဲၪနီၪလီၫ. 
 ထီးမွဲမုၪခီၪလဲးယီၩဂဲၫလၧနအီၪတၭ, စံၭနၧၩလၧနဆၧဒဲၩဘၭနီၪအၪဝ့ၫဒိၪဝ့ၫနၭမၬလ့ၬ. ထီးဒၪ
လ့ၬနၥံၪအကဆါဖျါခံွၬလၥ့ၪဘၪလီၫ. အ့ၪနနါဂၧၫမုၪခီၩလဲးစံၭနၧၩဘဲၫနီၪၥိၭနီၪ, နဲၩလဂ့ၩ,ယိထၪစိၩန
ကဆါလၧအဂဲၫလၩထိးထဲၩတၩထဲၩနၧၩလဂၩအဆၧတီၩဆၧလီၩအဂဲးနီၪလီၩၥ့ၪယၫစိၩအဝ့ၫလါဆံၭ. 
ဆၧလၧအမိဖ့ၪလၫမၩဆၧၩနၧၩနီၪ မွဲဒၪဆၧလမံၩလၧနမိဘၪယိထၪစိၩကဆါအဆၧဖၩနီၪလီၫ. ထီးနီၪ
တၭအုၩလၩထဲၩနၥၭလၧနမွဲဆၧဒဲၩဘၭဖိၪ “ယ့ၫၡၬဎရံၬဂဲၫလၩလၧဂၪခိၪချၫယီၩဘဲၫၥိၭအမိထိးထဲၩ
တၩထဲၩၦဆၧဒဲၩဘၭဖိၪ, လၧယမွဲအဒိၪထုၬလီၫ.” (၁ထံ ၁း၁၅) နီၪလီၩၥ့ၪယၫဒုၪဒၩမုၪခီၩလဲးနီၪလါ
ဆံၭ. 
 နၫနီၪလကၭလၧၩ, လီၩၥ့ၩယၫယွၩအဆၧအဲၪနီၪထီးဒၪလ့ၬၦထိၪလၩတဲၩလၩလၧဆၧဂူၫဂၩလ
နၥ့ၪဘၪနးမံၩအဂဲးနီၪဆ့ဆံၭ. လၧဆၧနီၪအကီၠၩတၭ, ဎရံၬကဆါထိးထဲၩတၩထဲၩပၧၩယူၭနီၪလီၩၥ့ၪ
ယၫအဝ့ၫနီၪဆံၭ. ဘၪဆဲၫဆၧဂဲး, ၦနံၩဂၩအဒ့ၪမါအီၪဝ့ၫအဂဲးနီၪကဆါဎရံၬလီၩၥ့ၩယၫအ့ၪစစဲမၧၩနီၪ

လီၫ. ထီးနီၪတၭ, အၪစၪဆၧလမံၩလီၫ. အလဂၩနီၪမိဘၪဖ့ၪလၫထဲၩအဒ့ၪအမါထၪလၧအကဆါအ
အီၪနီၪၡၩခိၭလီၫ. ဒဲအလဂၩလခီၫနီၪမိဘၪဖ့ၪလၩလၩထဲၩအဒ့ၪအမါလၧအကဆါအအီၪနီၪအီၪအၪမၩ
လီၫ. လါနၫဂ့ၩလမံၩဂ့ၩလမံၩဂ့ၩ,ဒ့ၪမါၡၩလဂၩဂ့ၩ, ဒ့ၪမါအၪလဂၩဂ့ၩနီၪကဆါနီၪ, မၩလၩဖျၪခံွၬ (မၩန
ဝ့ၫလၧၩအ့ၬ) လီၫ. ထီးနီၪတၭကဆါဎရံၬအၪစၪစစဲမၧၫ, ၦၡၩနံၩဂၩယီၩမွဲကအဲၪဘၪအကဆါနီၪထၧၫ
ထၧၫဂၩလဲၪ. စစဲမၧၫစံၭဆၧၩဝ့ၫ “ၦလၧအကဲွၪဖျါထဲၩအဆၧလၧအအၪလဂၩနီၪလီၫ.” (လုကၭ 
၇း၄၃). ၦဆၧဒဲၩဘၭအ့ၪအၪလါနၩဂ့ၩဎရံၬအၥံွၪလၧအဘၪယွၩလၩဝ့ၫလၧစူၪယၫထုၪလီၩယီၩနီၪ လၧၫ
ဝ့ၫဎွၩဝ့ၫဒိၪဝ့ၫအၪဝ့ၫလၧကဲွဖျါခံွၬဆၧဒဲၩဘၭအဂးနီၪလီၫ. ဎရံၬကဆါစံၭဝ့ၫၦလၧအဘၪဆၧဖျါခံွၬအဆၧ
ဒဲၩဘၭအၪနီၪ ကအဲၪထဲၩယူၭအကဆါနီၪအၪလီၫ. ထီးမွဲၦၥ့ၪယၫနၪၥ့ၪယူၭယွၩအဆၧအဲၪလၩထံးလၩ
ဆ့ၭနီၪ, ပကစံၭထၪအၪအူၭအဝ့ၫတၭ, ပကအီၪလၩဘူၭလၧပကဆါနီၪလီၫ. ထီးမွဲၦၥ့ၪယၫယွၩအဆၧ
အဲၪတၡါၡါနီၪ, ၦကၥ့ၪယၫလၩထဲၩလၧပမွဲဆၧဒဲၩဘၪလဂၩလၧအမၩယူၭဆၧဒဲၩဘၭဖၭဒိၪလ့ၬနီၪလီၫ. 
ထီးမွဲၦၥ့ၪယၫလၩထဲၩလၧဎရံၬကဆါဖ့ၪလၫလုထၪလၩအၥၭ, ထိးၥံၫအၥၭလၧပဂးယီၩအကီၠၩနီၪတၭ, 
ၦၥၭလၧအနီၩယီၩကဖံထၪခံွၬဝ့ၫဒၪလီၫ. 

အုၩလၩအီၪလၩလၧပမွဲဆၧဒဲၩဘၭဖိၪ 
  
 “ၦလဂၩအ့ၪမၩလၩဘံၭခံွၬအမၩမၪဆၧနီၪ, မိဘီၪထၪယီၫထၪအ့ၬ, အ့ၪမွဲၦလၧအလီၩလၩ
အၥၭဒဲစဲၪဒၪခံွၬနီၪ မိဒၪနဆၧယၫၥုၪယၫၥၭလီၫ.” (ဒီၩလၩ ၂၈း၁၃) 
 ဘဲၫၥိၭပကဒိၭနဘၪယွၩအဆၧယၫၥုၪယၫၥၭပၧၩအဂးယွၩအဆၧၥီၪဆၧၥၫလဖၪနီၪ ၦနၪၥ့ၪ
ယီၫတၭ,တီၩဝ့ၫလီၩဝ့ၫလီၫ. ဘဲၫၥိၭပကဒိၭနဘၪၦဆၧဒဲၩဘၭဆၧမိဘၪဖျါခံွၬအဂးနီၪ, ယွၩအဲၪဒိၭလၧပ
ကဒိၭနဘၪဆၧၥုၪအုၭၥၭအုၭနီၪအ့ၬ. ဘဲၫၥိၭၦမိဖ့ၪလၫလၩပၥၭဘဲၫၥိၭယွၩကဖျါခံွၬၦဆၧဒဲၩၥူၭဒဲၩ
ဘၭၥံၪလဖၪအဂး, ၦမိဘၪလ့ၩဘိၪထၪဘၩထၪကဆါယွၩဆၧလးယဲၩအဂးနီၪအလးအီၪအ့ၬ. ဘဲၫၥိၭ
ပမိၡါယီၩကဒိၭနဘၪဆၧစူၭဆၧဆၫအဂး ပမိဘၪမၩဘၪထံၭဘၪနဲၪလၩပၥၭ, ဆ့ၭဖျၪလၩပၥၭ,မၩဆၫ
ပဖံၭပယၫမၬပကဒိၭနထဲၩဘၪယွၩအဆၧဖျါခံွၬလမွဲဘၪလီၫ. အ့ၪမွဲလခီၫၦလၧအအုၩလၩအီၪလၩ
အၥၭလၧယွၩအမ့ၬယၫလၧအဝ့ၫမွဲဆၧဒဲၩဘၭဖိၪ, ဒဲစဲၪဒၪခံွၬဆၧဒဲၩဘၭနီၪ, ၦကဒိၭနဘၪယွၩအဆၧဖျါ
ခံွၬ, အဆၧယၫၥၭနီၪလီၫ. 
 ဎရံၬကဆါအထံၩဖျဖိၪစယၫကူၭလဂၩစံၭဝ့ၫဘဲၫယီၩၥိၭ, “လီၩလၩလိၬနၥံၪအဆၧၥူၭဆၧမၪ
ဆုၬဆုၬတၭ, ဘၩဆိၪဖၪနလိၬနၥံၪအဂးဆုၬဆုၬ, ဘဲၫၥိၭနၥံၪမိဘျၪထဲၩနီၪဆံၭ, ၦအတီၩအလီၩအ
ဆၧဘၩဆိၪဖၪတၡါၡါနီၪ နကၩဆၧအၪမၬလီၫ.” (ယ့မံၭ ၅း၁၆). ၦလၧအဖျါခံွၬၦဆၧဒဲၩဘၭၥ့ၪနီၪမွဲ

ယွၩလဂၪဒၪလီၫ. လၧဆၧနီၪအကီၠၩတၭပမိဘၪလီၩလၩ ၦဆၧၥူၭဆၧမၪလၧယွၩအအီၪဒဲပမိဘၪအၪ
ကံၩအၪယၪလိၬၥၭလဂၩလဂၩဘဲၫၥိၭပကဒိၭနဘၪဆၧကဲွၪဖျါခံွၬၦဆၧဒဲၩဘၭအဂးနီၪလီၫ. ထီးမွဲအၪန
မၩမၪဘၪယူၭနထံၩၥိၭဂံၪနဲၩဎၫနဲၩလဂၩနီၪတၭ, လ့ၩစိၩလၧအဝ့ၫအအီၪဂီၩ, အၪကံၩအၪယၫနၥၭ
ဘဲၫၥိၭကဖျါခံွၬနဆၧမၩမၪယူၭအဝ့ၫနီၪဆံၭ. ထီးနီၪတၭ, ဂံၪနဲၩထံၩၥိၭယီၩမိဘၪဖျါခံွၬနဆၧမၪနီၪအဂး, 
အဝ့ၫနီၪအမူၩဒၩအီၪဝ့ၫလီၫ. ထီးနီၪတၭ, နမိဘၪအၪကံၩဘၩဆိၪဖၪဆၧလၧကဆါယွၩအအီၪ, ဘဲၫၥိၭ
ကဖျါခံွၬနဆၧမၪနီၪလီၫ. မွဲလၧနမၩဘၪထံၭဘၪနဲၪယူၭအဝ့ၫဒဲအဆၧတဲၩလၩကဆါလဂၩအကီၠၩနီၪ
လီၫ. နမိဘၪလီၩလၩနဆၧၥူၭဆၧမၪလဖၪလၧၦလၫဆၧအခိၪလဂၩအမ့ၬယၫနီၪလီၫ. ၦလၫဆၧအခိၪ
ယီၩမွဲဝ့ၫ “အဂဲးဘဲၫယီၩ ၦအီၪလၧၦလုဆၧအခိၪ, လၧအယၫၥၭပဂဲးဆါဘၭဆါလၥ့ၪဘၪနီၪလမွဲဘၪ, 
မွဲအဘၪဆၧကျၩဖစီၩကိၭအမံၩဒ့ၬဘဲၫပဝ့ၫအၥိၭလါနၫဘိၩ, အဆၧဒဲၩဘၭအီၪအ့ၬ.” (ဟံဘ၄း၁၅) 
 လၧၦဆၧအၪကံၩဖျါခံွၬၦဆၧၥူၭဆၧမၪလၧယွၩအမ့ၬယၫနီၪ အဆိၪထုၬဆၧၥီၪဆၧၥၪအီၪဝ့ၫ
လမံၩလီၫ. မွဲဆၧအီၪက့ၪဆၪလၩပၥၭနီၪလီၫ. ဘဲၫၥိၭယွၩကထိးဆၧၩယူၭၦဆၧဖျါခံွၬအဂးနီၪ, ဆၧဆၪ
လၩၥၭယီၩမွဲပနိၫလၧပမိဘၪလီၩဖိၬထွၫမၩနီၪလီၫ. ဆၧဆၪလၩၥၭယီၩအ့ၪလအီၪဘၪနီၪ ဆၧဖျါခံွၬအီၪ
ဆ့ၭအ့ၬ. ၦဆၧနီၪယါလၩထဲၩပၥၭအ့ၪလအီၪဘၪနီၪ, အ့ၪၦလၥၭလိၪပဲၩခံွၬဆၧဒဲၩဘၭဘၪနီၪ, မွဲပက
ဒိၭနထဲၩဘၪဆၧဖျါခံွၬတၡါၡါနီၪဒံၭအ့ၬ. မွဲဘၪနီၪၦလၧဒိၭနဘၪဆၧဖျါခံွၬနီၪလဲၪနီၪလၧၦၥၭခံၭဖၧၩ 
ဆၧအီၪက့ၪဆၪလၩပၥၭတၡါၡါလအီၪဘၪအကီၠၩနီၪလီၫ. ဘၪဆဲၫဆၧဂဲးနီၪဆၧၥီၪဆၧၥၫကွၭဖျၪထၪ
အၥၭဂ့ၩဂ့ၩလ့ၬလီၫ.လၧၦခမျၧးအမ့ၬယၫနီၪမွဲဂ့ၩ, လၧဆၧအီၪၥူၫအလးနီၪမွဲဂ့ၩ, ၦမိဘၪလီၩလၩချၩ
လၩထဲၩလၧဆၧၥုၪအီၪၥၭအီၪတၡါနီၪလီၫ. ဆၧမၩယီၩမွဲဆၧမၩလၧအအၪမၧၫဆီၪနဆၧဒဲၩဘၭဖိၪဘဲၫၥိၭ
အမိဘၪမၩဝ့ၩ, အၥၭအဆၧအဲၪဒိၭအ့ၪလအီၪဘၪလါနၫဂ့ၩ, မိဘၪမၩဝ့ၫအၥိၭလမွဲဘၪလီၫ. ၦဆၧဒဲၩ
ဘၭဖိၪလဂၩလၥ့ၪယၫဆၧဒဲၩဘၭယီၩလၩၥၭလိၪဝ့ၫဆံၭအၪလဲၪ, လမ့ၬလဲၩဒံၭဘၪဆၧဒဲၩဘၭနီၪ, ပမိ
ဘၪအၪမၧၫဆီၪနဘဲၫၥိၭအမိဘၪမၩဆၧနီၪယါလၩထဲၩနီၪအ့ၬ. လၧဆၧၥုၪအီၪၥၭအီၪဒုၭနဲၪဖျၪထၪၦၥၫ
ပၥၭလၧဆၧအၪကံၩကဲွၪဖျါခံွၬၦဆၧၥူၭဆၧမၪနီၪ ကဆါယွၩကထိးဆၧၫဝ့ၫတၡါလီၫ. စဒၫဝံၭကွၭဖျၪ
ထၪဝ့ၫလၧလံၬအၪအူၭဖၧၩနီၪဘဲၫယီၩၥိၭ, “ယဟိဝၩအီၪဘူၭလၧၦလၧအၥုၪခါအၥၭလၩ, ဒဲၦလၧအနီၫ
ယါလၩထဲၩအၥၭနီၪ, ထိးထဲၩတၩထဲၩဝ့ၫဒၪလီၫ.” (အၪအူၭ ၃၄း၁၈) 
 ဆၧအၪကံၩလီၩဖျၪထၪၦဆၧၥူၭဆၧမၪနီၪ, ပမိဘၪလီၩဖျၪထၪတီၩတီၩလၧအဘၪဆဲၫလၧဆၧ
အုၩလၩဆၧဒဲၩဘၭလၩဆၫနီၪအီၪဝ့ၫလီၫ. ဆၧဒဲၩဘၭလဖၪနီၪမွဲဝ့ၫ ၁. လဘၪဘၪနီၪဆၧဒဲၩဘၭလၧၦ
မိဘၪလီၩဖျၪထၪပကဆါယွၩနီၪလီၫ. ၂. လဘၪဘၪကမွဲလၧၦမၩမၪဘၪယူၭၦၡၩအၪဂၩအကီၠၩတၭ, 
ပမိဘၪအၪကံၩအၪယၫဆၧဖျါခံွၬလၧဆၧအီၪကီၪအမ့ၬယၫ, လၧပခမျၧးအမ့ၬယၫနီၪလီၫ. ၃. လဘၪ
ဘၪကမွဲဝ့ၫလၧၦမၩမၪဘၪယူၭၦထၧၩဖုဝဲဂ့ၩ, ထံၩၥိၭဂံၪနဲၩဎၫနဲၩဂ့ၩလဂၩဂၩနီၪတၭ, ၦမိဘၪလ့ၩစိၩလၧ
အဝ့ၫအအီၪလၧဆၧအၪကံၩဖျါခံွၬနဆၧမၪနီၪလီၫ. 

29

ဆၧအဲၪအဒိၪထုၬ



 လၧစစၫမုၪအ့လၭအထီနီၪ, ၦအံၫစရ့လၭဖိၪၥံၪစဲၪယဲၩထၪခံွၬယူၭအၥၭလၧကဆါယွၩအမ့ၬ
ယၫနီၪလီၫ. လၧဆၧနီၪအကီၠၩတၭအဝ့ၫၥံၪဘၪထိးယူၭဆၧဒဲၩဘၭအဘိၪအလံၩအလဲၫနီၪလီၫ. ဆၧအီၪ
က့ၪဒိၭနဲၩကဆါယွၩအီၪလၧၩအ့ၬ. ဆၧပၧၩဆၧပၭအဆၧစီၩဆၧမၩအဆၧကိၪၥ့ၪလၩမါခံွၬဝ့ၫဒၪလီၫ. 
ဆၧဂဲးဆၧဘၭလၧကအီၪက့ၪပဒၩထၬဒုၪဒၩၥံၪလဖၪလၩမါခံွၬ, မွဲလၧဆၧဆူဆၧနဲၩလၧအကဆါယွၩနီၪ
လအီၪလၧၩဘၪလီၫ. လၧဆၧနီၪအကီၠၩတၭ, ပဲၩခံွၬဆၧတဲၩလၩကဆါယွၩအဆၧၥီၪဆၧၥၫအဆၧပၧၩ
ဆၧပၭၥံၪဂီၩ, ယိလိၪယိဒီၩအဝ့ၫၥံၪအထံၫအခးအနဲၩအဎီၩအီၪဒဲလၧစဎွၩၥံၪဆုၬဆုၬအၥိၭအဝ့ၫၥံၪမိ
အီၪဆ့ၭလၧအစဎွၩနီၪလီၫ. လၧဆၧနီၪအကီၠၩတၭ, အဝ့ၫၥံၪအၪကံၩစစၫမုၪအ့လၭဘဲၫၥိၭကဒုၭအီၪ
ထၪ, ဖ့ၪလၫလၩစဎွၩလဂၪလၧအဝ့ၫၥံၪအဂးနီၪလီၫ. ထီးမွဲအဝ့ၫၥံၪလီၩဖိၬထၪအဆၧဘၪၥၭယဲၩထၪခံွၬ
လၧကဆါယွၩအကီၠၩနီၪ ဆၧမံၫၥုၪမံၫၥၭလဒိၪနဘၪဝ့ၫ, အကီၠၩတၭ, အီၪက့ၪအုၩလၩအီၪလၩထဲၩ
အဆၧဒဲၩဘၭၥံၪနီၪလီၫ. “တၭၦခမျၧးထီးအလူၬ စံၭစစၫမုၫအ့ၬလၭ, ဘၩဆိၪဖၪနနခ့ၫနၡၩအဂး 
လၧယဟိဝၩနယွၩဆံၭ, ဘဲၫၥိၭပထီးၥံၫလဂ့ၩ, လၧပအၪကံၩစဎွၩအကီၠၩနီၪ, ပအီၪက့ၪအၪထၪယူၭ
ဆၧအၧၩလမံၩလၧပဆၧဒဲၩဘၭထီးအလူၬအဖၫခိၪလီၫ.” (၁စၫမုၫအ့လၭ ၁၂း၁၉) လၧအဝ့ၫၥံၪမၩယူၭ
ဆၧဒဲၩဘၭနီၪထုၭထၪလီၩဖျၪထၪဝ့ၫထံၫထံၫကျၩကျၩလၩထံးလၩဆ့ဂီၩအၪကံၩအၪယၫဆၧဖျါခံွၬနီၪလီၫ. 
လၧဆၧလၥ့ၪယၫဘၪဆၧအခိးအတၩယီၩနီၪမၩခိဝီၩယူၭအဝ့ၫၥံၪအၥုၪအၥၭယူၭလၧဆၧနီၪအကီၠၩ 
အဝ့ၫၥံၪၥ့ၪယၫလၩထဲၩအၥၭလၧအဝ့ၫၥံၪယဲၩထၪလၧကဆါယွၩ ထီးဒၪလ့ၬဘၪအီၪလ့ၬဖၬခံွၬလၧအ
ဆၧတဲၩလၩကဆါယီၩနီၪလီၫ. 
 ဆၧနီၫယါလၩထဲၩၥၭတၡါၡါအၪလအီၪဘၪဒဲ ဆၧအၪလဲၩထၪခံွၬအ့ၪလအီၪဘၪနီၪယွၩထိး
ဆၧၫပၧၩအ့ၬ. ၦဆၧအီၪမၧၫယီၩမိဘၪအၪလဲၩထၪခံွၬဂီၩဆၧမၧၫထၪဂဲၩထၪထဲၩအၥၫမိဘၪအီၪဝ့ၫလီၫ. 
ဆၧမၩမၪဘၪယူၭပကဆါယွၩနီၪ, မိဘၪအၪကံၩအၪယၫနီၫယါလၩထဲၩပၥၭဂီၩ, မိဘၪခံွၬၡိၭခံွၬဆၧအၧၩ
အဆၧမၩလဖၪယီၩနီၪလီၫ. ပမိဘၪၥုၪအုၭၥၭအုၭလၩၦဆၧၥူၭဆၧမၪလဖၪတၡါၡါလီၫ. မူၭဒၩလၧပ
မိဘၪမၪဘဲၫၥ့ၪလဲၪနီၪ ဒုၭနဲၪၥ့ၪယၫဝဲၩအ့ၪပၧၩယူၭ. “ၥူၫဝၭခံွၬနၥံၪအၥၭ, မၩဆံၫထၪနၥံၫအၥၭ, နၥံၪ
မၩဆၧအအၧၩနီၪၥုၭခံွၬလၧယမ့ၬယၫဆံၭ. မၩလၧၩဆၧအၧၩလဂ့ၩ. မၩလိၪမၩဆၧဂ့ၩဆံၭ. အၪဎၬဆၧစ့ၩ
ရၫတီၩ, မၩဆၧၫၦၡၩလၧအဘၪဆၧမၩအၧၩမၩနၭဝ့ၫ, စ့ၩရၫတီၩနၦဖိၪဎွၪ, မၩဆၧၩၦမုၪမဲၫဆံၭ.” (စ
အဲၫစ့ယၫ ၁း၁၆-၁၇). “ၦလတီၩဘၪအ့ၪဖ့ၪထဲၩဆၧပီၩလၩအ့ၪဖ့ၪထဲၩဆၧလၧအအၪဂူၬဆီၪနဝ့ၫ, 
လမၩဘၪဆၧဒဲၩဘၭတၭ, အ့ၪလ့ၩဆၧလၧဆၧမၧၫအဆၧၥီၪဆၧၥၫအဖၧၩတၭ, မိမၧၫဝ့ၫနီၪ, ၥံၫဘၪ
အ့ၬ.” (အဇံၫခအ့လၭ ၃၃း၁၅) ဘၪဆဲၫလၧဆၧနီၫယါလၩထဲၩၥၭအဂဲးနီၪစပီလူၫစံၭဆၧဘဲၫယီၩၥိၭ, 
“အဂဲးဘဲၫယီၩ, ယိခွါ, လၧဆၧနီၪလမံၩလၧနၥံၪၥၭအုၭဆၧဘၪဆဲၫလၧယွၩနီၪ, မွဲအအၪမၧၫနၥံၪအၪ
ဂူၬမၩဆၧဆီၪနီၪဆံၭအၪလဲၪ, မွဲယူၭ, ဆၧချၩဖီၩဖျၭဆံၭအၪလဲၪ, မွဲယူၭဆၧၥုၪထၪၥၭဂဲၫဆံၭအၪလဲၪ, မွဲ
ယူၭ, ဆၧၥၭမဲၪၥၭဖျၩဆံၭအၪလဲၪ, မွဲယူၭ, ဆိၫမုလါဆၧဆီၪဆံၭအၪလဲၪ, မွဲယူၭ, ၥၭဂဲၩဎိၬဆံၭအၪလဲၪ, 

မွဲယူၭ, ဆၧဖ့ၪဆၧၫဆၧဒဲၩဘၭ, မွဲအအီၪဆံၭအၪလဲၪ, လၧဆၧထီးအလူၬအဖၧၩနၥံၪအီၪက့ၪဖျၪယူၭ
နၥံၪအၥၭလၧ နၥံၪမွဲအဆံၫလၧဆၧယီၩအဂဲးယူၭလီၫ.” (၂ကီရံၫ ၇း၁၁) 
 ဆၧဒဲၩဘၭဖိၪလဂၩအ့ၪလၥ့ၪယၫလၩအၥၭလၧအမၩဆၧအၧၩအဆၧမၩနီၪတၭ, ဆီၫမီၪဝ့ၫ
လၧဆၧဒဲၩဘၭလၧအလၧၨခၪဖၬဝ့ၫနီၪအမၩဆၧအၧၩလမွဲဘၪလီၫ. အဝ့ၫနီၪလထိးဆၧၫဘၪလၧၥၭမုဆံၫ
ဎံၪအဆၧၥိၫထၪအဝ့ၫဘၪအကီၠၩတၭ, လဒၪလၩထဲၩဘၪအဆၧမၪၥံၪနီၪဘၪလီၫ. ထီးမွဲအဝ့ၫအ့ၪအုၩ
လၩလၩအၥၭလၧအမၩဆၧဒဲၩဘၭလါနၫဂ့ၩ, အၥၭအီၪတၡါအ့ၬ. ထီးမွဲအဝ့ၫလီၪဖျၪထၪအဆၧမၪအ
ဘိၩဘၭနီၪ, စံၭဝ့ၫဒၪလၧအ့ၪလမွဲဘၪဆၧနီၪဘၪနီၪ အဝ့ၫလမၩဘၪဆၧဒဲၩဘၭဘၪလီၫ. ဘဲၫနီၪၥိၭအဝ့ၫ
ကချၩဖီၩဖျၭလၩအၥၭလီၫ. 
 ထီးမွဲစအၫဒၫဒဲနးအံၫၥံၪမၩဆၧဒဲၩဘၭ, (အၪဘၪၥံၪၥၪလၧကဆါယွၩအီၪက့ၪပဒၩထၬဝ့ၫနီၪ) 
ၥၭမဲၪလၩအၥၭထီးဒၪလ့ၬအၪဎၬချၩဖီၩဖျၭလၩအၥၭနီၪလီၫ. ဆီၫမီၪဝ့ၫဘဲၩၥိၭကမိဘၪချၩဖီၩဖျၭလၩ
အၥၭ, ဘဲၫၥိၭကဖီၩဖျၭထၪလၧအမၩဆၧဒဲၩဘၭအဆၧလၩၥၭမဲၪဒိၪမၬယီၩဘဲၫၥ့ၪလဲၪနီၪလီၫ. လၧဆၧ
နီၪအကီၠၩတၭ, ထီးမွဲကဆါယွၩအၪစၪအဝ့ၫၥံၪနီၪ, စအၫဒၫလဂၩချၩဖီၩဖျၭလၩအၥၭတၭ, အီၪက့ၪ
ထၪဆၧမၪလၧယွၩအလီၩဖိးဖၫ, လၧအဝ့ၩအလီၩဖိးဖၩနီၪလီၫ. ”တၭၦခွၫနီၪစံၭဝ့ၫ, ၦမုၪလၧနဖ့ၪလၫ
အီၪလၧယၥိၭလဂၩနီၪ, ဖ့ၪလၫယၧၩၥံၪအၥၭတၭ, ယအၪဘၪယဝ့ၫလီၫ.” ထီးနီၪတၭ, ကဆါယွၩနီၪ
အၪစၪနးအံၫနီၪ, မွဲနမၩဆၧနီၪလမံၩလဲၪ, နးအံၫလခီၫအီၪက့ၪထၪဆၧမၪလၧဂူအလီၩဖိးဖၫ, ဒဲလၧအ
ဝ့ၫအလီၩဖိးဖၫနီၪလီၫ . နးအံၫနီၪစံၭဆၧ , “ဂူအၪလီၫနယၧၩတၭ , ယအၪဘၪလီၫ .” (၁မိစ့ၭ 
၃း၁၂-၁၃) အခီၫပယီၫမိဖျၪထၪဘဲၫယီၩၥိၭ, ကဆါယွၩနီၪ, မွဲဘၪနီၪဘၪတဲၩလၩဂူယီၩနီၪလဲၪ. 
ကဆါယွၩမွဲဘၪနီၪဘၪတဲၩလၩကျၭအံဒံၫယီၩနီၪလဲၪ. လၧကျၭအံဒံၫအၥၭကျၩနီၪ, မွဲဘၪနီၪကဆါယွၩ
ဘၪတဲၩလၩၥံၪလထံၭလၧအမွဲအၪနၩဖၬဆၧဂ့ၩဒဲဆၧအၧၩနီၪလဲၪ. လၧဆၧမၩအၥၭလဖၪယီၩနီၪအဝ့ၫၥံၪ
နံၫဂၩလူၬ, (စအၫဒၫဒဲနးအံၫ) အီၪက့ၪထၪထဲၩဆၧမၪလၧကဆါယွၩအလီၩနီၪလီၫ. ဆၧဒၪလၩထဲၩနၫ
ဆါလဂၩဒၪမၬဆၧမွဲဆၧတီၩတၭ, ကယဲဆၧမၪထီးအလူၬနီၪပမိအီၪက့ၪထၪလၧၦဂူၫဂၩအလီၩလီၫ. 
ဆၧယီၩမွဲဆၧအီၪက့ၪၥုၪအီၪက့ၪၥၭလၧအအီၪဂဲၫလၧမုၪခီၩလဲးအအီၪနီၪလီၫ. ဆၧအီၪက့ၪၥုၪအီၪက့ၪၥၭ
ယီၩအခၪထံၭအီၪဂဲၩကဲၪထၪၥၭလၧစအၫဒၫတၭ, လၩဆိၩဝ့ၫလဆၪဘၪလဆၪလၧစအၫဒၫအဖိၪအ
လံၩၥ့ၫအလီၩနီၪလီၫ. ဆၧအီၪက့ၪအုၩလၩအဆၧမၪဘဲၫနီၪၥိၭနီၪ မွဲဆၧအီၪက့ၪအုၩလၩဆၧမၪအဘျၭ
အဘျၩတၭ, ဆၧတီၩဆၧလီၩအီၪအ့ၬ. ဆၧအုၩလၩဆၧမၪလၧအလဲၩဎုၬအၥၭဒဲလၧဆၧဘျၭဆၧဘျၭနီၪ 
ယွၩထိးဆၧၫအ့ၬ. ဆၧလၧဆၧနီၫယါလၩထဲၩၥၭတၡါၡါနီၪ, မိဘၪအုၩလၩလၩပၥၭတၡါလၧပမွဲဆၧဒဲၩ
ဘၭဖိၪတၭ, ဆၧဘျၭဆၧဘျၪ, ဆၧကဲၪဆၧကီၪလအီၪဘၪနီၪလီၫ. ဘဲၫၦအၪကံၩအခီၫလဂၩအုၩလၩ
လၩအၥၭအၥိၭ, အီၪက့ၪအၪကၩအၥၭလယိထၪဘၪဝ့ၫလၧမူၭခိၪ, ၡီၪလၩအခိၪလၧဂၪခိၪ, ဒဲၩလၩ
အၥၭနီၪတၭ, စံၭဆၧ, “ယွၩဧ့, ယၫၥုၪယၫၥၭၦဆၧဒဲၩဘၭဖိၪယၧၩယီၩဆံၭ.”အၪကံၩအၪယၫဝ့ၫဘဲၫ

နီၪၥိၭလီၫ. ဘဲၫနီၪၥိၭၦလဂၩအၪအုၩလၩအၥၭဘဲၫၦအၪကံၩအခီၫလဂၩယီၩအၥိၭနီၪအ့ၪအုၩလၩအ
ဆၧဒဲၩဘၭနီၪကထီၩလၧဆၧထိးထဲၩတၩထဲၩကိၭဂၩဒ့ၭလီၫ. အဂဲးဘဲၫယီၩၥၭမုလၧအအီၪက့ၪနီၫယါ
လၩထဲၩအၥၭလဂၩဂၩနီၪ, လၧဎရံၬအၥံွၪဆံၫဎံၪဘၪဂါလၩဝ့ၫအကီၠၩ, ကဆါကအၪကံၩအၪယၫနဆၧ
လၧအဝ့ၫၥံၪအဂးနီၪလီၫ. 
 ဆၧလၧဆၧနီၫယါလၩထဲၩၥၭအမွဲအတီၩနီၪ, မိဘၪအီၪဒဲလၧဆၧဆၪလၩၥၭလၧယွၩအမ့ၬ
ယၫ, အဂဲးနီၪဆၧထိးၥၭအီၪအၪမၬလီၫ. ဆၧနီၫယါလၩထဲၩၥၭအမွဲအတီၩနီၪ, မွဲဝ့ၫဘဲၫယီၩၥိၭ, လချၩ
ဖီၩဖျၭလၩထဲၩအၥၭလၧဆၧမၪလအီၪဘၪ, လဆီၩမီၪလၩထဲၩအၥၭလၧၦအတီၩအလီၩလဂၩအၥိၭလ
မွဲဘၪလီၫ.ဘဲၩစပီလူၫလဂၩအၥိၭ, အဝ့ၫအီၪက့ၪဒဲချၩဖီၩဖျၭလၩအၥၭဒၪအ့ၬ. အဝ့ၫမၩဘျၪထၪခံွၬ 
(မၩလၩဆံၭခံွၬ) အဆၧဒဲၩဘၭအ့ၬ. လီၩဖျၪထၪဝ့ၫအဆၧဒဲၩဘၭလၧအမၩဝ့ၩနီၪ မွဲဆၧဒဲၩဘၭလၧ
အအၧၩထုၬနီၪလီၫ. စပီလူၫအုၩလၩအဆၧဒဲၩဘၭနီၪဘဲၩယီၩၥိၭ, “ဆၧနီၪလဖၪယမၩလၧယရစလံၫ
အဖၧၩတၭ, ယထီးနၦလုဆၧအဒိၪၥံၪအလူ, ယကၭဘံၭထၬ, ၦဆံၫဎံၪအၪဂၩလၧထီၫဖၧၩတၭ, ထီးအ
ဘၪၥံၫဝ့ၫနီၪယအုၩလၩယဝ့ၫလီၫ. ယဒုၭဘၪအဝ့ၫၥံၪလၧဆၧနၭဆၧၡၪလၧၥရိၬထီးအလူၬအဖၧၩအၪ
ဘျၩတၭ, ယမၩဆီၪအဝ့ၫၥံၪဘဲၫၥိၭအမိဒုၪဒွၪဆၧလီၫ. ယၥၭထၪဆီၪဖျထၪထၪဒုၪဒၩအဝ့ၫၥံၪတၭ, 
ယမၩအၧၩဝ့ၫဖိးလၧၦဆၨၩဂူၫဂၩအဒိၩၥံၪလီၫ. (မၩဆၧ ၂၆း၁၀-၁၁)“ဆၧချၩလၧအမွဲအတီၩ, လၧၦ
ကိၭဂၩဒ့ၭထိးဆၧၫဝ့ၫလထံၫ, မွဲအယီၩ, ယ့ၫၡၬဎရံၬဂဲၫလၩလၧဂၪခိၪချၫယီၩဘဲၫၥိၭအမိထိးထဲၩတၪ
ထဲၩၦဆၧဒဲၩဘၭဖိၪ, လၧယမွဲအဒိၪထုၬလီၫ.” (၁ထံမၥံၫ ၁း၁၅). 
 ဆၧနီၫယါလၩထဲၩအမွဲအတီၩနီၪ, ကအီၪဒဲလၧဆၧဆၪလၩၥၭ, လၧဆၧၥုၪခါၥၭလၩ, ၥ့ၪယၫ
ယွၩအဆၧအဲၪဒိၭလၧအဖိၪခွၫလၧအဖ့ၪလၫၥၭလၧကၪနံဒၩခိၪနီၪ, လုဒိၪဎွၩဒိၪဆံၭအၪလဲၪနီၪတၭ, 
ကအီၪက့ၪဒိၪတၡါလ့ၬလီၫ. လၧဆၧနီၪအကီၠၩကအီၪက့ၪနီၫယါလၩထဲၩၥၭတၡါ, ကယဲအဆၧမၪထီး
အလူၬနီၪကဂဲၫအီၪက့ၪလၩဝ့ၫလၧကဆါအမ့ၬယၫနီၪလီၫ. “ပအ့ၪလီၩလၩပဆၧဒဲၩဘၭနီၪ, အဝ့ၫဒၪအ
လူတီၩဝ့ၫဘဲၫၥိၭအမိမၩဖီၩမၩဖျၭပဆၧဒဲၩဘၭ, ဒဲၥူၫဝၭဆံၫခံွၬပၧၩလၧကယဲဆၧအၧၩဆၧၥၫထီးအလူၬ
လီၫ.” နဲၪဖျၪထၪဝ့ၫလၧလံၬဆံၫဎံၪဖၧၩဘဲၫၥိၭနီၪလီၫ. (၁ယီဟၫ ၁း၉). 

ဖ့ၪလၫလုထၪထဲၩပၥၭ 
  
 ၦယွၩကဆါအုၩလၩအီၪလၩဝ့ၫ, “တၭနၥံၪမိအၪဎၬယၧၩ, ထီးနၥံၪအၪဎၬယၧၩလၧနၥံၪအၥၭ
ထၧၫဖျၪယၫတၭ, နၥံၪမိဒၪနယၧၩလီၫ.” (ယ့ၫရမဲအၫ ၂၉း၁၃) 
 ၦမိဘၪဖ့ၪလၫလၩပၥၭလၧယွၩအအီၪလူၬလူၬဆံၫဆံၫနီၪလီၫ. အ့ၪလမွဲဘၪနီၪ, ဘဲၫယွၩအခံး
အဂၩအၥိၭနီၪၦဒိၭနထဲၩဘၪၥ့ၪအ့ၬ. ဆၧအၪလဲၩထၪခံွၬထဲၩပၧၩၥ့ၪဆ့အ့ၬ. ဘဲၫၦနၫချၧၫဂၪခိၪယီၩခံးဂၩ
နီၪ, မွဲၦထၪဒုၪဒၩကဆါယွၩနီၪလီၫ. ၥၭမုဆံၩဎံၪနီၪ, လီၩဖျၪထၪပခံးဂၩနီၪလၧဆၧချၩဘဲၫယီၩၥိၭ, 
“ၥၭလၧအမၩဆၧဘိၩနဲၪယီၩလၧၦလခိၭနၪဘၪဆၧအဖၧၩလဖၪအၥိၭနီၪလီၫ.” (အ့ဖစၧၭ ၂း၂) 
“ဆၧအခိၪဎွံၪနီၪဆၫဝ့ၫထၧၫဖျၪယၫ, ဒဲဆၧအၥၭနီၪလၩဘဲၩဝ့ၫထၧၫဖျၪယၫလီၫ." (အဲၫစ့ယၫ ၁း၅-၆) 
ၦထီးအလူၬၦဘၪလၧမုၪခီၩလဲးအဖျၩခွၩဖၧၩနီၪလီၫ. “တၭမိမၩဖီၩဖျၭထဲၩဒၪအၥၭလၧမုၪခီၩလဲးအဖျၩ
ခွၩဖၧၩ.” (၂ထံမၥံၫ၂း၂၆) ကဆါယွၩနီၪအၥၭအီၪလၧအမိမၩဖီၩဖျၭထၪခံွၬပၧၩဒဲအမိဘၠၩထဲၩပၧၩနီၪ
လီၫ. ဘဲၫၥိၭဆၧအၪလဲၩထၪခံွၬပၧၩ, ဘဲၫၥိၭကမၩၥၫထၪထဲၩပၧၩနီၪ, အဆိၪထုၬပမိဘၪကၨၭဖ့ၪလၫလၩ
ထဲၩပၥၭလူၬလူၬဆံၫဆံၫလၧကဆါအစူၪဖၩနီၪလီၫ. 

 လၧဆၧဒုၭဆၧထီးအလူၬအကျၩဆၧမိဘၪဒုၭလၩထဲၩပနၫဆါနီၪ မွဲဆၧဒုၭအဒိၪထုၬနီၪလီၫ. 
လၧဆၧဖ့ၪလၫလၩပၥၭလူၬလူၬဆံၫဆံၫလၧယွၩအစူၪဖၧၩနီၪ, လၧဆၧကျၩစၨၭထီးအလူၬအကျၩမွဲဆၧ
ကျၩစၨၭအဒိၪထူၬလီၫ. ထီးၦၥၭမုယီၩလချၭဆံၫထၪဒံၭဘၪနီၪ, ပမိဘၪဖ့ၪလၫဆိၪဂုပၥၭဘဲၫၥိၭယွၩက
မၩၥၫထၪထဲၩပၧၩနီၪလီၫ. 
 မုၪခီၩလဲးဆီၫမီၪဝ့ၫ, ဆၧလၧကဆါယွၩယီၩအဆၧပၧၩဆၧပၭနီၪ, မွဲဆၧဂဲးမိၡါအခီၫပယီၫလ
အီၪဘၪ, ဆၧဖ့ၪလၫလၩအၥၭနီၪမွဲဒၪဆၧပျၩပျၩလီၫ. လါနၩဂ့ၩကဆါယွၩအဆၧထံၫလၩဒီၪလၩဆၧနီၪ 
ဘဲၫမုၪခီၩလဲးစံၭဆၧအၥိၭလမွဲဘၪလီၫ. ကဆါယွၩနီၪအီၪလၧၫဎွၩဒဲဆၧကိၪၥ့ၪ, လၧအဆၧအၪနၩဖၬ
ဆၧအဖၧၩဖ့ၪလၫပဂၨၪထၪပၧၩဒဲအၪကံၩအၪယၫဆၧလၧပဂးလီၫ . “ဂဲၫဘီၪ, ၦကစ့ၩရၫတီၩဆၧ
လီၫ.” (အဲၩ၁း၁၈) ဆၧချၩယီၩမွဲဆၧတဲၩလၩကဆါလဂၩကိၭဖံၭၥိၭယူၭပၧၩနီၪလီၫ. ဆၧတဲၩလၩက
ဆါလဂၩယီၩမၩဆီၪမၩနီၪနပၧၩဘဲၫၥိၭပကခိၭနၪအဝ့ၫအဂးနီၪမွဲအ့ၬ. လၧဆၧၥုၪအီၪၥၭအီၪလမွဲဘၪ, 
ၦလၧအလအဲၪဖ့ၪလၫဘၪအၥၭနီၪ မွဲကမၩဆီၪမၩနီၩဝ့ၫအ့ၬ. ယွၩအ့ၪမၩဆီၪမၩနီၪနပၧၩနီၪကကဲၪထၪပ
မွဲစဲၭဆၧဂၩတၭ, လၧၦဂးဒၪပဝ့ၫၦအၪနၩဖၬဆၧဂ့ၩဒဲဆၧအၧၩ, လအီၪဘၪနးမံၩဘၪလီၫ. ဘဲၫနီၪၥိၭနီၪ
ယွၩအဆၧကိၪဆၧတဲၩလအီၪဘၪလီၫ. လၧဆၧဒုၭနဲၪဖျၪထၪအဆၧတဲၩလၩအဆၧစီၩဆၧမၩနီၪ, ကဆါ
ယွၩအဆၧကိၪအီၪဝ့ၫဘဲၫၥိၭပကဒုၭနဲၪ ဆၧဒီၩဂ့ၩထ့ၬဘၪဆၧမၩအဒိၪအထီၫအဂးနီၪလီၫ. လၧပမ့ၬယၫ
နီၪကဆါယွၩဒုၭနဲၪဆိၪပၧၩအဆၧဒီၩဂ့ၩထ့ၬဘၪအကီၠၩနီၪတၭ, အဝ့ၫဖ့ၪလၫယူၭပၧၩဆၧအခိးအတၩ
အဆၧဆိၪဂ့ၩဆိၪဘွၩအဒိၪအထီၩယူၭနီၪလီၫ. အဝ့ၫကမၩဆၧလၧပဖၧၩနီၪလီၫ. ဆၧအီၪလၩထးလမံၩ, 
ထီးမွဲအ့ၪပအဲရွံနထဲၩအဝ့ၫနီၪ, ကဆါကမၩဖီၩဖျၭထၪခံွၬပၧၩလၧဆၧဒဲၩဘၭလၧစၨၩထၬပၧၩယီၩနီၪဂီၩ, 
ပကအၪနၩလၩ, မၩလၩမၩဖၩထၪထဲၩယွၩအဖိၪခွၫလဂၩလၧအဖ့ၪလၫပၧၩဆၧပျၩပျၩယီၩနီၪလီၫ. 
 ထီးမွဲအ့ၪၦဖ့ၪလၫလၩပၥၭလၧအဝ့ၫလူၬလူၬဆံၫဆံၫနီၪ, ကယဲဆၧလၧအကမၩလၩဖၬပၧၩ
လၧပကဆါလမံၩလါလါနီၪ, ပမိဘၪအီၪက့ၪပဲၩခံွၬထီးအလူၬနီၪလီၫ. လၧဆၧနီၪအကီၠၩတၭ, ကဆါဎ
ရံၬစံၭဝ့ၫ, “ဘဲၫနီၪအၥိၭၦလဂၩဂၩလၧနၥံၪအကျၩယီၩ, အ့ၪလခံွၬၡိၭဘၪအဆၧထီးအလူၬတၭ, ကဲၪ
ထၪယထံၩယဖျၥ့ၪအ့ၬ.” (လုကၭ ၁၄း၃၃) ဆၧလမံၩမံၩလၧအကမၩယဲၩထၪခံွၬပၧၩလၧကဆါယွၩ
နီၪ ပမိဘၪပဲၩခံွၬထီးအလူၬလီၫ. မုၪခီၩလဲးအခံးအဂၩနီၪအီၪဝ့ၫအၪမံၩလီၫ. ဆၧအဲၪၥၭကံွၩစ့ၩဒဲဆၧ
အဲၪၥၭကံွၩဂၪခိၪယီၩနီၪ, မွဲဂၪခိၪအကဆါကံၠၭနီၪလီၫ. ဆၧလဖၪယီၩမွဲထီၫအယူၩလၧအဘၪဆၧစၨၩ
ထၬဝ့ၫလၧမုၪခီၩလဲးနီၪလီၫ. ဆၧဂဲးဂူၫဂၩလၧအမွဲဆၧအဲၪလၩဒၪပၥၭ, မံၩဎိၩၥၪဖျၪ,အၪဎၬနလၩဒၪအဂး
ဒၪဝ့ၫ, လအဲၪဖ့ၪလၫမၩဆၧၩၦၡၪဖိၪယၬဖိၪဘၪလီၫ. ဆၧယီၩမွဲအဒုၭနဲၪဖျၪထၪအၥၭလၧဆၧလဖၪနီၪ 
ကဲၪထၪဒၪအဝ့ၫၥံၪအကဆါကံၠၭနီၪလီၫ. ဆၧမၩလဖၪယီၩဒုၭအီၪထၪဒၪပဝ့ၫလၧပမွဲ, ၦဘၪဆၧစၨၩထၬ
လၧမုၪခီၩလဲးနီၪဒံၭလီၫ. ၦကဲၪထၪကဆါယွၩအထံၩဖျဖိးဖၫ, မုၪခီၩလဲးအထံၩဖျဖိးဖၫၥ့ၪအ့ၬအ့ၪၦလမွဲ

ဘၪယွၩအၡၩခမျၧးဖိၪလူၬလူၬဆံၫဆံၫဘၪနီၪ ပကဲၪထၪဒဲၦကိၭလၩပၥၭလၧပမွဲယွၩအဖိၪမုၪဖိၪခွၫၥ့ၪ
အ့ၬလီၫ. 
 ၦလၧအစံၭလၩအၥၭလၧအဘိၪထၪဘၩထၪကဆါယွၩလါနၫဂ့ၩ, အ့ၪလအဲၪခိၭနၪထီးနဘၪ
ယွၩအဆၧမၪလူၬမွဲဂ့ၩ, ဒိၭနဲၩလၩအၥၭလၧအဝ့ၫၥံၪနၫဆါအဆၧခိးဂဲးခိးဘၭမၩဆၧဂ့ၩအကီၠၩ ဒိၭနဲၩ
လၩအၥၭလၧအဝ့ၫၥံၪနၫဆါအဆၧခိးဂဲးခိးဘၭမၩဆၧဂ့ၩအကီၠၩ နီၪကထီၩလၧဆၧထိးထဲၩတၩထဲၩနီၪ
လီၫ. ဆၧမၩဘဲၩနီၪၥိၭနီၪအခိးအတၩအီၪနးမံၩအ့ၬ. ထီးမွဲဎရံၬကဆါအၥၭမုအ့ၪအီၪလၧပဖၧၩနီၪ, 
ကဆါအဆၧအဲၪ, အဆၧၥၭထိၬကအီၪလၧပဖၧၩတၭ, ၦကအီၪဒဲလၧဆၧဖံၭၥိၭလိၬၥၭဒဲလၧအဝ့ၫဂီၩပ
ကၥၭနၪမီၪဘံၭခံွၬလၩပၥၭနီၪလီၫ. ဆၧမၩလမံၩလါလါနီၪ, ကဒုၭနဲၪဖျၪထၪဎရံၬကဆါအဆၧအဲၪနီၪ
လီၫ. ထီးမွဲၦလဂၩဂၩအ့ၪဒိၭနဘၪယွၩအဆၧအဲၪထုၭနယူၭအဝ့ၫနီၪ, “ယမိဘၪဖ့ၪလၫလၩဆၧလၧက
ဆါအဂးဆံၭအၪလဲၪ” နီၪဆၧအၪစၪဘဲၪနိၪၥိၭအလးအီၪအ့ၬလီၫ. အဝ့ၫၥံၪနီၪမွဲကအၪကံၩဆၧလၧဆၧ
မၩအဆံၭထုၬနီၪအ့ၬ. လါနၫဂ့ၩ, အဝ့ၫၥ့ၪကကျၭစၨၭမၩဆၧအဂ့ၩထုၬဘဲၫကဆါအဆၧထိၪစိၩအီၪဝ့ၫ
လၧအဝ့ၫၥံၪအဂးအၥိၭနီၪလီၫ. လၧဆၧၥုၪအီၪၥၭအီၪ, အၪဎၬဆၧဖ့ၪလၫလၩအၥၭလၧဆၧလုဒိၪဎွၩဒိၪ
အဆၧဂဲးဆီၪဘၭဆီၪအဖၧၩနီၪလီၫ. ၦလဂၩလၧဆၧအဲၪလအီၪဘၪ, အ့ၪလီၩဖျၪထၪဒဲထိးအၥၭလၧဎ
ရံၬအဂဲးနီၪ မွဲဒၪဆၧပျၩပျၩလီၫ. အခိးအတၩအီၪအ့ၬ. အခီၫပယီၫအီၪဆ့ၭအ့ၬ. ကကဲၪထၪဒၪဆၧအံွၪ
ဆၧယိၬလၧအဎၧၫလီၫ.  
 ဆၧလၧၦဖ့ၪလၫလၩပၥၭလၧဎရံၬကဆါနီၪ, ၦဆီၫမီၪဆၧလၧဆၧမၩဖၭဒိၪလ့ၬနီၪဧၪ. အၪစၪ
လၩထဲၩနၥၭလါဆံၭ. “ဎရံၬကဆါဖ့ၪလၫလၩယၧၩလၧဆၧနီၪလဲၪ.” ယွၩအဖိၪခွၩလဂၩဖ့ၪလၩလၩဆၧ
ထီးအလူၬ, ဖ့ၪလၫလၩအၥၭထိးၥံၫယူၭအၥၭလၧပဂး, ထိးဆၧၡၪဆၧနၭလၧပဂးဘဲၫပကနဘၪထဲၩ
ဆၧထိးထဲၩတၩထဲၩအဂးနီၪလီၫ. အဆၧအဲၪဒိၪနဲၪဆၧနီၪဒံၭနီၪဆၧအီၪလမံၩမံၩဒၭဧၪ. ပဝ့ၫဒၪၥံၪလဖၪ
ပမွဲဆၧဒဲၩဘၭဖိၪ, ၦလကၨၭဘၪလၧအဆၧအဲၪဘၪနီၪလါနၩဂ့ၩ, ဖ့ၪလၫလုထၪအၥၭလၧပဂးအကီၠၩ
တၭ, ပဝ့ၫဒၪၥံၪလခီၫ, အ့ၪၦလဖ့ၪလၫလၩထဲၩဘၪပၥၭလၧအဝ့ၫဘၪနီၪ, ၦအီၪမိၥ့ၪနီၪဒံၭဧၪ. လၧၦဆၧ
အီၪမၧၫထၧၫထီယၫနီၪ, ၦဒိၭနဘၪဆၧဆိၪဂ့ၩဆိၪဘွၩလဖၪနီၪ အၪဎၬဝံထၪနၭထၪထဲၩလါဆံၭ. လါနၩ
ဂ့ၩထီးဒၪလ့ၬၦဒိၭနဘၪဆၧဖီၩဖျၭထၪလၧဆၧၡၪဆၧနၭ, ဆၧကၪဆၧဂဲၩအၪမၬအခီၫပယီၫလၩထံးလၩ
ဆ့ၭနီၪၦလၥ့ၪယၫနၪၥ့ၪဒံၭဘၪလီၫ. လၧၦဆၧဒဲၩဘၭအကီၠၩကဆါဎရံၬဘၪဆၧဆ့ၭဖျၪဝ့ၫဒၪ, လၧဆၧ
ဖ့ၪလၫလၩအၥၭနီၪ, ထီးၦအၪဎၬယိထၪအဝ့ၫနီၪ, ၥၭလၧအကအဲၪမီၪဘံၭခံွၬအဝ့ၫနီၪမိအီၪၥ့ၪဒံၭဧၪ. မွဲ
လၧကဆါယွၩလဂၩလၧအအီၪလၧၩဎွၩဒဲအဆၧစီၩဆၧမၩလါနၫဂ့ၩအီၪက့ၪဖ့ၪလၫဆၪလၩၥၭနီၪအ့ၪၦ
ဆီၩမီၪယိနီၪတၭ, မွဲပကပိၩထၪအဝ့ၫနီၪဒံၭဧၪ. လၧၦဆၧဖ့ၪလ့ၫလၩပၥၭလၧအဝ့ၫ, လၧဆၧဆၪလၩၥၭ
ယီၩအကီၠၩလမံၩဒၪနီၪ ၦကဒိၭနဘၪဆၧထိးထဲၩတၩထဲၩနီၪလီၫ. လၧဆၧနီၪအကီၠၩတၭ, မွဲပကအီၪဒဲ
လၧဆၧဂၪအုၩဂၪထိၬနီၪဒံၭဧၪ. 

 ၦလၧအအီၪက့ၪဖိၪလိၫအၥၭလဖၪစံၭဝ့ၫ, “ၦလၥ့ၪယၫဘၪလၩထံးလၩဆ့ၭလၧကဆါယွၩနီၪ
ထိးဆၧၫယူၭပၧၩယူၭဧၪနီၪ, ၦလချၭၥ့ၪယၫဘၪဒံၪဘၪနီၪ, မွဲဘၪနီၪပကဘၪနီၫယါလၩထဲၩပၥၭနီၪလဲၪ. 
ၦမိဘၪဆၪလၩပၥၭဂီၩပကဘၪလ့ၩလၧကဆါယွၩအီၪနီၪ အလးအီၪၥ့ၪဧၪ.” ၦလဂၪလၧအအီၪက့ၪဖိၫ
လိၫအၥၭ, လၧအအီၪက့ၪထၪထီၫအၥၭလဂၩဧ့, ယမိစံၭနၧၩဒဲယမိဒုၭနဲၪနၧၩလၧကဆါယ့ၫၡၬဎရံၬလ
ဂၩနီၪလီၫ. ဎရံၬကဆါအဝ့ၫမၩဆၧဒဲၩဘၭအ့ၬ. အဝ့ၫမွဲမူၭခိၪစဎွၩအဖိၪလဂၩလီၫ. လါနၫဂ့ၩလၧပဂး
အဝ့ၫထိးကဲၪထၪအၥၭဘဲၫဆၧဒဲၩဘၭဖိၪလဂၩအၥိၭနီၪလီၫ. “အဂဲးဘဲၫယီၩမွဲအလူၫလၩအၥၭထီး
အၥံၫတၭ, ဆၧဝံထၪနၬထၪဝ့ၫလၧၦမၩမၪဆၧအကျၩတၭ, မွဲအဆိၬထၪခံွၬၦအၪဂၩအဆၧဒဲဘၭတၭ, 
မိအၪကံၩအၪယၫဆၧလၧၦမၩမၪဆၧအဂးလီၫ.” (အဲၫစ့ယၫ ၅၃း၁၂) 
 ထီးမွဲအ့ၪၦဖ့ၪလၫလၩပၥၭလူၬလူၬဆံၭဆံၫနီၪ, ၦမိဘၪမီၪဘံၭခံွၬဆၧနီၪလမံၩလဲၪ. ဆၧဒဲၩဘၭ
ယီၩမၩဘၪၥၭလိၪၦၥၭတၭ, ၦလဂၩလၧအကမၩဆံၫထၪခံွၬနီၪမွဲဒၪယ့ၫၡၬလီၫ. အဝ့ၫဖ့ၪလၫဂါလၩခံွၬ
အၥံွၪဆံၫဎံၪလၧပဂးနီၪ, မွဲဆၧအဲၪဒိၪမၬလၧအကထိးထဲၩတၩထဲၩပၧၩနီၪလီၫ. လၧဆၧနီၪအကီၠၩတၭ, 
ၦမိဘၪဖ့ၪလၫလၩပၥၭလၧကဆါအအီၪနီၪလီၫ. လါနၫဂ့ၩဆၧလၧကယဲအီၪနီၪ ပမိဘၪခံွၬၡိၭခံွၬနီၪ, 
ၦဆီၫမီၪလၧဆၧမၩယီၩကၪမၬလီၩနီၪလီၫ. ထီးမွဲယနါဂၧၫဆၧချၩဘဲၫနီၪၥိၭနီၪ, ယကဘၪကွၭဖျၪထၪနီၪ
ယမ့ၬမဲယဝ့ၫလီၫ. 
 လၧၦဆၧဖ့ၪလၫလၩဆၧထီးအလူၬအကျၩနီၪ, ဆၧအဂ့ၩထုၬလၧၦဆၧအဲၪဒိၭလဖၪနီၪၦမိဘၪ
အီၪက့ၪလၩထးနီၪ ကဆါအဲၪဒိၭအ့ၬ. လၧဆၧထီးအလူၬအဖၧၩနီၪ, ကဆါၥ့ၪယၫဝဲၩဝ့ၫ, လခဲၫလယၫ
လၧအဖိၪအလံၩၥံၪကဒိၪထၪထီၫထၪအဂးနီၪလီၫ. ဆၧဒိၪနဲၪဒံၭၦဆၧအၪဎၬရွံနဒၪပဝ့ၫနီၪ ကဆါၥ့ၪယၫ
ဝ့ၫလီၫ. ဆၧလၧၦၡၩလၧၦမွဲဆၧဒဲၩဘၭဖိၪတၭၦဆၧအၪဎၬရွံနဆၧဒၪလၧပဂးနီၪ ကိၭဆၧၫထီဒ့ၭမွဲဒၪ
ဆၧထၪဒုၪဒၩကဆါယွၩလီၫ. ဆၧလမံၩမံၩလၧကဆါယွၩအီၪက့ၪပဒၩထၬဆၧလၧပဂးနီၪ မွဲၦလၧအဂ့ၩ
အဂးတၭ, အ့ၪၦလီၩဖိၬဒၪၦဆၧဘၪၦၥၭနီၪ, ဆၧမံၫၥုၪမံၫၥၭလၧပဂးပကနဘၪအ့ၬ. ဆၧလၧဆၧဒဲၩ
ဘၭအဖၧၩၥၭယီၩနီၪ, မွဲဆၧကၪဆၧဂဲၩဆၧၡၪဆၧနၭတၭ, လၧအထုၬနီၪမွဲဆၧဂၭဂီၩနီၪလီၫ. 
 ၦဆၧဆီၫမီၪထၪဘဲၫ, ကဆါယွၩနီၪဒၪဘၪအဖိၪအလံၩဘၪထိးဆၧၡၪဆၧယၬနီၪ မုၬဘၪ
အၥၭဒိၪမၬလီၫ. ဆၧဆီၫမီၪဆၧဘဲၩနီၪၥိၭနီၪမွဲဆၧဘၪမၪလီၫ. မူၭခိၪဖိၪထီးအလူၬအဲၪဒိၭဝ့ၫၦၡၩထီးအ
လူၬကဒၪဘၪနဆၧအမုၬလီၫ. ၦဖါကဆါယွၩအီၪလၧမူၭခိၪနီၪ, ၥၭထိၬဝ့ၫလၧထီးမွဲဒၪဘၪအဖိၪအ
လံၩၥံၪအီၪဒဲလၧဆၧၥၭထိၬနီၪလီၫ. ဆၧၥၭထိၬအတရၫနီၪကဆါအၥၭအီၪလၧအမိကၭဘံၭထၬခံွၬနး
ဆိၬအ့ၬ. လၧဆၧနီၪအကီၠၩတၭဆၧလၧအကမၩထံၬထၬ, ကၬဘံၬခံွၬမူၭခိၪအဆၧဆိၪဂ့ၩအတရၫအ
ဆၧမၩလၧယွၩအလအဲၪဒိၭဘၪနီၪ, ပမိဘၪမီၪဘံၭခံွၬနီၪလီၫ. ဆၧထိးထဲၩတၩထဲၩကဆါလဂၩယီၩၥ့ၪ
ယၫဝ့ၫၦဆၧဂဲးဆါဘၭဆါနီၪတၭ, ၦလၧအဂဲၫအၪကံၩဆၧမၩဆၧၩလၧအဝ့ၫအအီၪ, အီၪက့ၪလၩအ
ဆၧအံွၪဆၧယိၬဎၧၫၥံၪလဖၪထီးအလူၬနီၪ, ကဖ့ၪလၫမၩဎွံၪထၪဝ့ၫဒၪလီၫ. လၧဆၧမၧၫအကိၪကအၪဘၪ

ဝ့ၫအဂးၦလဂၩဂၩအ့ၪဂဲၫလၧအဝ့ၫအအီၪနီၪ ကဆါကဖ့ၪလၫဒုၭအၪဝ့ၫဂီၩအဝ့ၫၥံၪကဒိၭနဘၪဆၧအီၪ
ပွံၭနီၪလီၫ. လၧဆၧခိၭနၪလအီၪဘၪအကီၠၩ, ဆၧဆိၪဂ့ၩဆိၪဘွၩပဒိၭနလၥ့ၪဘၪနီၪ, ကဆါကၥိၫထၪ
ပၧၩလၧအဆၧမၩဂ့ၩအဖၧၩနီၪလီၫ. ဆၧၥၭထိၬအဒိၪထုၬလၧၦဆၧအီၪမၧၫနီၪ, မွဲၥၭလၧအအီၪက့ၪယိလါ
ဎရံၬအဆၧလၩဆၧဖၩအီၪလၧၦဖၧၩနီၪလီၫ. 
 ၦလနၩနၩအၪစၪဝ့ၫ, ၦမိဘၪဖ့ၪလၫလၩပၥၭလၧကဆါအအီၪနီၪ မွဲဘဲၫၥ့ၪလဲၪ. နၥၭအီၪလၧ
နမိဖ့ၪလၫလၩနၥၭလၧကဆါအအီၪလီၫ. လါနၫဂၩ, ထီးမွဲနဒၪလၩထဲၩနၥၭလၧနဂဲးနဘၭဆါ, နၥၭဂံၩ
ဂၩလၧနဆၧတီၩဆၧလီၩလအီၪဘၪအကီၠၩလီၫ. ဆၧဒဲၩဘၭအဆၧအီၪမၧၫ, လုၫလါၥံၪလဖၪပၨၭထၬနၧၩ
ဒံၭလီၫ. နဆၧအီၪက့ၪလၩၦဆၧအုၩလၩလဖၪနီၪမၩအၥၭဘဲၫၦဖီၩဖျၩလၧမ့ၭအၥိၭနီၪလီၫ. ဘဲၫနဆၧၪ
ကိၪဆၧတဲၩအီၪဝ့ၫအၥိၭ, ဘဲၫနၥၭအဆၧအဲၪဒိၭမၩဆၧဂ့ၬလါနၫဂ့ၩနမၩလၥ့ၪဘၪလီၫ. ထီးမွဲနၥ့ၪယၫ
ဆၧဘဲၫၥိၭနီၪလီၫ. ဘဲၫနဆၧကိၪဆၧတဲၩအီၪဝ့ၫအၥိၭ, ဘဲၫနၥၭအဆၧအဲၪဒိၭမၩဆၧဂ့ၬလါနၫဂ့ၩနမၩ
လၥ့ၪဘၪလီၫ. ထီးမွဲနၥ့ၪယၫလၧဘဲၫနဆၧအုၩလၩအီၪဝ့ၩနီၪ နမၩလထူၭလၫထၪဘၭဘၪနီၪတၭ, နၥၭ
ကဂၭဂီၩနီၪလီၫ. ထီးၥၭဂၭဂီၩလဂ့ၩ, ဆၧယီၩမွဲဆၧမၩလၧအဖ့ၪဆီၪထၪနၧၩဆၧဂဲးဆၧဘၭလီၫ. လၧဆၧ
ကိၭမံၩဒ့ၭအဖၧၩနီၪ, မွဲၥၭအဆၧအဲၪဒိၭရွံနမၩဆၧမွဲဆၧတီၩနီၪလီၫ. ဘဲၫၥိၭပကရွံနမၩဆၧမွဲဆၧတီၩ
ယီၩအဂးနီၪ, ယွၩကဖ့ၪလၫပၧၩဆၧဂဲးဆၧဘၭနီၪလီၫ. ဆၧယီၩၦမွဲၦၡၩၥံၪလၧအကၨၭရွံနဒဲမၩနီၪလီၫ. 
နၧၩ, ယၧၩ, ၦအၪလဲၩခံွၭပၥၭဒၪပဝ့ၫနီၪနၥ့ၪအ့ၬ. လၧနၥၭခံၭဖၧၩနီၪ, နဆၧအဲၪမၩဆၧဂ့ၩနီၪ, နဖ့ၪလၫ
လၧကဆါအီၪၥ့ၪအ့ၬ. လါနၫဂ့ၩလၧနကဘိၪထၪဘၩထၪကဆါယွၩနီၪ, နရွံနဒၪနၧၩၥ့ၪလီၫ. နဖ့ၪလၫ
လၩဒၪနၥၭလၧယွၩအီၪနီၪၥ့ၪလီၫ. ထီးနီၪတၭ, ဘဲၫနၥၭအီၪဝ့ၫအၥိၭနီၪ, ဒဲဘဲၫနၥၭအဲၪဒိၭမၩဆၧဂ့ၩနီၪ, 
ယွၩကဖ့ၪလၫမၩဆၧၩနၧၩဒဲကဖိၬလိၬဖိၬဆံၫထၪခံွၬနၧၩနီၪလီၫ. ဘဲၫနီၪၥိၭဎရံၬအၥၭမုနီၪကပၧၩထၬနၧၩ
နီၪလီၫ. ထီးနီၪတၭနၥၭနီၪကစၨၬဘူၭအၥၭလၧအဝ့ၫ, ဆၧကိၪဆၧတဲၩလဖၪနီၪ, မိဘၪလၩဎိၭဒဲလၧ
အဝ့ၫနီၪလီၫ. 
 ၥၭလၧအအဲၪဒိၭမၩဆၧဂ့ၩဒဲဆၧဆံၫဆၧဎံၪနီၪဂ့ၩမၬလီၫ. လါနၫဂ့ၩအ့ၪၦမံၫၥုၪမံၫၥၭဒၪထီးနီၭ
နီၪ, အခိးအတၩမွဲကအီၪၥ့ၪအ့ၬ. ၦလနၩနၩလၧအၥၭအီၪလၧအမိကဲၪထၪဎရံၬဖိၪလါနၫဂ့ၩ, ၦအၪဂၩ
ထီၩလၧဆၧဂၭဂီၩနီၪလီၫ. ၦၡၩၥံၪနီၪ, ထီးအထီၩလၧအထီလၧအမိဘၪဖ့ၪလၫလၩအၥၭလၧကဆါ
အအီၪနီၪအ့ၬ. ဘဲၫနဲၪယီၩလထီၩဘၪလၧဆၧရွံနကိၭထၪဎရံၬဖိၪဒံၭဘၪလီၫ. 
 ဘဲၫနၥၭအီၪအၥိၭနီၪအ့ၪနဖ့ၪလၫလၩနၥၭလၧကဆါအအီၪတၡါၡါနီၪ, ဆၧအၪလဲၩထၪခံွၬ
တၡါၡါကအီၪထၪလၧနဖၧၩလီၫ, ထီးမွဲနဖ့ၪလၫလၩနၥၭလၧကဆါအဒိၪအထီၫထုၬလဂၩအအီၪနီၪ, 
နကဒိၭနဘၪဆၧဖံၭၥိၭလိၬၥၭဒဲလၧဆၧထီၫထုၬအဆၧစီၩဆၧမၩနီၪလီၫ. လၧနဆၧၥုၪဂုးၥၭခၧၫအဖၧၩနီၪ, 
နကဒိၭနဘၪဆၧဂဲးဆၧဘၭတၡါလၧထၭနီၪလီၫ. ထီးနီၪလကၭလၧၩ, ထီးမွဲနဖ့ၪလၫအၭလၩနဆၧအီၪ
မၧၩလၧကဆါအဖၧၩနီၪတၭ, နကအီၪလၧၩဎွၩလၧဆၧနဲၩလၧနဆၧအီၪမၧၩအဖၧၩနီၪလီၫ. 

လ့ၩစိၩလၧဎရံၬအအီၪ “ဆၧအဲၪအဒိၪထုၭ” 
ဆၧဆူဆၧနဲၩဒဲဆၧထိးဆၧၫယူၭ 

 ထီးမွဲကဆါယွၩအၥၭမုဆံၫဎံၪနီၪချၩဆၧလၧနၧၩတၭ, စံၭဘၪယူၭနၧၩ, ဆၧအမွဲအတီၩဒဲဆၧ
လမွဲလတီၩဘၪနီၪတၭ, နကဒၪဘၪယူၭဆၧဒဲၩဘၭအဆၧစီၩဆၧမၩလၧအအၧၩအၥၫလဖၪနီၪလီၫ. ထီး
နီၪတၭနၥ့ၪယၫလၩထဲၩနဆၧၥူၭဆၧမၪလဖၪဒဲနကၥုၪအုၭၥၭအုၭလၩထဲၩနၥၭနီၪလီၫ. ဆၧဒဲၩဘၭနီၪက
ကဲၪထၪထဲၩဆၧမ့ၬလဲၩၥၭဂဲၫဆၧဘၪၥၭလိၪ, မွဲလၧအမၩလၩဖၬနၧၩလၧကဆါယွၩအကီၠၩနီၪလီၫ. ဆၧ
ဒဲၩဘၭအစီၩအမၩယီၩဒုၭကဲၪနၧၩဎီးယူၭလီၫ. နအၪဂူၭကျၭစၧၭစဲၪဖီၩဖျၭထၪထီးဒၪလ့ၬနၥ့ၪယၫလၧနမၩ
ဆၧၩလၩထဲၩနၥၭဒၪနၧၩလၥ့ၪဘၪနီၪလီၫ. နဒၪလၩထဲၩနၥၭလၧမွဲၦၩလၧအအဲၪလၩဒၪအၥၭအီၪဒဲဆၧ
ဒဲၩဘၭလဖၪလီၫ. နၥၭနီၪဘၪၥၭလိၪလၧနဆၧၥၭကံွၩလဖၪတၭ, မွဲဆၧလဆံၫဘၪလီၫ. နအဲၪဒိၭဘဲၫၥိၭ
ဆၧကဖျါခံွၬနဆၧဒဲၩဘၭ, ဘဲၫၥိၭနကဆံၫဎံၪထၪတၭနကဒိၭနဘၪဆၧဖီၩဖျၭအဂးနီၪလီၫ. လါနၫဂ့ၩ
ဘဲၫၥိၭနကကဲၪထၪလမံၩဎးလၧကဆါယွၩတၭ, ဘဲၫၥိၭနကလၩဂၬလၧအဝ့ၫနီၪမွဲနမၩမိၥ့ၪဘဲၫၥ့ၪလဲၪ. 

 နလိၪဘၪဆၧဎူၫဆၧဎၩလၧအဝ့ၫ, လၧအမွဲကဆါယွၩအဆၧဖျါဆၧဒဲၩဘၭနီၪ, ဘဲၫၥိၭနက
ဒိၭနဘၪအဝ့ၫအဆၧအဲၪနီၪလီၫ. ဆၧဎူၫဆၧဎၩလၧအဝ့ၫနီၪၦအၪဎွၩလၧကျၪလၧစ့ၩနၥ့ၪအ့ၬ. နဆၧ
ကိၪၥ့ၪနီၪနဆၧနီၪၥ့ၪအ့ၬ. နယိလါလၧနမၩလၧနဂဲးနဘၭဒၪနီၪနၥ့ၪလါလါအ့ၬ. 
 ကဆါယွၩဖ့ၪလၫနၧၩအဆၧဎူၫဆၧဎၩနီၪ,ဘဲၫအဝ့ၫဖ့ၪလၫဆၧအၥိၭလီၫ. “ၦလၧအစ့ၩလအီၪ
ဘၪၥံၪဧ့, ဂဲၫဘီၪဎွၩဆၧဒဲအၪဆၧဆံၭ” (အဲၫစ့ယၫ ၅၅း၁) အ့ၪနယူၭထၪနစူၪမၩနအီၩတၭ, ကကဲၪ
ထၪနဆၧလီၫ. ကဆါယွၩစံၭဝ့ၫဒၪ, “ဂဲၫဘီၪ, ယဟိဝၩစံၭဝ့ၫဒၪ, မွဲပကိၪလိၬၡီၩပၥၭဆံၭ.နၥံၪအဆၧဒဲၩ
ဘၭမွဲဘဲၫဆၧဝီၩယဲအၥိၭလါနၫတၭ,မိဘွၩထၪဝ့ၫဘဲၫမူၭခိၪဖီၪအၥိၭနီၪလီၫ.အ့ၪဝီၩဘဲၫဆၧဝီၩလုၭဖုၭ
အၥိၭလါနၫတၭ, မိမၩအၥၭဘဲၫၥိၪအဆီၪအၥိၭလီၫ.” (အဲၫစ့ယၫ၁း၁၈) “ယမိဖ့ၪလၫနၥံၪအၥၭၥၫ, 
ဒဲနၥံၪအၥၭဆီၫမီၪဆၧအၥၫ, ယမိအီၪက့ၪလၧနၥံၪအဖၧၩတၭ, ယမိမၩနထၪခံွၬနၥံၪအၥၭလိးလၧနၥံၪ
အနၫဆါအဖၧၩတၭ, ယမိဖ့ၪလၫနၥံၪအၥၭယၪလီၫ.” (အဇံၫ ၃၆း၂၆). 
 နလီၩလၩချၩလၩနဆၧၥူၭဆၧမၪ ဂီၩထုၭပဲၩခံွၬလၧနၥၭဖၧၩလါဆံၭ. နအီၪက့ၪလၩနၥၭလၧန
ကဖ့ၪလၫနၥၭလၧကဆါယွၩအအီၪလီၫ. ဘဲၫနဲၪယီၩဂဲၫဆိၬလၧအဝ့ၫအအီၪတၭ, အၪမၧၫၥူၫဝၭဆံၫခံွၬ
နၧၩလၧဆၧဒဲၩဘၭအဖၧၩနီၪလါဆံၭ. အၪကံၩဘဲၫၥိၭကဖ့ၪလၫထဲၩနၧၩၥၭအၥၫနီၪလါဆံၭ. ဘဲၫကဆါ
ယွၩအဆၧအုၩလၩအီၪဝ့ၫအၥိၭ, နဲၩလၧနကဒိၭနဘၪတၡါလါဆံၭ, ကဆါဎရံၬၥီၪလိၪပၧၩလၧအဝ့ၫ
အီၪဒံၭလၧဂၪခိၪအထီဘဲၫနီၪလီၫ. အဝ့ၫအဆၧအုၩလၩနီၪနမိဘၪနဲၩတၡါလီၫ. တၭကကဲၪထၪနဆၧ
တၡါလီၫ. 
 ၦၩလၧအဆူနဲၩအဝ့ၫအဆၧစီၩဆၧမၩလဖၪနီၪ ကဆါယ့ၫၡၬမၩဘျၪထဲၩအဝ့ၫၥံၪလၧအဆၧ
စူၭဆၧဆၫၥံၪလီၫ. ထီးမွဲအဝ့ၫၥံၪဘျၪထဲၩနီၪတၭၥ့ၪယၫဝ့ၫလၧကဆါလဂၩယီၩမၩဆၧၩယူၭအဝ့ၫၥံၪၥ့ၪ
လၧဖၧၩၥၭအဂၩလဖၪဆ့လီၫ. အဝ့ၫၥံၪနဲၩတၡါလၧကဆါလဂၩယီၩဖျါခံွၬအဝ့ၫၥံၪအဆၧဒဲၩဘၭနီၪၥ့ၪ
ဆ့လီၫ. ဆၧချၩယီၩကဆါဎရံၬလီၩဖျၪထၪဝ့ၫလၧ အဝ့ၫမၩဘျၪထဲၩဆၧဆၫဖိၪလဂၩအဘိၩဘၭလီၫ. 
အဝ့ၫစံၭဝ့ၫဒၪ “ဘဲၫၥိၭနၥံၪမိၥ့ၪယၫလၧၦၡၩအဖိၪခွၫလဂၩယီၩ အီၪလၧအစီၩအမၩလၧဂၪခိၪချၫယီၩ, 
ထီးအကဲွၪဖျါဆၧဒဲၩဘၭမိၥ့ၪတၭ (ယ့ၫၡၬစံၭၦၥံၫလခီၫဖၭလဂၩနီၪ) ယစံၭနၧၩ, ဂဲထုၪဆိၬထၪနလး
မံၫတၭ, ထဲၩထဲၩလၧနဂံၪဆံၭ.” (မၭၥုၫ ၉း၆). 
 ကဆါဎရံၬအဖျစယီဟၫလီၩဘၪခမျၧးၥံၪလဖၪလၧ ကဆါဎရံၬမၩဘျၪထဲၩယူၭၦၡၩအစူၭ
အဆၫၥံၪဘဲၫၥ့ၪလဲၪနီၪလီၫ. စံၭဝ့ၫဒၪ “ဘဲၫၥိၭနၥံၪမိနဲၩလၧယ့ၫၡၬမွဲဎရံၬ, ယွၩအဖိၪခွၫနီၪ, နၥံၪနဲၩဆၧ
အကီၠၩတၭ, နၥံၪမိနဘၪဆၧမၧၫလၧယမံၩအဖၧၩနီၪ, ဆၧလဖၪယီၩဘၪဆၧကွၭအၥၭလီၫ.” (ယီဟၫ 
၂၀း၃၁). 
 ဖီယိလၧကဆါဎရံၬမၩဘျၪထဲၩဆၧဘဲၩၥ့ၪလဲၪအဂဲးနီၪလါဆံၭ. မၩလိၪဆၧလၧဆၧကဖျါခံွၬန
ဆၧဒဲၩဘၭနီၪဘဲၫၥ့ၪလဲၪအဂဲးနီၪလါဆံၭ. အၪဎၬယိဆၧဆၫဆါလၧကံွၩဘ့ၥ့ၫစဒၭအဂဲးနီၪလါဆံၭ. 

ဆၧဆၫဆါလဂၩယီၩၦၡၩကမၩဆၧၩအဝ့ၫအီၪနးဂၩအ့ၬ. လဂၭဖၬဘၪအီၪယူၭအနံၪ(၃၈)နံၪယူၭ. 
လါနၫဂ့ၩကဆါဎရံၬစံၭဘၪယူၭအဝ့ၫ, “ဆိၬထၪနလးမံၫတၭ,ထဲၩထဲၩလၧနဂံၪဆံၭ.” ၦဆၫဆါလဂၩ
ယီၩစံၭဆၧဘဲၫယီၩအၥိၭအ့ၬ. “ကဆါဧ့, အ့ၪနမၩယူၭယၧၩတၭ,ယကခိၭနၪနလူလီၫ.” စံၭဆၧဘဲၫနီၪ
အၥိၭအ့ၬ. အဝ့ၫနဲၩယူၭကဆါဎရံၬအဆၧချၩလီၫ. အဝ့ၫနါဂၧၫလၧဎရံၬချၩဆၧအဘိၩဘၭနီၪတၭ, 
အဝ့ၫနဲၩဒဲအီၪက့ၪလၩၥၭလၧကဂၩဖၬထၪလီၫ . အဝ့ၫမၩဆၧဘဲၫကဆါဎရံၬအၪမၧၫဝ့ၫအၥိၭတၭ, 
ကဆါယွၩအဖ့ၪလၫအစီၩအမၩနီၪလီၫ. ဆၧဆၫဆါယီၩဘျၪထဲၩဝ့ၫဒၪလီၫ. 
 နၧၩဆ့နမွဲဆၧဒဲၩဘၭဖိၪလဂၩလီၫ. ဘဲၫၥိၭနကဖီၩဖျၭထၪခံွၬလၧနဆၧဒဲၩဘၭလၧအဖီၩခံွၬလ
ဖၪနီၪနဂဲးနဘၭဒၪနၧၩနမၩၥ့ၪနးမံၩအ့ၬ. နအၪလဲၩထၪခံွၬနမၩဒၪနၧၩနမၩၥ့ၪနးမံၩအ့ၬ. နအၪလဲၩထၪခံွၬ
နၥၭမွဲဂ့ၩ, နမၩဆံၫထၪမွဲဂ့ၩနီၪနမၩၥ့ၪနးမံၩအ့ၬ. လါနၫဂ့ၩကဆါယွၩအဆၧအုၩလၩအီၪဝ့ၫလၧကမၩ
လၧၫထၪဎွၩထၪဝ့ၫခၪဖျၪလၧအဖိၪခွၫကဆါဎရံၬနီၪလီၫ. ဆူထဲၩနဲၩထဲၩယွၩအဆၧအုၩလၩအီၪလၩနီၪလါ
ဆံၭ. လီၩလၩလၬလၩနဆၧၥူၭဆၧမၪၥံၪလဖၪဂီၩဖ့ၪလၫထဲၩနၥၭလၧကဆါယွၩအအီၪနီၪလါဆံၭ. အီၪ
က့ၪလၩနၥၭလၧနကမၩအဆၧနီၪလါဆံၭ. အ့ၪနမၩဆၧယီၩနီၪတၭ, ကဆါယွၩကမၩလၧၫထၪဎွၩထၪ
အဆၧအုၩလၩလဖၪလီၫ. ထီးမွဲအ့ၪနနဲၩဆၧတၭ,ယွၩကမၩဆၧလၧနဂးတၡါလီၫ. နကဆံၫဎံၪထၪတၭ, 
နကလၧၫဎွၩထၪလီၫ. ဘဲၫဆၧဆၫဆါလဂၩနဲၩကဆါဎရံၬတၭဘျၪထဲၩဝ့ၫအၥိၭ, အ့ၪနနဲၩအဝ့ၫတၡါနီၪ
ဆၧကမၩအၥၭလၧနဂးဘဲၫနီၪၥိၭဆ့လီၫ. 
 အီၪခိၭထၭအထီလၧနဆီၫမီၪထၪကဘျၪထဲၩအထီနီၪလဂ့ၩ. “ယနဲၩယူၭ.မွဲဘဲၫနီၪအၥိၭလီၫ. 
လၧယဆၧဆီၫမီၪဆီၪမၬအၥိၭလမွဲဘၪ. မွဲလၧကဆါယွၩအဆၧအုၩလၩအီၪဝ့ၫအကီၠၩလီၫ.” 
 ကဆါဎရံၬစံၭဝ့ၫဒၪ, “ထီးဒၪနၥံၪအၪကံၩဆၧလၧနၥံၪဘၩဆိၪဖၪဆၧအဖၧၩထီးအလူၬနီၪ, 
နဲၩလၧနၥံၪမိနဘၪဝ့ၫတၭ, မွဲနၥံၪမိနဘၪဆ့လီၫ.” (မၫကၧၭ ၁၁း၂၄). လါနၫဂ့ၩဆၧစံၭဝဲၩလၧအဂ့ၩဒိၪ
ဝ့ၫနီၪအီၪလမံၩဒံၭ, နဘၪအၪကံၪဆၧလၧကဆါယွၩအဲၪဒိၭဖ့ၪလၫနၧၩဆၧနီၪလီၫ. ကဆါယွၩအဲၪဒိၭမိ
မၩဖီၩဖျၭထၪနၧၩလၧဆၧဒဲၩဘၭဖၧၩဂီၩမိဒုၭကဲၪထၪနၧၩလၧအဝ့ၫအဖီၪလီၫ. အဝ့ၫအဲၪဒိၭနၧၩဘဲၫၥိၭနက
အီၪဆံၫဆံၫဎံၪဎံၪလီၫ. နအၪကံၪဘၩဆိၪဖၪဆၧလၧဆၧဆိၪဂ့ၩလဖၪယီၩအဂးၥ့ၪဝ့ၩတၭ, နဲၩလၧနကဒိၭ
နဘၪတၡါဆံၭ. ထီးနီၪတၭနကစံၭခိးစံၭတၩဘၪအဝ့ၫလၧယွၩဖ့ၪလၫနၧၩယူၭအကီၠၩလီၫ. 
 နလ့ၩဆၧလၧကဆါဎရံၬအအီၪ,မၩဆံၫဎံၪထၪနၥၭတၭ, ဆၧၫထုၪလၧကဆါယွၩအဆၧမၪ
လူၬအမ့ၬယၫ, ဆၧၥၭအုၭဒဲဆၧမ့ၬမဲအလးအီၪအ့ၬလီၫ. “မၩအၥၭဘဲၫနီၪတၭ, ၦလၧအအီၪလၧ
ယ့ၫၡၬဎရံၬအဖၧၩလဖၪနီၪ ဆၧစ့ၩရၫစၪအီၪလၧအဝ့ၫၥံၪအ့ၬ.” (ရိမၫ ၈း၁၁) 
 ထီးမွဲနဘၪဆဲၫလၧကဆါဎရံၬနီၪတၭ, မွဲနဆၧဒၪနၧၩနီၪလၧၩအ့ၬ. အဝ့ၫဎွၩနထဲၩယူၭနၧၩလၧ
အဎွၩယူၭလီၫ. “နၥံၪၥ့ၪယၫလၧဆၧလဎွၩနထဲၩဘၪနၥံၪလၧဆၧအုၪၥ့ၪကျၪၥ့ၪထီၫဒဲစ့ၩ, ဘဲၫနၥံၪအထူၫ
အရၫလၧမိဆိၩဖါဆိၩအၥိၭနီၪ, အ့ၪမွဲဎရံၬအၥံွၫလၧအလူဒိၪဎွၩဒိၪဘဲၫၥိၪဖိၪလၧအၥံၪၥၧၫမူၭချၬဒဲ 

ဆၧမဲၪၥၧၫမဲၪဝီၩလအီၪဘၭအၥိၭနီၪလီၫ." (၁ပံ ၁း၁၈-၁၉) မွဲလၧနဆူထဲၩနဲၩထဲၩကဆါယွၩအ
ကီၠၩၥၭမုးဆံၫဎံၪနီၪဒုၭအီၪဆၧအီၪမၧၫအၥၫလၧနဖၧၩလီၫ. နမွဲဖိၪလဂၩလၧအအီၫဖျၪထၪလၧကဆါယွၩ
အဂံၪဒီၪဖၧၩတၭ, အဲၪနၧၩဘဲၫအအဲၪအဖိၪဒၪဝ့ၫအၥိၭနီၪလီၫ. 
 ဘဲၫနဲၪယီၩမွဲလၧနဖ့ၪလၫနၥၭလၧကဆါဎရံၬအစူၪဖၧၩယူၭအကီၠၩ, ကၠၪခံွၬထဲၩနၥၭလၧအဝ့ၫ
အအီၪလဂ့ၩ.စဲၪဒၪခံွၬနၥၭလၧအဝ့ၫအအီၪလဂ့ၩ. လနံၩဘၪလနံၩနီၪစံၭလၩထဲၩနၥၭ, “ယမွဲဎရံၬအ
ဆၧလီၫ.ယဖ့ၪလၫယူၭယၥၭလၧနၧၩယူၭ.” အၪကံၩဆၧလၧအဝ့ၫအအီၪ, ဘဲၫၥိၭကဖ့ၪလၫနၧၩၥၭမုးဆံၫ
ဎံၪဒဲကအီၪက့ၪနၧၩလၧအခိးအတၩဖၧၩနီၪလါဆံၭ. မွဲလၧနဖ့ၪလၫနၥၭလၧကဆါယွၩဒဲနဆူထဲၩနဲၩထဲၩ
အဝ့ၫနကဲၪထၪကဆါယွၩအဖိၪမွဲလၧနဖ့ၪလၫနၥၭအကီၠၩလီၫ. နဘၪအီၪလၧအဖၧၩဘဲၫနီၪၥိၭဆ့လီၫ. 
ဆၧအၪမၧၫဖိၪစပီလူၫစံၭဝ့ၫဒၪ “ဘဲၫနၥံၪထိးဆၧၫယူၭကဆါယ့ၫၡၬဎရံၬအၥိၭနီၪ, လ့ၩနၥံၪဝ့ၫလၧအ
ဖၧၩဘဲၫနီၪအၥိၭဆ့ဆံၭ.” (ကလီစံၫ ၂း၆). 
 ၦၡၩလနၩနၩဆီၫမီၪဝ့ၫလၧအဝ့ၫၥံၪဘၪဒုၭနဲၪဖျၪထၪအၥၭလၧ ကဆါယွၩတၭအၪလဲၩထၪခံွၬ
အၥၭဂီၩမၬဒိၭနဘၪဆၧဆိၪဂ့ၩၥ့ၪလီၫ. လါနၩဂ့ၩဘဲၫနဲၪယီၩဒၪလ့ၬနီၪၦအၪကံၩဆၧဆိၪဂ့ၩနၥ့ၪဝ့ၫလီၫ. 
ဆၧအခိးအတၩလၧအမွဲဎရံၬအၥၭနီၪ, ကအီၪလၧအဝ့ၫၥံၪအဖၧၩတၭ, ဘဲၫၥိၭကမၩနၧၩခံွၬအဝ့ၫၥံၪ
အဆၧဂဲးဆါဘၭဆါနီၪလီၫ. အ့ၪလမွဲဘၪနီၪအဝ့ၫၥံၪကၠၪခံွၬအၥၭလၧဆၧဒဲၩဘၭဖၧၩနီၪ လနၥ့ၪဘၪ
လီၫ. 
 ကဆါဎရံၬအဲၪဒိၭဝ့ၫနဂဲၫလၧအဝ့ၫအအီၪဘဲၫနအီၪမၧၫအထီဘဲၫယီၩၥိၭ, ဆၧဒဲၩဘၪဖိၪ, 
ၦအအၧၩလဂၩ, နဂဲးဆါဘၭဆါဆံၭအၪလဲၪလါနၫဂ့ၩ, နအီၪလၧအခၪထံၭဆၧၥၭအုၭလၧဆၧဒဲၩဘၪ
အဖၧၩအၥိၭလီၫ. လါနၫဂ့ၩအဝ့ၫအဲၪဒိၭမၩဆံၫထၪခံွၬနၧၩနီၪလီၫ. 
 ၦၡၩအထီၫလဖၪအထီၫၥံၪကဆါယွၩဖျါခံွၬၦၡၩလဂၩဒၪလဂၩအဆၧဒဲၩဘၭနီၪနဲၩဝ့ၫအ့ၬ. 
အဝ့ၫၥံၪနဲၩကဆါအလူနီၪအ့ၬ. ၦၩလဂၩလါလါလၧအအၪကံၪဖျါခံွၬအဆၧဒဲၩဘၭနီၪ, ကဆါယွၩက
ဖျါခံွၬအဆၧဒဲၩဘၭတၡါနီၪလီၫ. 
 ထီးၥၭမဲၪဆၧလဂ့ၩ. ကဆါယွၩအဆၧစံၭဝဲၩလဖၪနီၪမွဲလၧနဂးလီၫ. ဆၧယီၩမွဲလၧဆၧဒဲၩဘၭ
ဖိၪအီၪဒဲလၧအၥၭအုၭလၩအၥၭလၧအဆၧဒဲၩဘၭလဖၪအဂးလီၫ. ကဆါဎရံၬနီၪကၥိၫလၩအၥၭလၧ
အဆၧဒဲၩဘၭလဖၪအဂးလီၫ. ကဆါဎရံၬနီၪကၥိၫလၩအမူၭခိၪအၥီၫလၧကဂဲၫဆိၬနဆၧအခိးအတၩ
လၧအဆူထဲၩနဲၩထဲၩဝ့ၫၥံၪအဂးလီၫ. ဆၧဒဲၩဘၭဖိၪလၧအဒိၪထုၪလဂၩဒၪလ့ၬနီၪ, မွဲလၧကဆါဎရံၬ
ထိးၥံၫအၥၭလၧအဝ့ၫအဂးအကီၠၩအဂဲးအဘၭကဆီၪထၪ, ကဆံၫထၪ, ကတီၩကလီၩထၪထဲၩဝ့ၫ
တၡါလီၫ. အဝ့ၫစံၭဝ့ၫ “ၦလတီၩလလီၩဘၪနီၪ, မွဲအခံွၬၡိၭခံွၬအဖၧၩၥၭဒၪဝ့ၫတၭ, ၦအၧၩနီၪမွဲအ (ခံွၬ
ၡိၭခံွၬ) အဆီၫမီၪဆၧတၭ, ဂဲၫထဲၩထဲၩလၧယဟိဝၩအအီၪနီၪဆံၭ. မွဲအဝ့ၫဒၪမိယၫၥုၪယၫၥၭဝ့ၫလီၫ. မွဲ
အဂဲၫလၧပယွၩအအီၪဆံၭ. အဂဲးဘဲၫယီၩ, အဝ့ၫဒၪမိဖျါခံွၬဆၧအၪအၪလ့ၬလီၫ.” (အဲၫစ့ယၫ ၅၅း၇). 

“ယထူၭခံွၬယူၭနဆၧမၪဘဲၫဆၧအုၪထၪအၥိၭ, ဒဲနဆၧဒဲၩဘၭဘဲၫဆၧအုၪအၥိၭနီၪယူၭ. ဂဲၫထဲၩကဒၩ
ထဲၩလၧယအီၪဆံၭ. အဂဲးဘဲၫယီၩ ယဎွၩနထဲၩယူၭနၧၩယူၭ.” (အဲၫစ့ယၫ ၄၄း၂၂).  
 ကဆါယွၩစံၭဝ့ၫဒၪ, “အဂဲးဘဲၫယီၩထီးၦၥံၫတၭ, ၥံၫဝ့ၫနီၪဘၪယၥၭနးဆံၭအ့ၬ. ကဆါယ
ဟိဝၩစံၭဝ့ၫဒၪ. မၩအၥၭဘဲၫနီၪတၭ, ကၠၪခံွၬနၥံၪအၥၭတၭ, မၧၫနၥံၪဝ့ၫဆံၭ.” (အဇံၫခအ့လၭ 
၁၈း၃၂) မုၪခီၩလဲးနီၪအဲၪဒိၪအၪဂူၭဆီၪနကဆါယွၩအဆၧစံၭဝဲၩလဖၪလီၫ. အဝ့ၫအဲၪဒိၭထုၭပဲၩခံွၬဆၧ
ယိလါဒဲဆၧလၩဆၧဖၩလဖၪလၧနအီၪလီၫ. ထီးဖ့ၪလၫအဝ့ၫလၧကမၩဆၧလၧနၧၩနီၪလဂ့ၩ. ထီးခိၭနၪ
အဝ့ၫအလူလဂ့ၩ. အ့ၪမွဲလခီၫစံၪထဲၩအဝ့ၫ ကဆါဎရံၬၥံၫဝ့ၫနီၪဘဲၫၥိၭယကမၧၫအကီၠၩလီၫ. အဝ့ၫအဲၪ
ယၧၩတၭ, ယကဘၪၥံၫနီၪအဝ့ၫအဲၪဒိၭအ့ၬ. ယဖါလၧအအီၪလၧမူၭခိၪနီၪအဲၪယၧၩတၭ, အ့ၪယကၠၪခံွၬ
ယၥၭလၧအဝ့ၫ, အ့ၪယမၩလူၬခံွၬအဆၧဆိၪဂ့ၩလဖၪလါနၫဂ့ၩ, ယဂဲထုၪလ့ၩစိၩလၧယဖါအအီၪလီၫ. 
ထီးနီၪယစံၭဆၧ “ယမၩမၪဘၪယူၭမူၭခိၪယူၭ, ယမၩမၪဆၧလၧနမ့ၬယၫယူၭ. ၦကိၭယၧၩလၧနဖိၪခွၫနီၪ
ယကၨၭလၧၩအ့ၬ. အီၪက့ၪယၧၩဘဲၫနဎီးနၡၩဒိၭအ့ၪလံၩအၥၭလဂၩအၥိၭဘီၪ.” (လုကၫ၁၅း၁၈-၁၉) 
 ကဆါယ့ၫၡၬလီၪဘၪၡါဘၪဆဲၫဖိၪဒၪဘၨၩလဂၩလၧ အစဲၪဖျၭထၪခံွၬလၧဂံၪဂီၩထီးမွဲအအီၪ
က့ၪလၩထဲၩအၥၭလၧကဂဲၩထဲၩထဲၩလၧအဖါအအီၪတၭ, ဘဲၫၥိၭအဖါကထိးဆၧၫထဲၩအဝ့ၫကၥ့ၪ
အၥိၭအီၪက့ၪလၩထဲၩအၥၭဘဲၫၥ့ၪလဲၪဘဲၫၥ့ၪလဲၪနီၪလီၫ. “အဝ့ၫဒၪဂဲထုၪထဲၩထဲၩဝ့ၫလၧအဖါအအီၪ
တၭ, အီၪဒံၭဆီၩဆုၩယဲၩယိၬနီၪ, အဖါဒၪဘၪယၫၥၭဝ့ၫတၭ, လ့ၩစဲၪတလဲးဖိၭဝ့ၫအခိၬ, ဒဲအဲၪဂါဝ့ၫ
လီၫ.” (လုကၭ ၁၅း၂၀) 
 ၡါလၧကဆါဎရံၬလီၩဝ့ၫယီၩမုၬဒိၪမၬလီၫ. လါနၫဂ့ၩလီၩဖျၪထၪဖါအီၪလၧမူၭခိၪအဆၧအဲၪနီၪ 
ၥ့ၪလူၬလူၬဆံၫဆံၫဒံၭအ့ၬ. ကဆါလီၩဖျၪထၪဆၧခၪဖျၪလၧအမီၪလဂၩ “ယအဲၪယူၭနၧၩလၧဆၧအဲၪ
အဆိၩအကၠၪလီၫ . မၩအၥၭဘဲၫ နီၪတၭ , ယဒုၭဘၪနၧၩလၧဆၧအဲၪအခိးအတၩယံၬယံၬလ့ၬ
လီၫ.” (ယ့ၫရမဲအၫ ၃၁း၃) ထီးမွဲဆၧဒဲၩဘၭဖိၪလဂၩ မၩလူၬခံွၬအကျၪအစံၩၥံၪလၧထံၫယဲၩခးယၩ
ဂီၩ, လါနၫဂ့ၩ, ဖါနီၪ, ယိလါဝ့ၫလၧဖိၪလဂၩယီၩကဂဲၫထဲၩထဲၩလၧအဝ့ၫအအီၪနီၪလီၫ. ထီးမွဲနၥၭအီၪ
လၧနကဂဲၫထဲၩထဲၩလၧကဆါယွၩအအီၪနီၪ, ၥ့ၪယၫလၧအဝ့ၫကိၭထဲၩနၧၩနီၪလါဆံၭ. ကဆါယွၩအၥၭ
မုဆံၫဎံၪနီၪဂဲၫထဲၩဆိၬထဲၩၦဆၧဒဲၩဘၭဖိၪလၧဖါကဆါယွၩလၧ အအဲၪပၧၩလဂၩအအီၪလီၫ. 
 လၧလံၬဆံၫဎံၪဖၧၩနီၪအဆၧအုၩလၩအီၪလၩအီၪဝ့ၫဎွၩနီၪအကီၠၩ နၥၭဂံၩဂၩအလးအီၪဒံၭနီၪ
ဧၪ. ဆၧဒဲၩဘၭဖိၪလဂၩလၧအစဲၪဒၪခံွၬဆၧဒဲၩဘၭလဂၩနီၪ ကဆါဎရံၬထိးဆၧၫအ့ၬနီၪနစံၭမိၥ့ၪဘဲၫၥ့ၪ
လဲၪ. ပဲၩခံွၬဆၧဆီၫမီၪထၪဆၧဘဲၫနီၪၥိၭလဖၪနီၪလါဆံၭ. ဆၧလၧအမၩဆၧၩနၧၩဘဲၫဆၧဆီၫမီၪဆၧဘဲၫ
နီၪအၥိၭနီၪအီၪအ့ၬ. ဆၧဆီၫမီၪထၪဖါကဆါယွၪလၧမူၭခိၪဒိၪနဲၪဒံၭဆၧဂဲးယီၩအီၪနးမံၩအ့ၬ. 
 ၦဖါကဆါယွၩနီၪမ့ၬလဲၩဆၧဒဲၩဘၭတၭ, အဲၪဘၪဆၧဒဲၩဘၭဖိၪလီၫ. ထီးမွဲအဝ့ၫဖ့ၪလၫအဖိၪ
ခွၫကဆါဎရံၬယီၩနီၪမွဲဒၪဆၧလၧအဖ့ၪလၫလၩအၥၭဒၪဝ့ၫဆ့လီၫ. ဘဲၫၥိၭၦလၧအဆူထဲၩနဲၩထဲၩအ

ဝ့ၫၥံၪလဖၪကဖီၩဖျၭထၪလၧဆၧဒဲၩဘၭအဖၧၩနီၪလီၫ. အဝ့ၫအဲၪဒိၭဝ့ၫဘဲၫၥိၭကဒိၭနဘၪဆၧဆိၪဂ့ၩလၩ
ဆိၩလၪကၠၪလၧဆၧလၩဆၧဖၩအဘၩမုးဖၧၩနီၪလီၫ. 
 ဆၧချၩလၧအဆီၪဒဲအလၩအဲၪဒိၪနဲၪဆၧနီၪအီၪဒံၭဆၧနီၪဒံၭလဲၪ. အဝ့ၫလီၩဖျၪထၪအဆၧအဲၪ
ဒိၪနဲၪဆၧချၩနီၪကအီၪဒံၭနီၪလဲၪ. စံၭဝ့ၫဒၪ “ၦမုၪမိၥၭနၪအဖိၪလၧအအၪနူထီးအလယၫၥၭဘၪအဒၧၩ
လးအဖိၪခွၫနီၪဘၪမိၥ့ၪဧၪ. မွဲကဒၪယူၭ, အဝ့ၫၥံၪနီၪဒၪလ့ၬမိၥၭနၪလီၫ. အၪမွဲယဝ့ၫဒၪယီၩယမိၥၭနၪ
နၧၩအ့ၬ.” (အဲၫစ့ယၫ ၄၉း၁၅). 
 နၥၭအ့ၪဂံၩဂၩတၭ, လၧဆၧၥၭမဲၪအဖၧၩယိထၪဆၧလၧထၭနီၪလါဆံၭ. ကဆါယ့ၫၡၬအီၪ
မၧၫဝ့ၫလၧကအၪကံၪဖျါခံွၬယူၭဆၧဒဲၩဘၭလၧဖါကဆါယွၩအအီၪနီၪလီၫ. စံၭခိးစံၭတၩဘၪဖါကဆါ
ယွၩလၧအဖ့ၪလၩအဖိၪခွၫလဂၩယီၩနီၪလါဆံၭ. အၪကံၩဘၩဆိၪဖၪဆၧလၧအဝ့ၫထိးၥံၫအၥၭလၧနဂးဒဲ
ကၩကၩထၪလၧအဖ့ၪလၫဝ့ၫအဎွၩအဂဲးနီၪလါဆံၭ. ဂဲၫလၧကဆါယ့ၫၡၬအအီၪ, လၧနၥၭထၧၫဖျၪယၫ
တၭဒိၭနအဆၧဆိၪဂ့ၩဆိၪဘွၩလဖၪနီၪလါဆံၭ. 
 ဖီယိအဆၧစံၭဝဲၩၥံၩလဖၪလၧအလူအထၫအဖၧၩနီၪလါဆံၭ. နၪထၪထဲၪအဝ့ၫၥံၪယၧယၧၩ
ထၪကဆါယွၩအဆၧအဲၪဆၧကံွၩအဆၧၥၭအီၪဒိၪနဲၪဒံၭဆၧလူဆၧချၩနီၪဒံၭလါဆံၭ. ကဆါယွၪအၥၭ
လၧအလၧၫဎွၩဒဲဆၧအဲၪလၩဆိၩလၪကၠၪနီၪ, ကၠၪခံွၬယူၭအၥၭလၧဆၧဒဲၩဘၭဖိၪအအီၪလၧဆၧယၫၥုၪ
ယၫၥၭလၧဆၧၥၭအီၪအဖၧၩလလူၬနဘၪလီၫ. “မွဲလၧအဝ့ၫနီၪအကီၠၩ, တၭပဘၪဆၧဎွၩနထဲၩပၧၩလၧ
အၥံွၪအထံၫဘဲၫၦ စံၭဆၧအၥိၭဆၧကဲွဖျါပဆၧအမၪဘဲၫအခိးအတၩလၧၫလၧၫဎွၩဎွၩအၥိၭ နီၪ
လီၫ.” (အ့ဖစၧၭ ၁း၇). 
 နဲၩတၡါလၧကဆါယွၩနီၪမွဲၦၩလဂၩလၧအမၩဆၧၩနၧၩနီၪလါဆံၭ. အဝ့ၫအၥၭအီၪလၧအမိ
အၪလဲၩထၪခံွၭနဆၧအီၪမၧၫအီၪဂဲၩ, ဒဲဒုၭကဲၪထၪထဲၩနၧၩဘဲၫၥိၭနကလၩဂၬဘဲၫအဝ့ၫအဆၧအီၪမၧၫအ
လၧၫအဎွၩအၥိၭလီၫ. ဂဲၫလၧအဝ့ၫအအီၪ, လီၩဖျၪထၪဒဲနီၫယါလၩထဲၩနၥၭလၧနဆၧဒဲၩဘၭလဖၪနီၪ
တၭ, အဝ့ၫကၥူၭဘူၭလၩအၥၭလၧနၧၩအီၪဒဲလၧအခိးအတၩလၧအဖျါခံွၬနဆၧဒဲၩဘၭနီၪလီၫ. 

ဆၧမၩခွါဆၧဒဲကဲၪထၪအထံၩအဖျ 

 “မၩအၥၭဘဲၫနီၪတၭ, ၦလဂၩဂၩအ့ၪအီၪလၧဎရံၬအဖၧၩနီၪမွဲနၫဆါအၥၫတၭ, ဆၧလးလံၩ
လဖၪဒံၩခံွၬဝ့ၫ, ယိခွါ, ဆၧထီးအလူၬကဲၪထၪယူၭဆၧအၥၫယူၭလီၫ.” (၂ကီရံၫ ၅း၁၇). 
 ၦလဂၩအ့ၪစံၭလၩယူၭအၥၭလၧဖ့ၪလၪအၥၭလၧကဆါယွၩအဆၧၫအထီဒဲဆၧလးဆၧကျၩ
လၩထံးလၩဆ့လၥ့ၪဘၪလူၬလူၬဆံၫဆံၫဘၪ, အ့ၪလဒၪနဘၪလ့ၩစိၩလၧဎရံၬအအီၪဘၪ, အ့ၪလဒၪန
ဘၪဖၧၩၥၭလၩထံးလၩဆ့ဘၧ, ဆၧယီၩဆၧဒုၭနဲၪဖျၪထၪအၥၭလၧယွၪအဖိၪလဂၩလမွဲဘၪလီၫ. ကဆါ
ဎရံၬစံၭ,စနံၪကဒံမၧၭ “ဆၧလၧလံၩယီၩ, ထီးဒၪအမိအူၪဘၪအၥၭလၧဆၧနးစီၪနီၪ, အူၪဝ့ၫဒၪလီၫ. နနါ
ဂၧၫလါနၫအၥီၫတၭ, မွဲအဂဲၫခီၫခီၫလဲၪ, လ့ၩခီၫခီၫလဲၪနီၪ, နၥ့ၪယၫအ့ၬ. ကယဲၦအီၪဖျၪဝ့ၫလၧၥၭမုယီၩ
မၩအၥၭဘဲၫနီၪၥိၭကိၭဂၩဒ့ၭလီၫ.” (ယီဟၫ ၃း၈). 
 လံၩနီၪပဒၪဘၪၥ့ၪအ့ၬ. လါနၫဂ့ၩလံၩမၩဆၧနီၪၦၥ့ၪယၫဘၪလီၫ. ဘဲၫနီၪအၥိၭ, ကဆါယွၩ
အၥၭမုဆံၫဎံၪမၩဆၧလၧၦၥၭဖၧၪနီၪၦၥ့ၪယၫအ့ၬ. လါနၫဂ့ၩအစီၩအမၩနီၪဒုၭအီၪထၪဆၧအီၪမၧၫအၥၫ
လီၫ. ဆၧစီၪဆၧမၩယီၩဒုၭအီၪထၪၦၡၩအၥၫလဂၩလၧအလၩဂၬဘဲၫကဆါယွၩနီၪလီၫ. ၥၭမုဆံၫဎံၪမၩ
ဆၧနီၪၦဒၪဒဲၦနါဂၧၫဘၪၥ့ၪအ့ၬ. လါနၫဂ့ၩအဆၧမၩကဲၪထၪကဲၪထီၫဝ့ၫနီၪၦဒၪဘၪၥ့ၪလီၫ. 

 ကဆါယွၩအၥၭမုဆံၫဎံၪအ့ၪအၪလဲၩထၪခံွၬပၥၭနီၪတၭ, ၦဆၧအီၪမၧၫနီၪကဒုၭနဲၪဖျၪထၪၥၭ
အဆၧအၪလဲၩထၪခံွၬအၥၭနီၪလီၫ. ၦဆၧအၪလဲၩထၪခံွၬပၥၭဒဲၦတခ့ၭပဝၭလဖၪနီၪ ၦမၩလၩဂၬဘဲၫက
ဆါယွၩနီၪၥ့ၪအ့ၬ. ၦဆၧမၩအဂ့ၩအဘၪနီၪမၩဖီၩဖျၭပၧၩၥ့ၪနီၪထီးနဲၩဆၧဘဲၫနီၪၥိၭလဂ့ၩ. လါနၫဂ့ၩၦ
ဆၧအီၪမၧၫအီၪဂဲၪနီၪကဒုၭနဲၪဖျၪထၪကဆါယွၩအခိးအတၩနီၪအီၪလၧၦဖၧၩဧၪ. အီၪအ့ၬဧၪနီၪလီၫ. 
ကဆါယွၩအဆၧအဲၪဆၧကံွၩနီၪကအၪလဲၩထၪခံွၬပတခ့ၭပဝၭလီၫ. ကအၪလဲၩခံွၬၦဆၧအီၪမၧၫအိၪဂဲၩ, 
ၦလုၫၦလါၥ့ၪနီၪလီၫ. ၦဂူၫဂၩၥံၪလဖၪကဒၪဘၪဆၧလၩဆၫလၪမဲၩလၧၦဆၧအီၪမၧၫဘဲၫယီၩဒဲလယၫ
အထီနီၪလီၫ. 
 ၦတခ့ၭပဝၭနီၪအီၪဖျၪထၪဝ့ၫလၧၦမၩဂၩဆၧမွဲဂ့ၩ, ၦမၩအၧၩဆၧလမံၩမံၩဂ့ၩလမွဲဘၪလီၫ. 
ၦတခ့ၭပဝၭနီၪအီၪဖျၪထၪဝ့ၫလၧၦဆၧလူဆၧချၩဒဲလၧၦမၩဆၧဖံၬဆၧလနံၩဒဲလနံၩအဖၧၩနီၪလီၫ. 
 ပကမၩဆၧလၧဖၧၩၥၭအဘၪတၭ, ၦလဒိၭနဲၩဘၪပၥၭလၧကဆါယွၩနီၪမိၥ့ၪဆ့လီၫ. ၦၥၭ
အီၪလၧဘဲၫၥိၭၦဂူၫဂၩလဖၪဆီၫမီၪဂ့ၩၦၩမိၥ့ၪဆ့လီၫ. မွဲလၧပအဲၪဒိၭလၧၦထံၩၥိၭလဖၪကဒၪဘၪလၧၦ
ဆၧဂ့ၩတၭ, ၦဂၭဎ့ၬဆၧအၧၩဆၧၥၫနီၪဘဲၫၥ့ၪလဲၪဘဲၫၥ့ၪလဲၪနီၪ မိၥ့ၪၥ့ၪလီၫ. ၦလၧအအၧၩအၥၫလဂၩ
မၩလၩဘူၭထဲၩအၥၭလၧဆၧဂ့ၩၥ့ၪနီၪလီၫ. အ့ၪမွဲဘဲၫနီၪတၭ, မွဲၦအီၪလၧမပၧၩလဲၪလခီၪလဲၪနီၪပၥ့ၪယၫ
လၩဒၪပၥၭလီၫ. 
 မၦၩလဲၪပၧၩထၬပၥၭနီၪလဂၩလဲၪ. မွဲၦဆီၫမီၪယိထၪမပၧၩလဂၩလဲၪ. ၦအဲၪထုၬမပၧၩလဂၩ
လဲၪ.ၦမၩနယူၭမပၧၩလဂၩအဆၧဂ့ၩဆၧဘွၩအဆၧလဂၩလဲၪ. အ့ၪပမွဲဎရံၬအဆၧတၭ, ၦကဆီၫမီၪထၪ
ဆၧအဂ့ၩထုၬလဖၪလီၫ. ဆၧအီၪလၧပၧၩထီးအလူၬနီၪမွဲအဝ့ၫအဆၧလီၫ. ၦမိလၩမၩဒီၩအဝ့ၫ၊ဒဲဒုၭအီၪ
ထၪၥၭမုဆံၫဎံၪလၧပဖၧၩလီၫ. ပၥၭအီၪလၧပကဖိၬထၪအခဲၫတၭ, ပကမၩမုၬအၥၭလၧဆၧကိၭမံၩဒံၬ
အဖၧၩလီၫ. 
 အ့ၪပကဲၪထၪၦၡၩအၧၫလဂၩလၧဎရံၬအဖၧၩနီၪတၭ, ၥၭအဆၧၥၪနီၪကအီၪလၧၦဆၧအိၪမၧၫ
အီၪဂဲၩအဖၧၩလီၫ. ၥၭမုအဆၧၥၭနီၪမွဲဝ့ၫ “ဆၧအဲၪဆၧကံွၩ, ဆၧၥုၪထိၬၥၭထိၬ, ဆၧဘၪလိၬအိၭလိၬ, 
ဆၧအံွၪၥၭဆၧၩယံၬ, ဆၧၥုၪဆၧၩၥၭဆၧၩ, ဆၧမၩဂ့ၩဆၧနဲၩ, ဆၧဆၪလၩၥၭ, ဆၧထုၭၥၭၥံၪနီၪလီၫ. 
ၦဘဲၫနီၪၥိၭလဖၪယီၩ, ဆၧမၪလူၬလၧအမၩထံၬထၬဝ့ၫနီၪအီၪနးထံၪအ့ၬ.” (ဂလ့ၡၫ ၅း၂၂-၂၃). ၦလၧ
အဖိၬထၪကဆါဎရံၬအခဲၫလဖၪဆၧမၪဘဲၫလယၫအိၩအၥိၭနီၪ လမၩဝ့ၫလၧၩဘၪလီၫ.အဝ့ၫၥံၪကလ့ၩ
ဆၧဘဲၩကဆါဎရံၬအခၪလးအီၪဝ့ၫအၥိၭလၧဆၧနဲၩအဖၧၪလီၫ. အဝ့ၫၥံၪကနဲၪဖျၪထၪအတခ့ၭပဝၭဒဲ
ကအီၪဆံၫဆံၫဎံၪဎံၪဘဲၫကဆါလဂၩဆံၫဎံၪဝ့ၫအၥိၭလီၫ. 
 ၦလၧအဖိၬထၪကဆါဎရံၬအခဲၫလဖၪနီၪကအဲၪဆၧလဖၪလၧအဖီၪခံွၬအထီအိၪမ့ၬလဲၩဝ့ၫဒၪ
လဖၪလီၫ. အဝ့ၫၥံၪကမ့ၬလဲၩခံွၬဆၧလၧအအဲၪဘၪဝ့ၫလၧအဖီၩခံွၬအထီအိၩလဖၪနီၪလီၫ. ၦၩလၧအ
အီၪက့ၪထၪထီၫအၥၭလဖၪကဆၫလၩထဲၩအၥၭလီၫ. ၦလၧအအၧၪအၥၫလဖၪကလၧၫဎွၩထၪလၧဆၧ

ကိၪၥ့ၪကိၪဘၪလီၫ. ၦလၧအအီၪၥံၭအီၩဂၬလဖၪအီၩဝ့ၫလၧၩအ့ၬ. ၦၩလၧအၥၭဆၧဆံၫဆၧဎံၪလအီၪ
ဘၪလဖၪ, ၥၭကဆံၫဎံၪထၪထဲၩဝ့ၫဒၪလီၫ.ၦၩလၧအလီၩအၪဎၬဂၪခိၪအဆၧမုၬလၩလဖၪကမီၪဘံၭခံွၬဝ့ၫ
ဒၪလီၫ. 
 ၦဎရံၬဖိၪၥံၪလဖၪယီၩလထုၬနဘၪၦၡၩအၥၭလၧဆၧကီၩဆၧၥိၭအဎံၪအလၩလဖၪဘၪ “မွဲ
အအီၪလၧၦၡၩအီၪၥူၪလၧၥၭခံဖၧၩ, ဆၧလၧအလအုၪလကျၪဘၪ, ၥၭဆၧၩဒဲအီၪလၩမါပံၭ, လၧအမွဲ
ဆၧလူဒိၪဎွၩဒိၪလၧယွၩအမ့ၬယၫနီၪဆံၭ.” (၁ပ ံ၃း၃-၄). 
 ဆၧၥ့ၪယၫနီၪယါလၩထဲၩၥၭတၡါနီၪအၪလဲၩထၪခံွၬပၥၭလီၫ. ၦကလီၩလၩထဲၩလၩဆၧဒဲၩဘၭ
တၭဖ့ၪလၫထဲၩဆၧလၧၦအၪဂူၫနလဖၪနီၪလါဆံၭ. ၦကအဲၪပကဆါယွၩဒဲၦလၧၦနဲၩၦဎီၩလဖၪနီၪဆံၭ. 
ထီးမွဲပမၩဆၧလဖၪယီၩနီၪတၭ,ၦၥ့ၪယၫလၧၦလ့ၩခၪဖျၪဆၧဒဲၩဘၭထီးစိၩလၧဆၧမၧၫအဖၧၩယူၭလီၫ. 
 ထီးမွဲပဂဲၫထီးစိၩလၧဎရံၬအအီၪယူၬနီၪတၭ, ထိးဆၧၫယူၭအဝ့ၫအဆၧဖျါခံွၬအခိးအတၩ
အဆၧအဲၪဆၧကံွၩနီၪဒိၪထၪဝ့ၫလၧၦဖၧၩလီၫ. ၦဆၧမၩလဖၪဆၧကၪဆၧဂဲၩအီၪလၧၩအ့ၬ. ဆၧလၧက
ဆါယွၩအၪမၧၫၦၩနီၪတၭကဲၪထၪဆၧမုၬဆၧလၩလၧပဂးလခီၫလီၫ. ဖၧၩၥၭအခံၭလဖၪနီၪကဲၪထၪထဲၩ
ဆၧတီၩဆၧလီၩအဆၧဖၩလီၫ. 
 ကဆါဎရံၬအတခ့ၭပဝၭအဎံၪအလၩလဖၪနီၪ ပကဒၪဘၪလၧထံၩဖျလၧအဖိၬထၪအဝ့ၫအ
ခဲၫလဖၪအဖၧၩလီၫ. ကဆါဎရံၬနီၪမၩဆၧဘဲၫအဖါအၪမၧၫဆၧလမံၩလါလါအၥိၭနီၪမုၬဘၪအၥၭဒိၪမၬ
လီၫ. ဆၧအဲၪကဆါယွၩနီၪမွဲဆၧအစီၩအမၩလၧအၥိၫထၪဎရံၬလၧအဆၧအီၪမၧၫအီၪဂဲၩအဖၧၩလီၫ. 
ဆၧအဲၪဆၧကံွၩနီၪဒုၭကဲၪထၪအဆၧမၩထီးအလူၬလၧဆၧဂ့ၩဒဲဆၧဎံၪဆၧလၩအဖၧၩလီၫ. 
 ဆၧအဲၪဆၧကံွၩယီၩအီၪဂဲၫလၧကဆါယွၩအအီၪလီၫ. ဂဲၫထၪလၧၦဆၧဒဲၩဘၭအၥၭခံၭဖၧၩ
လၥ့ၪဘၪလီၫ. ဆၧဒၪနၥ့ၪဒၪမွဲနၥၭလၧဎရံၬအီၪဝ့ၫအဖၧၩနီၪလီၫ. “ပဝ့ၫဒၪယီၩပအဲၪဆၧမွဲလၧအဝ့ၫဒၪ
နီၪ အဲၪဆိၫပၧၩအကီၠၩလီၫ.” (၁ယီ ၄း၁၉) ၥၭလၧကဆါယွၩအခိးအတၩမၩၥၫထၪထဲၩနီၪ, ထိးဆၧၫ
ယွၩဘဲၫၥိၭကၥိၫထၪအဝ့ၫလၧဆၧအဲၪဆၧကံွၩအဖၧၩလီၫ. ဆၧအဲၪဆၧကံွၩနီၪအၪလဲၩထၪခံွၬပတခ့ၭပ
ဝၭလဖၪတၭ, အီၪက့ၪလၩထးခံွၬပၥၭအဆၧၥၭကံွၩလဖၪလီၫ. နၪစဲၪခံွၬဆၧမ့ၬလဲၩၥၭဂဲၫဆၧလဖၪထီး
အလူၬ, မၩလၩဖူၬခံွၬပၥၭလီၫ. ကဆါယွၩအဆၧအဲၪဆၧကံွၩနီၪမၩဆံၫထၪပၥၭအဆၧအီၪမၧၫတၭ, 
အီၪဒဲလၧဆၧဂဲးဆီၪလၧဆၧဂ့ၩလၧၦလၧၦနဲၩၦဎီၩၥံၪလဖၪအဖၩခိၪလီၫ. 
 ကဆါဎရံၬအထံၩအဖျလဖၪကၨၭထုၪလၩၥၭလၧဆၧဆီၫမီၪဆၧအဘၪမၪနံၫမံၩလီၫ. ၦလၧ
အကဲၪထၪၥၫဎရံၬဖိၪၥံၪလဖၪကၨၭထုၪလၩၥၭလၩဆၫဒၪဆၧလီၫ. အခၪထံၭလမံၩဘဲၫၦစံၭဆၧအၥိၭ
ထီးမွဲၦမၩဆၧဒဲၩဘၭလမံၩလါလါနီၪ ပၥ့ၪယၫလၧၦမိဘၪဂဲၫစိၩလၧကဆါယွၩအအီၪနီၪလီၫ. အ့ၪမွဲပခိး
ဂဲးခိးဘၭဒၪပဝ့ၫဘဲၫၥိၭပကလီၩဖိၬထွၫဆၧမၪလူၬလၧပဂဲးပဘၭဒၪပဝ့ၫနီၪ ပၥ့ၪယၫလၧပမၩထၪဘၭလ
နၥ့ၪဘၪလီၫ. ဆၧမၩထီးအလူၬလၧပမၩနီၪဎရံၬအ့ၪလအီၪဘၪနီၪတၭ, မွဲဒၪဆၧအဲၪလၩဒၪၥၭတၭ, 

ဆၧဒဲၩဘၭနီၪမၩဂၬဂီၩခံွၬဆၧထီးအလူၬလီၫ..မွဲနဒၪဎရံၬအခိးအတၩအကီၠၩခၪဖျၪလၧဆၧနဲၩနီၪ, မၩဆံၫ
ဎံၪထၪပၥၭၥ့ၪလီၫ. 
 ဆၧဘၪမၪနံၫမံၩလမံၩနီၪ, လၩၥၭမဲၪမီၪဎီၩဘဲၫအခၪထံၭလမံၩနီၪဆ့လီၫ. ၦၡၩလနၩနၩစံၭဝ့ၫ
ထီးမွဲအ့ၪၦဆူထဲၩနဲၩထဲၩဎရံၬနီၪတၭ, ၦထီးနဆၧမၪလူၬလဖၪအလးအီၪလၧၩအ့ၬလီၫ. မွဲလၧကဆါ
ယွၩအခိးအတၩအကီၠၩၦထိးဆၧၫယူၭၥ့ၪဒၪလၧဆၧဆူဆၧနဲၩလီၫအကီၠၩတၭ, အဝ့ၫၥံၪဆီၫမီၪဝ့ၫလၧၦ
ဆၧမၩနီၪအကၧၩလဒိၪလၧၩဘၪလီၫ. အဝ့ၫၥံၪနဲၩဝ့ၫလၧအမၩဆၧလမံၩလါလါနီၪ, လဘၪဆဲၫဘၪလၧ
ဆၧထိးထဲၩတၩထဲၩဘၪလီၫ. 
 လံၬဆံၫဎံၪအဆၧၥီၪထဲၩၥၫထဲၩပၧၩလၧဆၧခိၭနၪနီၪဒိၪနဲၪဒံၭပကမၩဆၧဘဲၫအဝ့ၫအၪမၧၫပၧၩ
ဆၧနီၪဒံၭလီၫ. ဆၧခိၭနၪနီၪမွဲဆၧအဲၪဆၧကံွၩအဆၧမၩလီၫ. ကဆါယွၩအဆၧမၪလူၬနီၪဒုၭနဲၪပၧၩလၧ
အဝ့ၫနီၪမွဲၦၩဘဲၫၥ့ၪလဲၪလဂၩလဲၪအဂဲးလီၫ. ဆၧအဲၪဆၧကံွၩနီၪမွဲဆၧမၫလူၬအခၪထံၭလီၫ. ကဆါယွၩ
အဆၧပၧၩဆၧပၭလၧမူၭခိၪ, ဂၪခိၪယီၩနီၪအီၪၥုၪထၪအၥၭလၧဆၧအဲၪဆၧကံွၩအဆၧမၩလဖၪအဖၩခိၪ
နီၪလီၫ. 
 အ့ၪၦလၩဂၬဘဲၫအဝ့ၫ, ကဆါယွၩအဆၧမၪလူၬနီၪကလၧၫထၪဎွၩထၪလၧၦဆၧအီၪမၧၫအ
ဖၧၩနီၪဆ့ဧၪ. ထီးမွဲဆၧအဲၪဆၧကံွၩအီၪလၧပၥၭဖၧၩ, ထီးမွဲအ့ၪၦလၩဂၬဘဲၫကဆါလၧအတဲၩလၩပၧၩ
လဂၩအၥိၭနီၪတၭ, ကဆါယွၩနီၪကမၩလၧၫထၪဎွၩထၪအဆၧအုၩလၩနီၪလီၫ. “ယမိအီၪက့ၪလၩယ
ဆၧၥီၪဆၧၥၫလဖၪနီၪလၧအၥၭခံဖၧၩတၭ, ယမိကွၭနဝ့ၫလၧအၥၭအလီၩ,” (ဟံဘၫ ၁၀း၁၆). 
 ဆၧၥီၪဆၧၥၫယီၩအ့ၪကွၭအၥၭလၧပၥၭခံဖၧၩယီၩနီၪတၭ, မၩလီၩထၪထဲၩၦဆၧအီၪမၧၫအီၪ
ဂဲၩနီၪအ့ၬဧၪ. ဆၧဆူဆၧနဲၩလၧအခိၭနၪဆၧနီၪမွဲဆၧအဲၪဆၧကံွၩအဆၧနဲၪတၡါၡါလီၫ. မွဲဆၧနဲၪလၧအ
လီၩဖိၬကဆါယွၩအခဲၫလီၫ. လံၬဆံၫဎံၪလီၩဝ့ၫဒၪ “ဆၧအဲၪယွၩမွဲအယီၩ, ပထီးနဖံၭထၬဆၧမၪလူၬလ
ဖၪလီၫ.” (၁ယီ၅း၃) “ၦလၧအစံၭဝ့ၫ, ယၥ့ၪယၫအဝ့ၫနီၪတၭ, လထီးနဘၪဆၧမၪလူၬနီၪ, မွဲၦလၧ
အချၩဘျၭချၩဘျၪဆၧတၭ, ဆၧမွဲဆၧတီၩအီၪလၧအဖၧၩအ့ၬ.” (၁ယီ ၂း၄) ဆၧဆူဆၧနဲၩနီၪအၪဒုၭ
လ့ၩဖီၩခံွၬပၧၩလၧဆၧထီးနဆၧမၪလူၬဘၪ, လၧဆၧနဲၩဒဲလၧဆၧနဲၩလမံၩဒၪနီၪပဒိၭနဘၪဎရံၬအခိးအ
တၩနီၪလီၫ. ဆၧအခိးအတၩယီၩဒုၭဆူနဲၩပၧၩလၧယွၩအဆၧမၪလူၬအဖၧၩနီၪၥ့ၪလီၫ. 
 ၦထီးနယွၩအဆၧမၪလူၬအကီၠၩၦဒိၪနဘၪဆၧထိးထဲၩတၩထဲၩလမွဲဘၪလီၫ. ဆၧထိးထဲၩ
တၩထဲၩယီၩမွဲယွၩဖ့ၪလၫၦၩပျၩပျၩတၭ, ၦဒိၭနဘၪၥ့ၪခၪဖျၪလၧဆၧနဲၩလီၫ. လါနၫဂ့ၩဆၧနဲၩအဆၧခိၭ
နၪနီၪ, မွဲဆၧနဲၩအဆၧၥၪလီၫ. “တၭနၥံၪၥ့ၪယၫလၧအဝ့ၫဒၪလဂၩအီၪဖျၪဝ့ၫ, ဘဲၫၥိၭအမိမၩဖီၩမၩဖျၭပ
ဆၧဒဲၩဘၭတၭ, ဆၧဒဲၩဘၭအီၪလၧအဝ့ၫဒၪအဖၧၩအ့ၬ. ကယဲၦအီၪဂုးခၧၫဝ့ၫလၧအဖၧၩလဂၩလါလါ
နီၪ, မၩဆၧဒဲၩဘၭအ့ၬ. ကယဲၦလၧအမၩဆၧဒဲၩဘၭလဂၩလါလါနီၪ, ဒၪဘၪအဝ့ၫနီၪအ့ၬ. ၥ့ၪယၫဘၪ
ဝံၫအ့ၬ”. (၁ယီ ၃း၅-၆) ဆၧယီၩမွဲဆၧမၩခွါဆၧတၡါလီၫ. 

 ထီးမွဲအ့ၪၦအီၪမၧၫလၧဎရံၬအဖၧၩနီၪ, အဝ့ၫအဆၧအဲၪအ့ၪအီၪလၧၦဖၧၩတၭ, ၦဆၧအီၪ
က့ၪၥုၪအီၪက့ၪၥၭဒဲၦဆၧဆီၫမီၪဆီၪမၬလဖၪနီၪအဝ့ၫကၥိၫထၪပၧၩလီၫ. ၦဆၧဂူထၪဂဲၩထၪလဖၪနီၪက
လ့ၩဝ့ၫဘဲၫအဝ့ၫအဆၧမၪလူၬဒဲလံၬဆံၫဎံၪနီၪ ကဒုၭနဲၪပၧၩဘဲၫကဆါယွၩအဲၪဒိၭၦမၩဆၧနီၪလဲၪလမံၩ
ဂ့ၩလမံၩဂ့ၩနီၪလဲၪလီၫ. “ဖိၪဒံၩဖိၪၥၪၥံၪဧ့, ထီးဒုၭအၪလီၫနၥံၪအၥၭလၧၦနးဂၩလဂ့ၩ, ၦလၧအမၩဆၧ
တီၩဆၧလီၩနီၪ, မွဲအတီၩအလီၩ, ဘဲၫအဝ့ၫဒၪလဂၩတီၩဝ့ၫလီၩဝ့ၫအၥိၭနီၪလီၫ.” (၁ယီ ၃း၇) ကဆါ
ယွၩအဆၧမၪလူၬဆံၫဎံၪလၧအဖ့ၪလၫၦအံၩစရ့လၭဖိၪလၧခိၪလီၩစဲနၫအလီၪနီၪ စံၭဘၪၦၩလၧဆၧတီၩ
ဆၧလီၩနီၪမွဲဆၧနီၪလဲၪနီၪလီၫ. 
 ဆၧဆူဆၧနဲၩလၧဎရံၬလၧအၥီၪလိၪၦၩလၧ ၦထီးနယွၩအဆၧမၪလူၬအလးလအီၪဘၪနီၪ 
ဆၧဆူဆၧနဲၩအမွဲအတီၩလမွဲဘၪလီၫ. “အဂဲးဘဲၫယီၩနၥံၪထီၩလၧဆၧထိးထဲၩတၩထဲၩနၥံၪလၧဆၧ
အခိးအတၩ, လၧဆၧနဲၩအကီၠၩတၭ, ဆၧနီၪလမွဲဘၪလၧနၥံၪအကီၠၩဒၪနၥံၪဝ့ၫ, မွဲလၧယွၩအဆၧဖ့ၪ
လၫအကီၠၩလီၫ.” (အ့ ၂း၈). “ဘဲၫနီၪအၥိၭၧဆၧနဲၩနီၪ, အဆၧမၩအ့ၪလအီၪဘၪတၭ, လၧအဆၧဒၪ
ဝ့ၫအဖၧၩမွဲအၥံၫဝ့ၫလီၫ.” (ယ့မံၭ ၂း၁၇) ဎရံၬလချၭဂဲၫလၩဒံၭဘၪလၧဂၪခိၪယီၩစံၭဝ့ၫ “မုၬယၥၭလၧ
ယမၩထီးဒၪနၥၭ,ယယွၩဧ့, တၭနဆၧၥီၪဆၧၥၫနီၪအီၪဝ့ၫလၧယၥၭခံဖၧၩလီၫ.” (အၪအူၭ၄၀း၈) 
 ကဆါဎရံၬအီၪမၧၫလၧဂၪခိၪချၫလချၭထဲၩထၪဒံၭဘၪလၧမူၭခိၪအထီဒံၭဘၪနီၪစံၭဝ့ၫ “နၥံၪ
အ့ၪထီးနဖံၭထၬယဆၧမၪလူၬလဖၪနီၪ, နၥံၪမိအီၪဂုးခၧၫလၧယဆၧအဲၪအဖၧၩ ဘဲၫယထီးနဖံၭထၬယ
ဖါအဆၧမၪလူၬလဖၪနီၪ, ဒဲယအီၪဂုးခၧၫယဝ့ၫလၧအဆၧအဲၪအဖၧၩအၥိၭနီၪလီၫ.” (ယီဟၫ ၁၅း၁၀) 
လံၬဆံၫဎံၪစံၭဝ့ၫဒၪ “တၭပအ့ၪထီးနဖံၭထၬ အဆၧမၪလူၬလဖၪနီၪ, ပၥ့ၪယၫလၧပၥ့ၪယၫအဝ့ၫဒၪလၧ
ဆၧနီၪအကီၠၩလီၫ. ၦလၧအစံၭဝ့ၫ, ယၥ့ၪယၫအဝ့ၫနီၪတၭ, လထီးနဘၪဆၧမၪလူၬနီၪ, မွဲၦလၧအချၩ
ဘျၭချၩဘျၪဆၧတၭ, ဆၧမွဲဆၧတီၩအီၪလၧအဖၧၩအ့ၬ. အ့ၪမွဲထီးဒၪၦလၧအထီးနအလူအထၫလဂၩ
ဂၩနီၪ, ယွၩအဆၧအဲၪဆၧကံွၩလၧၫထၪဎွၩထၪယူၭလၧအဖၧၩလၩထံးလၩဆ့ၭယူၭတၭ, ပၥ့ၪယၫလၧပ
အီၪလၧအဖၧၩလၧဆၧနီၪအကီၠၩလီၫ. ၦလၧအစံၭအအီၪဂုးခၧၫလၧအဖၧၩနီၪ, ဘဲၫအဝ့ၫဒၪလ့ၩဆၧ
အၥိၭကၨၭလ့ၩဝ့ၫဘဲၫနီၪအၥိၭဆ့လီၫ. (၁ယီ ၂း၃-၆) “ဎရံၬထိးဆၧလၧနၥံၪအကီၠၩတၭ, အီၪက့ၪ
လၩထးအဒီၩအထ့ၬလၧနၥံၪအဂး, ဘဲၫၥိၭနၥံၪမိဖိၬအခၪယဲးအလးနီၪလီၫ.” (၁ပံ၂း၂၁) 
 ဖၧၩၥၭလၧအၥိၫၦၩလၧဆၧမၧၫအဆိၩအကၠၪနီၪမွဲဒၪဖၧၩၥၭလဘီၩလီၫ. ဘဲၫလၧကျၭအံဒံၫဖၧၩ
စအၫဒၫဒဲနးအံၫလချၭမၩဆၧဒဲၩဘၭဒံၭဘၪအထီအိၩအၥိၭလီၫ. ၦဒိၭနဘၪဆၧမၧၫလၩဆိၩလၩကၠၪခၪ
ဖျၪလၧဆၧခိၭနၪကဆါယွၩအဆၧမၪလူၬလၧအမွဲဆၧမွဲဆၧတီၩတၡါနီၪလီၫ. 
 ဆၧမၧၫလၩဆိၩလၩကၠၪယီၩၦဒိၪနဘၪၥ့ၪလၧဖၧၩၥၭအဂၩလဖၪနီၪၥ့ၪအ့ၬ. အ့ၪလမွဲဘၪဘဲၫ
နီၪၥိၭတၭ, ကကဲၪထၪဆၧၥၭမဲၪၥၭဖျၩလၧဆၧထီးအလူၬအဆၧၥုၪဎွံၪၥၭယီၫအဖၧၩနီၪလီၫ. ဆၧဒဲၩဘၭ

နီၪကအီၪဝ့ၫလဆိၩဒၪနီၪတၭ, ဆၧၡၪဆၧနၭဒဲဆၧၥုၪအုၭၥၭအုၭလဖၪနီၪထီးဒၪလ့ၬအထုၬလအီၪၥ့ၪ
လၧၩဘၪလီၫ. 
 လချၭစအၫဒၫမၩဒံၭဘၪဆၧဒဲၩဘၭဒံၭဘၪအိၩ, အဝ့ၫကမၩနတခ့ၭပဝၭဆၧခိၭနၪယွၩအ
ဆၧမၪလူၬနီၪၥ့ၪလီၫ. လါနၫဂ့ၩစအၫဒၫမၩနဆၧနီၪအ့ၬလီၫ. မွဲလၧဆၧဒဲၩဘၭအကီၠၩ, ပကဲၪထၪဆၧဒဲၪ
ဘၭဖိၪထီးအလူၬထီးဒၪလ့ၬၦမၩတီၩမၩလီၩထဲၩဒၪၦၥၭဒၪပဝ့ၫလၥ့ၪဘၪလီၫ. မွဲၦအီၪဒဲဆၧဒဲၩဘၭ, 
ၦဆၧဆံၫဆၧဎံၪလအီၪဘၪအကီၠၩ, ထီးနယွၩအဆၧမၪလူၬလၧၫလၧၫဎွၩဎွၩလၥ့ၪဘၪလီၫ. ၦဆၧတီၩ
ဆၧလီၩလၧအဖ့ၪလၫမၩဆၧၩယူၭပၧၩဘဲၫၥိၭပကထီးနနီၪၦဒၪနၥ့ၪအ့ၬ. 
 ဖၧၩၥၭလဘီၩလၧအကမၩဖီၩဖျၭပၧၩနီၪမွဲဒၪဎရံၬကဆါလီၫ. အဝ့ၫဂဲၫလၩလၧဂၪခိၪယီၩဆၧၫ
ယၫဘၪဆၧကၪဆၧဂဲၩဆၧၡၪဆၧယၬဘဲၫၦဝ့ၫၥ့ၪဆၧၫယၫဘၪဝ့ၫအၥိၭလီၫ. လါနၫဂ့ၩအဝ့ၫမၩဆၧဒဲၩ
ဘၭအ့ၬ. အဝ့ၫထိးၥံၫအၥၭလၧပဂးတၭ, ဘဲၫနဲၪယီၩမၩနခံွၬၦဆၧဒဲၩဘၭထီးအလူၬဂီၩဖ့ၪလၫၦၩဆၧ
တီၩဆၧလီၩယီၩနီၪလီၫ. 
 ၦဖ့ၪလၫပၥၭလၧအဝ့ၫဘဲၫၦမွဲဆၧဒဲၩဘၭဖိၪလဂၩအၥိၭတၭ, အဝ့ၫထိးဆၧၫယူၭပၧၩဒဲထိး
ထဲၩတၩထဲၩၦၩၥ့ၪလီၫ. ထီးနီၪတၭလၧအဝ့ၫအကီၠၩဆၧမိဘၪဝံထၪနၭထၪပၧၩလၧၦၩအတီၩအလီၩ
အကျၩၥ့ၪဝ့ၫလီၫ. ကဆါဎရံၬအတခ့ၭပဝၭနီၪ ကအီၪဖျၪထၪလၧပတခ့ၭပဝၭအလးနီၪလီၫ. ကဆါ
ယွၩကထိးဆၧၫထဲၩၦၩဘဲၫၦလၧမၩဘၪဆၧဒဲၩဘၭနးဆိၬဘၪအၥိၭလီၫ. 
 အၪနဲၪဒံၭအနီၪနီၪ, ကဆါဎရံၬအၪလဲၩထဲၩခံွၬပၥၭလီၫ. အဝ့ၫအီၪမၧၩလၧၦဖၧၩလၧဆၧနဲၩ
အကီၠၩလီၫ. ၦဘၪဖီၪထၬအဝ့ၫလၧဆၧနဲၩတၭ, ဆၧမိဘၪဖ့ၪလၫၥၭလၧအဝ့ၫ, လနံၩဘၪလနံၩနီၪလီၫ. 
ထီးမွဲအ့ၪပမၩဘဲၫနီၪအၥိၭတၭ, အဝ့ၫကမၩဆၧလၧပဖၧၩ, ဒဲပကမၩဆၧဘဲၫအဝ့ၫအဆၧဘၪအၥၭနီၪ
လီၫ. ထီးနီၪတၭၦကစံၭဆၧဘဲၫယီၩၥိၭ, “ဆၧလၧယမၧၫလၧဆၧယၪအဖၧၩ ဘိၩနဲၪယီၩမွဲယမၧၫလၧဆၧ
နဲၩဘၪဆဲၫလၧယွၩအဖိၪခွၫလၧအအဲၪယၧၩဒဲ ဖ့ၪလၫဒၪအၥၭလၧယဂးလီၫ.” (ဂလ့ၡၫ ၂း၂၀). 
 ကဆါဎရံၬစံၭဘၪအထံၩအဖျၥံၪ, “အဂဲးဘဲၫယီၩ နၥံၪချၩဒၪနၥံၪဝ့ၫအ့ၬ, မွဲနၥံၪအဖါအၥၭ
ချၩဆၧလၧနၥံၪအဖၧၩလီၫ.” (မၭၥုၫ ၁၀း၂၀) ထီးနီၪတၭ, ကဆါကမၩဆၧလၧပဖၧၩအကီၠၩ, ပကခိၭ
နၪကဆါယွၩအလူဒဲပကမၩအဆၧမၩအဂ့ၩလဖၪလီၫ. ၦဆၧအီၪမၧၫအီၪဂဲၩနီၪကဒုၭနဲၪဖျၪထၪဆၧခိၭ
နၪလၧ အမွဲဆၧတီၩဆၧလီၩအဆၧမၩလဖၪနီၪလီၫ. 
 ပအီၪက့ၪထၪထီၫပၥၭလၧဆၧအလးအီၪနးမံၩအ့ၬ. ၦအၪအူၭလၩဒၪပၥၭအလးအီၪနးမံၩဆ့
အ့ၬ. ၦဆၧယိလါနီၪအီၪဒၪမွဲနလၧကဆါဎရံၬအဆၧတီၩဆၧလီၩအဖၧၩတၭ, ကဆါယွၩကဝံထၪနၬ
ထၪဝ့ၫဘဲၫအဆၧအၥိၭအကီၠၩလီၫ. ၦအီၪဒဲလၧဆၧယိလါလၧအမွဲၥၭမုဆံၫဎံၪမၩဆၧလၧၦဖၧၩအကီၠၩ
နီၪလီၫ. 

 ၦကၨၭနၪၥ့ၪဆၧဆူဆၧနဲၩအဆၧမွဲဆၧတီၩအဂဲးတၡါလီၫ. ဆၧမိဘၪနဲၩဆၧလူၬလူၬဆံၫဆံၫ
လၧအဝ့ၫလီၫ. ဆၧနဲၩလၧအမွဲၦၥ့ၪယၫကဆါယွၩအီၪမၧၫဝ့ၫလီၫ. ၦနဲၩအဝ့ၫအစီၩအမၩနီၪလီၫ. ၦၥ့ၪ
ယၫအဝ့ၫအလူအထၫနီၪမွဲဆၧမွဲဆၧတီၩလီၫ. မုၪခီၩလဲးဒဲအၥီၫလဖၪဒၪလ့ၬနဲၩဆၧယီၩလီၫ. လံၬဆံၫဎံၪ
စံၭဝ့ၫ “နနဲၩလၧယွၩအီၪလဂၩဎးလီၫ. နမၩဆၧဂ့ၩတၭဆၧနၪလဖၪနီၪနဲၩဆ့တၭ, ဝၭထိၬဝၭတ့ၭမၬ
လီၫ.” (ယ့မံၭ ၂း၁၉) လါနၫဂ့ၩမုၪခီၩလဲးနဲၩဆၧယီၩဆၧနဲၩလၧအဘၪလခီၫလမွဲဘၪလီၫ. 
 ထီးမွဲၦနဲၩယွၩအလူအထၫနီၪတၭၦမၩဘဲၫအဝ့ၫအဆၧဘၪၥၭနီၪတၭ, မွဲဆၧနဲၩအမွဲအတီၩ
လီၫ. ထီးမွဲအ့ၪၦဖ့ၪလၫၦၥၭလၧအဝ့ၫနီၪတၭ, မွဲၦဒုၭနဲၪဖျၪထၪၦဆၧဆူဆၧနဲၩတၡါလီၫ.ဆၧဆူဆၧနဲၩ
နီၪမၩဆၧလၧဆၧအဲၪဆၧကံွၩလီၫ. မၩဆံၫဎံၪထၪထဲၩၦၩဘဲၫၥိၭပကလၩဂၬဒီၩအဝ့ၫလီၫ. 
 ပၥၭယီၩကဆါယွၩအ့ၪလမၩၥၫထၪထဲၩဘၪနီၪ, ဆၧနဲၩနီၪမွဲဆၧမၩကအီၪဖျၪထၪအ့ၬ. ဆၧ
နဲၩဘဲၫနီၪအၥိၭနီၪ မွဲဆၧနဲၩတၡါအ့ၬလီၫ. လါနၫဂ့ၩဆၧလၧၥၭအၥၫနီၪမၩမုၬပၥၭလၧဆၧမၪလူၬဆံၫဎံၪ
အဖၧၪလီၫ. စဒၫဝံၭစံၭဝ့ၫ “ယအဲၪနဆၧၥီၪဆၧၥၫနီၪဆံၭဒိၪလဲၪ. ယဆီၫမီၪအဂဲးအကီၠၪၥံၫနံၩချၩ
လီၫ.” (အၪအူၭ ၁၁၉း၉၇). ဆၧမၪလူၬအဆၧတီၩဆၧလီၩနီၪလၧၫထၪဎွၩထၪဝ့ၫ “မၩအၥၭဘဲၫနီၪ
တၭ, ၦလၧအအီၪလၧယ့ၫၡၬဎရံၬအဖၧၩလဖၪနီၪ ဆၧစ့ၩရၫစၪအီၪလၧအဝ့ၫၥံၪအ့ၬ.” (ရိမၫ ၈း၁). 
 ၦလနၩနၩၥ့ၪယၫဝ့ၫလၧကဆါယွၩဖျါခံွၬအဝ့ၫၥံၪအဆၧဒဲၩဘၭယီၩအကီၠၩတၭ အဝ့ၫၥံၪအဲၪ
ဒိၭကဲၪထၪထံၪဖျတၡါၡါလီၫ. လါနၫဂ့ၩအဝ့ၫၥံၪၥ့ၪယၫလၩအၥၭလၧလလၧၫလဎွၩဘၪလီၫ. အဝ့ၫၥံၪ
အဆၧအီၪမၧၫအီၪဂဲၩနီၪ, အီၪဒံၭလၧဆၧဘၪမၪအဖၧၪဒံၭလီၫ. အၥၭဂံၩဂၩဒံၭလၧၥၭမုဆံၫဎံၪမၩၥၫထၪ
ထဲၩအဝ့ၫၥံၪအဖၧၩဒံၭလီၫ. 
 ၦၡၩဘဲၫနီၪၥိၭၥံၪလဖၪအဂးယမိစံၭ “အၪဂူၭထဲၩထဲၩလၧအလးခဲၫလၧဆၧနဲၩလအီၪဘၪ
အဖၧၩနီၪလဂ့ၩ.” ၦမိဘၪထံွၩလၩလၧဆၧဂၪဆၧယၧၩလၧကဆါဎရံၬအခၪထံၭလဘျၩဘၪလဘျၩဒၪ
လ့ၬလီၫ. ၦကၨၭအီၪဒဲလၧၥၭဂၭဂီၩအ့ၬ. ၦဒုၪၦဒၩထီးအ့ၪမၩနၧၩခံွၬၦၩဒၪလ့ၬနီၪကဆါယွၩနီၪကၠၪခံွၬ
အၥၭလၧပၧၩအ့ၬ. အဝ့ၫအီၪက့ၪလၩထးၦၩလဂၩဒၪမွဲအ့ၬ. 
 ကဆါဎရံၬအီၪလၧဖါကဆါယွၩအစူၪထွၪလခီၫလီၫ. အဝ့ၫအၪကံၩအၪယၫဆၧလၧပဂး
ဘဲၫၥိၭၦဆၧဒဲၩဘၭမိဘၪဆၧဖျါခံွၬအဂးလီၫ. ဆၧအၪမၧၫဖိၪလၧအဘၪဆၧအဲၪဝ့ၫလဂၩ, စယီဟၫစံၭဝ့ၫ
ဒၪ “ယဖိၪဒံၩဖိၪၥၪၥံၪဧ့, ဆၧလဖၪယီၩယကွၭနနၥံၪဘဲၫၥိၭနၥံၪထီးမၩဆၧဒဲၩဘၭလဂ့ၩတၭ, ၦအ့ၪမၩ
ယူၭဆၧဒဲၩဘၭလဂၩဂၩနီၪ, ၦအၪယၫဆၧနံၫခီၫလဂၩချၩဆၧလၧပဂးလၧဖါအအီၪနီၪ, အီၪဝ့ၫလဂၩ
တၭ, အဝ့ၫဒၪနီၪမွဲဆၧတီၩဆၧလီၩယ့ၫၡၬဎရံၬနီၪလီၫ.” (၁ယီ ၂း၁).  
 ၦကၨၭၥၭနၪခံွၬကဆါဎရံၬအဆၧချၩယီၩအ့ၬ. “ဖါအနၫဆါဒၪဝ့ၫအဲၪနၥံၪလီၫ.” (ယီဟၫ 
၁၆း၂၇) အၥၭအီၪလၧအမိၥိၫထဲၩပၧၩလၧအဝ့ၫအအီၪလီၫ. အဝ့ၫအဲၪဒိၭဒၪဘၪဆၧဆံၫဆၧဎံၪလၧၦ

ဖၧၩလီၫ. အ့ၪၦဖ့ၪလၫပၥၭလၧအဝ့ၫနီၪတၭ, ကမၩဂ့ၩဆၧလၧပဂးခိၪလၧအခၪထံၭထီးခိၩလၧမုလနံၩ
အဝ့ၫကဂဲၫလၩထဲၩအထီဒၪလ့ၬလီၫ. 
 ၦမိဘၪအၪကံၩဘၩဆိၪဖၪဆၧလၧဆၧၥၭလိဖၭနီၪလီၫ. ၦမိဘၪနဲၩတၡါလီၫ. မွဲပကအီၪဒဲလၧ
ဆၧဆူဆၧနဲၩၦၩလဂၩလၧအထိးထဲၩတၩထဲၩအစီၩအမၩနီၪလါဆံၭ. မွဲပကစံၭထၪအၪအူၭၦၩလဂၩ
လၧအမွဲၦဆၧအီၪမၧၫအီၪဂဲၩအဆၧလၩဆၧဖၩနီၪလါဆံၭ. 
 ပကဂဲၩစိၩလၧကဆါဎရံၬအအီၪဒံၭဘူၭနီၪပကဒၪထဲၩၦဆၧဒဲၩဘၭဒံၭအၪနီၪလီၫ. ထီးမွဲၦ
ထိၪယိၦဆၧဒဲၩဘၭယီၩဒဲလၧပကဆါအဆၧထိးထဲၩတၩထဲၩၦၩအလၧၫအဎွၩနီၪတၭ, ပကဒၪနဆၧဖျါ
ခံွၬတၡါလီၫ. ထီးမွဲမုၪခီၩလဲးအစီၩအမၩလၧအပၧၩထၬပၧၩထီၩလၩဆါခံွၬနီၪတၭ, ပကၥ့ၪယၫလၧက
ဆါယွၩအၥၭမုဆံၫဎံၪလၧအဖ့ၪလၫပၧၩဆၧမၧၫနီၪကၥိၫထၪယူၭပၧၩနီၪလီၫ. 
 အ့ၪၦလၧၥ့ၪယၫလၩဘၪလၧၦဆၧဒဲၩဘၭအီၪဘၪနီၪတၭ, ဆၧအဲၪကဆါဎရံၬတၡါနီၪအီၪ
ထၪၥ့ၪအ့ၬ. ကဆါဎရံၬအခိးအတၩနီၪ အ့ၪအၪလဲၩခံွၬပၧၩတၭ, ပကအဲၪဒိၭပကဆါလၧအထိးထဲၩ
တၩထဲၩၦၩလဂၩအတခ့ၭပဝၭနီၪ ကအီၪလၧၦဖၧၩတၡါလီၫ. အ့ၪၦလဒၪလၩထဲၩၦဆၧဒဲၩဘၭဘၪနီၪ
တၭ, ကဆါဎရံၬအဆၧဎံၪဆၧလၩနီၪလၧၫဎွၩထၪလၧၦဖၧၩၥ့ၪလါလါအ့ၬ. 
 ၦဒၪလၩထဲၩဆၧလၧၦအဲၪလဖၪအ့ၪလၩၡါတၭ, ပကဒၪထဲၩကဆါဎရံၬအဆၧဎံၪဆၧလၩနီၪ
ဒံၭအၪနီၪလီၫ. ထီးမွဲအ့ၪၦဒၪလၩထဲၩၦဆၧဒဲၩဘၭဒိၪဝ့ၫအၪဝ့ၫဆံၭအၪလဲၪနီၪတၭ, အ့ၪၦကၠၪခံွၬထဲၩ
ပၥၭလၧဆၧထိးထဲၩတၩထဲၩကဆါလဂၩအအီၪနီၪတၭ, အဝ့ၫကဖျါခံွၬၦဆၧဒဲၩဘၭလဖၪလီၫ. ထိးမွဲ
အ့ၪၦဒၪလၩထဲၩၦဆၧဒဲၩဘၭနီၪတၭ, ပကယူၭစိၩၦစူၪလၧအဝ့ၫအအီၪလီၫ. ထီနီၪတၭကဆါဎရံၬက
ဂဲၫစိၩလၧပအီၪ, ယူၭစိၩအစူၪအီၪဒဲလၧအစီၩအမၩလၧအကမၩဆၧၩၦၩနီၪလီၫ. 
 ထီးမွဲအ့ၪၦၥ့ၪယၩလၩထဲၩပၥၭလၧၦလိၪဘၪဆၧမၩဆၧၩနီၪတၭ, အ့ၪၦလ့ၩစိၩလၧဎရံၬအ
အီၪ, ဒဲလၧအလူအထၫအဖၧၩနီၪ, ပကဒၪနအဝ့ၫတခ့ၭပဝၭအဎံၪအလၩအီၪဖျၪထၪလၧၦဖၧၩအၪအၪ
လ့ၬလီၫ. 

ဆၧဒိၪထၪထီၪထၪလၧဎရံၬအဖၧၩ 

 ထီးမွဲအ့ၪပကဲၪထၪကဆါယွၩအဖိၪအလံၩနီၪတၭ, ပတခ့ၭပဝၭအၪလဲၩထၪခံွၬအၥၭလီၫ. 
ဆၧအၪလဲၩထၪအၥၭယီၩလံၬဆံၫဎံၪကိၭဝ့ၫလၧဆၧအီၪဖျၪထၪအၥၫလီၫ. ဘၪဆၧဒီၩလၩဝ့ၫဆ့လၧဆၧ
ချၫအဂ့ၩလၧၦမၩဆံၭဖိၪလဂၩဎွံၪလၩဝ့ၫအၥိၭနီၪလီၫ. ၦၩအၥၫဖိၪၥံၪလဖၪလၧအအၪဎၬအဲၪကဆါဎရံၬ
လဖၪနီၪဆၧမိဘၪစံၭဝ့ၫ “ဘဲၫဖိၪၥၪအီၪဖျၪၥၫအၥိၭ,” (၁ပံ၂း၂) နီၪလီၫ. အဝ့ၫၥံၪကမွဲဖိၪမုၪဖိၪခွၫၥံၪ
လၧအဒိၪထၪလၧဎရံၬအဖၧၩလီၫ. ဘဲၫဆၧချၫလၧအဘၪဎွံၪလၩဝ့ၫလၧဆံၭဖၧၩအၥိၭမိဘၪဒိၪထၪဝ့ၫတၭ
အီၪဒဲလၧအၥူၪအၥၪလဖၪလီၫ. 
 မီၪစအဲၫစ့ယၫလီၪဖျၪထၪဝ့ၫလၧကဆါယွၩအဲၪအဖိၪအလံၩလဖၪနီၪ, “တၭဆၧမိကိၭဝ့ၫလၧ
ဆၧတီၩဆၧလီၩအၥံၪလဖၪအလး လၧယဟိဝၩၥုၪလၩဝ့ၫဘဲၫၥိၭအမိဘၪဆၧမၩလၩဖၩဝၫလီၫ.” (အဲၫ
စ့ယၫ ၆၁း၃).ကဆါယွၩဖ့ၪလၫၦၩဆၧမၩလိၪအၪမၬလၧၦဆၧအီၪမၧၫအီၪဂဲၩအဖၧၩဘဲၫၥိၭပကနၪၥ့ၪ
အဆၧတီၩဆၧလီၩလဖၪလီၫ. 
 ၦၡၩအဆၧၥ့ၪဆၧၥီၫနီၪ ဒုၭကဲၪထၪဆၧအီၪဒဲလၧအၥၭမၧၫနီၪၥ့ၪအ့ၬ. ၦၡၩတဲၩလၩဆၧမုဆၧ
ဘီၩမွဲဂ့ၩ, ဆၧဖိၪဆၧဎါအဆံၭထုၭဒၪလ့ၬနီၪၥ့ၪအ့ၬ. ဆၧမုဆၧဘီၩမွဲဂ့ၩဆၧဖိၪဆၧဎါမွဲဂ့ၩနီၪအီၪမၧၫ

ဝ့ၫၥ့ၪခၪဖျၪမွဲနလၧကဆါယွၩအဆၧဖ့ၪလၫနီၪလီၫ. ဘဲၫနီၪအၥိၭကဆါယွၩတဲၩလၩနးၥၭအဆၧအီၪမၧၫ
လၧၦၡၩအဖၧၩလီၫ. ၦၡၩလဂၩမိဘၪ “အီၪဖျၪထၪဝ့ၫနးဖၧၫဒီၭ” (ယီဟၫ ၃း၃) ၦၡၩလဂၩလါလါနီၪ
အ့ၪလအီၪဖျၪထဲၩဘၪနးဖၧၫဒီၭဘၪနီၪ ဒိၭနဘၪဆၧမၧၫလၧကဆါဎရံၬဖ့ၪလၫဝ့ၫနီၪၥ့ၪအ့ၬ. 
 ၦဆၧအီၪမၧၫဘဲၫၥိၭမိဒိၪထၪထီၫထၪအဂးနီၪဆၧမိမၩအၥၭဘဲၫနီၪအၥိၭလီၫ. ကဆါယွၩဒုၭ
မဲၪထၪဖီၫၥံၪဒဲဆၧမုဆၧဘီၩလၧအမိၥူၫထၪၥၪထၪအဂးလီၫ. လၧအဝ့ၫအစီၩအမၩအကီၠၩဆၧအချၫလ
ဖၪအီၪဝ့ၫလၧဆၧၥၪအဖၧၩလီၫ. “အဂဲးဘဲၫယီၩ ဂၪခိၪဒုၭမဲၪထၪဒၪအဆၧ, လၧအဆိၫမွဲအထံၭ, လၧခဲၫ
ထဲၩအၥၪဆဲၩ, လၧခဲၫထဲၩတၭ, အၥၪဆၭဎွၩထၪလၧအဆဲၩအလီၩလီၫ.” (မၫကၧၭ ၄း၂၈). 
 မီၪစဟိၫစအၫစံၭဆၧဘၪဆဲၫလၧၦအံၩစရ့လၭဖိၪၥံၪအဂဲးဘဲၫယီၩၥိၭ, “ယမိမၩယၥၭဘဲၫ
ဆၩထံၫအၥိၭလၧအံၫစရ့လးအဂးလီၫ. မိမဲၪထၪဘဲၫဖီၫယၫအၥိၭ, မိဆဲၩလၩအဝံဘဲၫလ့ၭဘနၧၫအၥိၭ
နီၪလီၫ. အထဲၩလဖၪမိယူၬထၪအၥၭတၭ, အဆၧဎံၪဆၧလၩမိမၩအၥၭဘဲၫၥံၪအလဲအိၫအၥိၭဒဲ အနၧၫ
မၧၫနီၪဘဲၫလ့ၭဘနၧၫအၥိၭနီၪလီၫ. ၦလၧအအီၪဝ့ၫလၧအလၩဒုၩအကျၩနီၪ မိမၧၫဝ့ၫဘဲၫဘုၪၥံၪဂူၫၥံၪ
အၥိၭဒဲ ဒိၪထၪဘဲၫစဘံၭမုအၥိၭ , အမံၩမိဂၧၫထၪၥၩလၩဘဲၫလ့ၭဘနၧၫအစဘံၭထံၫအၥိၭနီၪ
လီၫ.” (ဟိၫစံအၫ ၁၄း၅-၇) ကဆါဎရံၬစံၭဘၪယူၭပၧၩ, “ဆၧလၧဖီၫယၫၥံၪ, မွဲအဒိၪထၪဝ့ၫဘဲၪၥ့ၪ
လဲၪဘဲၫၥ့ၪလဲၪနီၪ, ယိဆီၫမီၪခွါဘီၪ.” (လုကၭ ၁၂း၂၇) ဆၧမုဆၧဘီၩလဖၪဒိၪထၪဝ့ၫၥ့ၪဘဲၫကဆါ
ယွၩဖ့ၪလၫဝ့ၫအၥိၭနီၪလီၫ. ဆၧၥုၪခိၥၭဂီၩအလးမွဲဂ့ၩ,ဆၧဘၪအၪယိၫဆၧမွဲဂ့ၩအလးအီၪအ့ၬ. ဖိၪၥၪလ
ဂၩအီၪက့ၪထၪထီၫအၥၭလၧအစီၩအမၩဒၪမွဲဂ့ၩ, လၧဆၧဘၪခဲၫကံၭအၪယိၪဆၧအလးအီၪနးမံၩအ့ၬ. 
ပဝ့ၫဒၪၥံၪလဖၪၦဒိၪထၪလၧနးၥၭအဆၧအီၪမၧၫလၧအအီၪဒဲဆၧဘၪခဲၫကံၭအၪယိၪဆၧအဂးဒၪပဝ့ၫၦ
မၩၥ့ၪနးမံၩအ့ၬ. 
 ဆၧမုဆၧဘီၩဒဲဖိၪၥၪၥံၪယီၩဘဲၫၥိၪကဒိၪထၪဝ့ၫအဂး လိၪဘၪလံၩဒဲမုမ့ၬ, ဆၧဖၩ, ထံၫဒဲဆၧ
အၪဆၧအီၩလဖၪလီၫ. ဘဲၫကဆါဖ့ၪလၫဆၧလၧဆၧတဲၩလၩဆၧအဖၧၩလဖၪယီၩအၥိၭ, ကဆါဎရံၬဂဲၩ
စိၩလၧၦလၧအဆူထဲၩနဲၩထဲၩအအီၪလဖၪဘဲၫနီၪအၥိၭလီၫ. 
 ကဆါဎရံၬနီၪဘၪဆၧထိၪယိလၧဆၧဆိၪဂ့ၩအၪမၬအဖၧၩလီၫ. အဝ့ၫမွ ဲ “ဆၧဖၩလၩဆိၩလၩ
ကၠၪ” (အဲၫစ့ယၫ ၆၀း၁၉) “ယဟိဝၩယွၩမွဲမုၥံၪလၩၥံၪ,ဒဲထၩဖံၭလဘံၪလီၫ.” (အၪအူၭ ၄၈း၁၁) 
“ယမိမၩယၥၭဘဲၫဆၩထံၫအၥိၭ,” (ဟီၫစံအၫ ၁၄း၅) “တၭအဝ့ၫဒၪမိဂဲၫလၩဘဲၫဆၧဆၧၩလၧကူၭခံွၬ
ဆၧအလးအဖၫခိၪအၥိၭနီၪ, ဘဲၫဆၧဆၧၩဎွံၪလၩလၧ အမၩဘၪစီၪဂၪခိၪအၥိၭနီၪလီၫ.” (အၪအူၭ 
၇၂း၆). “အဂဲးဘဲၫယီၩၦလၧအဂဲၫလၩလၧမူၭခိၪတၭ, ဖ့ၪလၫဆၧမၧၫလၧၦဂၪခိၪဖိၪလဂၩနီၪ, မွဲယွၩ
အကိၪလီၫ.” (ယီဟၫ ၆း၃၃).  
 ကဆါယွၩဖ့ၪလၫဂၪခိၪဖိၪလၧဆၧအဂ့ၩထုၬလၧအမွဲအဖိၪခွၫနီၪလီၫ. ဆၧဖ့ၪလၫဆၧအဂ့ၩလ
မံၩယီၩမၩဎွၩဂၪခိၪလၧဆၧအခိးအတၩလဖၪလီၫ. မွဲမၬတၡါလၧအလၩဂၬဘဲၫၦၥၪလံၩယီၩအၥိၭနီၪလီၫ. 

အ့ၪမွဲၦအီၪက့ၪလၩပၥၭဒဲအ့ၪၦထိးဆၧၫယူၭကဆါဎရံၬအခိးအတၩလၧအမွဲဆၧမၧၫနီၪတၭ, ပကအီၪ
မၧၫဘၪလၧဎရံၬအဖၧၩတၭ, ပကမွဲအဝ့ၫအဖိၪမုၪဖိၪခွၫၥံၪလဖၪလီၫ. 
 ဖီၫနီၪကၠၪစိၩအၥၭလၧမုမ့ၬအအိၪဘဲၫၥိၭကဒိၭနဘၪဆၧဖၩအဂးနီၪလီၫ. ဆၧဖၧၩယီၩမၩဎံၪမၩ
လၩဒဲမၩလၧၫဎွၩဖီၫယီၩနီၪလီၫ. ဘဲၫနီၪအၥိၭဆ့ပဝ့ၫဒၪၥံၪလဖၪယီၩၦကၨၭကၠၪစိၩထဲၩပၥၭလၧမုမ့ၬ
အဆၧဖၩလၧအမွဲဎရံၬအဆၧတီၩဆၧလီၩအအီၪနီၪလီၫ. ထီးနီၪတၭ, မူၭခိၪအဆၧဖၩယီၩကဖၩထၪဒဲ
လၩဘၪဝ့ၫလၧၦဖၧၩတၭ, ပတခ့ၬပဝၭအဂ့ၩလဖၪကဒိၪထၪဝ့ၫဒၪလီၫ.  
 ကဆါဎရံၬၥီၪလိၪပၧၩဆၧမၪလူၬဘဲၫယီၩၥိၭစံၭဝ့ၫ, “အီၪဂုးခၧၫနၥံၪဝ့ၫလၧယဖၧၩတၭ, ယမိ
အီၪဂုးခၧၫယဝ့ၫလၧနၥံၪအဖၧၩလီၫ. ဘဲၫထဲၩအ့ၪလအီၪဂုးခၧၫဘၪဝ့ၫလၧစဘံၭမုအလီၩနီၪ ၥၪဒၪအဆၧ
လၥ့ၪဘၪအၥိၭနီၪ, နၥံၪဝ့ၫဒၪယီၩနၥံၪအ့ၪလအီၪဂုးခၧၫဘၪလၧယဖၧၩတၭ, နၥံၪလၥၪဘၪဘဲၫနီၪအၥိၭ
လီၫ. ယဝ့ၫဒၪယီၩ ယမွဲစဘံၭအမုတၭ, နၥံၪမွဲအထဲၩလီၫ. ၦလၧအအီၪဂုးခၧၫလၧယဖၧၩ, ဒဲယအီၪ
လၧအဖၧၩနီၪ, ၥၪဝ့ၫအၪဖျၪလီၫ. အဂဲးဘဲၫယီၩအ့ၪလမွဲဘၪလၧယကီၠၩတၭ, နၥံၪမၩဆၧၥ့ၪနးမံၩ
အ့ၬ.” (ယီဟၫ ၁၅း၄-၅) ပကဘၪအီၪဒိၭနဲၩပၥၭလၧကဆါဎရံၬဘဲၫၥိၭ,ပကအီၪမၧၫလၧဆၧဆံၫဆၧ
ဎံၩအဖၧၩနီၪ,မၩအၥၭဘဲၫစဘံၭအထဲၩနီၪကဒိၪထၪဘၪအီၪဒိၭနဲၩအၥၭလၧစဘံၭမုအၥိၭနီၪလီၫ. အ့ၪ
လမွဲဘၪလၧအဝ့ၫဘၪနီၪဆၧမၧၫအီၪလၧပဖၧၩၥ့ၪအ့ၬ. အ့ၪလမွဲဘၪလၧအဝ့ၫအစီၩအမၩဘၪနီၪ ပကဒိၪ
ထၪလၧဆၧအခိးအတၩ, ဆၧဆံၫဆၧဎံၪဒဲဆၧကၠၪခံွၬယူၭပၥၭလၧဆၧဒဲၩဘၭနီၪလၥ့ၪဘၪလီၫ. ထီးမွဲ
အ့ၪၦအီၪလၧအဝ့ၫအဖၧၩနီၪတၭ, ပကဒိၪထၪဒဲၥၪထၪဝ့ၫလီၫ. ပကလၩဂၬဘဲၫၥံၪလၧအဘၪဆၧၥုၪလၩ
ဝ့ၫလၧထံၫနဲၩအၥိၭနီၪလီၫ. 
 ၦၡၩလနၩနၩဆီၫမီၪဝ့ၫလၧအဝ့ၫဒၪၥံၪဘၪမၩဆၧမွဲနလဂၩဒၪလီၫ. အဝ့ၫၥံၪနဲၩကဆါဎရံၬဖျါ
ခံွၬအဝ့ၫၥံၪအဆၧဒဲၩဘၭလဖၪဂီၩအလးခဲၫနီၪဘၪအီၪမၧၫဒၪလၧဆၧခိးဂဲးခိးဘၭဆၧဒၪလၧအဂဲးအဘၭ
ဒၪဝ့ၫလီၫ. အဝ့ၫၥံၪမၩဆၧဘဲၫနီၪၥိၭလၥ့ၪဘၪလီၫ. ကဆါဎရံၬစံၭဝ့ၫ “အ့ၪလမွဲဘၪလၧယကီၠၩတၭ, 
နၥံၪမၩဆၧၥ့ၪနးမံၩအ့ၬ.” 
 ၦဆၧဒိၪထၪထီၫထၪလၧဆၧအခိးအတၩအဖၧၩ, ၦဆၧၥုၪဎွံၩၥၭယီၫ,ၦကဲၪထၪၦၩလၧအအီၪ
ဘၪလၧဆၧအခိးအတၩလဖၪနီၪ, မွဲၦအီၪမၧၫဒဲဒိၭနဲၩပၥၭလၧဎရံၬအဖၧၩလီၫ. ၦဒိၪထၪလၧဆၧအခိးအ
တၩအဖၧၩ, ဘဲၫၥိၭပကအီၪမၧၫလၧအဝ့ၫအဖၧၩလနံၩဘၪလနံၩအဖၧၩလီၫ. အဝ့ၫတဲၩလၩယူၭပၧၩလၧ
ဆၧလၧၫဆၧဎွၩလၧဆၧနဲၩအဖၧၩနီၪလီၫ. 
 ကဆါဎရံၬနီၪမိဘၪမွဲဆၧအခၪထံၭဒဲဆၧအထုၬလထံၪဎးလီၫ. အဝ့ၫအီၪဒဲလၧၦၩလၧၦဆၧ
အီၪမၧၫအခၪထံၭ, အထုၬဒဲလၧဆၧအထီကိၭထီဒ့ၬနီၪလီၫ. တၭအဝ့ၫစံၭဝ့ၫဒၪ “ယအီၪက့ၪယဟိဝၩ
လၧယမ့ၬယၫလထံၪဎးလီၫ. အဝ့ၫဒၪအီၪလၧယစူၪထွၪအကီၠၩတၭ, ယဂဲၩယဝၬဘၪအံၬ.” (အၪအူၭ 
၁၆း၈).  

 ထီးနီၪတၭ, နကအၪစၪ “ယမိဘၪအီၪလၧဎရံၬအဖၧၩနီၪဘဲၫၥ့ၪလဲၪ” အီၪမၧၫဘဲၫနထိးဆၧၫ
ယူၭအဝ့ၫလၧအခၪထံၭၥၫအိၩအၥိၭနီၪလါဆံၬ. “လ့ၩနၥံၪဝ့ၫလၧအဖၧၩဘဲၫနီၪအၥိၭဆ့ဆံၭ.” (ကလီ
စံၫ၂း၆) “တၭၦလၧအတီၩအလီၩနီၪ မိမၧၫဝ့ၫလၧဆၧနဲၩလီၫ.” (ဟ့ဘၫ ၁၀း၃၈) နဖ့ၪလၫနၥၭလၧ
ကဆါယွၩနီၪတၭ, နကဲၪထၪအဝ့ၫအဆၧလူၬလူၬဆံၫဆံၫ, လၧနကမၩအဆနီၪဂီၩ, နဆူနဲၩအဝ့ၫလီၫ. 
နမၩနယူၭ ကဆါဎရံၬဘဲၫနဆၧထိးထဲၩတၩထဲၩကဆါလဂၩလီၫ. လၧနဂဲးနဘၭဒၪနၧၩနပဲၩခံွၬဆၧဒဲၩ
ဘၭမွဲဂ့ၩ, နအၪလဲၩထၪခံွၬနၥၭဒၪနၧၩနီၪၥ့ၪအ့ၬ. နဖ့ၪလၫနၥၭလၧကဆါယွၩအီၪဂီၩနနဲၩလၧဎရံၬအမံၩ
အကီၠၩယွၩမၩဆၧလၧနဂးထီးအလူၬလီၫ. 
 နကဲၪထၪကဆါဎရံၬအဆၧလၧဆၧနဲၩလီၫ. နမိဘၪဒိၪထၪလၧဆၧနဲၩလၧအဝ့ၫအဖၧၩတၭ, 
ဖ့ၪလၫနၥၭလၧအဆၧဖံၭဆၧမၩအဖၧၩနီၪလါဆံၭ. ဖ့ၪလၫဆၧထီးအလူၬ, နၥုၪနၥၭ, နဆၧဆီၪမီၪဆီၪ
မၬလဖၪထီးအလူၬလါဆံၭ. ဖ့ၪလၫနၥၭလၧအဝ့ၫဘဲၫၥိၭနကနဲၩဒဲနကမၩကယဲအဝ့ၫအၪမၧၫနၧၩမၩဆၧ
လဖၪနီၪလါဆံၭ. နဘၪမၩနအဆၧထီးအလူၬနီၪလီၫ. မၩနဎရံၬနီၪဘဲၫၥိၭအီၪလၧနဖၧၩနီၪလါဆံၭ. မၩန
ထၪအဝ့ၫဘဲၩၥိၭကကဲၪထၪနဂဲးနဘၭ, နဆၧတီၩဆၧလီၩလၧအမွဲၦၩလၧအမၩဆၧၩနၧၩလဂၩကိၭဆၧၫ
ကိၭထီဒ့ၭနီၪလီၫ. အဝ့ၫကဖ့ၪလၩနၧၩဆၧစီၩဆၧမၩလၧနကဆူထဲၩနဲၩထဲၩဆၧကနၧၩအဂးလီၫ. 
 ဖ့ၪလၫနၥၭလူၬလူၬဆံၫဆံၫလၧဂီၩအထီနီၩလါဆံၭ, ဒုၭကဲၪထၪဆၧယီၩလၧနမၩဆၧအဆိၪ
ထုၭလမံၩနီၪလါဆံၭ. ဆၧယီၩကကိၭထၪနဆၧဘၩဆိၪဖၪတၭ “ကဆါဧ့, မၩနယၧၩ, ဘဲၫနဆၧအၥိၭ
မၩနယၧၩထီးအလူၬလါဆံၭ. ကယဲယဆၧကိၪထၪဖၭလၩထီးအလူၬလဖၪယအီၪက့ၪလၩလၧနခၪထံၭ
ယူၭ. ၥိၩယၧၩလနံၩယီၩလၧနဆၧမၩအဖၧၩနီၪလါဆံၭ. အီၪဘၪလါလၧယၧၩ,ယဆၧမၩထီးအလူၬက
ကဲၪထၪနဆၧမၩနီၪလါဆံၭ.” ဆၧယီၩကၨၭပအၪကံၩထၪလၧ ဆၧဘၩဆိၪဖၪအဖၧၩကိၭနံၩဒံၭအဂး
လီၫ. 
 ကိၭဂီၩဒံၭနီၪဖ့ၪလၫနၥၭလၧကဆါယွၩအအီၪလနံၩနီၪအဂးလါဆံၭ. ဒုၭၥ့ၪယၫနဆၧကိၪထၪ
ဖၭလၩလဖၪထီးအလူၬလၧအဝ့ၫနီၪလါဆံၭ. ဘဲၫအဝ့ၫၥိၫထၪနၧၩအၥိၭ, ကမၩလၧၫဎွၩထၪနဆၧကိၪ
ဆၧတဲၩလဖၪနီၪထီးအလူၬနီၪလီၫ. နဖ့ၪလၫနၥၭလၧအဝ့ၫအအီၪကိၭနံၩဒ့ၭဘဲၫနီၪအၥိၭၥ့ၪလီၫ. နဆၧ
အီၪမၧၫနီၪဒံၭယံၬထၪဒံၭမိလၩဂၬထၪအဝ့ၫနီၪလီၫ. 
 ဆၧအီၪမၧၫလၧဎရံၬအဖၧၩနီၪလၧၫဎွၩဒဲဆၧအီၪပွံၩအီၪၥၪလီၫ. ဆၧၥၭဎွံၪဒိၪဒိၪလ့ၬအ့ၪလအီၪ
ဘၪလါနၫ, ဆၧနဲၩအဆၧအီၪမၧၫအဆၧဎူၫဆၧဎၩနီၪကၨၭအီၪဝ့ၫလီၫ. နဆၧယိလါနီၪအီၪဒၪလၧနဖၧၩ
နီၪအ့ၬ. အီၪလၧဎရံၬအဖၧၩလီၫ. နဆၧဂဲးဆါဘၭဆါနီၪအီၪစၧၩဘူၭယူၭအၥၭလၧအဝ့ၫ. အဆၧဂဲးဆၧ
ဘၭလီၫ. နဆၧၥ့ၪယၫအဆၧလၧၫဆၧဎွၩလအီၪဘၪနီၪ ဒုၭအီၪထၪနၧၩလၧအဝ့ၫအဆၧၥ့ၪဆၧဘၪနီၪ
လီၫ. နမိဘၪယိလၩနၥၭဒၪနၧၩ,ဆီၫမီၪထၪဆၧမၩအၥၭလၧနၧၩမွဲဂ့ၩနီၪအ့ၬ. ယိထၪစိၩလၧဎရံၬအအီၪ

နီၪလါဆံၭ. ယိဆီၫမီၪထၪအဆၧအဲၪဆၧကံွၩ, ဒဲအတခ့ၭပဝၭအဎံၪအလၩဒဲအလၧၫအဎွၩလဖၪနီၪလါ
ဆံၭ. 
 ဆီၫမီၪထၪကဆါဎရံၬအဆၧဆၪလၩၥၭဒဲ အဆၧအီၪမၧၫလၧၦဂူၫဂၩအဂးလဖၪနီၪလါဆံၭ. 
ဆီၫမီၪထၪအဝ့ၫအဆၧဆံၫဆၧဎံၫဒဲအဆၧအဲၪလၩလၭၥံၪလဖၪအဂဲးနီၪလါဆံၭ. ထီးမွဲအ့ၪနမၩဒီၩအ
ဝ့ၫနီၪတၭ, အဝ့ၫကအၪလဲၩခံွၬနၥၭဘဲၫၥိၭနကမိလၩဂ့ၬဒီၩအဝ့ၫလီၫ. ထီးမွဲအ့ၪနအဲၪအဝ့ၫဂီၩအ့ၪနဒိၭ
နဲၩယူၭနၥၭလၧအဝ့ၫနီၪ, နကလၩဂၬဒီၩအဂ့ၫလီၫ. 
 ကဆါဎရံၬစံၭဝ့ၫဒၪ, “အီၪဂုးခၧၫလၧယဖၧၩ” ဆၧချၩယီၩအခီၪပယီၫမွဲဝ့ၫၦမိဘၪအီၪပွံၭ
အီၪၥၪလၧအဝ့ၫအဖၧၩတၭ, ပမိဘၪအီၪဒိၭနဲၩၥၭလၧအဝ့ၫအဖၧၩလီၫ. အဝ့ၫကိၭထဲၩၦၩ “ဂဲၫထဲၩလၧ
ယအီၪဆံၭ. ယမိဒုၭအီၪပွံၭနၥံၪလီၫ.” (မၭၥုၫ ၁၁း၂၈) စဒၫဝံၬယၧၩထၪဆၧချၩဘဲၩနီၪၥိၭဆ့ၭ, “အီၪ
လၩမါပံၭလၧယဟိဝၩအမ့ၬယၫတၭ, ယိလါအဖၧၪၥၭဆံၭ.” (အၪအူၭ ၃၇း၇) မီၪစအဲၫစ့ယၫဖ့ၪ
လၫၦၩကဆါယွၩအဆၧကွၭ “လၧနၥံၪကၠၪလီၩထဲၩနၥံၪအၥၭတၭ, အီၪပွံၭနီၪနၥံၪမိထီၩလၧဆၧထိး
ထဲၩတၩထဲၩနီၪလီၫ.”(အဲၫ ၃၀း၁၅) 
 ဆၧအီၪပွံၭလၧကဆါယွၩစံၪဘဲၫယီၩနီၪ ၦမိဘၪအီၪက့ၪလၩထးခံွၬဆၧမၩထီးအလူၬလမွဲဘၪ
လီၫ. ကဆါဎရံၬအဆၧအုၩလၩနပၧၩဆၧအီၪပွံၩယီၩအီၪဒဲ လၧအအၪမၧၫလၩနၦၩလၧဆၧမၩအဖၧၩနီၪ
လီၫ. “မၩနထၪယနိၪယိၭဘီၩလၧနၥံၪအလီၩတၭ, မၩလိၪဆၧလၧယၧၩယီၩဆံၭ. အဂဲးဘဲၫယီၩ ယၥၭ
ဆၧၩဒဲယဆၪလၩယၥၭတၭ, နၥံမိဒၪနဆၧအီၪပွံၭလၧနၥံၪအၥၭၡီၩအဂးလီၫ.” (မၭၥုၫ ၁၁း၂၉) 
ၦၩလဂၩလၧအအီၪပွံၭအၪထုၬလၧကဆါအဖၧၩနီၪ ကမၩဆၧအအၪထုၬလၧကဆါအဂးလီၫ. 
 ထီးမွဲအ့ၪပဆီၫမီၪလၩထဲၩပၥၭဒၪပဝ့ၫဂီၩအၪၦကၠၪထဲၩပၥၭလၧကဆါဎရံၬအအီၪနီၪ, အဝ့ၫ
ကဖ့ၪလၫၦၩဆၧမၧၫထၪဂဲၩထၪနီၪလီၫ. ဆၧဂဲးနီၪမုၪခီၩလဲးၥ့ၪယၫဝ့ၫတၭ,အဝ့ၫအၪဂူၭကျၭစၨၭထုၭခံွၬ
ပၥၭလၧကဆါအအီၪနီၪလီၫ. ၦမၩဎုၬဆၧလၧကဆါဎရံၬနီၪအဝ့ၫအဲၪဒိၭအ့ၬလီၫ. 
 မုၪခီၩလဲးနီၪထုၬနယူၭပၧၩလၧဂၪခိၪအဆၧမုၬဆၧလၩလဖၪဘဲၫၥိၭပကယဲၩထၪလၧကဆါယွၩ
နီၪလီၫ. အဝ့ၫမၩနၥိၩယူၬၦခဲၫကံၭအၪယိၪဆၧဒဲၦဆၧၥၭအုၭလဖၪနီၪလီၫ. အဝ့ၫမၩနၥိၩဆ့ၦဆၧဂဲးဆါ
ဘၭဆါ, ၦဆၧဘၪမၪၥံၪလဖၪတၭ, ဘဲၫၥိၭပကဆီၫမီၪလၩထဲၩပၥၭလၧအမွဲဒၪၦဆၧဒုၪဒၩကဆါယွၩ
နီၪလီၫ. ၦကၨၭဖ့ၪလၫမုၪခီၩလဲးကအၪလီၫၦၩကမၩဆၧလၧၦဖၧၩဘဲၫဆၧဆီၫမီၪထၪဆၧဘဲၫနီၪၥိၭဘၪ
လီၫ. ၦၡၩအၪဂၩလဖၪအၥၭအီၪတၡါလၧအမိအီၪမၧၫလၧကဆါယွၩအဂးနီၪ, ဆီၫမီၪထၪဒဲချၩဆၧအ
ဘၪဆဲၫလၧအဆၧဂဲးဆါဘၭဆါနီၪလီၫ. ဘဲၫနီၪၥိၭတၭ, အဝ့ၫၥံၪလၩဖၬလၧကဆါဎရံၬဂီၩ, မုၪခီၩလဲး
မၩနၧၩခံွၬအဝ့ၫၥံၪလီၫ. 
 ၦကၨၭဆီၫမီၪထၪဆၧအဒိၪထုၬလၧပဂဲးဒၪပဝ့ၫမွဲဂ့ၩ, ၦဆၧခဲၫကံၭအၪယိၪဆၧမွဲဂ့ၩနီၪထီးဒၪ
လ့ၬၦဖီၩဖျၭထၪလနၥ့ၪဘၪနီၪလဂၩလီၫ. ဆၧဆီၫမီၪထၪဆၧဘဲၫနီၪၥိၭလဖၪနီၪ ဒုၭကၠၪခံွၬထဲၩပၧၩလၧက

ဆါယွၩအအီၪတၭမၩယဲၩထၪခံွၬပၧၩလၧအဝ့ၫလီၫ. ၦကၨၭဖ့ၪလၫပၥၭလၧကဆါယွၩတၭ, ၦမိဘၪချၩ
ဆၧဒဲဆီၫမီၪထၪဆၧလၧအဘၪဆဲၫလၧကဆါဎရံၬအဂဲးလဖၪနီၪလီၫ. 
 ၦကၠၪခွၬပၥၭလၧဆၧၥၭမဲၪၥၭဖျၩဂီၩၦနဲၩကဆါယွၩနီၪၥ့ၪလီၫ. ၦစံၭဆၧဘဲၫစပီလူၫစံၭဆၧ
အၥိၭ, “ယထိးၥံၫဎုၬယၥၭလၧဎရံၬလၧထုၭစူၪယၫအလီၩလါနၫနီၪယမၧၫယဝ့ၫလီၫ. မွဲလါနၫဘဲၫနီၪ
တၭ, လမွဲလၧၩယမၧၫ, မွဲဎရံၬမၧၫဝ့ၫလၧယဖၧၩလီၫ.” (ဂလ့ၡၫ ၂း၂၀) 
 ကဆါယွၩအၪမၧၫၦၩဘဲၫၥိၭပကအီၪပွံၩအိၪၥၪလၧအဝ့ၫအဖၧၩလီၫ. ဆၧလၧၦဖ့ၪလၫအဝ့ၫ
နီၪ,ပၧၩထၬဝ့ၫဒၪလီၫ. ထီးမွဲအ့ၪၦဖ့ၪလၫပၥၭလၧအဝ့ၫနီၪတၭ, ပမၩနၧၩလၩထဲၩဒၪပၥၭၥ့ၪခၪဖျၪလၧ
အဝ့ၫမွဲၦၩလၧအအဲၪၦၩလဂၩယီၩနီၪလီၫ. 
 ထီးမွဲကဆါဎရံၬမၩနၦၡၩအၥၭဂီၩစၧၩထၬဝ့ၫလၧဆၧအဲၪအဖျၩဂုးဂုးခၧၫခၧၫလ့ၬလီၫ. ဖျၩ
ယီၩထီးဒၪလ့ၬအၪပလအီၪက့ၪလၩခံွၬဘၪပၥၭဒၪဝ့ၫဘၪနီၪထ့ၬၥ့ၪနးဆိၬအ့ၬ. မုၬခီၩလဲးနီၪအ့ၪဂူၬကျၭ
စၨၭဘဲၫၥိၭကမၩထ့ၬခံွၬဖျၩလၧအဘၪဆၧစၨၭထၬဆၧအဲၪလၧခရံၬနီၪလီၫ. ၦကၨၭထုၪလၩပၥၭအၪကံၩ
ဘၩဆိၪဖၪ ဘဲၫၥိၭၦလၧလၩထ့ၬလၧၩဘၪလၧမုၪခီၩလဲးအစူၪဖၧၩယီၩဘၪလီၫ. ဆၧဖ့ၪလၫၦၩဆၧရွံနဒၪပ
ဝ့ၫလၧဆၧဂဲးယီၩနီၪလီၫ. 
 မွဲပကယိထၪဆၧလၧကဆါဎရံၬအအီၪနီၪလါဆံၭ. ထီးနီၪတၭအဝ့ၫကဖီၪထၬၦၩလီၫ. ထီးမွဲ
အ့ၪပယိထၪဆၧလၧကဆါဎရံၬအအီၪနီၪတၭ, ပကအီၪဘၪလၧဆၧဖီၩဖျၭအလးလီၫ. ဆၧအၪဂူၬနပၧၩ
လၧအဝ့ၫအစူၪဖၧၩၥ့ၪနးမံၩအ့ၬ. ပမိဘၪယိထၪအဝ့ၫကိၭဆၧၩထီဒ့ၭ, “အ့ၪမွဲပဝ့ၫဒၪထီးအလူၬယီၩ, 
ဆၧလမၩဘံၭဘၪပမ့ၬတၭ ပယိကဆါအလၩအဖၩဘဲၫလၧမ့ၬထံၫလၩအဖၧၩအၥိၭတၭ, ပကဲၪထၪထဲၩ
အခံးအဂၩလၧအလၩအဖၩအီၪ , ဖိးလၧအလၩအဖၩအအီၪ ဘဲၫလၧကဆါအၥၭမုအၥိၭနီၪ
လီၫ.”  (၂ကီရံၫ ၃း၁၈). 
 အထံၩအဖျအဆိၪထုၭၥံၪလဖၪ, ထီးမွဲယိထၪကဆါဎရံၬနီၪတၭ, အဝ့ၫၥံၪလၩဂၬဒီၩအက
ဆါနီၪလီၫ. ထီးမွဲအဝ့ၫၥံၪနါဂၧၫဘၪကဆါအလူနီၪတၭ, ၥ့ၪယၫလၩထဲၩအၥၭလၧအလိၪဘၪကဆါဎ
ရံၬနီၪလီၫ. အဝ့ၫၥံၪလီၩအၪဎၬဝ့ၫတၭ, ဒၪနဝ့ၩဒဲဖိၬထၪအဝ့ၫအခဲၫလီၫ. အဝ့ၫၥ့ၪအီၪဒဲလၧအဂံၪဖၧၩနီၪ
လီၫ. အဝ့ၫၥံၪဆၧၫနၩလၧလးဆီၬဆီဎုၬဒဲလၧအဝ့ၫလီၫ. အဝ့ၫၥံၪဘိၪထၪဘၩထၪအဝ့ၫတၭ, အၪဎုၬအီၩ
ဎုၬဆၧလၧအဝ့ၫလီၫ. အဝ့ၫၥံၪကဲၪထၪအဆၧမၩလိၪဖိၪၥံၪတၭ, ခိၭနၪဆၧမွဲဆၧတီၩလၧအဖ့ၪလၫမၩလိၪ
ဆၧကိၭနံၩဒ့ၭနီၪလီၫ. အဝ့ၫၥံၪယိထၪဆၧလၧအဝ့ၫအအီၪဘဲၫၥိၭၦလဂၩယိထၪစိၩကဆါအၥိၪ, ၥ့ၪယၫ
ထဲၩအဆၧဖံၭဆၧမၩလဖၪလီၫ. 
 ကဆါဎရံၬအထံၩအဖျလဖၪမွဲ “ၦၡၩဘဲၫပဝ့ၫဒၪၥံၪအၥိၭလီၫ.” (ယ့ ၅း၁၇) အဝ့ၫၥံၪဘၪ
ဒုၭဆၧဒဲၩဘၭဘဲၫပဝ့ၫၥံၪအၥိၭဆ့လီၫ. ဘဲၫၥိၭကအီၪမၧၫဘၪလၧဆၧဆံၫဆၧဎံၪအဂးနီၪ လိၪဘၪဆၧ
အခိးအတၩမီၪဎီၩပဝ့ၫၥံၪအၥိၭလီၫ. 

 ဎရံၬအဖျစယီဟၫလၧအအဲၪဘၪဝ့ၫလဂၩနီၪ လၩဂၬဘဲၫအကဆါအဂ့ၩထုၬလဂၩလီၫ. လါ
နၫဂ့ၩစယီဟၫယီၩလၧအဝ့ၫဒၪအတခ့ၭပဝၭဒၪဝ့ၫနီၪဂ့ၩဝၭအ့ၬ. အဝ့ၫမွဲၦၩလဂၩလၧအဒူၩတၭအဲၪဒိၭ
ဆၧလၩဆၧဖၩလီၫ. အဝ့ၫမၩဆၧချၫချၫတၭဆၧဆီၫမီၪဆၧအီၪအၪအၪအ့ၬ. အၥၭထၪယိၫမၬလီၫ. ထီးမွဲ
အဝ့ၫဘၪဆၧဒုၭဒၪဆၧလၧယွၩအဖိၪခွၫအတခ့ၭပဝၭနီၪတၭ, အဝ့ၫဒၪလၩထဲၩအဆၧၥူၭဆၧမၪလဖၪ
တၭ, ဆၧဆၪလၩထဲၩအၥၭအီၪထၪထဲၩလၧအဖၧၩလီၫ. ထီးမွဲအဝ့ၫယိထၪကဆါဎရံၬနီၪတၭ, အၥၭနီၪ
ဎွၩဒဲလၧဆၧအဲၪအကဆါနီၪလီၫ. လနံၩဘၪလနံၩအဝ့ၫကၠၪခံွၬအၥၭလၧကဆါအအီၪနီၪတၭ, အဆၧ
အဲၪအကဆါနီၪဒိၪထၪဝ့ၫ ထီးဒၪလ့ၬလဒၪလၩထဲၩလၧၩအၥၭဘၪလီၫ. စယိဟၫမွဲၦၩလၧအၥၭဖၨၪလ
ဂၩလါနၫဂ့ၩလၧ ကဆါဎရံၬအစီၩအမၩအကီၠၩၥၭမုဆံၫဎံၪအၪလဲၩထၪခံွၬအဝ့ၫအၥုၪအၥၭနီၪလီၫ. 
ကဆါဎရံၬအဆၧအဲၪအစီၩအမၩယီၩဒုၭအီၪထၪ တခ့ၭပဝၭအၥၫလၧအဝ့ၫအဖၧၩလီၫ. 
 ထီးမွဲအ့ၪၦစၧၩဘူၭပၥၭလၧကဆါဎရံၬနီၪတၭ, ဆၧအၪလဲၩထၪၥၭလၧပဖၧၩကအီၪထၪဝ့ၫ
တၡါလီၫ. ထီးမွဲကဆါဎရံၬအၪအီၪလၧပဖၧၩနီၪတၭ, ၦၥုၪၦၥၭကဒိၪထၪထီၫထၪဝ့ၫတၡါလ့ၬလီၫ. 
ၥၭအဆၧအဲၪဆၧကံွၩနီၪ, ကဒုၭဆၪလၩယူၭပၧၩကဒုၭဆီၫမီၪထၪထဲၩၦဆၧၥၭကံွၩလဖၪနီၪတၭ, ကဒုၭ
ပဲၩခံွၬၦၩလၧဆၧၥၭကံွၩလဖၪနီၪ, ၥိၫထဲၩပၧၩလၧမူၭခိၪအကဆါယွၩလဂၩအအီၪလီၫ. 
 ကဆါဎရံၬထဲၩထၪလၧမူၭခိၪဂီၩအလးခဲၫနီၪ ဒၪလ့ၬအထံၩအဖျၥံၪလဖၪၥ့ၪယၫဝ့ၫဘဲၫကဆါ
အီၪဒံၭလၧအဝ့ၫၥံၪအၥိၭလီၫ. အဝ့ၫၥံၪၥ့ၪယၫအဆၧအဲၪဆၧကံွၩဒဲအဆၧလၩဆၧဖၩလဖၪနီၪလီၫ. 
ကဆါလၧအထိးထဲၩတၩထဲၩဆၧလဂၩလ့ၩဆၧ, ဒဲချၩထးဆၧဒဲအၪကံၩဘၩဆိၪဖၪထးဆၧလၧအဝ့ၫၥံၪ
အဂးလီၫ. အဝ့ၫချၩထးဆၧချၩလၧအအီၪဒဲလၧဆၧယိလါလၧအမၩမုၬထၪထဲၩအဝ့ၫၥံၪအၥၭလီၫ. ထီး
အဝ့ၫချၩဆၧဘၪဆဲၫဆၧဎူၫဆၧဎၩအဂဲးအထီနီၪ ဘၧဆၧဆိၬထၪခံွၬအဝ့ၫလၧမူၭခိၪအိၩနီၪလီၫ. ထီးမွဲ
မူၭခိၪအၥီၫလၧအလၩဂၬဘဲၫဆၧအုၪအၥိၭနီၪထိးဆၧၫယူၭအဝ့ၫတၭ, စံၭဝ့ၫ “ယကအီၪလၧနၥံၪအၥိၭ, 
ကိၭမုနံၩမုနၩဒ့ၭထီးဂၪခိၪယီၩအထုၬလီၫ.”  (မၭၥုၫ ၂၈း၂၀) 
 ကဆါဎရံၬလၪဆၧဆိၬထၬခွၬလၧမူၭခိၪနီၪ ဘဲၫၦၡၩအခံးအဂၩအၥိၭလီၫ. အထံၩအဖျၥံၪလ
ဖၪၥ့ၪယၫဝ့ၫလၧ အထံၩၥိၭလဂၩလၧအထိးထဲၩတၩထဲၩယူၭအဝ့ၫၥံၪယီၩ ဆၧၫထုၪလၧကဆါယွၩအမ့ၬ
ယၪနီၪလီၫ. အဝ့ၫနီၪအဲၪဒံၭဒၪအဝ့ၫၥံၪဒဲဆၧလမံၩဎးလၧအဝ့ၫၥံၪလီၫ. အဝ့ၫဒုၭနဲၪယူၭဖါကဆါယွၩလၧ
အဝ့ၫအစူၪဒဲအခၪၥံၪအဎိၩလးလဖၪနီၪလီၫ. အဝ့ၫဒုၭနၪထၪထဲၩဖါကဆါယွၩလၧအဖ့ၪလၫအဝ့ၫ
ဘဲၫၥိၭကထိးထဲၩတၩထဲၩပၧၩနီၪလီၫ. အထံၩအဖျၥံၪလဖၪၥ့ၪယၫဝ့ၫလၧအထဲၩထဲၩလၧမူၭခိၪတၭ, တဲၩ
ဝဲၩဆၧလးလၧပဂးနီၪလီၫ. အဝ့ၫၥံၪၥ့ၪယၫဝ့ၫလၧကဆါလဂၩယီၩကဂဲၫထဲၩထဲၩဒီၭတၭ, ကထဲၩကိၭန
ထဲၩအဝ့ၫၥံၪလၧအအီၪနီၪလီၫ. 
 ကဆါဎရံၬထဲၩထၪထဲၩလၧမူၭခိၪဂီၩအလးခဲၫနီၪ, အထံၩအဖျၥံၪလဖၪအီၪကိၩအီၪကီၪဝ့ၫ
လီၫ. အဝ့ၫၥံၪအၥၭဆီၪလၧအမိအၪကံၩဆၧလၧကဆါဎရံၬအမံၩနီၪလီၫ. ထီးမွဲအဝ့ၫၥံၪထံွၩလၩဘၩ

ထၪဒဲယၧၩထၪကဆါဎရံၬအဆၧအုၩလၩလဖၪနီၪတၭ, ဆၧလၩဆၫလၩမၩအီၪထၪလၧအဝ့ၫၥံၪအဖၧၩ
လီၫ. “ထီးဒၪနၥံၪအၪကံၩဆၧလမံၩလါလါလဖၪနီၪ လၧယမံၩအကီၠၩတၭ, အဝ့ၫဒၪမိဖ့ၪလၫနၥံၪလီၫ. 
ခီးဘိၩနဲၪယီၩမွဲနၥံၪအၪကံၩဆၧလၧယမံၩအကီၠၩ နးမံၩဒံၭအ့ၬ. အၪကံၩဆံၭ, တၭနၥံၪမိနဘၪဘဲၫၥိၭ
နၥံၪအဆၧၥၭထိၬ မိလၧၫထၪဎွၩထၪဝ့ၫဒၪလီၫ.” (ယီဟၫ ၁၆း၂၃-၂၄). 
 အဝ့ၫၥံၪယူၭထၪယူၭအၥၭလၧကဆါယွၩအအီၪလၧဆၧဆူဆၧနဲၩအဖၧၩလီၫ. “မွဲပလၫမိစ့ၩ
ရၫစၪဆၧလဂၩလဲၪ ၦလၧအၥံၫမွဲဎရံၬနီၪ, လၧနီၪအဖၫခိၪဂဲထုၪထဲၩဝ့ၫတၭ, ဆၧၫနၩဝ့ၫလၧယွၩအစူၪ
ထွၪနီၪ, အၪကံၩနဆၧလၧပဂးဆ့လီၫ.” (ရိမၫ ၈း၃၄). 
 လၧဘိၪယဲဆံၫအမုနံၩနီၪ, ၦမၩဆၧၩဆၧလဂၩၥၭမုဆံၫဎံၪဂဲၫလၩလၧအဝ့ၫၥံၪအအီၪလီၫ. 
ကဆါဎရံၬအုၩလၩဝ့ၫလၧၥၭမုဆံၫဎံၪနီၪကအီၪလၧအဝ့ၫၥံၪလီၫ.တၭစံၭဝ့ၫ “ယထဲၩထၪနီၪမွဲအဂ့ၩဒၪ
အဆၧလၧနၥံၪအဂးလီၫ. အဂဲးဘဲၫယီၩယအ့ၪလထဲၩထၪဘၪတၭ, ၦမၩမုၬဆၧလဂၩနီၪမိဂဲၫလၧနၥံၪ
အီၪအ့ၬ. မွဲလါနၫယအၪထဲၩထၪနီၪ ယမိအၪမၧၫအဂဲၫလၩလၧနၥံၪအအီၪလီၫ.” (ယီဟၫ ၁၆း၇). 
 ကဆါဎရံၬကအီၪမၧၫလၧအထံၪအဖျၥံၪအၥိၭလဆိၩဒၪခၪဖျၪလၧၥၭမုဆံၫဎံၪနီၪလီၫ. ၥၭမု
ဆံၫဎံၪနီၪကအီၪလၩထံးလၩဆ့ဘဲၫဎရံၬအီၪလၧအဝ့ၫၥံၪအၥိၭနီၪလီၫ. ကဆါဎရံၬကအီၪမၧၩလၧအ
ဝ့ၫၥံၪအဖၧၩတၭအဆၧဖၩနီၪ ကဖၩထၪလၧအဝ့ၥံၪအဖၧၩဆၧအဲၪဆၧကံွၩဒဲဆၧစီၩဆၧမၩနီၪလီၫ. ၦလၧ
အဒၪဘၪအထံၩအဖျၥံၪလဖၪ “ၥ့ၪယၫဝ့ၫလၩထံးလၩဆ့ၭလၧအဝ့ၫၥံၪမွဲၦလၧအအီၪယူၭလၧ ယ့ၫၡၬ
အၥိၭလီၫ.” (မၩဆၧ ၄း၁၃). 
 ဘဲၫလၧကဆါဎရံၬမၩဆၧလၧ အထံၪအဖျၥံၪအၥိၭမုဆၫလနံၩယီၩအဲၪဒိၭမၩအဖိၪအလံၩၥံၪ
လဖၪလီၫ. လၧအထံၩအဖျၥံၪလဖၪအီၪဝၭဖီၩအဝ့ၫအထီနီၪဆၧဘၩဆိၪဖၪလခဲၫထုၬစံၭဝ့ၫဘဲၫယီၩၥိၭ, 
“ယအၪကံၩနကယဲအဝ့ၫၥံၪအဂးလကၭလၧၩ, ၦၡၩၥံၪလၧအနဲၩထဲၩယၧၩလၧအဝ့ၫၥံၪအလူအကီၠၩ
နီၪ, မွဲယအၪကံၩနအဝ့ၫၥံၪအဂးဆ့လီၫ.” (ယီဟၫ ၁၇း၂၀). 
 ကဆါဎရံၬအၪကံၩဘၩဆိၪဖၪဆၧလၧပဂး, ဘဲၫၥိၭပကအီၪဒဲလမံၩဎးဘဲၫအဝ့ၫအီၪဒဲလၧဖါ
အၥိၭလီၫ. ဆၧယီၩမွဲဆၧလၩဆၫလၩမဲၩဝ့ၫတၡါလီၫ. ကဆါဎရံၭစံၭလၩအၥၭ “ဖိၪခွၫမၩအဆၧဒၪ
ဝ့ၫၥ့ၪနးမံၩအ့ၬ.” “ဆၧလၧယမၩယဝ့ၫနီၪမွဲဖါအီၪလၧယဖၧၩမၩဆၧလီၫ.” (ယီဟၫ ၅း၁၉, ယီဟၫ 
၁၄း၁၀). 
 ကဆါဎရံၬနီၪအ့ၪအီၪမၧၫလၧပၥၭခံၭဖၧၩနီၪတၭ, အဝ့ၫကမၩဆၧလၧပဖၧၩ “ဘဲၫၥိၭနၥံၪ
အၥၭမိအီၪနီၪ ဒဲမၩမိၥ့ၪအၥိၭတၭ, မွဲယွၩလီၫ.” (ဖလံဖံၫ ၂း၁၃) ပကမၩဆၧဘဲၫအဝ့ၫမၩဆၧဒဲနဲၪ
ဖျၪထၪဝ့ၫအၥိၭနီၪလါဆံၭ. ထီးမွဲအ့ၪပအဲၪဒဲပအီၪမၧၫလၧအဝ့ၫအဖၧၩနီၪတၭ, “ပမိဒိၪထၪအၪထၪလၧ
ဆၧထီးအလူၬလၧအဝ့ၫဒၪအဖၧၩ လၧအမွဲဆၧအခိၪဎရံၬနီၪလီၫ.” (အ့ဖစၧၭ ၄း၁၅). 

ဆၧအီၪမၧၫလၧဆၧမၩ 

 ဆၧလၧဆၧဖၩ, ဆၧအီၪမၧၫဒဲဆၧၥုၪဎွံၪၥၭယီၩလဖၪလၧမူၭခိၪဂၪခိၪ, ဆၧထီးအလူၬယီၩအီၪ
ဂဲၩလၩလၧကဆါယွၩအအီၪလီၫ. အဆၧဆိၪဂ့ၩလဖၪမၩအၥၭဘဲၫမုမ့ၬအဆၧဖၩအဖျၩအၥိၭနီၪလီၫ. 
ဂဲၫဆ့လ့ၩဒိၭအဆၧဖၩနီၪဘဲၫအအီၫဂဲၫယွၩလၩဘဲၫထံၫမၧၫအၥိၭနီၪလီၫ. ထီးမွဲကဆါယွၩအဆၧအီၪ
မၧၫနီၪအ့ၪအီၪလၧၦၡၩအၥၭဖၧၩလစီၪလါလါနီၪ, ကယွၩလၩဝ့ၫလၧၦဂူၫဂၩအအီၪဒဲလၧဆၧအဲၪဆၧကံွၩ
ဒဲအဆၧဆိၪဂ့ၩအဖၧၩနီၪလီၫ. 
 ၦဆၧထိးထဲၩတၩထဲၩကဆါလဂၩအဆၧၥုၪဎွံၪၥၭယီၫယီၩနီၪ, မွဲဝ့ၫလၧဆၧဆၪထၪဒဲဆၧဎွၩန
ထဲၩၦၡၩလၧအလၩမါလဖၪနီၪလီၫ. အဝ့ၫမၩဖီၩဖျၭလၩထဲၩအၥၭဒၪဝ့ၫအ့ၬ. အၪမွဲလခီၫထိးဆၧမ့ၬမဲဒဲ
ဆၧၥံၫလၧစူၪယၫထုၪအလီၩနီၪလီၫ. မူၭခိၪအၥီၫၥံၪလဖၪမၩဆၧလၧၦဆၧၥုၪဎွံၪၥၭယီၫအဂးဆ့လီၫ. 
ၦလၧအအဲၪလၩၥၭလဖၪနီၪ, အဲၫဒိၭဆၪလၩအၥၭအ့ၬ.ၦၡၪဖိၪယၬဖိၪမွဲဂ့ၩ, ၦစူၭၦဆၫဖိၪမွဲဂ့ၩ, ဒဲဆၧ
ဒဲၩဘၭဖိၪမွဲဂ့ၩနီၪအဲၪဒိၭဖ့ၪလၫမၩဆၧၩဝ့ၫအ့ၬ. 

 လါနၫဂ့ၩဆၧယီၩမွဲမူၭခိၪအၥီၫၥံၪအဆၧဒဲၩဘၭလအီၪဘၪအဆၧမၩလီၫ. ကဆါဎရံၬအဆၧ
အဲၪနီၪ, မၩဎွၩမူၭခိၪမွဲၦလၧအအီၪဆၧလးလဖၪနီၪအဆၧၥုၪဎွံၪၥၭယီၫအဂးလီၫ. ၦလၧဖိၬကဆါဎရံၬ
အခဲၫလဖၪနီၪ ကအီၪဒဲလၧဆၧအဲၪဆၧကံွၩလၧအၥိၫထၪအဝ့ၫၥံၪအဆၧဖံၭဆၧမၩနီၪလီၫ. 
 ကဆါဎရံၬအဆၧအဲၪဆၧကံွၩအဂဲးဆီၪနီၪအၪအီၪလၧပဖၧၩတၭ, ပအီၪက့ၪၥူၫနၥ့ၪအ့ၬ. 
ၦလၧအဆၧၫယၫဘၪဝ့ၫလဂၩလါလါနီၪ, ကၥ့ၪယၫဆၧစီၩဆၧမၩအဆံၫဎံၪယီၩနီၪလီၫ. ကဆါဎရံၬအ့ၪ
အီၪမၧၫလၧပဖၧၩနီၪတၭ, ဆၧကမၩအၥၭဘဲၫထံၫမၧၫလၧအယွၩလၩဝ့ၫလၧမ့ၬခိၪအၥိၭနီၪလီၫ. ယွၩလၩ
ဝ့ၫဘဲၫၥိၭကဖ့ၪလၫဆၧအီၪမၧၫအၥၫလၧၦအီၩဘၪဝ့ၫကိၭဂၩဒ့ၭအဂးနီၪလီၫ. 
 ကဆါဎရံၬအဆၧအဲၪဆၧကံွၩနီၪအဒုၭမၩၦၩဘဲၫအဝ့ၫမၩဆၧအၥိၭ, ဘဲၫၥိၭကကဲၪထၪဆၧ
ဆိၪဂ့ၩဒဲဆၧဖ့ၪဆၪထၪပၧၩထီးအလူၬနီၪလီၫ. အဆၧအဲၪဆၧကံွၩနီၪကမၩဂ့ၩပၥၭတၭ, ကဖ့ၪလၫပၧၩ
ဆၧအဲၪဆၧကံွၩဆ့လီၫ. ၦကအီၪဒဲလၧဆၧယၫၥုၪယၫၥၭလၧမူၭခိၪဖါကဆါယွၩအဆၧဘၪတဲၩလဖၪ
ထီးအလူၬအဖၧၩနီၪလီၫ. 
 ၦထိးထဲၩတၩထဲၩဆၧလဂၩအဆၧအီၪမၧၫလၧဂၪခိၪယီၩနီၪမွဲဆၧအယီၫအ့ၬ. လါနၩဂ့ၩအဆၧ
အီၪမၧၫလၧဂၪခိၪယီၩနီၪမွဲဆၧအယီၫအ့ၬ. လါနၫဂ့ၩအဆၧဂဲၫလၩမၩဖီၩမၩဖျၭၦၡၩယီၩအဆၧလၩပွံၭ
လၩထၩနးဆိၬအ့ၬ. အဆၧအီၪမၧၫနီၪအဆၧအဲၪလၩဒၪအၥၭအီၪအ့ၬ. ခီၪလၧအအီၪဖျၪထၪထီးစိၩလၧ
အထိးၥံၫအၥၭအထီဒၪလ့ၬလီၫ. ဆၧဖံၭဆၧမၩအဎၧၫလၧအဘၪလ့ၩဆၧထဲၩဆၧနီၪဂၭဎ့ၬဝ့ၫနးဆိၬအ့ၬ. 
လၩပွံၪလၩထၩဆ့အ့ၬ. အဝ့ၫစံၭဝ့ၫဒၪ “ဘဲၫနီၪအၥိၭၦၡၩအဖိၪခွၫယီၩဂဲၫအၪမၧၫၦၡၩအ့ၬ, မွဲအဂဲၫဒိၭ
ဆၧအၪမၧၫဝ့ၫလခီၫ, ဒဲဖ့ၪလၫအၥၭလၧၦၡၩအၪဂၩအဎွၩလီၫ.” (မၭၥုၫ ၂၀း၂၈) ဆၧယီၩမွဲဆၧထိၪစိၩ
ဖၭဒိၪလမံၩလၧအဝ့ၫအဂးလီၫ. ဆၧအဂၩလဖၪနီၪမွဲဒၪဆၧပျၩပျၩလီၫ. ဆၧမၩလၧၫဎွၫထၪကဆါယွၩ
အဆၧဘၭၥၭနီၪ မၩအၥၭဘဲၫအဝ့ၫအဆၧအၪဆၧအီၩအၥိၭလီၫ. လၧဆၧမၩအဖၧၩအဝ့ၫဆီၫမီၪလၩဒၪ
အၥၭအဂးဒၪဝ့ၫနးဆိၬအ့ၬ. 
 အ့ၪမွဲၦဒိၭနဘၪကဆါဎရံၬအခိးအတၩနီၪ, ပၥၭကအီၪမၩဆၧၩၦဂူၫဂၩဘဲၫနီၪၥိၭဆ့လီၫ. 
ပၥၭကအဲၪဖ့ၪလၫဆၧထီးအလူၬလၧၦလၧကဆါဎရံၬထိးၥံၫအၥၭလၧအဂး ဘဲၫၥိၭကဒိၭနဎုၬဘၪဆ့
ဆၧအခိးအတၩလၧအဝ့ၫဖ့ၪလၫနီၪလီၫ. ပကခိးဂဲးခိးဘၭလၥ့ၪကယဲအၥ့ၪနီၪလၧၦဆၧအီၪမၧၫအဖၧၩ
ဘဲၫၥိၭဂၪခိၪယီၩကဂ့ၩထၪဝ့ၫအဂးနီၪလါဆံၭ. ၦလဂၩလါလါလၧအၥၭအီၪလၧအအဲၪကဆါယွၩနီၪ, 
ကအဲၪမၩဆၧယီၩလီၫ. 
 ထီးမွဲအ့ၪပဂဲၫထီၩလၧကဆါဎရံၬအအီၪနီၪ , ပၥၭကဆီၪတၭၦကအဲၪလီၩၦဂူၫဂၩလီၫ . 
ၦကအဲၪဒိၭဒုၭၥ့ၪယၫၦၡၩကိၭဂၩဒ့ၭလၧပဒၪနထံၩၥိၭအဂ့ၩလဂၩလၧဎရံၬအဖၧၩနီၪလီၫ. ဆၧမွဲဆၧတီၩ
လၧအမၩဖီၩမၩဖျၭၦၩဒဲမၩဆံၫထၪထဲၩပၧၩယီၩနီၪ, ပကၭဘံၭထၭလၧပၥၭခံဖၧၩနီၪၥ့ၪအ့ၬ. ထီးမွဲအ့ၪၦ
ကီၩထၪၥိၭထၪဎရံၬအဆၧတီၩဆၧလီၩအဆဲၫနီၪတၭ, ဆၧမိဘၪအီၪက့ၪလၩထးခံွၬဆၧအဂ့ၩလဖၪနီၪၥ့ၪ

အ့ၬ. ထီးမွဲအၥၭဆံၫဎံၪအဆၧၥုၪဎွံၩၥၭယီၩမၩဎွၪပၥၭနီၪတၭ, ပမိဘၪဖ့ၪလၫၦဂူၫဂၩလဖၪဆ့လီၫ. မွဲ
လၧပၥ့ၪယၫဘၪယူၭလၧကဆါလဂၩယီၩဂ့ၩအကီၠၩတၭ, ပကအီၪဒဲဆၧပရၧၫဂ့ၩမၬလၧၦမိဘၪလီၩဘၪ
ထဲၩဘၪၦဂူၫဂၩနီၪလီၫ. 
 ထီးမွဲကဆါဎရံၬကိၭစဖံလံၭဘဲၫၥိၭကကဲၪထၪအထံၩအဖျနီၪတၭ, အဝ့ၫလ့ၩစဲၪလီၩစိၩ
အထံၩအၥိၭလဂၩဘဲၫၥိၭကဂဲၫယိကဆါယ့ၫၡၬနီၪလီၫ. ထီးမွဲအ့ၪၦဒၪနၦၩလၧအကထိးထဲၩတၩထဲၩ
ပၧၩလဂၩနီၪတၭ, ပကမၩပၥၭဘဲၫစဖံလံၭအၥိၭနီၪလီၫ. ပကယိလါဘဲၫၥိၭၦၡၩၥံၪလဖၪကဂဲၩယိထၪ
ဒၪနကဆါဎရံၬအဆၧဎံၪဆၧလၩနီၪလီၫ. ၦကလီၩလၩလၭလၩအဝ့ၫၥံၪလၧမူၭခိၪအဆၧဎံၪဆၧလၩလ
ဖၪလီၫ.ပၥၭကအီၪဂ့ၩဘဲၫဎရံၬကဆါလ့ၩဝ့ၫအၥိၭနီၪလီၫ. ပကအဲၪဒိၭဒၪနၦၩအၪဂၩလဖၪအီၪဝၭဖီၩပၧၩ
တၭစံၭဘဲၫယီၩအၥိၭ “ယွၩအၥိၪဖိၪလၧအဆိၬနခံွၬၦဂၪခိၪဖိၪအဆၧဒဲၩဘၭနီၪ,ယိခွါဆံၭ.” (ယီ
ဟၫ၁း၂၉) 
 ထီးမွဲအ့ၪပကဲၪထၪဆၧဆိၪဂ့ၩလၧၦၩဂူၫဂၩအဂးနီၪတၭပကဒိၭနဘၪဆၧဆိၪဂ့ၩအဒိၪအယိၬ
လီၫ. လၧၦဆၧဂ့ၩအဂးနီၪ ကဆါယွၩအဲၪဒိၭဝ့ၫလၧပကမၩဎုၭဆၧလၧအဆၧထိးထဲၩတၩထဲၩအဆၧ
ကိၪအဖၧၩနီၪလီၫ. အဝ့ၫဖ့ၪလၫၦၩမူၭဒၩလၧပကလၩဂၬဒီၩအဝ့ၫနီၪလီၫ. ထီးနီၪမၬပကကဲၪထၪအၡၩမၩ
ဆၧၩဆၧဒဲ ဖ့ၪလၫၦဂူၫဂၩလၧဆၧဆိၪဂ့ၩဘဲၫပဒိၭနဘၪနီၪၥ့ၪလီၫ. ဆၧမၩဎုၬဆၧလၧအဝ့ၫနီၪမွဲဆၧလၩ
ဆၧဖၩဒဲဆၧၥုၪဎွံၪၥၭယီၫအဒိၪထုၬလၧကဆါယွၩဖ့ၪလၫပၧၩနီၪလီၫ. ၦလၧအမၩယူၭဆၧအဲၪဆၧကံွၩ
အဆၧမၩအဒိၪထုၬလဂၩယီၩမွဲၦဂူၫဂၩလၧအအီၪဘူၭထုၬလၧကဆါယွၩနီၪလီၫ. 
 ကဆါယွၩအၪမၧၫလၩအမူၭခိၪအၥီၫလဖၪ ဘဲၫၥိၭကလ့ၩဆိၬနအဆၧအဲၪဆၧကံွၩအဆၧယိ
လါဆၧပရၧၫယီၩနီၪၥ့ၪဝ့ၫလီၫ.အဝ့ၫၥုၭကျၩဖၧၩၥၭအဂၩလဖၪၥ့ၪလါနၫဂ့ၩ, အဝ့ၫအၥၭအီၪလၧအမိဒုၪ
ကဲၪထၪပဝ့ၫဒၪၥံၪလၧအမၩဆၧၫယူၭဆၧမၩယီၩနီၪလီၫ. ဆၧမၩဆၧလၧဆၧလအဲၪလၩဒၪအၥၭဘၪယီၩ
နီၪ ဆၧမၩဒိၪထၪပၧၩၥ့ၪနီၪလီၫ. 
 ထီးမွဲၦဘၪထိးဆၧၡၪဆၧယၬလၧအဝ့ၫအကီၠၩတၭ, ကဆါဎရံၬအဆၧယၫၥၭကအီၪထၪလၧ
ပဖၧၩလီၫ. ထီးမွဲအ့ၪၦမၩဆၧၩယူၭၦဂူၫဂၩလဘျၩလါလါနီၪ, ပၥၭကအီၪအၪထၪလၧပကမၩအဆၧ
တၭ, ပကအီၪလၩဘူၭလၧကဆါလၧအထိးထဲၩတၩထဲၩပၧၩလဂၩအအီၪလီၫ. “ပကဆါယ့ၫၡၬဎရံၬ
အခိးအတၩလၧအလၧၫအဎွၩဝ့ၫလါနၫဘိၩ, မွဲအကဲၪထၪလၧအၡၪအယၬလၧနၥံၪအကီၠၩဘဲၫၥိၪနၥံၪမိ
လၧၫထၪဎွၩထၪလၧအဝ့ၫဒၪအဆၧၡၪဆၧယၬအကီၠၩလီၫ.” (၂ကီ ၈း၉) ထိးမွဲအ့ၪၦမၩဆၧလၧဆၧတဲၩ
လၩကဆါအဂးတၡါနီၪတၭ, ၦဆၧအီၪမၧၫအီၪဂဲၩနီၪ ကကဲၪထၪဆၧဆိၪဂ့ၩလၧပဂးတၡါဆ့လီၫ. 
 ထီးမွဲအ့ၪပမၩဆၧလၧကဆါဎရံၬအဂး လၧအကိၭထဲၩပၧၩလဂၩယီၩနီၪပကၥ့ၪယၫအၪထၪ
လၧအဝ့ၫအဂဲးအကီၠၩနီၪလီၫ. ပကၥၭဝံပၥၭလၧအဆၧတီၩဆၧလီၩဒဲ အၪကံၩအၪယၫဆၧလၧကဆါ
ယွၩအအီၪ ဘဲၫၥိၭကမၩဆၧၩပၧၩနီၪလီၫ. ထီးမွဲပၥ့ၪယၫအၪထၪဆၧထိးထဲၩတၩထဲၩအဂဲးနီၪတၭ, 

ၦဆၧဆူဆၧနဲၩနီၪကဒိၪထၪဝ့ၫလီၫ. ဆၧၡၪဆၧယၬဒဲဆၧခဲၫကံၭအၪယိၪဆၧလဖၪနီၪ ဖ့ၪလၫမၩဆၧၩပၧၩ
လၧလံၬဆံၫဎံၪဒဲလၧဆၧဘၩဆိၪဖၪအဖၧၩနီၪလီၫ. ပကဒိၪထၪထီၫထၪလၧဆၧအခိးအတၩအဖၧၩဒဲလၧ
ဆၧၥ့ၪယၫအၪထၪကဆါဎရံၬအဖၧၩဘဲၫၥိၭ, ပကမၩဒိၪထၪယူၭအဆၧမၩကၥ့ၪအဂးလီၫ. 
 ဆၧမၩဆၧလၧၦၩဂူၫဂၩအဂးနီၪ, ကဒုၭအီၪထၪကဆါဎရံၬအတခ့ၭပဝၭလၧပဖၧၩဆ့ၭ, ဖ့ၪ
လၫၦၩဆၧဎူၫဆၧဎၩဒဲဆၧၥုၪဎွံၪၥၭယီၫနီၪလီၫ. ကဖ့ၪလၫၦၩဆၧဂဲးဆီၪဘၭဆီၪတၡါလ့ၬလၧအဲၪမၩဆၧၩ
ယူၭၦဂူၫဂၩနီၪလီၫ. လၧၦဆၧအီၪမၧၫဖၧၩနီၪ ဆၧကၪဆၧဘျၩဒဲဆၧအဲၪလၩၥၭနီၪအလးအီၪနးမံၩအ့ၬ. 
 ထီးမွဲအ့ၪပၥိၩဎရံၬဖိၪအခိးအတၩနီၪတၭ, ပဂဲးကဆီၪထၪလၧၦဆၧဖံၭဆၧမၩလၧကဆါယွၩ
အဂးနီၪလီၫ. ၦဒၪဘၪဆၧမွဲဆၧတီၩဖျၪဂ့ၩမၬလီၫ. ၦဆၧဆူဆၧနဲၩနီၪအၪထၪဝ့ၫတၭ, ၦဆၧဘၩဆိၪဖၪ
နီၪကအီၪဒဲလၧအစီၩအမၩနီၪလီၫ. ကဆါယွၩထိၪဂုထိၪဂဲၩပၥၭတၭ, ၦဂဲးကဆိၪထၪလၧအထိၭဘၪ
ပၧၩနီၪလီၫ. ထီးမွဲၦဖ့ၪလၫပၥၭလၧဆၧမၩလၧအမၩဆၧၩယူၭၦဂူၫဂၩနီၪ မွဲပမၩဆၧထိးထဲၩတၩထဲၩ
အဆၧမၩလၧပဂးဒၪပဝ့ၫလီၫ. 
 ဖၧၩၥၭလၧပကဒိၪထၪထီၫထၪလၧဆၧအခိးအတၩအဖၧၩနီၪ, မွဲဒၪဖၧၩၥၭလဘီၩလၧကဆါဎ
ရံၬအၪမၧၫၦၩလၧပမိဘၪမၩနီၪလီၫ. ၦလိၪဘၪလၧပမိဘၪမၩဆၧၩၦဂူၫဂၩနီၪလၥ့ၪကယဲအၥ့ၪလီၫ. အဂဲး
ဘဲၫယီၩ, ဆၧမၩဆၧၩၦဂူၫဂၩနီၪမွဲနးၥၭအဆၧဂုထၪဂဲၩထၪနီၪလီၫ. ဆၧဂုထၪဂဲၩထၪနးခီၫယီၩနီၪ မၩ
ဆီၪထၪပမိၡါနီၪလီၫ. ဘဲၫၥိၭဎရံၬဖိၪအဆၧအီၪမၧၫကဆီၪထၪလၧပဖၧၩအဂးနီၪ, ပမိဘၪဖံၭမၩဆၧလီၫ. 
ပဒိၭနကဆါယွၩအဆၧဆိၪဂ့ၩဂီၩအ့ၪပလမၩဘၪဆၧနးမံၩဘၪနီၪ, ဎရံၬဖိၪအဆၧအီၪမၧၫအီၪဂဲၩနီၪ, 
ဆၧအီၪဆီၪအီၪချၪဒဲဆၧဂဲးဆီၪဘၭဆီၪမွဲကအီၪအ့ၬ. 
 ၦဒိၭနဆၧဂီၩအ့ၪၦလဖ့ၪလၫဆၧဘၪတၭ, ဆၧမိမၩအၥၭဘဲၫၦလဂၩအၪဆၧဂီၩလမၩဘၪဆၧ
နးမံၩအၥိၭဘၪလီၫ. ၦလဂၩလၧအလမၩဂဲၩမၩဝၭအစူၪအခ့ၪဘၪနီၪ လယံၬလမီၭဘၪဆၧစီၩဆၧမၩလၧ
ဆၧမၩဂဲၩမၩဝၭဆၧလဖၪကလၩမါခံွၬဝ့ၫဒၪလီၫ. ဎရံၬဖိၪလဂၩဘဲၫကဆါယွၩဖ့ၪလၫအဝ့ၫဆၧစီၩဆၧမၫ
အၥိၭအ့ၪလဂဲၩဝၭဒဲမၩဘၪနီၪ, ဒိၪထၪထီၫထၪလၧဎရံၬအဖၧၩနီၪၥ့ၪအ့ၬ. ဆၧစီၩဆၧမၩလၧအအီၪဝဲၩလ
ဖၪဒၪလ့ၬကလၩမါခံွၬဝ့ၫလီၫ. 
 ကဆါယွၩၥီၩယူၭအဆၧအီၪကီၪလၧအကမၩဖီၩမၩဖျၭၦၡၩလဖၪအဂးလီၫ. အဆၧမၩနီၪမွဲ
ဝ့ၫလၧကလ့ၩဆိၬနဎရံၬဒဲအဆၧအဲၪဆၧကံွၩလၧဂၪခိၪထၧၫဖျၪယၫလီၫ. ဆၧမိဘၪလ့ၩဆိၬနဆၧပရၧၫ
ယီၩနီၪ မွဲဝ့ၫဎရံၬဖိၪကိၭဂၩအမူၩဒၩလီၫ. ဎရံၬဖိၪကိၭဂၩဒ့ၭမိဘၪမၩဆၧမၩယီၩလၥ့ၪကယဲအၥ့ၪနီၪလီၫ. 
မွဲလၧၦဒၪနကဆါယွၩအဆၧအဲၪဆၧကံွၩနီၪတၭ, ၦဒ့ၪပမါထၪဝ့ၫလၧပမိဘၪလီၩဘၪစံၭဘၪၦၩလၧအ
လၥ့ၪယၩဒံၭဘၪဆၧၥံၪလဖၪနီၪလီၫ. ကဆါယွၩဖ့ၪလၫၦၩဆၧလၩဆၧဖၩတၭ, လမွဲဘၪနပဂးဒၪပဝ့ၫ
ဘၪ, ၦမိဘၪဖ့ၪလၫၦဂူၫဂၩၥံၪလဖၪဆ့ၭလီၫ. 

 ၦၩလၧအဖိၬထၪကဆါအခဲၫလဖၪနီၪကၨၭၥ့ၪယၫအမူၩဒၩယီၩနီၪလီၫ. မုဆၫလနံၩယီၩၦၩလ
ဂၩလၧအလီၩဘၪစံၭဘၪဆၧလၧဎရံၬအဂဲးနီၪကၨၭဂၧၫဘၪၦအဂၩလထီၫလီၫ. ၦလ့ၩအ့ၪလၥ့ၪဘၪလါ
နၫဂ့ၩပအၪကံၩဘၩဆိၪဖၪဆၧလၧဆၧဖံၭဆၧမၩယီၩအဂး ၥ့ၪဝ့ၫဒဲၦဒုၪနဲၪဖျၪထၪၦဆၧအဲၪဆၧကံွၩဒဲ ၥိၫ
လၩစိၩလၧစ့ၩဆၧမၩဘိၪနီၪၥ့ၪဆ့လီၫ. လၧဎရံၬဖိၪအထံၫအခးဖၧၩဒၪလ့ၬနီၪဆၧမၩလၧၦဂူၫဂၩအဂး
နီၪ,ကၨၭအီၪအၪအၪလ့ၬဆ့လီၫ. 
 ဆၧမၩလၧဎရံၬအဂးထီးအလူၬနီၪအီၪဒၪမွဲနလၧထံၫဂၩခးဂၩနီၪအ့ၬ. ၦမူၩဒၩအီၪဆ့လၧထံၫ
လးခးဖၧၩၦဂံၪၦဎၫဖၧၩဆ့လီၫ. ၦမၩယူၭအဆၧမၩလၧပဂံၪ, ၦဆၧအီၪကီၪဖၧၩဒဲလၧၦနဲၩၦဎီၩၥံၪနီၪၥ့ၪ
လီၫ. ပမၩဆၧလၧပထံၩပၥိၭ,အကျၩဒဲ လၧၦဆၧမၩဎုၬဆၧဖိၪၥံၪအကျၩနီၪၥ့ၪလီၫ. 
 ၦဆၧထိးထဲၩတၩထဲၩကဆါလဂၩလၧ အမၩဆၧလၧဂၪခိၪယီၩအၪမၬလၧဝံးနၭဇရ့ၭလၧၦၥ့ၪ
လဲၪ၁မၩစူၪအဂံၪဖၧၩနီၪလီၫ. ထီးမွဲအဝ့ၫမၩဆၧဖံၭဆၧလ့ၩဆၧထဲၩဆၧလၧၦၩလၧအလၥ့ၪယၫဘၪအဝ့ၫ
လၧအမွဲယွၩအဖိၪခွၫလဂၩဘၪနီၪ, မူၭခိၪအၥီၫလဖၪအီၪဒဲလၧအဝ့ၫလီၫ.ကဆါဎရံၬမၩဆၧလၧဖါအဆၧ
ဖံၭဆၧမၩဖၧၩ, အီၪဒဲလၧအလူတီၩတၭ,မၩဘျၪထဲၩၦစူၭၦဆၫလဖၪနီၪလီၫ. မၩဆၧလၧဝံးဖၧၩနီၪဆၧမၩ
မီၪဎီၩလိၬၥၭဘဲၫမၩဂုးလံၩမုလဖုၩလၧဂၫလလံၫပၫလဲၪဖၧၩအၥိၭလီၫ. ပဝ့ၫဒၪၥ့ၪဆ့, လၧဆၧမၩဆံၭခိၭ
အဖၧၩနီၪ, ပမၩကဆါဎရံၬအဆၧမၩၥ့ၪဆ့လီၫ. လၧၦအီၪဆၧလးလစီၪလါလါနီၪ, ပလ့ၩဆၧလၧအဝ့ၫ
နီၪၥ့ၪဆ့လီၫ. 
 ဆၧအၪမၧၫဖိၪစပီလူၫစံၭဝ့ၫဒၪ, “ဖုၥံၪဝဲၥံၪဧ့, ဆၧအလးလၧၦအီၪဝ့ၫလၧအဖၧၩ ထီးအဘၪ
ဆၧကိၭဝ့ၫလဂၩဂၩနီၪ, မွဲအအီၪဒၪဝ့ၫလၧအဖၧၩ လၧယွၩအဂးဆံၭ.” (၁ကီရံၫ ၇း၂၄) လၧဆၧဖံၭ
ဆၧမၩကိၭနံၩကိၭနၩအထီနီၪ, ၦအီၪလၧၦလူတီၩတၭ, ၦမၩလၩမၩဖၩယူၭကဆါယွၩနီၪၥ့ၪလီၫ. အ့ၪပ
မွဲၦလၧအဖိၬထၪကဆါယွၩအခဲၫတၡါလ့ၬနီၪ, ၦဂဲၫဆိၬနယူၭၦဆၧဘိၪဆၧဘၩနီၪ လၧဆၧမၩလးနီၪၥ့ၪ
လီၫ. ပကဒုၭနဲၪဖျၪထၪကဆါယွၩအၥၭလၧၦဂူၫဂၩလဖၪအဖၧၩနီၪလါဆံၭ. 
 ၦၡၩလဂၩလၧအမၩဆၧဖံဆၧလၧအဂံၪဖၧၩဎၫဖၧၩလဂၩဒၪလ့ၬနီၪ ဒုၭနဲၪဖျၪထၪကဆါဎရံၬ
လၧၦဂူၫဂၩနီၪၥ့ၪလီၫ. လနံၩဘၪလနံၩလၧအဝ့ၫလီၩဖိၬထၪၦလဂၩလၧ အလ့ၩဆၧလၧဂၫလလံၩဒဲခိၪ
လီၩခိၪအခၪလးနီၪၥ့ၪလီၫ. ဎရံၬဖိၪကိၭဂၩကၨၭမၩဆၧလၧၦဂူၫဂၩကဒၪဘၪဎရံၬလၧအဝ့ၫၥံၪအဖၧၩ အီၪ
ဒဲဆၧလၩဆၧဖၩတၭဘဲၫၥိၭကဒိၭနဘၪဆၧထိးထဲၩတၩထဲၩလၧကဆါအအီၪလီၫ. ၦၩအၪဂၩချၩဖီၩဖျၭ
လၩအၥၭဘဲၫၥိၭလမၩဘၪကဆါဎရံၬအဆၧလဂ့ၩတၭ, စံၭလၩအၥၭလၧၦၡၩၥံၪၥ့ၪၥီၪနဒံၭအဝ့ၫၥံၪ
အကီၠၩနီၪလီၫ. ၦၡၩလနၩနၩဆီၫမီၪဝ့ၫလၧၦၡၩလၧအမၩလိၪအၥၭလၧအၥ့ၪအၥီၪၥံၪလဖၪမိဘၪမၩယွၩ
အဆၧမၩနီၪလီၫ. အဝ့ၫၥံၪဆီၫမီၪဝ့ၫလၧဆၧလကိၭဘၪအဝ့ၫၥံၪလၧအမိဘၪမၩဆၧမွဲဂ့ၩ, လၧကဒိၭန
ဘၪခိၪဖၭမွဲဂ့ၩဘၪလီၫ. ဆၧယီၩလမွဲဘၪလၧကဆါဎရံၬအဆၧၥီၪဆၧၥၫဘၪလီၫ. လၧကဆါဎရံၬလီၩ

ဖျၪထၪဆၧဂဲးယီၩလၧအဒီၩစံၭဝ့ၫဒၪ “ကဆါလဂၩကိၭနအခ့ၪအၡၭၥံၪလဖၪလဝီၪ ဒၪဂီၩဖ့ၪလၫၦၩကိၭ
ဂၩဒ့ၭဘဲၫအဆၧဆုၬဆုၬအီၪဝ့ၫအၥိၭလီၫ.” 
 အ့ၪပမၩမုဆဲၫမုဂီၩအဆၧမၩနီၪတၭ, ဆၧအဲၪဆၧကံွၩအီၪလၧပၥၭဖၧၩ, “ကယဲနၥံၪမၩဆၧ
လမံၩလါလါလမွဲဘၪဘဲၫလၧၦၡၩအဂးနီၪ အ့ၪမွဲဘဲၫလၧယွၩအဂးအၥိၭတၭ, မၩလၧနၥံၪအၥုၪခံၥၭ
လါဆံၭ.” (ကလီစံၫ ၃း၂၃) ကဆါယွၩအဆၧအဲၪဆၧကံွၩနီၪအ့ၪအီၪလၧပၥၭဖၧၩတၭ, ကအီၪဖျၪထၪ
လၧၦဆၧအီၪမၧၫအီၪဂဲၩအဖၧၩနီၪလီၫ. ကဆါဎရံၬအဆၧအဲၪဆၧကံွၩအဂဲးဆီၪနီၪကအီၪဝၭဖီၩပၧၩတၭ, 
ကကဲၪထၪဆၧဆိၪဂ့ၩလၧပၧၩဂူၫဂၩအဂးနီၪလီၫ. 
 ခိၭယိလါထီးလၧအဆၧၩအထီလၧပကမၩဆၧလၧယွၩအဂးနီၪလဂ့ၩ. ၦလခိၭထီးစိၩလၧပ
မၩဆၧဒိၪဒိၪလ့ၬၥ့ၪအထီမၬလဂ့ၩ. လမွဲပၧၩဘဲၫၥ့ၪလဲၪဘဲၫၥ့ၪလဲၪနီၪထီးခဲၫကံၭအၪယိၪဆၧလဂ့ၩ. ၦဆၧ
အီၪမၧၫအီၪဂဲၩလနံၩဘၪလနံၩနီၪ, မိဘၪနဲၪဖျၪထၪၦဆၧဆူဆၧနဲၩလၩထံးလၩဆ့ၭနီၪလီၫ. ၦဒၪဘၪလၧ
ပၥၭအီၪမၩဆၧၩၦၡၩနီၪ,ၦဆၧမၩနီၪကဲၪထၪပျၩပျၩအ့ၬ. 
 ကဆါဎရံၬအထံၩအဖျအဆံၭထုၬဒဲအၡၪထူၬလဂၩဒၪလ့ၬနီၪ, ဒုၭအီၪထၪဆၧဆိၪဂ့ၩဒဲဆၧ
လၩဆၧဖၩနီၪ ကလ့ၩထၪလယၫလခီၪကွၩကွၩလီၫ. ဘဲၫၥိၭဆၧကကဲၪထၪကဲၪထီၫအဂးနီၪပခဲၫကံၭအၪ
ယီၭဆၧအလးအီၪအ့ၬ. ပကမၩဆၧဒိၪဒိၪထီၫထီၫလ့ၬအဂ;နီၪ, ၦမိဘၪၥ့ၪယၫအလးအီၪဆ့အ့ၬ. အ
ဝ့ၫၥံၪအ့ၪမၩဆၧဘဲၫယွၩအဆၧမၩအၥိၪတၡါနီၪ, မၩဆၧလၧအလူတီၩအကီၠၩတၭအဆၧအီၪမၧၫအီၪဂဲၩ
နီၪကဲၪထၪဆၧပျၩပျၩအ့ၬ. 
 ၦလၧအမၩဆၧလၧကဆါယွၩအဂးနီၪ, ကလၩဂၬဘဲၫဎရံၬအၥိၭ,ဒံၭယံၬဒံၭအၪထၪမွဲလၧ
အမၩဎုၬဆၧလၧအဝ့ၫအကီၠၩလီၫ. အဝ့ၫၥံၪအီၪတဲၩဝဲၩအၥၭလၧဆၧမၩဖၭဒိၪလၧဆၧၥုၪဎွံၪၥၭယီၫလၧ
အဆၧအီၪမၧၫအီၪဂဲၩလယၫလခီၫအဂးဆ့လီၫ. 

ဆၧၥ့ၪယၫကဆါယွၩအဆၧလမံၩ 

 ကဆါယွၩနီၪဒုၭၥ့ၪယၫဆၧလၧပၧၩလၧဖၧၩၥၭအၪဘီၩလီၫ. ကိၭစိၩၦၩဘူၭဘူၭလ့ၬတၭဖ့ၪ
လၫၦၩဆၧဆီၫမီၪဆီၪမၬလဖၪလီၫ. ဆၧဘၪတဲၩလဖၪချၩဆၧလၧပၧၩကိၭဆၧၫထီဒ့ၭလီၫ. ထီးမွဲအ့ၪပ
ကၠၪစိၩပၥၭလၧကဆါယွၩအအီၪနီၪတၭ, ပကဒၪဘၪအဆၧအဲၪဆၧကံွၩဒဲအဆၧလၩဆၧဖၩလဖၪလၧ
ဆၧဘၪတဲၩလဖၪအဖၧၩနီၪလီၫ. ထီးမွဲအ့ၪပခိၭနၪတၭပကနါဂၧၫဘၪဆၧမၩလိၪလၧကဆါယွၩအဆၧၥီၪ
လိၪပၧၩလၧအဆၧဘၪတဲၩၥံၪလဖၪအဖၧၩလီၫ. 
 ဆံၭၥံၪနၩၥံၪအီၪလၫၥံၫဆ့ၬ, ၥံၪဒိၪဝၪထီၫလဖၪ,ဆၧမုဆၧဘီၩထိထၪဖီၪထၪဝ့ၫလဖၪနီၪ ဒုၭ
နဲၪၦၩဘဲၫၥိၭပကၥ့ၪယၫပကဆါယွၩနီၪလီၫ. ဆၧအုၪဒဲမူၭခိၪအဆၧလၩဆၧဖၩလဖၪနီၪချၩဆၧလၧအဝ့ၫ
အဂဲးလီၫ. ဆၧဆၧၩလၩဒဲထံၫချၬလၧအယွၩလၩလဖၪနီၪ, ဒုၭဆီၫမီၪထၪပၧၩလၧဆၧတဲၩလၩကဆါလ
ဂၩအဂဲးလီၫ. 
 ၦဆၧထိးထဲၩတၩထဲၩကဆါယီၩၥီၪထဲၩၥၫထဲၩပၧၩလၧဆၧမၩလိၪအလုဒိၪဎွၩဒိၪ လဖၪလၧ
ဆၧဘၪတဲၩၥံၪလဖၪအဖၧၩယီၩနီၪလီၫ. ၥံၪၥံၪဝၪၥံၪ, ထိၪၥံၪလံၪၥံၪ, ဖူၫၥံၪဖီၫၥံၪနီၪဒုၭနၪထၪထဲၩပၧၩလၧ

ကဆါယွၩအလူအထၫနီၪလီၫ. လၧၦမၩဆၧဖံၬဆၧအထီဒၪလ့ၬနီၪ, ၦဆီၫမီၪထၪအဆၧမၩလိၪလဖၪၥ့ၪ
လီၫ. 
 ကဆါယွၩနီၪအဲၪဒိၭဝ့ၫလၧၦကအီၪဒဲ လၧဆၧၥုၪဎွံၪၥၭယီၫလၧအဆၧဘၪတဲၩၥံၪလဖၪအဖၧၩ
လီၫ. အဝ့ၫအဲၪဒိၭဝ့ၫလၧပကအီၪဒဲလၧဆၧၥုၪဎွံၪၥၭယီၫလၧပဂံၪဒီၪလၧဂၪခိၪယီၩဆ့လီၫ. ကဆါယွၩနီၪ
အဲၪဆၧဎံၪဆၧလၩလါနၫဂ့ၩဆၧလၧအအဲၪဝ့ၫအဒိၪထုၬနီၪ, ၦလုၫလါဒဲပတခ့ၭပဝၭအဂ့ၩလဖၪလီၫ. 
အဝ့ၫအဲၪဒိၭဝ့ၫလၧပကဒိၪထၪလၧဆၧဆံၫဆၧဎံၪဒဲဆၧဎံၪဆၧလၩဘဲၫဖီၫဖိၪၥံၪလဖၪဖူၫထၪဖီၫထ့ၪဝ့ၫ
အၥိၭနီၪလီၫ. အ့ၪပခိၭနၪနီၪယွၩအဆၧဘၪတဲၩၥံၪလဖၪ ကၥီၪထဲၩၥၫထဲၩပၧၩလၧဆၧမၩလိၪဂ့ၩမၬလၧ
ဆၧဆူဆၧနဲၩဒဲလၧဆၧခိၭနၪအဖၧၩနီၪလီၫ. ၡၪၥံၪလၩၥံၪလဖၪလ့ၩဒၪအဖၧၩၥၭလၧမူၭခိၪနီၪ လနံၩဘၪ
လနံၩဘဲၫကဆါယွၩအီၪက့ၪလၩအဆၧၥီၪဆၧၥၫအၥိၭလီၫ. ဆၧလၧအဆံၭထုၬလၧကဆါယွၩတဲၩလၩ
ဆၧဒၪလ့ၬနီၪ, မွဲကဆါယွၩအဆၧၥီၪဆၧၥၫအီၪဒၪလမံၩဎးလီၫ. 
 ယွၩလၧအတဲၩလၩဆၧထီးအလူၬလဂၩနီၪ အဝ့ၫအီၪတဲၩဝဲၩဝ့ၫလၧဆၧလမံၩမံၩလၧအလိၪ
ဘၪဝ့ၫနီၪလီၫ. အဝ့ၫၥ့ၪယၫဆၧဒိၪနဲၪဒံၭၦဝံထၪနၭထၪမူၭခိၪဂၪခိၪၥံၪလဖၪဒံၭလီၫ. ထိၪဎွံၭဖိၪလဘံၪဒၪ
လ့ၬအဝ့ၫယိထဲၩခွါထဲၩဝ့ၫဘဲၫၥိၭလၥၭမဲၪဘၪဆၧလဂ့ၩတၭၥၭအံွၪထၪဆၧနီၪလီၫ. 
 ပဖါအီၪလၧမူၭခိၪလဂၩယီၩယိထဲၩခွါထဲၩပဝ့ၫဒၪၥံၪလဖၪယီၩဂ့ၩဂ့ၩလ့ၬလီၫ. ထီးပလ့ၩဆၧဒဲ
ဖံၭဆၧမၩဆၧလမံၩလါလါနီၪ, အဝ့ၫဒၪစိၩၦၩတၭ, ၦဆၧအၪကံၩထၪဆၧလမံၩမံၩနီၪ, နါဂၧၫဝ့ၫဒၪ
လီၫ.ထီးၦမံၫအထီမွဲဂ့ၩၦဂဲထုၪလၧဂီၩအထီမွဲဂ့ၩနီၪ, ဒၪစိၩပၧၩလီၫ. ၦကဲၪဒိၪလဂၩမွဲဂ့ၩ, ၦၩအၡၪဖိၪ
ယၬဖိၪလဂၩမွဲဂ့ၩဒၪလၩဝ့ၫဒၪလီၫ. ကဆါယွၩနီၪၥ့ၪယၫၦမ့ၬနီၪဒဲလၧၦဆၧၥၭဎွံၪၥၭထိၬအထီဆ့လီၫ. 
 အ့ၪၦနဲၩလၧကဆါယွၩနီၪ အၥၭအီၪဒဲလၧပၧၩတၭ, ၦမိဘၪခဲၫကံၭအၪယိၪဆၧအလးအီၪနး
မံၩအ့ၬ. ၦဆၧအီၪမၧၫနီၪမွဲကလၧၫဎွၩဒဲဆၧၥုၪအုၭၥၭအုၭဘဲၫယီၩၥိၭဘၪ. ဆၧကိၭမံၩဒ့ၭ, ဒိၪမွဲဂ့ၩ,ဆံၭမွဲ
ဂ့ၩနီၪ, ပကအီၪက့ၪလၩလၧကဆါယွၩအစူၪဖၧၩလီၫ. လၧၦဆၧခိဆၧဝီၩအၪဒိၪလ့ၬအဖၧၩနီၪအဝ့ၫ
အၥၭလၩပွံၭလၩထၩလါလါအ့ၬ. အဂဲးဆီၪအဘၭဆီၪလၧကဆိၬထၪခံွၬၦဆၧခဲၫကံၭအၪယိၪဆၧထီးအ
လူၬ လီၫ. ၦၥုၪပၥၭကလၧၫဎွၩဒဲဆၧဎူၫဆၧဎၩလီၫ. 
 ၦၥၭယီၩမုၬလၩၥၭဎွံၪဒၪဂၪခိၪအဆၧဎံၪဆၧလၩလဖၪအဖၧၩယီၩနီၪလီၫ. လါနၫဂ့ၩယိထၪဂၪ
ခိၪဒဲဆီၫမီၪယိလၧဆၧၥုၪအုၭၥၭအုၭဒဲဆၧၥံၫအလးလအီၪဘၪနီၪလါဆံၭ. ဆၧလၧၥၭၡါထၪလါနၫဂ့ၩ
ဆၧမိဘၪၥံၫခံွၬအလးအီၪနးဆိၬအ့ၬ. ဆီၫမီၪထၪဂံၪဒီၪၥံၪလၧအဘၪဆၧဎွၩနထဲၩလဖၪလၧၫဎွၩဒဲဆၧဎံၪ
ဆၧလၩ, ဆၧလၩဆၧဖၩနီၪအၪနဲၪဒိၭနဲၪဒံၭၦဆီၫမီၪဆၧၥ့ၪနီၪဒံၭနီၪလါဆံၭ. 
 လၧကဆါယွၩဖ့ၪလၫဆၧလၧအဆၧဘၪတဲၩၥံၪလဖၪအဖၧၩနီၪ ၦဒၪဘၪအဆၧလၩဆၧဖၩ
အဆံၭအၡၩဒၪလီၫ. လံၬဆံၫဎံၪလီၩဖျၪထၪဝ့ၫဒၪ “မွဲလါနၫဘိၩ, ဘဲၫဆၧကွၭအၥၭအၥိၭ, ဆၧလဖၪ

လၧယွၩတဲၩဝဲၩဝ့ၫလၧၦအဲၪအဝ့ၫအဂးလဖၪနီၪ, မ့ၬၥၪလဒၪဘၪ, ဒဲနါလနါဂၧၫဘၪတၭ, နုၬလၧၦၡၩ
အၥၭအ့ၬ.” (၁ကီရံၫ ၂း၉).  
 လံၬထၩဆၧစံၭထၪအၪအူၭကွၭ, ဆၧဘၪတဲၩအဆၧဎံၪဆၧလၩၥံၪလဖၪအဂဲးနီၪ အီၪအၪမၬ
လီၫ. လါနၫဂ့ၩၦမွဲဎရံၬဖိၪၥံၪလဖၪအဆၧယိလါဆၧလၧဆၧဘၪတဲၩၥံၪလဖၪအဖၧၩနီၪ အၪဒၪဆၧလီၫ. 
ၦဒၪဘၪဖါအီၪလၧမူၭခိၪအဆၧမၩဒဲအဆၧအဲၪလၧဖီၫၥံၪၥံၪၥံၪဝၪၥံၪအဖၧၩလီၫ. အဝ့ၫယိထၪဆၧလၧခိၪ
လီၪထိၩချၬ, ထံၫထၪဖျၬဒဲပၪလဲၪတၭဒၪဘၪကဆါယွၩလၧအဒုၭနဲၪအဆၧအဲၪဆၧကံွၩလၧၦၡၩလီၫ. 
 ကဆါယွၩချၩဆၧလၧၦၩဒဲၥိၫထၪပၧၩလၧၥၭမုဆံၫဎံၪအစီၩအမၩနီၪလီၫ. ထီးမွဲအ့ၪပဝဲထၪ
ပၥၭဘဲၫၥိၭပကနၪၥ့ၪဒဲၦဒၪဘၪဆၧမၩလိၪလၧအလုဒိၪဎွၩဒိၪလဖၪလၧ ကယဲဆၧမၩအၥၭလၧၦဆၧ
အီၪမၧၫအီၪဂဲၩလနံၩဘၪလနံၩအဖၧၩလီၫ. စဒၫဝံၭဆီၫမီၪထၪဖၧၩၥၭလၧကဆါယွၩၥိၫထၪအဝ့ၫအဂဲးနီၪ
လီၫ. အဝ့ၫစံၭဆၧ, “ၦလၧအကိၪဆၧၥ့ၪနီၪ, မွဲအနၪၥ့ၪဆၧလဖၪနီၪဆံၭ. မွဲၦလဖၪနီၪထီးနယဟိဝၩ
အဆၧအဲၪအခိးအတၩဆံၭ.” (အၪအူၭ ၁၀၇း၄၃). 
 ကဆါယွၩချၩဆၧလၧၦၩလၧလံၬဆံၫဎံၪဖၧၩလီၫ. လၧဆၧလးယီၩအဖၧၩအဝ့ၫဒုၭနဲၪဖျၪထၪ
အ့ၪၦၩအဝ့ၫအတခ့ၬပဝၭနီၪ လီၩဘၪအ့ၪခမျၧးၥံၪလဖၪဘဲၫၥ့ၪလဲၪဘဲၫၥ့ၪလဲၪနီၪလီၫ. အဝ့ၫလီၩဖျၪထၪ
အ့ၪၦၩအဝ့ၫဎွၩနထဲၩပၧၩယူၭလီၫ. လံၬဆံၫဎံၪယီၩလီၩဖျၪထၪအ့ၪၦၩ, ၦၡၩအဒိၪအထီၫလၧဖျၩလံၩလံၩ
အိၩၥံၪအဂဲးနီၪလီၫ. အဝ့ၫၥံၪနီၪ, “မွဲၦၡၩဘဲၫပဝ့ၫအၥိၭ” (ယ့မံၭ ၅း၁၇) ၦဒၪဘၪအဝ့ၫၥံၪဘၪလ့ၩခၪ
ဖျၪအဆၧၫအထီလၧအကၪအဂဲၩနီၪလီၫ. အဝ့ၫၥံၪဆၧၫယၫဘၪဒဲထိးဘၪဆၧၡၪဆၧယၬဘဲၫပဝ့ၫၥံၪ
အၥိၭဆ့လီၫ. အဝ့ၫၥံၪမၩဆၧဒဲၩဘၭဘဲၫပဝ့ၫၥံၪအၥိၭဆ့လီၫ. လါနၫဂ့ၩလၧကဆါယွၩအခိးအတၩ
အကီၠၩ, အဝ့ၫၥံၪမၩနၧၩခံွၬဆၧလီၫ. ထီးမွဲအ့ၪၦယိထၪၦလဖၪယီၩတၭပဂဲးပဘၭဆီၪထၪထီးဒၪလ့ၬၦ
ကျၩစၧၭလၩဂၬၦဆၧထိးထဲၩတၩထဲၩကဆါယီၩနီၪလီၫ. ၦဖီဘၪလၧကဆါယွၩၥိၫထၪအဝ့ၫၥံၪလၧ
ဖၧၩၥၭလၩဆၫလဖၪအဖၧၩ, ဆၧဖ့ၪလၫဆၧလၩဆၧဖၩ, ဆၧအဲၪဆၧကံွၩအဆၧဆိၪဂ့ၩလဖၪနီၪလီၫ. 
လၧကဆါယွၩအခိးအတၩအကီၠၩအဝ့ၫၥံၪမၩဆၧၥ့ၪဒိၪဒိၪလ့ၬလီၫ. လၧပကဆါအကီၠၩပဂဲးပဘၭဆီၪ
ထၪဝ့ၫလီၫ. ပၥၭအီၪထၪ, ၦကလၩဂၬဘဲၫအဝ့ၫၥံၪအၥိၭ, ဒဲယလ့ၩဆၧလၧကဆါယွၩအဖၧၩဘဲၫအ
ဝ့ၫၥံၪလ့ၩအၥိၭနီၪလီၫ. 
 ကဆါဎရံၬစံၭလၧဆၧကွၭအၥၭအဖၧၩဘၪဆဲၫအဝ့ၫၥံၪအဂဲးနီၪ “အဝ့ၫၥံၪမွဲဆၧထိးအၥၭ
လၧယဂဲးယကီၠၪလီၫ.” (ယီဟၫ ၅း၃၉) ဆၧချၩယီၩလၧၫဎွၩထၪလၧလံၬဆံၫဎံၪအၥၫဖၧၩအၪဒၪဆၧလီၫ. 
လံၬလၧအဘၪဆၧကွၭအၥၭလဖၪယီၩစံၭဘၪ လီၩဘၪပၧၩလၧဆၧထိးထဲၩတၩထဲၩကဆါလဂၩယီၩ မွဲ
ဆၧယိလါဆၧမၧၫအဆိၩအကၠၪအဂဲးမိၡါနီၪလီၫ. လံၬဆံၫဎံၪထၧၫဘံၪယၫစံၭဘၪလီၩဘၪၦၩလၧကဆါဎ
ရံၬအဂဲးနီၪလီၫ. လံၬအခၪထံၭလဘံၪလီၩၥ့ၪယၫအ့ၪၦၩလၧအမွဲဎရံၬနီၪတဲၩလၩဆၧအဂဲးလီၫ. “ကယဲ
ဆၧအီၪထီးအလူၬအဆံၫယီၩ, ကဲၪထၪလၧအစူၪဖၧၩတၭ, ဆၧလၧအဘၪဆၧမၩကဲၪထၪယူၭနီၪ လကဲၪ

ထၪဘၪဝ့ၫလၧအဝ့ၫဒၪအစူၪဖၧၩအီၪနးမံၩအ့ၬ.” (ယီဟၫ ၁း၃) လံၬအထုၬလဘံၪနီၪထိးအၥၭဘၧဆဲၫ
ဆၧစံၭဝဲၩလၧပဂးဘဲၫယီၩၥိၭ, “ယိခွါယဂဲၫချၫချၫလီၫ.” (နဲၪဖျၪ ၂၂း၁၂) ၦမိဘၪဖီလံၬဆံၫဎံၪနီၪတၭ, 
ပကၥ့ၪယၫဘၪအဆၧမၩဒဲၦမိဘၪခိၭနၪလီၫ. ဘဲၫၥိၭပကၥ့ၪယၫဘၪဆၧထိးထဲၩတၩထဲၩကဆါလဂၩ
အဂဲးနီၪတၭ, ၦမိဘၪမၩလိၪဖီလံၬဆံၫဎံၪယီၩနီၪလီၫ. 
 ၦမၩဎွၩပၥၭလၧကဆါယွၩအလူအထၫနီၪၥ့ၪလီၫ. မၩအၥၭဘဲၫထံၫမၧၫအၥိၭတၭ,ၦၩလၧ
အၥၭဝံထံၫအဂးလီၫ. ကဆါဎရံၬစံၭဝ့ၫဒၪ “ယဝ့ၫဒၪယီၩယမွဲဆၧမၧၩအကိၪလၧအဂဲၫလၩလၧမူၭခိၪ
လီၫ. ဆၧလၧကိၪယီၩ,ၦၩလၧအအၪဝ့ၫလဂၩဂၩနီၪ, မိမၧၫဝ့ၫလၩဆိၩလၩကၠၩလီၫ.” (ယီ၆း၅၁) ဒဲလီၩ
ဖျၪထၪဆၧလယၫလခီၫဘဲၫယီၩၥိၭ, “ဆၧချၩလဖၪလၧယလီၩဘၪနၥံၪနီၪ မွဲၥၭဒဲဆၧမၧၫလီၫ.” (ယီဟၫ 
၆း၆၃) ၦနးခီၫယီၩမိအီၪမၧၫဝ့ၫလၧဆၧအၪဆၧအီၩအကီၠၩလီၫ. နးၥၭဆ့မွဲဘဲၫနီၪအၥိၭလီၫ. ဆၧဆီၫမီၪ
ဆီၪမၬအဂ့ၩလဖၪဖၪလၫၦၩနးၥၭဆၧဂဲးဆၧဘၭလီၫ. 
 မူၭခိၪအၥီၫလဖၪအဲၪဒိၭၥ့ၪယၫအၪထၪကဆါဎရံၬဖ့ၪလၫအၥၭမၧၫလၧ အကဎွၩနထဲၩဆၧဒဲၩ
ဘၭဖိၪနီၪဘၪမနီၪလဲၪအဂဲးနီၪလီၫ. လခဲၫထဲၩနီၪၦလၧအလ့ၩထီးစိၩလၧမူၭခိၪၥံၪလဖၪ ကစံၭထၪအၪ
အူၭကဆါယွၩလၧအဖ့ၪလၫအဖိၪခွၫအဂဲးနီၪလီၫ. ၦလၧအဘၪဆၧဎွၩနထဲၩလဖၪကၥံၪကျၩစံၭထၪအၪ
အူၭကဆါယွၩလၧဆၧထိးထဲၩတၩထဲၩအဂဲးလၩဆိၬလၩကၠၪနီၪလီၫ. ဆၧဂဲးလဖၪယီၩၦကကၨၭအၪဎၬ
မၩလိၪလၩထံးလၩဆ့ၭနီၪဧၪ . ကဆါဎရံၬအဆၧအဲၪဒဲအဆၧယၫၥၭ, အဆၧအဲၪဆၧကံွၩဆၧလ
ဖၪ,ဒဲအဆၧလုထၪၥၭလဖၪအဂဲးနီၪၦကၨၭဆီၫမီၪလၩထံးလၩဆ့ၭနီၪလီၫ. ၦကၨၭဆီၫမီၪထၪၦဆၧထိး
ထဲၩတၩထဲၩကဆါအတခ့ၭပဝၭအဂဲးဒဲအဆၧဖံၭဆၧမၩလၧပဂးလၧမူၭခိၪအိၩအဂဲးနီၪလီၫ. အလးအီၪ
လၧပကယိဆီၫမီၪလၧအဂဲၫလၩလၧအကမၩဖီၩဖျၭအၡၩခမျၧးၥံၪလဖၪလၧ ဆၧဒဲၩဘၭဖၧၩဘဲၫၥ့ၪလဲၪ
ဘဲၫၥ့ၪလဲၪနီၪလီၫ. အလးအီၪဒံၭလၧၦမိဘၪယိဆီၫမီၫဆၧလၧ အဂဲၫလၩထဲၩလၧဂၪခိၪထိးထဲၩတၩထဲၩ
အၡၩခမျၧးၥံၪလၧဆၧဒဲၩဘၭဖၧၩဘဲၫၥ့ၪလဲၪဘဲၫၥ့ၪလဲၪနီၪလီၫ. 
 ထီးမွဲအ့ၪပယိဆီၫမီၪထၪထဲၩဆၧဂဲးဘၪဆံၫလၧမူၭခိၪအဂဲးနီၪတၭ. ပဆၧဆူဆၧနဲၩဒဲဆၧအဲၪ
ဆၧကံွၩနီၪကဒိၪထၪဝ့ၫဒၪလီၫ. ၦဆၧအၪကံၩဘၪဆိၪဖၪနီၪကဘၪကဆါယွၩအၥၭနီၪလီၫ. ၦဆၧအၪ
ကံၩဘၩဆိၪဖၪနီၪ ကအီၪဒဲၧဆၧနဲၩတၡါတၭ, ဆၧနဲၩလၧဎရံၬအဖၧၩနီၪကဒိၪထၪအၪထၪဝ့ၫတၡါလီၫ. 
ကိၭနံၩဒ့ၭပကဒၪဘၪအဆၧစီၩဆၧမၩဘၧအမၩဖီၩမၩဖျၭပၧၩလၧအကဂဲၫလၧယၧၩအီၪခၪဖျၪလၧအဝ့ၫ
နီၪလီၫ. 
 ထီးမွဲအ့ၪၦဆီၫမီၪထၪဆၧထိးထဲၩတၩထဲၩကဆါလဂၩယီၩအဂဲးနီၪတၭ, ပၥၭမိဘၪအၪလဲၩ
ထၪခံွၬၥၭတၡါလီၫ. ပကၥၭဝံၭပၥၭဒဲပကထိးၥိၩယူၭပၥၭတၭ, ပကဆံၫထၪဘဲၫအဝ့ၫဆံၫဎံၪအၥိၭ
လီၫ. ဘဲၫၦဆီၫမီၪထၪအဆၧဂဲးဒံၭအၪထၪအၥိၭ, ၦကလီၩဘၪထဲၩဘၪၦၩဂူၫဂၩဒံၭအၪအၥိၭနီၪလီၫ. 
ၦၥၭကအီၪဒုၭနဲၪဂၪခိၪဖိၪလၧၦမွဲပၧၩဘဲၫၥ့ၪလဲၪအဂဲးနီၪလီၫ. 

 လံၬဆံၫဎံၪယီၩဘးဆၧကွၭဝ့ၫလၧၦၩကိၭဂၩဒ့ၭအဂးလီၫ. မွဲနၦကိၪဘၪကိၪၥ့ၪအဂးနီၪအ့ၬ. 
ဆၧမွဲဆၧတီၩဖၭဒိၪလၧအလီၩဘၪချၩဘၪပၧၩလၧ ဆၧမၩဖီၩဖျၭထၪပၧၩဘဲၫၥ့ၪလဲၪဘဲၫၥ့ၪလဲၪနီၪ, အီၪ
ဖျၪထၪဝ့ၫဂ့ၩမၬဘဲၫမုမ့ၬအဆၧဖၩအၥိၭနီၪလီၫ. အ့ၪၦလလီၩဖိၬထွၪဘၪၦဖၧၩၥၭဒၪပဝ့ၫ, အၪမွဲလခီၫ, 
ဘဲၫကဆါယွၩဖ့ၪနဲၪၦၩဖၧၩၥၭအၥိၭအ့ၪပလီၩဖိၬထွၫနီၪတၭ, ၦဂးဖျၭဖၧၩၥၭအလးအီၪအ့ၬ. 
 ဘဲၫလံၬဆံၫဎံၪၥီၪလိၪပၧၩအၥိၭအ့ၪလမွဲဘၪနီၪ, ၦၡၩအဆၧချၩနီၪပကၨၭထိးဆၧၫအ့ၬ. ပ
မိဘၪလီၩအၪဎၬနဆၧမွဲဆၧတီၩဒၪပဝ့ၫလၧ လံၬဆံၫဎံၪဖၧၩယီၩနီၪလီၫ. အ့ၪမွဲၦအီၪက့ၪၦၩလဂၩဂၩလၧ
ကဆီၫမီၪထၪဆၧလၧပဂးနီၪတၭ, ၦခိၪနုၬအဆၧဆီၫမီၪဆီၪမၬဆၧလဖၪကလၩဆံၭလၩၡၩခံွၬနီၪလီၫ. 
ထီးမွဲအ့ၪၦဆီၫမီၪထၪဆၧလၧ ဆၧဆံၫဆၧဎံၪလၧလံၬဆံၫဎံၪဖၧၩဆၧဂဲးလဖၪနီၪတၭ, ၦခိၪနူၬအဂဲးအ
ဘၭကဆီၪထၪတၡါလီၫ. ပကနၪၥ့ၪအၪထၪယွၩအလူအထၪအခီၫပယီၫယိၬယိၬလ့ၬလီၫ. ဆၧမၩလိၪ
လံၬဆံၫဎံၪဒဲဆၧကွၭအၥၭအဂၩလဖၪထိၪယိတၭ, ဆၧလဖၪနီၪကမၩအၪထၪၦဆၧနၪၥ့ၪနီၪလီၫ. 
 ဆၧလၧအကမၩဆီၪထၪၦခိၪနူၬအဆၧဆီၫမီၪအၪနဲၪဒံၭလံၬဆံၫဎံၪနီၪအီၪနးမံၩအ့ၬ. လံၬအဂၩ
လၧအကမၩဒိၪထၪၦဆၧဆီၫမီၪမီၪဎီၩယွၩအလူအထၫနီၪအီၪနးမံၩအ့ၬ. လ့ၩဆိၬဎုၬနလံၬဆံၫဎံၪထီးဒၪ
နလ့ၩဆၧလစီၩလါလါနီၪလါဆံၭ. ထီးမွဲနဒိၭနဘၪအဆၧၫအထီလစီၪလါလါနီၪကျၩစၨၭဖီလါဆံၭ. 
အီၪက့ၪထီးန, နိၫထီၫလဖၪလၧနၥၭခံၭဖၧၩနီၪလါဆံၭ. ထီးမွဲနလ့ၩဆၧထဲၩဆၧအထီဒၪလ့ၬအီၪက့ၪထၪ
လၧနၥၭခံၭဖၧၩတၭ, ဆီၫမီၪထဲၩကိၭဆၧၫထီဒ့ၭလါဆံၭ. ဆၧမၩလိၪလံၬဆံၫဎံၪနီၪကဖ့ၪလၫမၩဆၧၩပၧၩ
လၧကအီၪဒဲလၧဆၧထိၪစိၩလၧၦဆၧအီၪမၧၫအဂးလီၫ. 
 ဆၧဖီလံၬဆံၫဎံၪလၧဆၧအီၪက့ၪထုၪၥုၪထုၪၥၭဒဲဆၧၥုၪထိၬၥၭထိၬအ့ၪလအီၪဘၪနီၪ, အခိးအ
တၩမွဲကအီၪအၪအၪအ့ၬ. ထီးမွဲအ့ၪပဖီလံၬဆံၫဎံၪယီၩထၧၫဘံၪယၫလါနၫဂ့ၩ, မွဲပကဒၪဘၪအဆၧဎံၪ
ဆၧလၬနီၪအ့ၬ. မွဲပကနၪၥ့ၪအခီၫပယီၫအဒိၪအယိၬနီၪဆ့အ့ၬ. ဂ့ၩလၧပမိဘၪမၩလိၪအၪထၪလံၬဆံၫဎံၪ
ယီၩ ထီးဒၪလ့ၬပကနၪၥ့ၪအဆၧထိၪစိၩအဆၧထိးထဲၩတၩထဲၩအဂဲးနီၪဖျၪထၪဂ့ၩဂ့ၩလ့ၬလီၫ. ဆၧဖီလံၬ
ဆံၫဎံၪအဘျၭလနၩနၩယီၩအခိးအတၩအီၪနဲၪဒံၭ ဆၧဖိအၪဘျၭလၧလံၬအဆၧထိၪစိၩလအီၪဘၪနီၪ
လီၫ. 
 ထီးမွဲပမၩလိၪလံၬဆံၫဎံၪယီၩလၩထံးလၩဆ့ၭလၧဆၧအၪကံၩဘၩဆိၪဖၪနီၪတၭ, ပကနၪၥ့ၪ
အၪထၪဂ့ၩဂ့ၩလ့ၬလီၫ. ဆၧဂဲးလနၩနၩနီၪဖျၪထၪဝ့ၫပျၩပျၩထီးဒၪလ့ၬပကနၪၥ့ၪယီၫမၬလီၫ. လါနၫဂ့ၩအ
ဂၩလနၩနၩနီၪပမိဘၪအၪဎၬနၪၥ့ၪယိၬယိၬလ့ၬတၭ, လံၬဆံၫဎံၪအဆၧၫလဆၧၫနီၪဆၧမိဘၪထိၪယိအ
ဆၧၫအဂၩလဆၧၫ,ဘဲၫၥိၭပကနၪၥ့ၪနီၪလီၫ. 
 ထီးမွဲပအၪဎၬမၩလိၪလံၬဆံၫဎံၪလၧဆၧအၪကံၩဘၩဆိၪဖၪဆၧနီၪတၭ, ကဆါယွၩကဖ့ၪလၫ
ပၧၩဆၧၥ့ၪယၫဒိၪဒိၪလ့ၬလီၫ. ၦၩလၧအခုၪလိးလၧအလုဒိၪဎွၩဒိၪလဂၩမိဘၪခုၪဝ့ၫယိၬယိၬမၬ, ဘဲၫၥိၪက
ဒၪနဝ့ၫအဂးလီၫ. ဘဲၫနီၪအၥိၭ, ပမိဘၪအၪဎၬယိထံၪယိဆၬယွၩအလူအထၫဆၧမွဲဆၧတီၩလၧအ

အီၪၥူၫအၥၭနီၪဘဲၫၥိၭပကဒၪနအဂးလီၫ. ၦၩဘဲၫနီၪအၥိၭလဂၩကဒၪနဆၧလုဒိၪဎွၩဒိၪလၧလံၬဆံၫဎံၪ
ဖၧၩဆၧအီၪၥူၫအၥၭလဖၪလီၫ. ကဆါယွၩအလူအထၫယီၩအ့ၪပထီးနလၧပၥၭခံဖၧၩတၡါနီၪတၭ, 
ပကဒၪနထံၫမၧၫအချၬယွၩလၩလၧပဖၧၩနီၪလီၫ. 
 ထီးမွဲပဖီလံၬဆံၫဎံၪနီၪတၭ, ပကၨၭအီၪဒဲဆၧအၪကံၪဘၩဆိၪဖၪကိၭဆၧၫထီဒ့ၭလီၫ. လချၭ
ပဝဲထၪဒံၭဘၪလံၬဆံၫဎံၪနီၪတၭ, ပကၨၭအၪကံၩၥၭမုဆံၫဎံၪဘဲၫၥိၭကၥိၫထၪပၧၩအဆၧစံၭဆၧၫလၧဆၧ
ဘၩဆိၪဖၪအဖၧၩလီၫ. ထီးမွဲအဝ့ၫအထံၩအဖျစနၥၫနအ့လၭအၪလၪအဝ့ၫ, “နဝ့ၫဒၪနၥ့ၪယၫယၧၩ
ယီၩဘဲၫၥ့ၪလဲၪ.” ယ့ၫၡၬချၩဆၧၫဆၧတၭစံၭဘၪဝ့ၫ “လၧစဖံလံၭ လချၭကိၭဒံၭဘၪနၧၩတၭ, လၧနအီၪ
လၧချၪဒိၩအခၪထံၭနီၪယဒၪဘၪယူၭနၧၩလီၫ.” (ယီဟၫ ၁း၄၇-၄၈). 
 လၧဆၧအီၪၥူၫအလးလၧဆၧဘၩဆိၪဖၪဆၧနီၪကဆါဎရံၬဒၪယူၭပၧၩလီၫ. ထီးမွဲအ့ၪပအၪကံၩ
ဆၧလၧအဝ့ၫနီၪတၭ, အဝ့ၫကမၩဆၧၩပၧၩဘဲၫၥိၭပကနၪၥ့ၪဆၧမွဲဆၧတီၩနီၪလီၫ. ထီးမွဲအ့ၪပအီၪဒဲဆၧ
ဆၪလၩၥၭအဆၧဘၩဆိၪဖၪနီၪယွၩအမူၭခိၪအၥီၫၥံၪလဖၪ, ကအီၪဒဲလၧပၧၩတၭကၥိၫထၪၦဆၧဆီၫမီၪ
ဆီၪမၬလဖၪနီၪလီၫ. 
 ၥၭမုဆံၫဎံၪနီၪဆိၬထၪဒဲမၩလၩမၩဖၩဎရံၬလီၫ. ၥၭမုဆံၫဎံၪအဆၧမၩနီၪ, မွဲဝ့ၫဘဲၫၥိၭကဒုၭ
နဲၪၦၩလၧကဆါဎရံၬအဆၧတီၩဆၧလီၩအဆၧဆံၫဆၧဎံၪလၧအမၩဖီၩဖျၭထၪပၧၩဘဲၫၥ့ၪလဲၪဘဲၫၥ့ၪလဲၪ
နီၪလီၫ. ကဆါဎရံၬစံၭဝ့ၫဒၪ, “အဝ့ၫဒၪမိဖ့ၪလၫနၥံၪလၧပမၩမုၬဆၧအဂူၫဂၩဘဲၫအမိအီၪဘၪလၧနၥံၪ
အၥိၭ, လၩဆိၩလၩကၠၪလီၫ.” (ယီဟၫ၁၄း၁၆) ၥၭမုဆံၫဎံၪနီၪမွဲဆရၫလဂၩဒၪလၧအၥီၪလိၪပၧၩလၧ
မူၭခိၪအဆၧမွဲဆၧတီၩယီၩနီၪလီၫ. ဆီၫမီၪယိထဲၩလၧကဆါယွၩနီၪအဲၪပၧၩဆံၭအၪလဲၪနီၪလါဆံၭ. အ
ဝ့ၫဖ့ၪလၫအဖိၪခွၫဘဲၫၥိၭကထိးၥံၫအၥၭလၧပဂးဂီၩ, ၥိၫလၩထဲၩအၥၭမုဆံၫဎံၪဘဲၫၥိၭကၥီၪထဲၩၥၫထဲၩ
ပၧၩတၭ, ကၥိၫထၪပၧၩအဂးနီၪလီၫ. 

ဆၧဘၩဆိၪဖၪအဆၧဆၧၫဂ့ၩထီဘၪ 

 ကဆါယွၩချၩဆၧလၧပၧၩခၪဖျၪလၧဆၧဘၪတဲၩၥံၪလဖၪ, လံၬဆံၫဎံၪဒဲလၧၥၭမုဆံၫဎံၪအဂဲး
အဘၭနီၪလီၫ. ၦမၩလိၪဆၧလၧအဝ့ၫဒၪၥ့ၪခၪဖျၪလၧအၥိၫထၪၦၩလနံၩဘၪလနံၩအဖၧၩနီၪၥ့ၪဆ့လီၫ. 
လါနၫဂ့ၩဆၧလဖၪယီၩမွဲလလၧၫဎွၩထၪဒံၭဘၪလၧၦနးၥၭအဆၧဂဲးဆၧဘၭအဂးဒံၭဘၪလီၫ. အလးအီၪ
ဝ့ၫလၧပမိဘၪလီၩဖျၪထၪၦဆၧအဲၪလဖၪဒဲ ၦဆၧအဲၪအဝ့ၫလဖၪအဂးနီၪအလးအီၪဆ့လီၫ. 
 ၦထုၭလၩဘူၭယူၭပၥၭၥ့ၪလၧအဝ့ၫ,ၦဆီၫမီၪထၪအဆၧမၩလဖၪ, အဆၧယၫၥၭလဖၪဒဲအ
ဆၧဆိၪဂ့ၩလဖၪၥ့ၪဆ့လီၫ. လါနၫဂ့ၩဆၧလဖၪယီၩမွဲဆၧဆီၫမီၪဆၧလမံၩလၧအမၩလၧၫဎွၩထၪဆၧထီး
အလူၬနီၪဒံၭဘၪ. ပကဘၪအီၪဒဲလၧဆၧလမံၩမံၩလၧပမိဘၪလီၩလၩလၭလၩၦဆၧၥုၪဎွံၪၥၭယိၫဒဲၦ
ဆၧၥုၪအုၭၥၭအုၭလဖၪလၧ ၦဆၧအီၪမၧၫလနံၩဘၪလနံၩအဖၧၩနီၪဆ့လီၫ. 
 ဆၧအၪကံၩဘၩဆိၪဖၪနီၪမၩဆၧလၧအဝဲထၪပၥၭလၧကဆါယွၩအအီၪဘဲၫထံၩၥိၭလဂၩ
အအီၪအၥိၭလီၫ. ၦမိဘၪအၪကံၩဘၩဆိၪဖၪထၪဆၧလၧကဆါယွၩအအီၪဘဲၫၥိၭအဝ့ၫကၥ့ၪယၫၦၩအ

ဂးနီၪလီၫ. ၦအၪကံၩဘၩဆိၪဖၪဆၧဘဲၫၥိၭပကၥ့ၪယၫလၧပထိးဆၧၫအဝ့ၫနီၪလီၫ. ဆၧအၪကံၩဘၩဆိၪ
ဖၪနီၪၦထုၭလၩကဆါယွၩလၧပအီၪလမွဲဘၪ. အ့ၪမွဲထုၭထၪယူၭပၧၩလၧအဝ့ၫအအီၪလခီၫလီၫ. 
 လၧကဆါဎရံၬအီၪဒံၭလၧဂၪခိၪအထီအဝ့ၫၥီၪထဲၩၥၫထဲၩအထံၩအဖျၥံၪလဖၪ, မိဘၪအၪ
ကံၩဘၩဆိၪဖၪဆၧဘဲၫၥ့ၪလဲၪဘဲၫၥ့ၪလဲၪနီၪလီၫ. အဝ့ၫစံၭဘၪလီၩဘၪအထံၩအဖျၥံၪလၧအဆၧလိၪ
ဘၪၥံၪလဖၪဒဲ အဆၧအၪယိၪဆၧလဖၪမိဘၪအီၪက့ၪထၪလၧအဝ့ၫအလီၩနီၪလီၫ. အဝ့ၫအဆၧအုၩလၩ
အီၪလၩဝ့ၫလၧအမိခိၭနၪအဝ့ၫၥံၪအဆၧအၪကံၩဘၩဆိၪဖၪနီၪ, မွဲလၧပဂးဆ့လီၫ. 
 ကဆါဎရံၬအနၫဆါဒၪလ့ၬအၪကၠၩအၪဘျၩအီၪဒဲ လၧဆၧအၪကံၩဘၩဆိၪဖၪဆၧနီၪလီၫ. 
ၦဆၧထိးထဲၩတၩထဲၩဆၧလဂၩယီၩလၧ အဝ့ၫအီၪဒံၭဒၪလၧဂၪခိၪအထီအိၩအီၪက့ၪအၥၭဘဲၫပဝ့ၫၥံၪ
အၥိၭဆ့လီၫ. အဝ့ၫအဆၧလိၪဘၪအီၪဝ့ၫဘဲၫပဝ့ၫၥံၪအဆၧလိၪဘၪအီၪအၥိၭလီၫ. အဝ့ၫအၪကံၩဆၧ
လၧဖါအီၪဘဲၫၥိၭကဖ့ၪလၫဆၧဂဲးဆၧဘၭလၧ အမူၩဒၩလၩဘၪဝ့ၫလနံၩဘၪလနံၩအဖၧၩလီၫ. ဘဲၫၥိၭမၩ
ဆၧကၥ့ၪအဂးနီၪ လိၪဘၪကဆါယွၩအဆၧမၩဆၧၩနီၪၥ့ၪယၫဝ့ၫလီၫ. အဝ့ၫမွဲဆၧဒီၩဆၧထ့ၬလၧဆၧ
ကိၭမံၩဒ့ၭအဖၧၩလီၫ. 
 ကဆါဎရံၬနီၪထိးခ့ၬဆၧလၧၦဆၧဂဲးဆါဘၭဆါအလး, အဂဲးဘဲၫယီၩ “ထိးဆၧကျၩဖစီၩ
ဘဲၫပဝ့ၫၥံၪအၥိၭ” နီၪလီၫ. လါနၫဂ့ၩဆၧဒဲၩဘၭအီၪအ့ၬ. ကၠၪခံွၬအၥၭလၧဆၧအၧၩဆၧၥၫထီးအလူၬ
လီၫ. အဝ့ၫထိးဘၪယူၭဆၧၡၪဆၧယၬဒဲ ဆၧကၪဆၧဂဲၩၥံၪလဖၪလၧဆၧဒဲၩဘၭအဂၪခိၪယီၩအဖၧၩနီၪ
လီၫ. အဝ့ၫမွဲၦၡၩလဂၩအဲၫပဝ့ၫဒၪၥံၪအၥိၭတၭ, အီၪဒဲဆၧအၪကံၩဘၩဆိၪဖၪဆၧနီၪလီၫ. အဝ့ၫအလး
အလၩအီၪဝ့ၫလၧကအၪကံၩဆၧလၧအလိၪဘၪဆၧလမံၩမံၩလၧ ဖါကဆါယွၩအအီၪနီၪလီၫ. ထီးမွဲအ
လီၩဘၪချၩဘၪဆၧလၧအဖါအအီၪ ဘဲၫအၥၭခံဖၧၩအီၪဝ့ၫအၥိၭနီၪ, ဖါမိဖ့ၪလၫအဝ့ၫလီၫ. ထီးမွဲအ
လီၩၥ့ၪယၫဘၪဖါကဆါယွၩလၧဆၧအီၪလၧအၥၭခံဖၧၩနီၪတၭ, ကဲၪထၪဆၧမၩမုၬထၪအဝ့ၫအၥၭတၭ, 
ကဲၪထၪဆၧၥုၪဎွံၪၥၭယီၫလီၫ. ဆၧထိးထဲၩတၩထဲၩကဆါလၧအမွဲဖါကဆါယွၩအဖိၪခွၫလဂၩယီၩၥ့ၪ
ယၫလၩအၥၭလၧအလိၪဘၪဆၧအၪကံၩဘၩဆိၪဖၪဆၧနီၪလီၫ. ပဝ့ၫၦမွဲဆၧဒဲၩဘၭဖိၪလၧအအီၪဒဲဆၧ
ဂဲးဆါဘၩဆါယီၩနီၪ အလးအီၪဝ့ၫဘဲၫၥိၭပမိဘၪဖ့ၪလၫပၥၭလၧကဆါယွၩအအီၪလၧဆၧအၪကံၩဘၩ
ဆိၪဖၪဆၧအဖၧၩနီၪဆံၭအၪလဲၪ. 
 ပဖါအီၪလၧမူၭခိၪလဂၩအီၪခိၭယိလါၦၩ ဘဲၫၥိၭကဖ့ၪလၫပၧၩဆၧဆိၪဂ့ၩဆၧဆိၪဘွၩအလၧၫ
အဎွၩလၧဆၧအဲၪဆၧကံွၩနီၪ, ဆၧအထုၬအီၪလၥ့ၪဘၪလီၫ. ပဝ့ၫၥံၪမွဲဘၪနီၪၦအီၪဒံၭလၧဆၧဘၩဆိၪဖၪ
ဆၧအဂဲးဆါနီၪမွဲအဘၪနီၪလဲၪ. ကဆါယွၩနီၪအီၪတဲၩဝဲၩယူၭအၥၭလၧအကခိၭနၪယူၭအဖိၪအလံၩ
လၧအဆံၭထုၬလဂၩဒၪလ့ၬအဆၧအၪကံၩဘၩဆိၪဖၪဆၧနီၪလီၫ. လါနၫဂ့ၩၦအီၪဒံၭလၧပမိအၪကံၩဆၧ
လၧၦလိၪဘၪဆၧလဖၪနီၪဒံၭလီၫ. 

 ၦၡၩၥံၪလၧအမၩဆၧၩလၩအၥၭ လၥ့ၪဘၪၥံၪယီၩအ့ၪဘၪဆၧအၪလွၫလၧကမၩဆၧဒဲၩဘၭနီၪ 
အ့ၪလအၪကံၩဆၧမၩဆၧၩဘၪနီၪ, မူၭခိၪအၥီၫၥံၪမၩဆၧမိၥ့ၪဘဲၫၥ့ၪလဲၪ. ကဆါယွၩအၥၭလၧအလၧၫ
ဎွၩဒဲလၧဆၧအဲၪဆၧကံွၩဒဲ အီၪတဲၩဝဲၩယူၭအၥၭလၧကဖ့ၪလၫအဝ့ၫၥံၪအၪနဲၪဒံၭအဝ့ၫၥံၪအၪကံၩဆၧမွဲ
ဂ့ၩ, ဆီၫမီၪထၪဆၧမွဲဂ့ၩနီၪလီၫ. ထီးနီၪဒၪလ့ၬ, အဝ့ၫၥံၪအဆၧအၪကံၩဘၩဆိၪဖၪနီၪ, အီၪဒံၭဒၪအဆံၭ
အၡၩဒံၭလီၫ. မူၭခိၪအၥီၫလဖၪအၥၭအီၪလၧကထံွၩလၩလၧကဆါယွၩအမ့ၬယၫလီၫ. အၥၭအီၪလၧ
အမိအီၪဘူၭလၧအဝ့ၫလီၫ. အဆၧၥၭဎွံၪအဒိၪထုၭနီၪမွဲလၧအမိအဲၪဒိၭၥ့ၪယၫဆၧအီၪလၧအၥၭခံဖၧၩနီၪ
လီၫ. ၦဂၪခိၪဖိၪၥံၪအဆၧလိၪဘၪဆၧမၩဆၧၩနီၪ ၦၩလၧအကဖ့ၪလၫမၩဆၧၩပၧၩၥ့ၪလဂၩနီၪမွဲဒၪကဆါ
ယွၩလီၫ. လါနၫဂ့ၩအဝ့ၫၥံၪအၥၭနီၪထံးလၩထီၩလၩလၧလလီၩဖိၬထၪဘၪအဖၧၩၥၭနီၪတၭ, ၥၭမုဆံၫဎံၩ
အဆၧဖၩအီၪလၧအဖၧၪဆ့အ့ၬ. မုၪခီၩလဲးအဆၧခံၭနီၪအီၪဝၭဖီၩၦၩလၧဆၧဘၩဆိၪဖၪဆၧလအီၪဘၪၥံၪ
အနဲၩလီၫ. ဒုၪဒၩလဂၩယီၩၥိၫလၩစိၩအဝ့ၫၥံၪလၧဆၧဒဲၩဘၭအဖၧၩတၭ, မွဲလၧအဝ့ၫၥံၪလဒၪဎီၩလိၭၥၭ
ဘၪလၧကဆါယွၩလၧဆၧအၪကံၩဘၪဆိၪဖၪဘၪဆၧအကီၠၩလီၫ. ကဆါယွၩအဖိၪမုၪဖိၪခွၫၥံၪလဖၪလ
အီၪအၪလၧဆၧဘၩဆိၪဖၪဆၧဘၪနီၪမွဲအဘၪနီၪလဲၪ. ကဆါယွၩအဆၧဆိၪဂ့ၩနီၪအီၪကီၪအၥၭအီၪဝ့ၫ
နီၪမိဘၪဝဲထၪအဂးနိၪဝံၬနီၪမွဲဆၧအၪကံၩဘၩဆိၪဖၪနီၪလီၫ. 
 ၦအီၪတဲၩဝဲၩယူၭပၥၭလၧဆၧအၪကံၩဘၩဆိၪဖၪအ့ၪလအီၪဘၪနီၪ, ဆၧလၩၥၭမဲၪၥၭဖျၩမိ
အီၪထၪလၧပၥၭဖၧၩတၭ, ၦဆၧနဲၩကလၩၡၩခံွၬလီၫ. ဆၧကၥိၫပၧၩလၧဖၧၩၥၭအဘၪမၪတၭ, ဆၧတီၩ
ဆၧလီၩအဖၧၩၥၭကလၩမါခံွၬဝ့ၫဒၪလီၫ. မုၪခီၩလဲးနီၪအၥၭအီၪလၧအမိမၩထံၬထၬကဆါယွၩအဖၧၩၥၭ
နီၪကိၭဆၧၫထီးဒ့ၬလီၫ. ဘဲၫၥိၭပကဒိၭနဘၪကဆါယွၩအခိးအတၩဒဲ ဆၧစီၩဆၧမၩခၪဖျၪလၧဆၧအၪ
ကံၩဘၩဆိၪဖၪနီၪမုၪခီၩလဲးနီၪအၥၭအီၪလါလါအ့ၬ. 
 ၦယိလါလၧကဆါယွၩကစံၭဆၧၫယူၭၦဆၧအၪကံၩဘၩဆိၪဖၪနီၪ, ၥ့ၪဝ့ၫလီၫ. လါနၫဂ့ၩဆၧ
လနၩနၩလၧၦမိဘၪမၩလၧၫထၪဎွၩထၪနီၪအီၪဒံၭလီၫ. အဆိၪထုၬလမံၩနီၪမွဲဝ့ၫ, ၦမိဘၪၥ့ၪယၫလၩထဲၩ
ပၥၭလၧပလိၪဘၪဆၧမၩဆၧၩတၡါလီၫ. အဝ့ၫအုၩလၩဆိၪပၧၩ “အဂဲးဘဲၫယီၩ ယမိလူၫလၩထံၫလၧၦ
လၧဆၧၥၭဝံအၥၭလၧထံၫအလီၩ, ဒဲဒုၭလၩယွၩထံၫလၧဂၪခိၪဎဲၫထၬအဖၫခိၪလီၫ.” (အဲၫစ့ယၫ ၄၄း၃) 
ၦလၧအၥၭဝံအၥၭလၧကဆါယွၩအဆၧမွဲဆၧတီၩနီၪ ကဘျၩအၪဘျၩအီၪလီၫ. ပၥၭယီၩပမိဘၪဝဲထၪ
ဘဲၫၥိၭၥၭမုဆံၫဎံၪမိအီၪလၧပဖၧၩတၭ, အ့ၪလမွဲဘၪနီၪပဒိၭနယူၭအဝ့ၫအဆၧဆိၪဂ့ၩနီၪၥ့ၪအ့ၬ. 
 ၦလိၪဘၪယူၭကဆါယွၩအဆၧယိထဲၩခွါထဲၩပၧၩလီၫ. အဝ့ၫအီၪတဲၩဝဲၩအၥၭလၧအမိဖ့ၪလၫ
ပၧၩလီၫ. လါနၫဂ့ၩပဝ့ၫဒၪၥံၪလခီၩပမိဘၪအီၪဒဲလၧဆၧအၪကံၩဒံၭလီၫ. “အၪကံၩဆၧဆံၭဆၧမိဖ့ၪလၫ
နၥံၪလီၫ.” (မၭၥုၫ ၇း၇) စပီလူၫကွၭဒဲစံၭဝ့ၫဒၪ “ၦလၧအလလီၫကီၩဘၪအဖိၪခွၫဒၪဝ့ၫလဂၩနီၪ, အ့ၪ
မွဲဖ့ၪလၫခံွၬဝ့ၫလၧပဝ့ၫဒၪကိၭဂၩဒ့ၭအဂးတၭ, မွဲအလမိဖ့ၪလၫယီၫဘၪပၧၩလၧအဝ့ၫနီၪအၥိၭဆ့လၧဆၧ
ထီးအလူၬလဖၪတၭ, မိအီၪဝ့ၫဘဲၫၥ့ၪလဲၪ.” (ရိမၫ ၈း၃၂).  

 ထီးမွဲအ့ၪပဖီၪဝၬထၬဆၧဒဲၩဘၭလမံၩမံၩလၧပၥ့ၪယၫနီၪ, ကဆါယွၩမွဲကခိၭနၪပၧၩအ့ၬ. 
လါနၩဂ့ၩအဝ့ၫနါဂၧၫယူၭပၧၩလၧအုၭလၩပၥၭလၧဆၧဒဲၩဘၭအဖၧၩ, လၧအဆၧဘၩဆိၪဖၪနီၪလီၫ. ထီး
မွဲပၥ့ၪယၫၦဆၧဒဲၩဘၭလဖၪဂီၩအ့ၪၦမၩလီၩထဲၩပၥၭဒဲၦနဲၩလၧကဆါယွၩကစံၭဆၧၫၦဆၧအၪကံၩဘၩ
ဆိၪဖၪနီၪၥ့ၪဝ့ၫလီၫ. လၧၦဆီၫမီၪလၩထဲၩဒၪၦဆၧဂ့ၩဆၧဘွၩနီၪကဆါယွၩအဲၪဒိၭအ့ၬ. လၧကဆါဎရံၬ
အၥံွၪအကီၠၩဒၪနီၪ မၩဖီၩမၩဖျၭပၧၩလီၫ. အၥံွၪနီၪကၥူၫဝၭဆံၫခံွၬၦဆၧဒဲၩဘၭလဖၪလီၫ. လါနၫဂ့ၩ
ဘဲၫၥိၭအဝ့ၫကထိးဆၧၫၦၩအဂးနီၪဆၧလၧပမိဘၪမၩနီၪအီၪဒံၭလီၫ. 
 ထီးမွဲအ့ၪပအၪကံၩဘၩဆိၪဖၪနီၪတၭ, ၦလိၪဘၪဆၧနဲၩတၡါလီၫ. “အ့ၪမွဲဆၧနဲၩလအီၪဘၪ
တၭ, ဆၧမၩဘၪအၥၭၥ့ၪအ့ၬ. အဂဲးဘဲၫယီၩ ၦလၧအဂဲၫလၧယွၩအအီၪနီၪဘၪနဲၩလၧအအီၪ, ဒဲအမွဲၦ
လၧအဖ့ၪလၫအခိးအတၩလၧၦလၧအအၪဎၬဝ့ၫလဖၪလီၫ.” (ဟံဘၫ ၁၁း၆) ကဆါဎရံၬစံၭယူၭ
အထံၩအဖျၥံၪလဖၪ, “မၩအၥၭဘဲၫနီၪတၭ, ယစံၭနၥံၪထီးဒၪနၥံၪအၪကံၩဆၧလၧနၥံၪဘၩဆိၪဖၪဆၧ
အဖၧၩထီးအလူၬနီၪ, နဲၩလၧနၥံၪမိနဘၪဝ့ၫတၭ, မွဲနၥံၪမိနဘၪဆ့လီၫ.” (မၫကၧၭ ၁၁း၂၄) မွဲပနဲၩ
ဆၧတၡါၡါအ့ၬဧၪ. 
 ကဆါယွၩနီၪအလူတီၩဝ့ၫဘဲၫအဆၧစံၭဝဲၩအီၪဝ့ၫအၥိၭနီၪမၩလၧၫဎွၩထၪဝ့ၫအၪမၬလီၫ . 
ဘၪလဘျၩဘျၩထီးမွဲပအၪကံၩထၪဆၧလၧကဆါယွၩအီၪတၭ အဝ့ၫစံၭဆၧၫအ့ၪပၧၩလၧအဘိၩဘၭ
အထီနီၪအ့ၬ. လါနၫဂ့ၩပမိဘၪနဲၩလၧကဆါယွၩနီၪနါဂၧၫၦဆၧအၪကံၩထၪဆၧနီၪတၭ, အဝ့ၫကစံၭ
ဆၧၫအ့ၪၦၩတၡါလီၫ. 
 ဆၧမိဘၪမၩအၥၭလယၫလခီၪဘဲၫၥ့ၪလဲၪနီၪၦဒၪစိၩလထူၭဘၪအကီၠၩ, ၦဆၧအၪကံၩဆၧနီၪ
လကဲၪထၪဘၪဆၧဆိၪဂ့ၩလၧပဂးနီၪၥ့ၪၥ့ၪလီၫ. ပဖါအီၪလၧမူၭခိၪနီၪလၧအဆၧအဲၪဆၧကံွၩအဖၧၩစံၭ
ဆၧၫယူၭၦဆၧအၪကံၩဘၩဆိၪဖၪတၭ, အၥၭအီၪလၧအမိဖ့ၪလၫၦၩလၧဆၧအဂ့ၩထုၬလၧပဂးနီၪလီၫ. 
အ့ၪမွဲၦဒၪဆၧဘဲၫဆၧမၩအၥၭတၡါၡါနီၪတၭ, ဆၧအၪကံၩဆၧနီၪအဝ့ၫမိဖ့ၪလၫဝ့ၫလီၫ. 
 အ့ၪအီၪဖျၪထၪအၥၭဘဲၫဆၧလစံၭဆၧၫဘၪၦဆၧအၪကံၩဘၩဆိၪဖၪဘၪနီၪလါနၫဂ့ၩ, ၦမိဘၪ
ဖီၪထၬယွၩအဆၧစံၭဝဲၩလဖၪနီၪဒံၭလီၫ. ဘဲၫၥိၭပကဒိၭနဘၪဆၧဆိၪဂ့ၩအအၪထုၬလါနၫဂ့ၩ, ၦမိဘၪ
အီၪခိၭယိလါဒံၭအဆၧၫအထီနီၪဒံၭလီၫ. လါနၫဂ့ၩၦကၨၭအၪကံၩဆီၪနဘဲၫၥိၭပကဒိၭနဘၪဆၧလၧၦ
အဲၪဒိၭၥံၪလဖၪနီၪၥ့ၪအ့ၬ. ကဆါယွၩနီၪမၩဘၪမၪဆၧအ့ၬ. ဂ့ၩဝ့ၫထီးဒၪလ့ၬဆၧလၧအကကဲၪထၪဆၧမၩ
ဆၧၩလၧပဂးနီၪ, ပဲၩခံွၬဝ့ၫနးမံၩအ့ၬ. ထီးမွဲအ့ၪနဒၪဘၪအဆၧစံၭဆၧၫအဘီၩဘၭနီၪတၭ, ၥၭမဲၪလၧန
လနဲၩဘၪဆၧလဂ့ၩ, နဲၩတၡါအဆၧစံၭဝဲၩ “အၪကံၩဆၧဆံၭ, ဆၧမိဖ့ၪလၫနၥံၪလီၫ.” (မၭၥုၫ ၇း၇). 
 ပၥၭဂံၩဂၩအ့ၪအီၪနီၪတၭ, ၦဆၧၥၭမဲၪၥၭဖျၩလဖၪကဒိၪထၪအၪထၪဝ့ၫဒၪလီၫ. အလးအီၪဝ့ၫ
လမံၩလၧပမိဘၪဂဲၫလၧကဆါယွၩအအီၪ, လၧဆၧနဲၩအဖၧၩတၭ, ၥ့ၪယၪလၩပၥၭဘဲၫပမွဲၦၩလဂၩလၧ
အလိၪဘၪဆၧမၩဆၧၩတၡါနီၪဆံၭ. ၦဆၧဂဲၫလၧအအီၪလၧဆၧဆၪလၩၥၭတၭ, ဒိၭနဲၩၥၭလၧအဝ့ၫဒဲ

လီၩၥ့ၪယၫလၧၦဆၧအဲၪဒိၭလဖၪနီၪ အဝ့ၫၥ့ၪယၫဆိၪဝဲၩထီးအလူၬအဂဲးနီၪလါဆံၭ. အဝ့ၫဒၪဆၧလၧ
အဆၧဘၪတဲၩအဖၧၩထီးအလူၬနီၪလီၫ. အီၪက့ၪဝဲၩဆၧလၧပဂးထီးအလူၬလီၫ. အဝ့ၫမၩဆၧၥ့ၪထီးအ
လူၬတၭ, ခိၭနၪယူၭၦဆၧကိၭထၪအလူနီၪတၭ, ဖျါနုၬယူၭအဆၧဖၩနီၪလၧပၥၭခံၪဖၧၩလီၫ. 
 ခၪဖျၪလၧဆၧအၪကံၩဘၩဆိၪဖၪဆၧတၡါၡါနီၪ, ဒုၭလၩဘူၭထၪပၧၩလၧကဆါယွၩအၥၭနီၪ
လီၫ. ပကဆီၫမီၪထၪအဝ့ၫလအီၪဘူၭဘၪလၧပၥိၭဘၪမိၥ့ၪဝ့ၫလီၫ. လါနၫဂ့ၩ, ၦလၧအဎွၩနထဲၩၦၩလ
ဂၩယီၩၡီၪလၩစိၩအၥၭလၧပဖၩခိၪလၧဆၧအဲၪဒဲဆၧယၫၥၭနီၪလီၫ. 
 ထီးမွဲအ့ၪၦဂဲၫအၪကံၩဆၧယၫၥၭဒဲဆၧဆိၪဂ့ၩနီၪတၭ, ၦဘၪအီၪဒဲဆၧအဲၪဆၧကံွၩဒဲဆၧဖျါခံွၬ
ဆၧဒဲၩဘၭလၧပၥၭခံဖၧၩနီၪလီၫ. “ကဲွဖျါခံွၬလါပဒ့ၪပမါဘဲၫပကဲွၪဖျါခံွၬယူၭၦၡၩအဒ့ၪအမါလၧအအီၪ
လၧပၧၩအၥိၭနီၪဆံၭ.” (မၭၥုၫ ၆း၁၂) ဆၧဖျါခံွၬၦဂူၫဂၩအဆၧမၪအ့ၪလအီၪဘၪနီၪ ၦဆၧအၪကံၩဘၩ
ဆိၪဖၪယီၩကကဲၪထၪၥ့ၪဘဲၫၥ့ၪလဲၪ. ၦဆိၫမုလါလၧဆၧမိခိၭနၪဘၪၦဆၧအၪကံၩဘၩဆိၪဖၪယီၩနီၪတၭ, 
ၦမိဘၪဖျါခံွၬၦၩဂူၫဂၩအဒ့ၩအမါတၡါနီၪလီၫ. ဘဲၫနီၪၥိၭဆၧမိဖျါခံွၬၦဆၧဒဲၩဘၭဘဲၫၦဖျါခံွၬၦဂူၫဂၩ
အဆၧဒဲၩဘၭအၥိၭနီၪလီၫ. 
 ဘဲၫၥိၭပကဒိၭနဆၧအဂးနီၪပမိဘၪအၪကံၩဆၧကိၭဆၧၫထီဒ့ၭလီၫ. အ့ၪၦအဲၪဒိၭဆၧဒိၪထၪ
ထီၫထၪလၧဆၧဆူဆၧနဲၩအဖၧၩနီၪ, ၦဘၪအၪကံၩဆၧကိၭဆၧၫထီဒ့ၭလီၫ. “ဘၩဆိၪဖၪဆၧလၧၥၭဂုး
ခၧၫဆံၭ.” (ရိမၫ ၁၂း၁၂) ဘဲၫနီၪၥိၭစပီလူၫဆ့စံၭဝ့ၫ ”ဘၩဆိၪဖၪဆၧဂုးဂုးခၧၫခၧၫနီၪ အီၪခိၭဆၧလၧ
အဖၧၩတၭ, အီၪလၧဆၧစံၭထၪအၪအူၭဆၧအခိးအတၩဆံၭ.” (ကလီစံၫ ၄း၂). 
 စပီလူၫလီၪဘၪချၩဘၪပၧၩလၧအဆၧဆူဆၧနဲၩလဖၪနီၪမွဲဝ့ၫ “ကယဲဆၧလမံၩလါလါနီၪ 
အထုၬလၩဘူၭဝ့ၫဒၪလီၫ. မၩအၥၭဘဲၫနီၪတၭ, ထီးလၩနၥံၪအၥၭ, မွဲအီၪခိၭဘၩဆိၪဖၪဆၧဆံၭ.” (၁ပ ံ
၄း၇). စပီလူၫစံၭဘၪအဝ့ၫၥံၪ “ထီးအၪယိၪဆၧလၧဆၧနးမံၩအကီၠၩလဂၩ အ့ၪမွဲလၧဆၧထီးအလူၬ
အဖၧၩလၧဆၧဘၩဆိၪဖၪ, ဒဲလၧဆၧအၪကံၩအၪယၫအီၪလၧ ဆၧစံၭထၪအၪအူၭဆၧအခိးအတၩနီၪ, 
ဒုၭၥ့ၪယၫယွၩလၧနၥံၪအၪကံၩၧထီးအလူၬအဂဲးအကီၠၪနီၪဆံၭ.” (ဖလံဖံၫ ၄း၆). စယုဒၫစံၭဝ့ၫဒၪ “မွဲ
လါနၫဘိၩ, ၥၭဘီၩနၥံၪဝ့ၫဧ့, မၩထၪနၥံၪအၥၭလၧနၥံၪအဆၧနဲၩဆံၫဎံၪထုၬအဖၫခိၪနီၪ, ဘၩဆိၪဖၪ
ဆၧလၧၥၭမုဆံၫဎံၪအဖၧၩတၭ, ယိလါကဆါယ့ၫၡၬဎရံၬအဆၧယၫၥၭထီၩလၧဆၧမၧၫအဆိၩအကၠၪ
တၭ, ခိၭထၬနၥံၪအၥၭလၧယွၩအဆၧအဲၪဆၧကံွၩအဖၧၩဆံၭ.” (ယုဒၭ ၁း၂၀-၂၁) 
 ဆၧဘၩဆိၪဖၪကိၭဆၧၫထီဒ့ၬယီၩမၩလၩဖၬခံွၬၦၩလၧကဆါယွၩအဆၧစၧၩထၬလၥ့ၪဘၪတၭ, 
ဆၧမၧၫလၧအအီၪနီၪယွၩလၩစိၩလၧပဖၧၩလီၫ. ထီးနီၪတၭ, ဆၧဆံၫဆၧဎံၪလၧကဆါယွၩဖ့ၪလၫနီၪအီၪ
ထၪလၧပဖၧၩတၭ, ထဲၩယွၩလၩထဲၩဒိၭလၧအဝ့ၫအအီၪလီၫ. 
 ဘဲၫၥိၭၦလအၪကံၩဘၩဆိၪဖၪဘၪဆၧလဂ့ၩနီၪ, ဆၧဘၪမၩထံၬထၬပၧၩထီးအီၪနးမံၩလဂ့ၩ. 
ဖၧၩၥၭလၧၦၩဒဲအဘူၭဆၧၩကဆါနီၪပမိဘၪဝဲထၪကိၭဆၧၫထီဒ့ၭတၭ, လဘျၩဘျၩနီၪကၨၭၦလ့ၩလၧ

ဆၧဘၩဆိၪဖၪဆၧအလးအီၪဝ့ၫနီၪလီၫ. ထီးနီၪတၭပၥၭကဒိၭနဘၪအဆၧဆိၪဂ့ၩနီၪလီၫ. ၦအီၪက့ၪလၩ
ပၥၭဘဲၫၥိၭပကဒိၭနဘၪဆၧလၩဆၧဖၩလၧမူၭခိၪနီၪလီၫ. 
 ဂံၪဖိၪဎၫဖိၪၥံၪလဖၪကၨၭအီၪဒဲ လၧဆၧအၪကံၩဘၩဆိၪဖၪဆၧလပိၩဎးလီၫ. လါနၫဂ့ၩဆၧ
အၪကံၩဘၩဆိၪဖၪဆၧလထံၫဎးနီၪအကၧၩဒိၪဝ့ၫတၡါလီၫ. ဆၧဘၩဆိၪဖၪလၧကဆါယွၩအီၪလဂၩဒၪ
ယီၩဒုၭအီၪမၧၫပနးၥၭအဆၧအီၪမၧၫနီၪလီၫ. ဎရံၬဖိၪအဆၧအီၪမၧၫယီၩအ့ၪလမွဲဘၪလၧဆၧဘၩဆိၪဖၪ
ဘၪနီၪ, မၧၫထၪဂဲၩထၪ, ဂုးထၪခၧၫထၪၥ့ၪအ့ၬ.ဆၧအၪကံၩဘၩဆိၪဖၪလၧဂံၪဎၫဖိအကျၩမွဲဂ့ၩခမျၧး
အကျၩမွဲဂ့ၩနီၪလၧၫဎွၩဒံၭအ့ၬ. ၦကၨၭအၪကံၩဘၩဆိၪဖၪဆၧလၧၦနၫဆါလဂၩ ဒၪလၧယွၩလဂၩၥ့ၪလၧ
အနါဂၧၫဝ့ၫၥ့ၪအအီၪနီၪလီၫ. ဆၧအီၪၥူၫလၧအလၩလိၬလၩလၭယီၩၦဂူၫဂၩနါဂၧၫနးဂၩအ့ၬ. 
 ထီးမွဲအ့ၪၦအီၪဒဲလၧကဆါယွၩအအီၪလဂၩဒၪအထီနီၪ, ၦဖီၩဖျၭထၪဆၧလၧဆၧဂူၫဂၩလၧ
အကမၩထံၬထၬပၧၩလဖၪနီၪလီၫ. ၦယူၭထၪစိၩယူၭပၥၭလၧအဝ့ၫဒၪအအီၪနီၪတၭ, လၧဆၧအီၪၥူၫဖၧၩ
ဆၧဂဲးဆၧဘၭလဖၪနီၪကယွၩလၩစိၩလၧပဖၧၩနီၪလီၫ. ဆၧဆူဆၧနဲၩယီၩဒုၭအီၪထၪဆၧဆီၫမီၪမွဲနဆၧ
အဂ့ၩလီၫ. ပကဒိၭနဘၪမူၭခိၪအဆၧလၩဆၧဖၩတၭ, ဘဲၫၥိၭပကဒုၭဒဲမၩနၧၩမုၪခီၩလဲးနီၪလီၫ. ကဆါ
ယွၩနီၪမွဲပဂဲးပဘၭအထၩဖံၭလဘံၪလီၫ. 
 ၦကၨၭယူၬထၪပၥၭလၧကဆါယွၩအအီၪ, လၧပဂံၪဖၧၩဎၫဖၧၩ,ဒဲလၧၦလ့ၩဖံၭဆၧမၩဆၧလ
နံၩဂးအဖၧၩဒၪလ့ၬလီၫ. စအံနၧၭလဂၩလ့ၩဆၧလၧကဆါယွၩဘဲၫနီၪအၥိၭလီၫ. ဆၧဘၩဆိၪဖၪအဆၧ
နၧၩမၧၫနီၪမၩအၥၭဘဲၫဖီၪအဆၧနၧၩမၧၫအၥိၭတၭ, ထၪဘၭစိၩလၧကဆါယွၩအအီၪနီၪလီၫ. ၦလဂၩ
လၧအဖ့ၪလၫအၥၭလၧကဆါယွၩအအီၪခၪဖျၪလၧဆၧဘၩဆိၪဖၪနီၪမုၪခီၩလဲးမၩနၧၩနအ့ၬ. 
 လၧဆၧလးကိၭစီၪဒ့ၭ,ဆၧအထီကိၭထီဒ့ၭနီၪ, ကၨၭပမိဘၪအၪကံၩဆၧလၧယွၩအအီၪနီၪ
လီၫ. ဘဲၫၥိၭပလအၪကံၩဘၩဆိၪဖၪဘၪဆၧနီၪဆၧလၧအကမၩထံၬထၬပၧၩနီၪအီၪနးမံၩအ့ၬ. ထီးမွဲၦၡၩ
အီၪလၧဖၧၩၥၭမုလအီၪအၩဂၩအကျၩမွဲဂ့ၩ, လၧဆၧဖံၬဆၧမၩလၧအဖၧၩမွဲဂ့ၩနီၪပအၪကံၩဘၪဆိၪဖၪ
ဆၧၥ့ၪလီၫ. 
 ၦအၪကံၩဘၩဆိၪဖၪဘဲၫမီၪစနံၫပၫမဲအၫအၥိၭနီၪၥ့ၪလီၫ. ထီးမွဲအဝ့ၫဆၧၫထုၪလၧစဎွၩအမ့ၬ
ယၫအထီနီၪ, ကဆါယွၩၥိၫထၪအဝ့ၫလီၫ. ထီးမွဲၦအီၪဆၧလးလစီၪလါလါနီၪ, ကဲၪထၪဆၧဘၩဆိၪဖၪ
အလးလၧပဂးနီၪၥ့ၪလီၫ. ၦမိဘၪဝဲထၪပၥၭအတရၫကိၭဆၧၫထီဖံၭၥိၭကဆါဎရံၬဘဲၫမူၭခိၪအၦမွံၩလ
ဂၩအၥိၭနီၪၥ့ၪလီၫ. 
 ဆၧအၧၩဆၧၥၫအီၪအၪမၬ, အီၪဝၩဖီၩထၬပၧၩ,ဘဲၫလံၩ၁ဝံၭဎွၩဒဲဆၧအစုၪအဖျါအၥိၭ, လါနၫ
ဂ့ၩၦအီၪဒဲလၧကဆါယွၩအလံၩဆံၫဎံၪနီၪကၥိၫထၪထဲၩပၧၩလီၫ. ထီးမွဲၦယူၬထၪပၥၭလၧကဆါယွၩ
အအီၪလၧဆၧအၪကံၩဘၩဆိၪဖၪဆၧနီၪတၭ, ပကပဲၩခံွၬဆၧဆီၫမီၪလဂ့ၩလဘၪဘၪ, လဆံၫလဎံၪဘၪ
လဖၪနီၪဆံၭ. ထီးမွဲအ့ၪပအဲၪဒိၭဝဲထၪပၥၭဘဲၫၥိၭပကဒိၭနဘၪဆၧဆိၪဂ့ၩဆိၪဘွၩအဖၧၩနီၪၦကလ့ၩ

ဆၧလၧကဆါယွၩအလံၩၥီၪဝီၩအဖၧၩၥ့ၪၥ့ၪလီၫ. ၦဆၧဆီၫမီၪဆီၪမၬလဖၪကလ့ၩဎုၬဆၧလၧကဆါယွၩ
နီၪလီၫ. 
 အလးအီၪဝ့ၫလၧပကဒၪနကဆါဎရံၬနီၪဂ့ၩဝ့ၫဒဲ ပကနၪၥ့ၪဆၧမၧၫအဆိၩအကၠၪလၧအလူ
ဒိၪဎွၩဒိၪနီၪလီၫ. အဆၧဆံၫဆၧဎံၪနီၪကၨၭမၩဎွၩယူၭဎရံၬဖိၪကိၭဂၩဒ့ၬအၥၭလီၫ. ၦမိဘၪအၪကံၩထၪ
ဆၧလၧကဆါယွၩအအီၪ, ဘဲၫၥိၭကဝဲထၪပမ့ၬတၭပကဒၪအဆၧဎံၪဆၧလၩယီၩဂၩဂ့ၩလ့ၬလီၫ. 
 ၦကၨၭကၠၪခံွၬယူၭပၥၭလၧကဆါယွၩအအီၪ, ပကၥၪဘၪယူၭကဆါယွၩအလံၩနီၪလီၫ. 
ဆၧဂူၪဂၩမၩယူၬအၥၭလမံၩဂ့ၩလမံၩဂ့ၩလါနၫဂ့ၩ ၦကၠၪစိၩယူၭပၥၭလၧကဆါယွၩအအီၪနီၪၥ့ၪလီၫ. 
ၦကကၠၪစိၩပၥၭလၧကဆါယွၩအအီၪ ဘဲၫဖီၫကၠၪအၥၭလၧမုမ့ၬအအီၪအၥိၭနီၪလါဆံၭ. 
 ၦအီၪက့ၪလၩဆၧလၧပအဲၪဒိၭၥံၪလဖၪ, ၦဆၧၥၭဎွံၪၥၭထိၬ,ၦဆၧၥုၪအုၭၥၭအုၭလဖၪလၧက
ဆါယွၩအအီၪနီၪၥ့ၪလီၫ. ၦဆၧခဲၫကံၭအၪယိၪဆၧလဖၪ, ၦဆၧၥၭမဲၪၥၭဖျၩနီၪၦလီၩၥ့ၪယၫအ့ၪအဝ့ၫ
နီၪၥ့ၪလီၫ. ဆၧယီၩမွဲဆၧလၧအမၩလၩပွံၭလၩထၩအဝ့ၫအ့ၬ. ၦခိၪၥူၫအီၪဆံၭအၪလဲၪနီၪအဝ့ၫၥ့ၪယၫဝ့ၫ, 
အဝ့ၫကၠၪခံွၬဒဲဝဲၫဒိၭချၫခံွၬအၥၭလၧအဆၧအဲၪအဖိၪအလံၩနီၪနးဆိၬအ့ၬ. “ကဆါၥုၪအီၪၥၭအီၪဆၧ, 
ဒဲယၫၥၭဆၧအၪမၬလီၫ.” (ယ့မံၭ ၅း၁၁). 
 ကဆါယွၩအၥၭလၧအလၧၫဎွၩဒဲ ဆၧအဲၪဆၧကံွၩနီၪဘၪထံၭဘၪနဲၪဝ့ၫလၧၦဘၪဆၧၥုၪ
အုၭၥၭအုၭအကီၠၩနီၪတၭ, အဝ့ၫအဲၪဒိၭဝ့ၫဘဲၫၥိၭပကလီၩၥ့ၪယၫအဝ့ၫလီၫ. ဆၧလၧအမၩကၪမၩဂဲၩပၧၩ
ဆၧထီးအလူၬနီၪ ပဂဲၫဆိၬနယူၭလၧအဝ့ၫအအီၪနီၪၥ့ၪလီၫ. ဆၧအဎၧၫလၧအဝ့ၫဆိၬထၪခံွၬလနဘၪနီၪ
အီၪနးမံၩအ့ၬ. မွဲအဘၪနီၪလဲၪ. အဝ့ၫဆိၬထၪမူၭခိၪဂၪခိၪတၭ, ၥိၫထၪဝ့ၫဒၪလီၫ. ဆၧလမံၩမံၩလၧအ
ဘၪပၧၩအဆံၭထုၬဒၪလ့ၬလၧအဝ့ၫလၥ့ၪယၫဘၪနီၪအီၪနးမံၩအ့ၬ. လၧၦဆၧအီၪမၧၫအဖၧၩဆၧအခံၭ
ထုၬလၧအလၩၥၭအုၭထုၬဒၪလ့ၬအဝ့ၫနၪလၥ့ၪဘၪနီၪအီၪနးမံၩအ့ၬ. ဆၧကၪဆၧဂဲၩလၧအဝ့ၫမၩလၥ့ၪ
ဘၪနီၪအီၪနးမံၩဆ့အ့ၬ. အဝ့ၫၥ့ၪယၫၦဆၧၥၭဎွံၪၥၭထိၬ, ဒဲၦဆၧအၪယိၪခံၩကံၭလဖၪထီးအလူၬတၭ, 
နါဂၧၫၦဆၧအၪကံၩဘၩဆိၪဖၪနီၪတၭ, အီၪတဲၩဝဲၩယူၭအၥၭဘဲၫၥိၭကစံၭဆၧၫဝ့ၫအနီၫလီၫ. “မၩဘျၪ
ထဲၩၦအၥုၪခါအၥၭလၩတၭ, ဘီၪထၪအဖၧၩလးၥံၪလီၫ.” (အၪအူၭ ၁၄၇း၃). 
 ကဆါယွၩဒဲအၡၩခမျၨးၥံၪအဘူၭဆၧၩနီၪ,အဆၧအဲၪဆၧကံွၩနီၪ အဂဲးဆီၪမၬထီးဒၪလ့ၬယိ
ထဲၩခွါထဲၩၦၩကိၭဂၩဒ့ၭလီၫ. အဝ့ၫအီၪက့ၪဒိၪၦၩလဂၩလါလါတၭ, ၦဂုၫဂၩလၧအကဖ့ၪလၫအဖိၪခွၫ
ဘဲၫၥိၭအဝ့ၫဖ့ၫလၫအဖိၪခွၫလဂၩအၥိၭနီၪလအီၪဘၪနးဂၩလီၫ. 
 ကဆါဎရံၬစံၭဝ့ၫဒၪ, “ဆၧလၧမုလနံၩနီၪ နၥံၪမိအၪကံၩဆၧလၧယမံၩအကီၠၩတၭ, ယလ
လီၩဘၪနၥံၪလၧယမိအၪကံၩနနၥံၪအဂးလၧဖါနီၪ; အဂဲးဘဲၫယီၩ မွဲနၥံၪအဲၪယၧၩ, နၥံၪနဲၪလၧယဂဲၫ
လၩလၧယွၩအအီၪအကီၠၩတၭ, ဖါအနၫဆါဒၪဝ့ၫအဲၪနၥံၪလီၫ.” (ယီဟၫ ၁၆း၂၆-၂၇). “နၥံၪဝ့ၫဒၪ
ယီၩနၥံၪလရွံနဘၪယၧၩတၭ, ယဝ့ၫဒၪယီၩယရွံနယူၭနၥံၪ, ဒဲအီၪက့ၪလၩယူၭနၥံၪဘဲၫၥိၭနၥံၪမိလ့ၩၥၪ

ထၪ, ဒဲနၥံၪအဆၧၥၪနီၪ မိအီၪဂုးခၧၫဝ့ၫလီၫ. ဘဲၫၥိၭနၥံၪအ့ၪအၪကံၩဆၧလမံၩလါလါလၧဖါနီၪ လၧ
ယမံၩအကီၠၩတၭ, အဝ့ၫဒၪမိဖ့ၪလၫဝ့ၫလၧနၥံၪအဂးလီၫ.” (ယီဟၫ ၁၅း၁၆). 
 ကဆါဎရံၬအၪမၧၫၦၩဘဲၫၥိၭပကအၪကံၩဆၧလၧအဝ့ၫအမံၩနီၪ, အခီၫပယီၩဒိၪနဲၪဒံၭပကိၭ
ထၪအဝ့ၫအမံၩလၧၦဆၧဘၩဆိၪဖၪဆၧအခၪထံၭဒဲအထုၬနီၪဒံၭလီၫ. အခီၪပယီၫမွဲဝ့ၫလၧပကအၪကံၩ
ဆၧလၧကဆါဎရံၬအၥၭဒဲ လၧအဆၧအီၪက့ၪၥုၪအီၪက့ၪၥၭအဖၧၩနီၪလီၫ. ၦမိဘၪနဲၩအဝ့ၫအဆၧစံၭ
ဝဲၩလဖၪတၭ, ၦမိဘၪဒိၭနဲၩပၥၭလၧအခိးအတၩဒိၪဝ့ၫအၪဝ့ၫလၧအဆၧမၩအဖၧၩလီၫ. 
 ဘဲၫၥိၭပကအီၪက့ၪလၩထးခံွၬၦဆၧဖံၭဆၧမၩထီးအလူၬဂီၩ, ပမိဘၪအီၪက့ၪမၩလူၬအဆၧၫ
အထီလၧဆၧဘၩဆိၪဖၪလမံၩဒၪနီၪမွဲအ့ၬ. ၦမိဘၪအီၪမၧၫဘဲၫပကဆါဎရံၬအီၪမၧၫဝ့ၫအၥိၭနီၪလီၫ. ၦ
မိဘၪမၩဆၧမီၪဎီၩဘဲၫဆၧအၪကံၩဘၩဆိၪဖၪဆၧနီၪဆ့လီၫ. ၦၡၩလဂၩလၧအလမၩဘၪဆၧနးမံၩ, အီၪ
ဒၪမွဲနလၧဆၧအၪကံၩဘၩဆိၪဖၪဆၧလဂၩနီၪ, လယံၬလမီၭဘၪကဒုၭအီၪပထုၭခံွၬအဆၧဘၩဆိၪဖၪနီၪ
လီၫ. အ့ၪမွဲလခီၫကကဲၪထၪဒၪဆၧဘၩဆိၪဖၪယီၩ မွဲဘဲၫလုၫလါအီၪဝ့ၫအၥိၭလီၫ. 
 ၦလၧအလအဲၪမၩဆၧၩဘၪၦၩဂူၫဂၩဘၪနီၪ, မွဲၦလၧအလမၩလၧၫထၪဎွၩထၪဘၪဎရံၬဖိၪ
အဆၧအီၪမၧၫဘၪနီၪ, ဆၧဂဲးလၧအမိဘၪအီၪလၧဆၧဘၩဆိၪဖၪအဂးနီၪအီၪအၪအၪၥ့ၪအ့ၬ. ဘဲၫက
ဆါမၩဆၧလၧအဝ့ၫၥံၪအဂးအၥိၭအ့ၪလမၩဘၪဝ့ၫနီၪ, အဝ့ၫၥံၪမိဘၪအီၪလၧဆၧအၪကံၩဘၩဆိၪဖၪ
ဆၧအဂးနီၪကအီၪနးမံၩအ့ၬ. အဆၧအၪကံၩဘၩဆိၪဖၪဆၧနီၪ, ကမွဲဒၪလၧအဝ့ၫအဂးဒၪလီၫ. အ
ဝ့ၫၥံၪအၪကံၩဆၧလၧၦဂူၫဂၩအဂးမွဲဂ့ၩဘဲၫၥိၭကမၩထၪဖံၭထၪဎရံၬအဆၧမၩအဂးမွဲဂ့ၩ,လၥ့ၪဘၪလီၫ. 
 ထိးမွဲအ့ၪၦလၧအီၪကိၩအီၪကီၪ, ဖ့ၪဂဲးဖ့ၪဘၭ,ဖ့ၪဆီၪထၪလိၬၥၭဘၪနီၪ, ပကဒိၭနဘၪဆၧ
ဆိၪဂ့ၩနီၪၥ့ၪအ့ၬ. ကဆါယွၩအလူအထၫလၧအမွဲဆၧမွဲဆၧတီၩနီၪကလၩဆံၭလၩယွခံွၬဝ့ၫလၧပၥၭခံ
ဖၧၩလီၫ. ပၥၭယီၩအ့ၪၦလဒိၭနဘၪကဆါယွၩအဆၧလၩဆၧဖၩနီၪတၭ, ၦဆၧအီၪမၧၫအီၪဂဲၩနီၪမွဲဆၧ
အီၪဆီၪအီၪချၫကအီၪအ့ၬလီၫ. ထီးမွဲအ့ၪၦကၭဘံၭထၬပၥၭလၧၦဂူၫဂၩနီၪတၭ, ဆၧယၫၥုၪယၫၥၭ
လိၬၥၭၥံၪလဂၩဒၪလဂၩဒၪနီၪကလၩၡၩခံွၬဝ့ၫတၡါလီၫ. ထီးနီၪတၭဘဲၫကဆါယွၩအၪမၧၫပမိဘၪမၩနီၪ, 
ၦမၩလၧၩဆ့အ့ၬ. ဆၧဖံၭထံၩဖံၭၥိၭလိၬၥၭလၧၦဂူၫဂၩနီၪ, ဒုၭအီၪထၪဆၧယၫၥၭၦဂူၫဂၩလီၫ. ဒုၭဆီၪထၪ
ထဲၩၦၩလၧကဆါယွၩအဆၧဖံၭဆၧမၩအဖၧၩနီၪလီၫ. 
 ၦကၨၭစံၭဘၪလီၩဘၪလိၬၥၭလၧကဆါယွၩအဆၧအဲၪဆၧကံွၩဒဲ အဆၧထိးထဲၩတၩထဲၩ
အဆၧကိၪၥ့ၪလဖၪအဂဲးနီၪလီၫ. ဆၧယီၩဆၧမိဖ့ၪလၫၦၩဆၧအီၪမၧၫအၥၫလၧပဖၧၩလဂၩဘၪလဂၩနီၪ
လီၫ. ပကမၩလိၪအၪထၪဆၧလနံၩဘၪလနံၩဘၪ ဆဲၫလၧကဆါယွၩအခိးအတၩဒိၪထၪအၪထၪအဂဲး
လဖၪနီၪလီၫ. ပၥၭအီၪလၧအကချၩဆၧလၧအဆၧအဲၪဆၧကံွၩအဂဲးနီၪတၭ, ပၥၭကလၧၩထၪဎွၩထၪဒဲ
ကဆီၪထၪဝ့ၫဒၪလီၫ. ထီးမွဲအ့ၪၦဆီၫမီၪအဝ့ၫအဂဲးအၪအၪ, ၦဆီၫမီၪလၩထဲၩပဂဲးဒၪပဝ့ၫနီၪအ့ၪလၩ
ဆံၭလၩၡၩနီၪတၭ, အဝ့ၫဒၪကအီၪလၧပၥိၭတၡါလီၫ. 

 ၦကၨၭၥုၪဎွံၪၥၭယီၫလၧၦချၩဆၧလၧကဆါယွၩအဂဲးဒဲလၧဆၧစံၭထၪအၪအူၭအဝ့ၫအဖၧၩနီၪ
လီၫ. ဘဲၫၦဒိၭနဘၪဆၧဆိၪဂ့ၩအၪအၥိၭ, အ့ၪပစံၭထၪအၪအူၭဒဲၦဆီၫမီၪထၪအဝ့ၫအဂဲးအကီၠၩနီၪ
တၭ, အဝ့ၫကအီၪလၧပဖၧၩကိၭဆၧၫထီဒ့ၭလီၫ. ၦလီၩဆၧချၩဆၧလၧပဆၧဖံၭဆၧမၩအဖၧၩနီၪမွဲလၧ
ပၥၭအီၪလၧဆၧမၩယီၩအဖၧၩတၡါလီၫ. ၦချၩဆၧလၧပထံၩပၥိၭအဂဲးနီၪမွဲလၧပအဲၪဘၪအဝ့ၫၥံၪအ
ကီၠၩလီၫ. အဝ့ၫၥံၪနီၪကမွဲၦဆၧၥၭထိၬဒဲၦဆၧၥၭအုၭအဂဲးလီၫ. လါနၫဂ့ၩၦဆၧအဲၪပကဆါယွၩအဂဲး
အကီၠၩနီၪ, ပကချၩအၪနဲၪဒံၭပကစံၭအဆၧဂ့ၩဆၧဘွၩဒဲအဆၧစီၩဆၧမၩအဂဲးလဖၪဒံၭလီၫ. 
 ဆၧလူဒိၪဎွၩဒိၪလၧကဆါယွၩဖ့ၪလၫၦၩယီၩ ၦကၨၭအီၪက့ၪလၧၦဆၧဆီၫမီၪဆီၪမၬအဖၧၩ
အၪအၪလ့ၬထီးပဖ့ၪလၫအဆၧၫအထီအီၪလၥ့ၪဘၪနီၪဧၪ. ဆၧလဖၪယီၩကၨၭဒုၭနၪထၪထဲၩပၧၩကိၭ
ဆၧၫထီဒ့ၭ, ဒဲကၨၭပစံၭခိးစံၭတၩအဆၧဆိၪဂ့ၩဆိၩဘွၩလဖၪယီၩအကီၠၩလီၫ. မွဲပကယိထၪဆၧလၧမူၭ
ခိၪလၧဆၧလၩဆၧဖၩလၩဘၪခိၭကဆါဎရံၬအမ့ၬနီၪလါဆံၭ. “မၩအၥၭဘဲၫနီၪတၭ, မွဲအထိးထဲၩတၩ
ထဲၩၦၡၩလဂၩလါလါလၧအဂဲၫထီၩလၧယွၩအအီၪလၧအဝ့ၫဒၪအကီၠၩနီၪကိၭဂၩဒ့ၭ, အဂဲးဘဲၫယီၩမွဲ
အမၧၫဝ့ၫလထံၪဎးဘီၩဎးတၭ, အၪကံၩအၪဆၧလၧအဝ့ၫၥံၪအဂးလီၫ.” (ဟံဘၫ ၇း၂၅). 
 ၦကၨၭစံၭထၪအၪအူၭကဆါယွၩအၪအၪလ့ၬ. “မွဲၦစံၭထၪအၪအူၭလါယဟိဝၩလၧအခိးအ
တၩအကီၠၩ, ဒဲလၧအမၩဆၧလၩလၭလဖၪလၧၦၡၩအဖိၪၥံၪအဂးနီၪအကီၠၩဆံၭ.” (အၪအူၭ ၁၀၇း၈) 
ၦဆၧအၪကံၩဘၩဆိၪဖၪနီၪ ကၨၭမွဲနဆၧအၪကံၩဆၧဂီၩဒိၭနဘၪဆၧလမံၩဘၪလီၫ. ၦကၨၭဆီၫမီၪထၪ
မွဲနၦဆၧအဲၪဒိၭဒဲကဒိၭနဘၪဆၧဆိၪဂ့ၩအဂးလမံၩဒၪနီၪအ့ၬ. ပဆၧစံၭထၪအၪအူၭလအီၪထၪဘၪအၪ
အၪလါနၫဂ့ၩကဆါယွၩနီၪ ဆိၪဂ့ၩပၧၩကိၭဆၧၫထီဒ့ၭလီၫ. ပဒိၭနဘၪကဆါယွၩအဆၧဆိၪဂ့ၩကိၭဆၧၫ
ထီဒ့ၭလါနၫဂ့ၩၦစံၭခိးစံၭတၩဝ့ၫဆံၭၡၩမၬလဲၪ. ၦစံၭထၪအၪအူၭကဆါယွၩလၧအမၩဆၧလဖၪလၧပ
ဂးၡၩမၬလဲၪ. 
 လၧဖျၩလံၩလံၩအိၩကဆါယွၩစံၭဘၪ ၦအံၫစရ့လၭဖိၪၥံၪဘဲၫၥိၭကအီၪကိၩအီၪကီၪလၧအထီ
လထီနီၪလီၫ. ကဆါယွၩစံၭဝ့ၫ “နၥံၪဘၪအၪဆၧထီးနီၪလၧယဟိဝၩနၥံၪအယွၩအမ့ၬယၫတၭ ကယဲ
ဆၧလၧနၥံၪအီၪက့ၪနၥံၪအစူၪလၧအလီၩနီၪ နၥံၪမိၥၭထိၬလၧအဖၧၩ, နၥံၪဝ့ၫဒၪ, ဒဲနၥံၪအၡၩဂံၪဖိၪ
လီၫ. အဂဲးဘဲၫယီၩယဟိဝၩနယွၩဆိၪဂ့ၩယူၭနၧၩယူၭလီၫ.” (၅မိစ့ၭ ၁၂း၇). 
 ထီးမွဲအ့ၪပမၩဆၧလမံၩလါလါလၧကဆါယွၩအဆၧလၩဆၧဖၩအဂးနီၪတၭ, ပမိဘၪမၩလၧ
ဆၧၥုၪဎွံၪၥၭယီၫအဖၧၩလီၫ. ပကၨၭမၩဆၧအီၪဒဲလၧဆၧစံၭထၪအၪအူၭအဆၧၥၭအံွၪတၭ, လမွဲဘၪလၧ
ဆၧၥၭအုၭလခီၫဘၪလီၫ. 
 ကဆါယွၩနီၪအၥၭဂ့ၩဝ့ၩတၭ,ယၫၥုၪယၫၥၭဆၧၥ့ၪလီၫ. ဆၧမၩဆၧလၧအဂးနီၪမွဲဆၧၥၭဎွံၪၥၭ
ထိၬလီၫ. ဆၧဘိၪထၪဘၩထၪကဆါယွၩနီၪကၨၭအီၪဒဲလၧဆၧၥၭထိၬလီၫ. ကဆါယွၩနီၪဖ့ၪလၫပၧၩဆၧ
ထိးထဲၩတၩထဲၩအကီၠၩတၭ, ဘဲၫၥိၭပကဆီၫမီၪထၪလၧကဆါလဂၩယီၩၥုၪကၪၥၭကၪနီၪအဝ့ၫဘၪ

အၥၭအ့ၬ. အဝ့ၫမွဲပထံၩၥိၭအဂ့ၩထုၬလဂၩလီၫ. ထီးမွဲၦဘိၪထၪဘၩထ့ၪအဝ့ၫနီၪတၭ, မုၬလၩဝ့ၫလၧ
အမိအီၪလၧပၥိၭဒဲဆိၪဂ့ၩၦၩလီၫ. အဲၪဒိၭဝ့ၫဒဲအမိမၩလၧၫဎွၩထၪပၥၭလၧပၥၭလၧဆၧၥၭဎွံၪၥၭထိၬဒဲ 
လၧဆၧအဲၪဆၧကံွၩနီၪလီၫ. 
 ကဆါယွၩအဲၪဒိၭဝ့ၫလၧအဆၧမၩအဖၧၩပကအီၪဒဲလၧဆၧၥၭဎွံၪၥၭထိၬလီၫ. ဘဲၫၥိၭအဝ့ၫ
အဲၪဒိၭလၧပကဒၪနဆၧမုၬၥၭလၧအဆၧဖံၭဆၧမၩအဖၧၩနီၪမွဲဆၧအကၪအီၪနးမံၩအ့ၬ. ထီးမွဲၦဘိၪထၪ
ဘၩထၪအဝ့ၫနီၪအဝ့ၫအၥၭအီၪဘဲၫၥိၭပကအီၪဒဲလၧဆၧၥၭဎွံၪၥၭထိၬလၧပၥၭခံဖၧၩလီၫ. ဆၧအီၪ
က့ၪၥၭဘဲၫနီၪ, ကၨၭပဖ့ၪလၫဆၧၥၭဎွံၪၥၭထိၬလၧအဆၧဖံၭဆၧမၩအဖၧၩ, လနံၩဂးလနံၩဂးတၭ, အဝ့ၫ
ဖ့ၪလၫပၧၩဆၧအခိးအတၩ ဘဲၫၥိၭပကအီၪဒဲ ဆၧချၩအတီၩအလီၩအဖၧၩနီၪလီၫ. 
 ပမိဘၪနၪထၪကဆါဎရံၬထိးၥံၫအၥၭယူၭလၧထုၪစူၪယၫအလီၩနီၪလီၫ. ပကၨၭဆီၫမီၪထၪဒဲ
ချၩဆၧဘၪဆဲၫလၧအဝ့ၫမၩဆၧလၧပဂးအဂဲးအကီၠၩနီၪလီၫ. ဆၧဆီၫမီၪထၪဆၧဂဲးလဖၪယီၩမၩဎွၩပၥၭ
တၭ, အီၪဒဲလၧဆၧၥၭဎွံၪၥၭထိၬနီၪလီၫ. ဆၧဆိၪဂ့ၩဒဲဆၧအဲၪဆၧကံွၩလၧပဒိၭနဘၪလၧကဆါယွၩအ
အီၪနီၪ, ကၨၭပဆီၫမီၪထၪကိၭဆၧၫထီဒ့ၭလီၫ. ပမိဘၪအီၫဒဲလၧဆၧဘၪအဝ့ၫလၧဆၧကိၭမံၩဒ့ၭအဖၧၩ, 
အဂဲးဘဲၫယီၩ, မွဲလၧအဝ့ၫအစူၪနီၪဘၪဆၧဖျၩထၪလၧစူၪယၫထုၪလၧပဂးအကီၠၩနီၪလီၫ. 
 ဆၧစံၭခိးစံၭတၩကဆါယွၩနီၪ ဆိၬထၪယူၭပၥၭလၧမူၭခိၪနီၪလီၫ. လၧမူၭခိၪနီၪဆၧဘိၪထၪ
ဘၩထၪကဆါယွၩလၧဆၧၥၭအံွၪလၧဆၧစံၭထၪအၪအူၭအဝ့ၫလၧဆၧၥုၪအီၪၥၭအီၪအဖၧၩတၭ, ယွၩစံၭ
ဝ့ၫ “တၭၦလၧအမၩဘိၪဆၧစံၭထၪအၪအူၭနီၪ, မၩလၩမၩဖၩယၧၩ, ဒဲၦၡၩလၧအတဲၩဝဲၩအဖၧၩၥၭနီၪ, 
ယမိဒုၭနဲၪအဝ့ၫလၧယွၩအဆၧထိးထဲၩတၩထဲၩလီၫ.” (အၪအူၭ ၅၀း၂၃) မွဲပကဂဲၫၡီၩလၧကဆါယွၩ
အအီၪလၧဆၧဆံၫဆၧဎံၪအဆၧၥၭဎွံၫအဖၧၩလါဆံၭ. မွဲပကဘိၪထၪဘၩထၪအဝ့ၫအီၪဒဲလၧ “ဆၧၥုၪ
ဎွံၫၥၭယီၫ, ဆၧၥုၪထိၬၥၭထိၬမိအီၪလၧအဖၧၩ, ဆၧစံၭထၪအၪအူၭလၧအလူမုၬနီၪလီၫ.” (အဲၫစ့ယၫ 
၅၁း၃). 

ၥၭဂံၩဂၩနီၪၦမိဘၪမၩဘဲၫၥ့ၪလဲၪ 
  
 ၦၡၩလနၩနၩအၥၭဂံၩဂၩဝ့ၫဘၪဆဲၫလံၬဆံၫဎံၪနီၪလီၫ. မွဲလၧလနၪၥ့ၪဘၪလံၬဆံၫဎံၪဖၧၩဆၧဂဲး
လနၩနၩအကီၠၩလီၫ. အဝ့ၫၥံၪဖီဘၪလၧလံၬဆံၫဎံၪဖၧၩဆၧဂဲးလနၩနၩ ထီးဒၪလ့ၬၦလီၩချၩလၥ့ၪဘၪနီၪ
လီၫ. ဆၧယီၩမၩဂံၩဂၩပၥၭလၩဆၫဒၪဆၧဎရံၬဖိၪအၥၫဖိၪၥံၪအဂးနီၪလီၫ. မုၫခီၩလဲးနီၪမၩဂဲၩဝၭၦဆၧဆူ
ဆၧနဲၩ, လံၬဆံၫဎံၪလၧအမွဲယွၩအလူအထၫယီၩနီၪလီၫ. ၦလဂၩအၪစၪဆၧဘဲၫယီၩၥိၭ, “ဖၧၩၥၭလၧအ
တီၩအလီၩနီၪယၥ့ၪယၫမိၥ့ၪဘဲၫၥ့ၪလဲၪ. လံၬဆံၫဎံၪယီၩအ့ၪမွဲကဆါယွၩအလူအထၫနီၪတၭ, ယကဖီၩ
ဖျၭထၪလၧဆၧၥၭဂံၩဂၩနီၪမိၥ့ၪဘဲၫၥ့ၪလဲၪ.” 
 ကဆါယွၩနီၪလချၭနဲၪဒံၭဘၭပၧၩဆၧတီၩဆၧလီၩအဖၧၩၥၭနီၪ, အၪမၧၫၦၩဘဲၫၥိၭပမိဘၪနဲၩ
ဆၧလမံၩမံၩနီၪအ့ၬ.ၦၥ့ၪယၫလၧဖါကဆါယွၩယီၩအီၪမၧၫဝ့ၫဒဲ, အတဲၩလၩဆၧထီးအလူၬလဂၩလီၫ. 
အဝ့ၫဒုၭနဲၪပၧၩလၧတခ့ၭပဝၭလၧအဂ့ၩလၧအမၩဆၧလၧပဂးလီၫ. ၦၥ့ၪယၫလၧအလူအထၫယီၩမွဲဆၧ
မွဲဆၧတီၩတၭ, ဆၧမၩအၥၭဘဲၫအဝ့ၫစံၭဆိၫလီၪဆိၫဝဲၩအၥိၭနီၪလီၫ. 
 လါနၫဂ့ၩဘဲၫၥိၭၦၥၭလဂံၩဂၩဘၪလဂ့ၩနီၪကဆါယွၩမၩဝ့ၫအ့ၬ. ဆၧဆူဆၧနဲၩနီၪမိဘၪအီၪၥုၪ
ထၪအၥၭလၧ ဆၧဂဲးဆၧကီၠၫအဖၧၩခိၪမွဲဂ့ၩဆၧလၧၦၥ့ၪယၫဆိၫဝဲၩဝ့ၫအဖၩခိၪနီၪလမွဲဘၪလီၫ. ၦၡၩလၧ

အအဲၪဆၧၥၭဂံၩဂၩနီၪနဒုၭနဲၩဆၧနီၪလနၥ့ၪဘၪလီၫ. လါနၫဂ့ၩၦၩလၧအၥၭအီၪလၧဆၧမွဲဆၧတီၩတၡါ
အဖၧၩနီၪ, ကဒၪနဆၧဂ့ၩဆၧဘွၩလၧကနဲၩဆၧနီၪလီၫ. ဆၧဆူဆၧနဲၩနီၪအီၪၥုၪထၪအၥၭလၧကဆါယွၩ
အလူအထၫအဖၧၩနီၪၥ့ၪဝ့ၫလီၫ. 
 ပၥၭဒၪပဝ့ၫဘဲၫၥိၭပကၥ့ၪယၫနၪၥ့ၪကဆါယွၩအတခ့ၭပဝၭဒဲအဆၧမၩလဖၪနီၪၥ့ၪလါလါ
အ့ၬ. ပၥၭအဆၧဆီၫမီၪအဂ့ၩထုၬနီၪ ဒၪလ့ၬၦနၪၥ့ၪကဆါယွၩအလူအထၫလၧၫလၧၫဎွၩဎွၩနီၪၥ့ၪအ့ၬ. 
ဆၧယီၩကမွဲဒၪဆၧအီၪၥူၫကိၭဆၧၫထီဒံၭလီၫ. စယိဘၭစံၭဝ့ၫဒၪ, “ယွၩအဆၧယိၬလဖၪနီၪ, မွဲနအၪဎၬ
ဒၪဘၪမိၥ့ၪဆ့ဧၪ, ၦၥ့ၪဆၧလူၬနီၪ, မွဲနအၪလၬၥ့ၪယၫအဝ့ၫလၧၫလၧၫဎွၩဎွၩမိၥ့ၪဆ့ဧၪ. မွဲအထၪထီၫဘဲၫ
မူၭခိၪအၥိၭနီၪ နမၩမိၥ့ၪဘဲၫၥ့ၪလဲၪ, ယိၬနဲၪဖျဖၧၩတၭ, နမိၥ့ၪယၫဘဲၫၥ့ၪလဲၪ.” (ယိဘၭ ၁၁း၇-၈) 
 စပီလူၫစံၭဝ့ၫဒၪ, “အိ, ယွၩအဆၧထူၭဆၧလၧၫနီၪ, ဒဲအဆၧကိၪၥံၪဒဲအဆၧၥ့ၪယၫနီၪ, မွဲအ
ယိၬမၬကၨ. အဆၧစ့ၩရၫအဂဲးနီၪ ၦအၪဎၬမိဒၪဘၪဝ့ၫဘဲၫၥ့ၪလဲၪ.” (ရိမၫ ၁၁း၃၃). “ဆၧအုၪဒဲဆၧခံၭ
အီၪဝၬဖီၩအဝ့ၫဒၪ, ဆၧတီၩဆၧလီၩဒဲဆၧစ့ၩရၫမွဲအဝ့ၫဒၪအလးဆီၩဆီအခၪထံၭလီၫ.” (အၪအူၭ 
၉၇း၂). 
 ကဆါယွၩနီၪအၪမၧၫၦၩဘဲၫၥိၭပကဒၪဘၪအဆၧအဲၪဆၧကံွၩဖၭဒိၪနီၪ ဘဲၫၥိၭပကၥ့ၪယၫ
နၪၥ့ၪအဂးလီၫ. အဆၧယၫၥုၪယၫၥၭဆၧအစီၩအမၩနီၪ, ၥိၫထၪပၧၩဘဲၫအမၩဝ့ၫအၥိၭနီၪ, ပဒၪဘၪၥ့ၪ
လီၫ. ဆၧဂ့ၩဆၧဘွၩလၧအဆၧဖၧၩနီၪ, ၦနၪၥ့ၪမွဲနဒၪဎွၩနီၪလီၫ. ၥၭလၧအဎွၩဒဲဆၧအဲၪနီၪကမၩဆၧအ
ဂ့ၩထုၬလၧပဂးလီၫ. 
 ကဆါယွၩအလူအထၫနီၪပကနၪၥ့ၪလၧၫလၧၫဎွၩဎွၩဘဲၫအနၫဆါဒၭဝ့ၫအၥိၭနီၪၥ့ၪအ့ၬ . 
ပကလီၩဖျၪထၪလၧဆၧဒဲၩဘၭကဂဲၫနုၬလၧဂၪခိၪယီၩဘဲၫၥ့ၪလဲၪနီၪကၪမၬလီၫ. ဎရံၬဂဲၫလၩမၩနယူၭၦၡၩ
အခံးအဂၩ, ဆၧမၩတီၩမၩလီၩထဲၩပၧၩဘဲၫၥ့ၪလဲၪ, ဆၧမၧၫထုၪထဲၩဘဲၫၥ့ၪလဲၪ. အဂဲးလဖၪနီၪ ,မွဲဆၧ
ဂဲးအဒိၪအယိၬလီၫ. လါနၫဂ့ၩ, မွဲလၧကဆါယွၩအဆၧကိၪဆၧတဲၩဆၧလၧပဂးနီၪပနၪလၥ့ၪဘၪအကီၠၩ
တၭ, ပၥၭဂံၩဂၩလၧကဆါယွၩအလူအထၫနီၪလဂ့ၩ. 
 လၧဂၪခိၪချၪယီၩဒၪလ့ၬဆၧဂဲးလၧၦနၪလၥ့ၪဘၪနီၪအီၪဝ့ၫအၪမၬလီၫ. ၦကိၪၥ့ၪဆၧအဒိၪထုၬ
လဂၩဒၪလ့ၬနီၪ, ဆၧၥၭမၧၫအဆံၭထုၬအဂဲးနီၪနၪၥ့ၪဝ့ၫအ့ၬ. ဆၧလၩဆၫလၩမဲၩလၧၦနၪလၥ့ၪဘၪလဖၪ
နီၪအီၪဝၭဖီၩပၧၩလီၫ. လၧဆၧနီၪအကီၠၩလၧအဘၪဆဲၫလၧနးၥၭအဂဲးနီၪ ၦနၪလၥ့ၪဘၪနီၪဆၧလၩဆၫ
ကအီၪလၧပဂးနီၪဧၪ. ၦၥၭနီၪဆံၭဒဲအဲၪဝ့ၫဒၪထီးဒၪလ့ၬပကဆီၫမီၪထၪဆၧအဒိၪအယိၬလဖၪအဂဲးယီၩ
နီၪၥ့ၪအ့ၬလီၫ. ကဆါယွၩဒုၭနဲၪဆိၪပၧၩလၧဆၧကွၭအၥၭလဖၪယီၩနီၪ, မွဲအဝ့ၫအလူအထၫလီၫ.မွဲလၧ
ပလနၪၥ့ၪဘၪအဝ့ၫအဖၧၩၥၭနီၪအကီၠၩ, ၦကၨၭၥၭဂံၩဂၩလၧလံၬဆံၫဎံၪ, မွဲကဆါယွၩအလူအထၫနီၪ
အ့ၬ. 

 လံၬဆံၫဎံၪယီၩဖ့ၪလၫပၧၩဆၧမွဲဆၧတီၩယီၩယီၫမၬဒဲဒုၭမံၫၥုၪမံၫၥၭပၧၩနီၪလီၫ. ဆၧမွဲဆၧတီၩ
ယီၩလၩဆၫလၩမဲၩဝ့ၫဒၪတၭ, မၩမုၬပၥၭလီၫ. ၦၩလဂၩလၧအဆၪလၩအၥၭဒဲဒိၭနဆၧမၩလိၪအၡၩထုၭ
နီၪ, နၪၥ့ၪဆၧထိးထဲၩတၩထဲၩအဂဲးနီၪၥ့ၪလီၫ. ဆၧမွဲဆၧတီၩလၧအယၧၩထၪဝ့ၫယိၩယိၩဖိၪနီၪ, ၥီၪ
ထဲၩၥၫထဲၩပၧၩထီးဒၪလ့ၬပနၪလၥ့ၪဘၪလီၫ. ၦထိးဆၧၫဆၧလဖၪယီၩမွဲလၧကဆါယွၩစံၭဆၧအၥိၭနီၪ
လီၫ. 
 ဆၧထိးထဲၩတၩထဲၩလၧ ကဆါယွၩဝဲထၪအၪပၧၩဆၧဖီၩဖျၭအဖၧၩၥၭနီၪပဒၪဘၪလၧလံၬဆံၫ
ဎံၪဖၧၩယီၩနီၪလီၫ. ၦဒၪဘၪအခၪလၧၦမိဘၪၥၪထၪခိထၪလ့ၩလယၫလၧကဆါယွၩအအီၪ, လၧဆၧၥ့ၪ
ယၫနီၪယါလၩထဲၩပၥၭအဖၧၩလီၫ. 
 ဘဲၫၥိၭပကဖီၩဖျၭထၪအဂးနီၪ, အဝ့ၫဒုၭနဲၪပၧၩလၧပမိဘၪအီၪဒဲလၧဆၧနဲၩလၧဎရံၬအဖၧၩနီၪ
လီၫ. လါနၫဂ့ၩဆၧမွဲဆၧတီၩလၧၦနဲၩၥ့ၪယီၫမၬယီၩအဖၫလၬနီၪ, ဆၧအီၪၥူၫလၧပမိဘၪမၩလိၪဆၧနီၪ
အီၪဒံၭအၪမၬလီၫ. ပမိဘၪအၪဎၬယိဆၧကွၭအၥၭဘဲၫၥိၭပကဒၪနဆၧစံၭဆၧၫနီၪလီၫ. ထီးမွဲအ့ၪပအၪ
ဎၬယိဆၧမွဲဆၧတီၩတၡါၡါနီၪ, ဆၧမိဖ့ၪလၫပၧၩဆၧဆူဆၧနဲၩဒဲဆၧအဲၪကဆါယွၩနီၪလီၫ. ပအၪဎၬဆၧ
ကွၭအၥၭအ့ၪအၪနီၪ, ပကၥ့ၪယၫကဆါယွၩလၧအမၧၫဝ့ၫလဂၩအလူအထၫနီၪဒံၭအၪနီၪလီၫ. ၦၩလၧ
အဒုၭနဲၪပၧၩဆၧမွဲဆၧတီၩလဂၩအမ့ၬယၫနီၪၦတီၩထၪလီၩထၪဝ့ၫၥ့ၪလီၫ. 
 ဆၧမွဲဆၧတီၩထီးအလူၬလၧလံၬဆံၫဎံၪဖၧၩယီၩနီၪ, ၦနၪၥ့ၪလူၬအ့ၬ. ပၥၭအဆၧဆီၫမီၪလဖၪ
ပအီၪက့ၪလၧပကနၪၥ့ၪဆၧထီးအလူၬနီၪၥ့ၪအ့ၬ. ၦၡၩအဆၧဂဲးဆါဘၭဆါနီၪနၪၥ့ၪကဆါယွၩအဆၧ
ဖံၭဆၧမၩဒဲအဖၧၩၥုၪဖၧၩၥၭနီၪၥ့ၪအ့ၬ. 
 ၦၩလၧအၥၭဂံၩဂၩလဖၪ, ကၠၪခံွၬအၥၭလၧကဆါယွၩအလူအထၫအအီၪနီၪ, မွဲလၧအလ
နၪၥ့ၪဘၪအခီၫပယီၫအကီၠၩလီၫ. ဆၧယီၩဒုၭကဲၪထၪဆၧလၩၥၭမဲၪ,လၧအစံၭဝ့ၫ, လၧအၥၭခံၭလၩဝ့ၫ
ဒဲၥၭဂံၩဂၩဝ့ၫအဂဲးနီၪလီၫ. ထီးနီၪတၭဆၧမၩလိၪလံၬဆံၫဎံၪယီၩကဲၪထၪထဲၩလၧဆၧဆူဆၧနဲၩလအီၪ
လၧၩဘၪလီၫ. 
 ၦၡၩလၧအအၪဎၬမၩလိၪလံၬဆံၫဎံၪဂီၩလအၪကံၩဘၪကဆါယွၩအဆၧမၩဆၧၩဘၪနီၪ, မုၪခီၩ
လဲးပၧၩထၬယူၭအဆၧဆီၫမီၪဆီၪမၬလဖၪလီၫ. အဝ့ၫၥံၪမၩလိၪဆၧဆံၭအၪဆံၭအၪလါနၫဂ့ၩ, ဆီၫမီၪ
ဘၪမၪလံၬဆံၫဎံၩနီၪဒံၭလီၫ. အ့ၪလမွဲဘၪလၧဆၧနဲၩယွၩဘၪနီၪ, အဝ့ၫၥံၪကနဲၩဆၧဘဲၫအၥ့ၪယၫဒၪ
ဝ့ၫ,လံၬဆံၫဎံၪနီၪ, မွဲဆၧအကၨၭအဘၪနီၪအ့ၬ. 
 ၦၡၩလနၩနၩအၪဎၬဆၧကွၭအၥၭလဖၪ, ဘဲၫၥိၭကဒၪနဝ့ၫဆၧဘၪမၪအလးအီၪခီၪခီၪလဲၪနီၪ
လီၫ. အဝ့ၫၥံၪလနၪၥ့ၪဘၪကဆါယွၩအဆၧအဲၪဆၧကံွၩဘၪလီၫ. အဝ့ၫၥံၪဒၪဆၧလဆိလလးဂီၩ, 
ဆၧဂဲးအၪမၬလၧဆၧနဲၩလအီၪဘၪနီၪလီၫ. ထီးဒၪလ့ၬဒၪဘၪဆၧမွဲဆၧတီၩဖျၪပျၩဂ့ၩမၬလါနၫဂ့ၩဆၧၥၭ
ဂံၩဂၩယီၩမၩကၪမၩဂဲၩအဝ့ၫၥံၪလီၫ. 

 ဆၧဆူဆၧနဲၩလအီၪဘၪဆၧဂဲးမိၡါနီၪ, မွဲဝ့ၫဆၧအဲၪဆၧဒဲၩဘၭအကီၠၩလီၫ. ထီးမွဲအ့ၪပအီၪ
က့ၪထၪထီၫပၥၭ, ဒဲအဲၪဆၧဒဲၩဘၭနီၪ, ၦထိးဆၧၫကဆါယွၩအလူအထၫနီၪမုၬဘၪပၥၭအ့ၬ. ထီးမွဲအ့ၪ
ပၥၭလအီၪဘၪလၧဆၧဆူဆၧနဲၩလၧလံၬဆံၫဎံၪဖၧၩဘၪနီၪ, ၥၭဂံၩဂၩကအီၪထၪဝ့ၫလၧပဖၧၩလီၫ. ပၥၭ
မိဘၪအီၪလၧဆၧအဲၪဆၧမွဲဆၧတီၩတၭ, ၦၥၭမိဘၪအီၪဆ့လၧဆၧထီးနဖံၭထၬနီၪလီၫ. ထီးမွဲအ့ၪပမၩ
လိၪလံၬဆံၫဎံၪယီၩလၧဆၧၥၭအီၪအဖၧၩနီၪတၭ, ပကဒၪနဆၧထိးအၥၭလၧအမွဲကဆါယွၩအလူအ
ထၫနီၪလီၫ. ပကနၪၥ့ၪဆၧတီၩဆၧလီၩအဖ့ၪလၫပၧၩဆၧထိးထဲၩတၩထဲၩနီၪလီၫ. 
 ကဆါဎရံၬစံၭဝ့ၫဒၪ, “ၦအ့ၪမိဘၪမၩအၥၭထီးဒၪယွၩအၥၭလဂၩဂၩတၭ, မိၥ့ၪယၫဝ့ၫဒၪ
လီၫ.” (ယီဟၫ၇း၁၇) ၦအၪဎၬဆၧအဘၪမၪလၧပနၪလၥ့ၪဘၪအဖၧၩခိၪဂီၩၥၭဂံၩဂၩကၨၭအီၪထၪလၧ
ပဖၧၩအ့ၬ. ၦမိဘၪလ့ၩဆၧလၧဆၧဖၩလၧၦဒိၪနဘၪနီၪဂီၩပမိဘၪမၩဒိၪထၪဆၧဖၩနီၪလီၫ. လၧဎရံၬအခိး
အတၩအကီၠၩပမိဘၪမၩလၧၫထၪဎွၩထၪဘဲၫၦမူၩဒၩအီၪဝ့ၫအၥိၭနီၪလီၫ. ထီးနီၪမၬပကနၪၥ့ၪထၪၦဆၧ
နဲၩအဂဲးနီၪတၭ, ဆၧၥၭဂံၩဂၩလဖၪလအီၪထၪလၧၩဘၪၥ့ၪလီၫ. 
 ၦၩလၧဆၧကိၪဘၪကိၪၥ့ၪအဒိၪထုၭမွဲဂ့ၩ,ဆၧၥ့ၪဆၧၥီၪအဂဲးဆါထုၬမွဲဂ့ၩ, အိၪမၧၫဝ့ၫဘဲၫဎရံၬ
ဖိၪလဂၩအၥိၭၥ့ၪလီၫ. ကဆါယွၩအၪကံၩအၪယၫယူၭပၧၩဘဲၫၥိၭပကအၪဎၬနၪၥ့ၪဒၪပဝ့ၫလၧအမွဲယွၩ
အလူအထၫနီၪမွဲလံၬဆံၫဎံၪတၭ, အဆၧအုၩလၩအီၪလၩနီၪ, မွဲဆၧတီၩဆၧလီၩဆ့လီၫ. ကဆါယွၩလီၩ
ဘၪပၧၩလၧ “ထဲးယိခွါတၭ, ဒၪဘၪလၧယဟိဝၩမွဲအဂ့ၩနီၪဆံၭ. ၦလၧအဒိၭနဲၩအၥၭလၧအဝ့ၫနီၪဘၪ
ဆိၪဂ့ၩဝ့ၫလီၫ.” (အၪအူၭ ၃၄း၈) ၦကၨၭဒိၭနဲၩယူၭပၥၭလၧၦၩဂူၫဂၩအဆၧချၩလဖၪဘၪလီၫ. အ့ၪမွဲ
လခီၫပမိဘၪအၪဎၬဆၧဒၪပဝ့ၫလီၫ. ကဆါယွၩစံၭဝ့ၫဒၪ, “အၪကံၩဆၧဆံၭ, တၭနၥံၪမိနဘၪဘဲၫၥိၭ
နၥံၪအဆၧၥၭထိၬမိလၧၫထၪဎွၩထၪဝ့ၫဒၪလီၫ.” (ယီဟၫ ၁၆း၂၄) ကဆါယွၩနီၪမိမၩလၧၫထၪဎွၩထၪ
အဆၧစံၭဝဲၩလဖၪလီၫ. ဆၧလၩဆံၭလၩၡၩနးဆိၬအ့ၬ. အ့ၪမွဲကဒိၪထၪထီၫထၪလခီၫလီၫ. ထီးမွဲအ့ၪၦ
ဂဲၫလၧကဆါဎရံၬအအီၪနီၪတၭ, ပကၥုၪဎွံၪၥၭယီၫလၧအဝ့ၫအဆၧအဲၪအဖၧၩလီၫ. လၧအဝ့ၫအဆၧ
လၩဆၧဖၩအဖၧၩၥၭဂံၩဂၩဒဲမုနၩအဆၧခံၭလဖၪကလၩမါခံွၬဝ့ၫဒၪလီၫ. 
 ဆၧအၪမၧၫဖိၪစပီလူၫစံၭဝ့ၫဘၪဆဲၫကဆါယွၩအဂဲး, “ဒဲအမၩနထၪခံွၬပၧၩလၧဆၧခံအစီၩ
အမၩအဖၧၩနီၪတၭ, အၪလဲၩနထဲၩယူၭပလးနီၪ, ပအီၪဝ့ၫလၧအဖိၪခွၫလၧအအဲၪဝ့ၫလဂၩအဘၩအမုး
အဖၧၩလီၫ.” (ကလီစံၫ ၁း၁၃) ထီးမွဲအ့ၪပထိးဆၧၫယူၭဆၧထိးထဲၩတၩထဲၩယီၩယူၭတၭ, ပစံၭၥ့ၪ 
“ၦလၧအထိးဆၧၫဝ့ၫတၭ, စဲၩနဲၪထၬဝ့ၫလၧယွၩဆၧမွဲဆၧတီၩလီၫ.” (ယီဟၫ ၃း၃၃) ပစံၭၥ့ၪဆ့, 
“ယလိၪဘၪဆၧမၩဆၧၫတၭယဒိၭနဘၪလၧဎရံၬအအီၪနီၪယူၭ. ယဒိၭနဘၪဆၧလၧယလိၪဘၪဆၧကိၭ
မံၩဒ့ၭလီၫ. ဆၧၥၭဝံယၥၭလဖၪဘျၩအၪဝ့ၫယူၭ. လံၬဆံၫဎံၪနီၪဒုၭနဲၪယူၭပၧၩလၧကဆါဎရံၬနီၪယူၭ. 
နအၪစၪယၧၩ,ဘၪနီၪလဲၪလၧနနဲၩကဆါဎရံၬနီၪလဲၪ. မွဲလၧအကဲၪထၪယဆၧထိးထဲၩတၩထဲၩကဆါ

အကီၠၩလီၫ. မွဲဘၪနီၪနနဲၩလံၬဆံၫဎံၪနီၪလဲၪ. မွဲလၧယၥ့ၪယၫလၧအမွဲကဆါယွၩအလူအထၫလၧ အ
ချၩဆၧလၧယၧၩအကီၠၩနီၪလီၫ.” 
 ပၥ့ၪယၫလၧပၥၭခံဖၧၩ,လံၬဆံၫဎံၪယီၩမွဲဆၧမွဲဆၧတီၩတၭ, ကဆါဎရံၬနီၪမွဲယွၩအဖိၪခွၫတၡါ
လီၫ. ၦၥ့ၪယၫလၧၦလီၩဖိၬထၪဘၪဆၧချၩပျၩပျၩလဖၪဆၧအဘျၪၥံၪလဖၪအဂဲးနီၪဘၪလီၫ. 
 စပံတၧၫစံၭဘၪလီၩဘၭအတၧၫဖုဝဲၥံၪလဖၪဘဲၫယီၩၥိၭ, “အၪမွဲဆၧအခိးအတၩဒဲ ဆၧၥ့ၪ
ယၫပကဆါ, ဒဲဆၧထိးထဲၩတၩထဲၩပၧၩကဆါယ့ၫၡၬဎရံၬနီၪ, မွဲအအၪထၪလၧနၥံၪအဖၧၩဆံၭ. ထီး
ယီၩလၧယၫလခီၫမွဲဆၧလၩဆၧဖၩအီၪလၧအလီၩလၩဆိၩလၩကၠၪဆံၭ.” အၩမံၩ. အၪၥီၪဝ့ၫဒၪလီၫ. 
(၂ပံ ၃း၁၈). ထီးမွဲအၡၩခမျၧးၥံၪလဖၪဒိၪထၪလၧဆၧအခိၭအတၩအဖၧၩနီၪတၭ, အဝ့ၫၥံၪကဒိၭန
ဘၪဆၧၥ့ၪယၫယွၩအလူအထၫပျၩဂ့ၩဂ့ၩလ့ၬလီၫ. အဝ့ၫၥံၪကဒၪနဆၧဖၩအၥၫဒဲ ဆၧဎံၪဆၧလၩလၧက
ဆါယွၩအဆၧမွဲဆၧတီၩအဆၧဆံၫဆၧဎံၪအဖၧၩလီၫ. ဆၧမိဖ့ၪလၫဆၧလၧဆၧဖၩယီၩလၧဆၧအီၪကီၪ
ကိၭဆၧၫကိၭထီဒ့ၭ, ထီးစိၩဝ့ၫလၧဆၧအထုၬနီၪ.လီၫ. “အ့ၪမွဲၦအတီၩအလီၩအဖၧၩၥၭမွဲဘဲၫဆၧဖၩ
ယုၩယဲအၥိၭတၭ, အဆၧဖၩနီၪဒံၩယံၬဒံၩဖၩထၪ, ဒံၩယံၬဒံၩဖၩထၪထီးမုထုၪနီၪလီၫ.” (ဒီၩလၩ ၄း၁၈). 
 လၧဆၧနဲၩအဖၧၩပယိထၪဆၧလယၫဂီၩဖီၪထၪဆိၬထၪကဆါယွၩအဆၧအုၩလၩအီၪလၩလ
ဖၪနီၪၥ့ၪလီၫ. အဝ့ၫအဆၧအုၩလၩအီၪလၩဝ့ၫကဒိၪထၪလၧဆၧၥ့ၪယၫနၪၥ့ၪအဖၧၩလီၫ. ၦဆၧစီၩဆၧမၩ
ဒဲကဆါယွၩအဆၧစီၩဆၧမၩကလဲၩဎုၬအၥၭတၭ, ကအီၪဘူၭထၬလိၬၥၭလီၫ. 
 ပစံၭခိးစံၭတၩဘၪကဆါယွၩၥ့ၪဝ့ၫလၧဆၧထီးအလူၬလဖၪလၧၦနၪလၥ့ၪဘၪနီၪ, ကအီၪဖျၪ
ထၪဝ့ၫဒၪလီၫ. လဘၪဘၪပကဒၪဆၧမွဲနဆၧကိၪထၪဖၭလၩလထၪဘၭဘၪမွဲနဆၧဂၭဂီၩဒဲကဲၪထၪလိၪ
ထၪၥၭလၥ့ၪဘၪလီၫ. ထီးနီၪမၬ, ပကဒၪဘၪကဆါယွၩအဆၧကိၪၥ့ၪဝဲၩလဖၪ, လၧအလၧၫဎွၩဒဲဆၧဎံၪ
ဆၧလၩလၧပၥၭမၧၫအဂးနီၪလီၫ. “အဂဲးဘဲၫယီၩ ဘိၩနဲၪယီၩပဒၪဘၪဆၧလၧမ့ၬထံၫလၩအဖၧၩ, ဖျၪလ
ဂ့ၩဘၪ, အ့ၪမွဲကဲခိၬနီၪ, လၧမ့ၬခီၫမ့ၬလီၫ. ဘိၩနဲၪယီၩယၥ့ၪယၫဆၧလနၩ, အ့ၪမွဲကဲခိၬနီၪ, ယမိၥ့ၪယၫ
ဆၧနၫဎီၩလၧဆၧၥ့ၪယၫယၧၩလီၫ.” (၁ကီရံၫ ၁၃း၁၂). 

ဆၧအီၪမၧၫလၧဆၧၥၭဎွံၪၥၭထိၬလၧဎရံၬအဖၧၩ 

 ကဆါယွၩအဖိၪအလံၩလဖၪဘၪဆၧကိၭထၪဝ့ၫလၧ အမိဘၪကဲၪဎရံၬအဖၧၩၥၭအခၪထံၭ
တၭ,မိ ဘၪဒုၭနဲၪဖျၪထၪကဆါအဆၧဂ့ၩဆၧဘွၩဒဲအဆၧယၫၥၭနီၪလီၫ. ကဆါဎရံၬဒုၭနဲၪဝဲၩၦၩလၧဖါ
ကဆါအတခ့ၭပဝၭယူၭနီၪလီၫ. ဘဲၫနဲၪယီၩၦမိဘၪဒုၭနဲၪဖျၪထၪဂၪခိၪယီၩမွဲလၧလၥ့ၪယၫဘၪယွၩအ
ဆၧအဲၪဆၧကံွၩနီၪလီၫ. ကဆါဎရံၬအၪကံၩဘၩဆိၪဖၪဆၧလၧဖါအအီၪ “ဘဲၫနအၪမၧၫလၩနယၧၩလၧ
ဂၪခိၪအၥိၭနီၪ, ယအၪမၧၫလၩအဝ့ၫၥံၪလၧဂၪခိၪဆ့လီၫ. ဘဲၫၥိၭအဝ့ၫၥံမိဆံၫဎံၪထၪလၧ ဆၧမွဲဆၧတီၩ
အဖၧၩတၭ, ယမၩဆံၫဎံၪထၪယၥၭလၧအဂးလီၫ. ယအၪကံၩနကယဲအဝ့ၫၥံၪအဂးလကၭလၧၩ, 
ၦၡၩၥံၪလၧအနဲၩထဲၩယၧၩလၧအဝ့ၫၥံၪအလူအကီၠၩနီၪ, မွဲယအၪကံၩနအဝ့ၫၥံၪအဂးဆ့လီၫ. မွဲဘဲၫၥိၭ
အဝ့ၫၥံၪထီးအလူၬမိကဲၪထၪဆၧလမံၩဎး, ဖါဧ့, ဘဲၫနအီၪလၧယဖၧၩ, ဒဲယအီၪလၧနဖၧၩအၥိၭနီၪ, 
ဘဲၫၥိၭအဝ့ၫၥံၪမိကဲၪထၪဆၧလမံၩဎးလၧပဖၧၩ, ဘဲၫၦဂၪခိၪဖိၪၥံၪမိနဲၩလၧနအၪမၧၫလၩနယၧၩအၥိၭနီၪ
လီၫ. ဆၧလၩဆၧဖၩလၧနဖ့ၪလၫယၧၩနီၪ, ယဖ့ၪလၫအဝ့ၫၥံၪ, ဘဲၫၥိၭအမိကဲၪထၪဆၧလမံၩဎးဘဲၫပ
အီၪပဝ့ၫဒၪလမံၩဎးအၥိၭ, ယအီၪလၧအဝ့ၫၥံၪအဖၧၩဒဲ နအီၪလၧယဖၧၩ, ဘဲၫၥိၭအဝ့ၫၥံၪမိအီၪလၧၫဎွၩ

လၧဆၧလမံၩဎး, ဘဲၫၦဂၪခိၪဖိၪမိၥ့ၪယၫလၧနအၪမၧၫလၩယၧၩအၥိၭနီၪ, ဒဲနအဲၪအဝ့ၫၥံၪဘဲၫနအဲၪယၧၩ
အၥိၭနီၪလီၫ. “ယ့ၫၡၬဎရံၬစံၭဘၪဝ့ၫနီၪလီၫ.” (ယီဟၫ ၁၇း၁၈-၂၃). 
 ဆၧအၪမၧၫဖိၪစပီလူၫကွၭနစိၩဎရံၬအထံၩအဖျၥံၪလဖၪအအီၪ, “နၥံၪဝံၫဒၪယီၩ, နၥံၪမွဲပ
လံၬကွၭအၥၭလၧပၥၭအလီၩတၭ, ၦၡၩၥ့ၪယၫတၭ, ဖီဝ့ၫထီးအထုၬလီၫ.” (၂ကီ ၃း၂-၃). ကဆါဎ
ရံၬအဖိၪအလံၩလဖၪနီၪ မိဘၪမၩအၥၭဘဲၫလံၬပရၧၫဘၪအၥိၫလၩဝ့ၫဂၪခိၪဖိၪၥံၪအအီၪအၥိၭလီၫ. အ
ဝ့ၫၥိၫလၩပၧၩလၧဒိၩမုတဝၫလၧပအီၪဆၧလးလစီၪလါလါနီၪလီၫ. လဘၪဘၪအဝ့ၫၥံၪနီၪကဖီဘၪလံၬ
ဆံၫဎံၪအ့ၬ. နါဂၧၫဘၪဆ့ဆၧချၩလၧလံၬဆံၫဎံၪဖၧၩနီၪအ့ၬ. လၧအဝ့ၫၥံၪအဆၧဖံၭဆၧမၩအဖၧၩဒၪဘၪ
လဒၪဘၪဘၪယွၩအဆၧအဲၪဆၧကံွၩဘၪၥ့ၪၥ့ၪလီၫ. အ့ၪမွဲလခီၫပဝ့ၫဒၪၥံၪယီၩပမွဲဎရံၬအခၪထံၭတၭၥိၫ
စိၩအဝ့ၫၥံၪခၪဖျၪလၧပၧၩနီၪၥ့ၪလီၫ. အဝ့ၫၥံၪမိၥ့ၪယၫထဲၩကဆါယွၩအဆၧဂ့ၩဆၧဘွၩတၭ, ကထုၭန
ထဲၩအဝ့ၫၥံၪဘဲၫၥိၭကအဲၪထဲၩအကဆါဂီၩကမၩအဆၧလီၫ. 
 ဎရံၬဖိၪၥံၪလဖၪယီၩမွဲပၧၩလဖၪလၧအဆိၬထၪဆၧလၩဆၧဖၩလၧမူၭခိၪအဖၧၩၥၭနီၪလီၫ. အ
ဝ့ၫၥံၪမိဘၪဆိၬထၪထီၫဆၧဖၩလၧဂၪခိၪလၧအအီၪဂဲၫလၧဎရံၬအအီၪနီၪလီၫ. အဆၧအီၪမၧၫအီၪဂဲၩဒဲအ
တခ့ၭပဝၭလဖၪနီၪ, မိဘၪဒုၭနဲၪဖျၪထၪကဆါဎရံၬနီၪမွဲဆၧနီၪလဲၪ, ဒဲအဝ့ၫၥံၪမိဘၪမၩဆၧလၧကဆါ
အဂးနီၪဘဲၫၥ့ၪလဲၪနီၪလီၫ. 
 ထီးမွဲအ့ၪပကဲၪထၪဎရံၬအခၪထံၭနီၪတၭ, ပကဒုၭနဲၪဖျၪထၪၦၩဂူၫဂၩလၧပမၩဆၧလၧဎရံၬအ
ဂးနီၪမုၬဘၪပၥၭနီၪလီၫ. ပမွဲဎရံၬဖိၪၥံၪလဖၪလၧအၥ့ၪယၫဝ့ၫလၧဆၧယီၩမွဲဆၧအမွဲတၡါနီၪလီၫ. ဎရံၬ
ဖိၪလၧအဂၪအံၪဂၪအူၭဒဲဆၧၥၭဎွံၪၥၭထိၬလအီၪဘၪလဖၪနီၪ ဒုၭနဲၪဘၪမၪၦဂူၫဂၩလၧကဆါယွၩဒဲဎရံၬ
ဖိၪအဆၧအီၪမၧၫအီၪဂဲၩအဂဲးနီၪလီၫ. အဝ့ၫၥံၪဆီၫမီၪဝ့ၫလၧဎရံၬဖိၪၥံၪနီၪ ကဆါယွၩအဲၪဒိၭလၧကအီၪ
ဒဲလၧဆၧၥုၪဎွံၫၥၭယီၫအ့ၬလီၫ. တၭအဝ့ၫၥံၪချၩဆၧလၧဖါအီၪလၧမူၭခိၪနီၪ အဂဲးလၧဆၧတီၩဆၧလီၩလ
အီၪဘၪလီၫ. 
 ထီးမွဲကဆါယွၩအဖိၪအလံၩလဖၪအ့ၪဆၧၥိၫထၪဝ့ၫလၧဆၧၥၭဂံၩဂၩ, ဆၧၥုၪထိၬၥၭထိၬအ့ၪ
လအီၪဘၪနီၪ, မုၪခီၩလဲးကၥၭဎွံၫဝ့ၫတၡါလီၫ. လၧပၥၭဂံၩဂၩဒဲၦဆၧနဲၩလအီၪဘၪလၧကဆါယွၩအ
ဖၧၩနီၪ, မုၪခီၩလဲးဒၪဘၪဝ့ၫတၭ, ၥၭဎွံၫၥၭထိၬဝ့ၫဒၪလီၫ. ထီးမွဲအ့ၪၦဆီၫမီၪထၪကဆါယွၩနီၪ ၥိၫယူၭ
ပၧၩလၧဆၧၡၪဆၧယၬဆၧၥၭဘၪထံၭဘၪနဲၪအဖၧၩနီၪတၭ, မုၪခီၩလဲးနီၪကၥၭဎွံၪဝ့ၫတၡါနီၪလီၫ. 
 မုၪခီၩလဲးလၧအမွဲဒုၪဒၩယီၩအဲၪဒိၭပၧၩလၧပကဆီၫမီၪထၪကဆါယွၩနီၪ ယၫၥုၪယၫၥၭပၧၩ
အ့ၬလီၫ. လါနၫဂ့ၩဆၧလၧမုၪခီၩလဲးယီၩလီၩအ့ၪပၧၩဆၧတီၩတီၩလီၩလီၩနးမံၩအ့ၬ. အဝ့ၫဒုၭဎွၩပၥၭ
ဘဲၫၥိၭပကဆီၫမီၪထၪ ဆၧလဂ့ၩလဘၪဘၪလၧကဆါယွၩအဂဲးနီၪလီၫ. အဝ့ၫအၪဂုၬကျၭစၨၭပၧၩ
ဘဲၫၥိၭပလဆီၫမီၪထၪဘၪကဆါယွၩအဆၧဂ့ၩဆၧဘွၩလဖၪအဂဲးဘၪလီၫ. ဆၧလၧၦမၩလၩမၩဖၩက
ဆါယွၩဒဲၦဆၧနဲၩအီၪလၧအဝ့ၫအဖၧၩနီၪမုၪခီၩလဲးဘၪအၥၭလါလါအ့ၬ. 

 မုၪခီၪလဲးအၪဂုးကျၭစၨၭမိဒုၭကဲၪထၪဎရံၬဖိၪအဆၧအီၪမၧၫအီၪဂဲၩဘဲၫဆၧခံၭဒဲ ဆၧၥုၪဎွံၪၥၭ
ယီၫလအီၪဘၪအၥိၭလီၫ. အဝ့ၫအၥၭအီၪ ဒုၭနဲၪဖျၪထၪဒၪဆၧကၪဆၧဂဲၩဒဲဆၧမုၬဆၧၡၪလအီၪဘၪနီၪ
လီၫ. လၧဎရံၬဖိၪလဂၩအဆၧအီၪမၧၫအီၪဂဲၩနီၪစံၭဝ့ၫလၧဆၧမၩကဆါယွၩအဆၧမၩနီၪမွဲဆၧအကၪလီၫ. 
ထီးနီၪတၫအဝ့ၫအုၩလၩဎုၬမုၪခီၩလဲးအဆၧအၪလံၩအၪလီၫဆၧနီၪလီၫ. 
 ၦၡၩအၪဂၩလ့ၩဆၧလၧအဆၧအီၪမၧၫဒၪဝ့ၫ, ဆီၫမီၪဒဲချၩထၪဆၧအဘၪမၪလဖၪလီၫ. အ
ဝ့ၫၥံၪစံၭဒၪအဆၧဂဲးဆါဘၭဆါတၭ, လီၩဖျၪထၪဒၪမွဲနအဆၥုၪအုၭၥၭအုၭလဖၪအဂဲးနီၪလီၫ. ဖိၪၥၪမုၪ
လဂၩကွၭနပၧၩဆၧပရၧၫလဘျၩဘဲၫနီၪၥိၪ, ထီးယအီၪလၧခးယူၩရိပအထီနီၪလီၫ. အဝ့ၫအီၪဒဲဆၧၥုၪ
အုၭၥၭအုၭဒိၪမၬတၭ, အၪကံၩယၧၩဆၧချၩလၧအကမၩမုၬထၪထဲၩအဝ့ၫအၥၭအဂးလီၫ. လၧအနၩနီၪ
ယအၪမံၩမးဘၪဆၧဂဲးလၧယအီၪလၧဆၧၥုၪလၩဖျၭလၩဆၧအလးလစီၪလီၫ. ဆၧၥုၪဆၧဖျၭအကဆါ
နီၪၥိၫထၪယၧၩလၧဖၩၥၭထၧၫဘီၩယၫလီၫ. 
 ယအၪဆိၬနဖီၫၥံၪလဖၪနၧၩမၧၫနၧၩကၠၪဝ့ၫဒိၪမၬလီၫ. ၦမုၪလၧအလ့ၩဖိၬယခဲၫလဂၩနီၪ, ဒုၭနဲၪ
ယၧၩလၧဖၧၩၥၭလၧအဎွၩဒဲဆၧဆူၪဆၧခဲၩလဖၪနီၪလီၫ. ထီးနီၪတၭဆၧၥၭအုၭအီၪထၪလၧအဖၧၩထီးဒၪ
လ့ၬဂၪဝ့ၫဒၪလီၫ. အဝ့ၫလလ့ၩဘဲၫဖၧၩၥၭလၧၦနဲၪဝ့ၫဖၧၩၥၭလဂၩလ့ၩဆၧအၥိၭလမွဲဘၪလီၫ. အ့ၪမွဲလ
ခီၫအဝ့ၫလ့ၩဝ့ၫလၧဆၧဆူၪဆၧခဲၩအကျၩလခီၫလီၫ. 
 အဝ့ၫကိၭထၪဝ့ၫ, “အိၩ, ဆၧၥုၪလၩဖျၭလၩဆၧအလးယီၩဂၭဂီၩခံွၬယူၭလၧ ဆၧဆူၪဆၧခဲၩ
ယီၩအကီၠၩမၭကၨ.” ၦနဲၪဖၧၩၥၭလဂၩစံၭအဝ့ၫ “ဆၧဆူၪဆၧခဲၩလဖၪနီၪကအီၪဒၪဝ့ၫဘီၪ. အၪဆိၬမွဲန
ဖီဆၧဆူၪ, ဖီၫယၫဒဲဖီၫအဂၩလဖၪဘီၪ.” 
 ၦကၨၭဆီၫမီၪထၪဆၧဎံၫဆၧလၩလဖၪလၧၦဆၧအီၪမၧၫဖၧၩနီၪလီၫ. အဆၧၫအထီအီၪဝ့ၫလၧ
ကဆါယွၩအၥၭမုချၩဆၧလၧၦၥၭခံၭဖၧၩအထီနီၪၦၥၭဎွံၫၥၭထိၬဆ့ဧၪ. ထီးမွဲၦဆီၫမီၪထၪထဲၩၦဆၧအီၪ
မၧၩလၧအဖီၩခံွၬလဖၪအီၪနီၪတၭ, မွဲၦဒၪနယူၭဆၧမုၬဆၧၡၪနီၪဆ့ဧၪ. ကဆါယွၩအဆၧအုၩလၩအီၪ
လၩနီၪ မၩအၥၭဘဲၫဖီၫလၧအနၧၩမၧၫနၧၩကၠၪလၧအမဲၪထၪလၧၦဖၧၩၥၭအနဲၩအၥိၭနီၪဆ့ဧၪ. အဆၧနၧၩ
မၧၫနၧၩကၠၪနီၪၦဖျါမၩဎွၩပၥၭလၧဆၧၥၭဎွံၫၥၭထိၬနီၪဧၪ. 
 ဆၧလၧဆၧဆူၪဆၧခဲၩယီၩအီၪဒၪမွဲနကမၩဆၫပၧၩဒဲကမၩၥၭအုၭပၧၩလခီၫလီၫ. ၦအၪထၧၫန
ဆၧဆူၪဆၧခဲၩဂီၩအ့ၪၦဖ့ၪလၫလဂူၫဂၩနီၪ, လၩဂၬဘဲၫၦကၠၪခံွၬယူၭပၥၭလၧကဆါယွၩအဆၧဂ့ၩဆၧဘွၩ
အအီၪအၥိၭလီၫ. လၩဂၬဘဲၫၦဒုၭအီၪပဒၩထၬဆၧမၧၫအဖၧၩၥၭနီၪဘဲၫၥိၭလလ့ၩဖိၬဎုၬဘၪပၧၩလဂ့ၩလီၫ. 
 ဆၧၥုၪလမုၬၥၭလမုၬဘၪလၧအဖီၪခံွၬလဖၪကၨၭပအၪဂူၩနၪထၪထဲၩအ့ၬ. ၦကၨၭချၩဆၧဘၪ
ဆဲၫဆၧဒဲၩဘၭဒဲဆၧၥၭအုၭအဂဲးလဖၪနီၪအ့ၬ. ထီးမွဲအ့ၪၦဆီၫမီၪထၪဆၧဂဲးလဖၪနီၪတၭ, ဆၧအၧၩက
မၩနၧၩခံွၬပၧၩဂီၩၦဆၧယိလါလဖၪကလၩမါခံွၬဝ့ၫဒၪလီၫ. ၦၡၩလၧဆၧယိလါလအီၪဘၪလဂၩနီၪ ကဒၪ

ဒၪမွဲနဆၧခံၭၥၧၫနီၪလီၫ. အဝ့ၫကၭဘံၭထၬကဆါယွၩအဆၧလၩဆၧဖၩတၭ, အဝ့ၫအဒုၩနီၪလၩဒိၭဘၪ
လၧၦၩဂူၫဂၩအဖၧၩၥၭနီၪလီၫ. 
 ၦကၨၭစံၭခိးစံၭတၩဘၪကဆါယွၩလၧ အဖ့ၪလၫပၧၩဆၧဎံၪဆၧလၩလဖၪနီၪလီၫ. မွဲပကမၩန
ယူၭကဆါယွၩအဆၧအုၩလၩအီၪလၩလဖၪနီၪတၭ, နၪထၪထဲၩအဝ့ၫဘဲၫနဲၪယီၩလါဆံၭ. ကဆါယွၩ
အဖိၪခွၫနီၪအီၪက့ၪလၩထးခံွၬနီးဆံၫဎံၪလထၭဂီၩဂဲၫလၩမၩနယူၭဂၪခိၪအခံးအဂၩနီၪလီၫ. ဘဲၫၥိၭကမၩ
ဖီၩဖျၭထၪပၧၩလၧမုၪခီၩလဲးအစီၩအမၩအဖၫလၬမိၥ့ၪဝ့ၫအဂးလီၫ. အဝ့ၫဒုၭဆၧဒဲမၩနၧၩဆၧအၧၩဆၧၥၫ
လၧပဂးတၭ, ဝဲထၪမူၭခိၪဒဲဒုၭနဲၪပၧၩလၧအလၩအဖၩနီၪလီၫ. 
 မွဲပကမၩလိၪဎိၭလၩဆၧဒဲၩဘၭလၧအဘၪဆိၬထၪခံွၬဝ့ၫလၧၦၡၩၥံၩအအီၪအဂဲးနီၪလါဆံၭ. 
မွဲပကအၪဎၬနၪၥ့ၪဝ့ၫလၧအဂဲၫဆိၬနဝ့ၫလၧကဆါယွၩအအီၪနီၪဘဲၫၥ့ၪလဲၪနီၪလါဆံၬ. ဆီၫမီၪထၪလၧ
နၥၭခံဖၧၩပဝ့ၫဒၪၥံၪယီၩၦဆူထဲၩနဲၩထဲၩပကဆါလၧ အထိးထဲၩတၩထဲၩပၧၩယီၩအကီၠၩဒုၪကီၩထၪၥိၭ
ထၪပၧၩလၧအဆၧတီၩဆၧလီၩနီၪဘဲၫၥ့ၪလဲၪနီၪလါဆံၭ. ဆၧမိဆိၬထၪပၧၩလၧအနီးဆံၫဎံၪဖၧၩနီၪလီၫ. 
ကဆါယွၩအဲၪဒိၭဝ့ၫလၧပမိဘၪဆီၫမီၪထၪဆၧဂဲးလဖၪယီၩနီၪလီၫ. 
 ထီးမွဲပၥၭဂံၩဂၩလၧကဆါယွၩအဆၧအဲၪဆၧကံွၩဒဲအဆၧစံၭဝဲၩလဖၪနီၪတၭ, မွဲပမၩလၩမၩ
ဖၩအဝ့ၫအ့ၬ. အ့ၪမွဲလခီၫကဲၪထၪပမၩၥၭအုၭၥၭမုဆံၫဎံၪလခီၫလီၫ. မိလဂၩထီးမွဲဖိၪစံၭအၧၩစံၭၥၫအဝ့ၫ
ကိၭဆၧၫထီဒ့ၬနီၪတၭ, မွဲနကဆီၫမီၪဘဲၫၥ့ၪလဲၪ.ဖိၪလယူၭယၪ မိဖါလဂၩလအဲၪဘၪမိဖါလဂၩနီၪ မွဲန
ကဆီၫမီၪဘဲၫၥ့ၪလဲၪ. ဖိၪၥံၪလဖၪအ့ၪအၥၭဂံၩဂၩလၧမိဖါၥံၪအဆၧအဲၪနီၪတၭ, မိဖါအၥၭကဘၪထံၭ
ဝၫ, ဖိၪၥံၪလဖၪအ့ၪမၩဆၧၫမိဖါဘဲၫနီၪၥိၭနီၪ, ဆၧကမၩၥၭဘဲၫၥ့ၪလဲၪ. ထီးမွဲအ့ၪပလနဲၩဘၪဖါကဆါ
ယွၩအဆၧအဲၪဆၧကံွၪဘၪနီၪတၭ, အဝ့ၫကဆီၫမီၪထၪဆၧလၧပဂးနီၪဘဲၫၥ့ၪလဲၪ. အဆၧအဲၪဆၧကံွၩ
နီၪထီးဒၪလ့ၬဖ့ၪလၫအဖိၪခွၫလၧပဂးဘဲၫၥိၭပကမၧၫအဂးလီၫ. ဆၧအၪမၧၫဖိၪစပီလူၫလဂၩစံၭဝ့ၫဘဲၫ
ယီၩၥိၭ “ၦလၧအလလီၫကီၩဘၪအဖိၪခွၫဒၪဝ့ၫလဂၩနီၪ, အ့ၪမွဲဖ့ၪလၫခံွၬဝ့ၫလၧပဝ့ၫဒၪကိၭဂၩဒ့ၭအဂး
တၩ, မွဲအလမိဖ့ၪလၫယီၫဘၪပၧၩလၧအဝ့ၫနီၪအၥိၭဆ့လၧဆၧထီးအလူၬလဖၪတၭ, မိအီၪဝ့ၫဘဲၫၥ့ၪ
လဲၪ.” (ရိမၫ ၈း၃၂) လၧဆၧအၪမံၩအဖၧၩ, အ့ၪလချၩထၪဖျၪဝ့ၫဘၪလါနၫဂ့ၩ, လၧအဆၧဖံၭဆၧမၩ
ဖၧၩနီၪ, ထုၭဖျၪထၪဝ့ၫဘဲၫအစံၭဆၧဘဲၫယီၩၥိၭ, “ကဆါယွၩနီၪစံၭဆၧလၧယဂးအ့ၬ. အဝ့ၫအဲၪၦဂူၫဂၩ
မိၥ့ၪကၥ့ၪလီၫ. အ့ၪမွဲယၧၩလခီၫနီၪအဲၪယၧၩလါလါအ့ၬ.” 
 ဆၧယီၩမွဲအမၩဘၪထံၭယူၭနၥၭမၧၫတၡါလီၫ. ဆၧချၩလအီၪဘၪဒဲၥၭဂံၩဂၩနီၪ မွဲဆၧဖံၭၥိၭ
ယူၭကဆါဎရံၬနီၪလီၫ. ထီးမွဲဆၧၥၭဂံၩဂၩယီၩအဂဲးအ့ဆီၪထၪနီၪတၭ, ကဲၪထၪဆၧနၪစဲၪထၪခံွၬမူၭခိၪ
အၥီၫလဖၪနီၪလီၫ. ထီးမွဲအ့ၪပဘၪမုၪခီၩလဲးအဆၧကျၩဖစီၩနီၪတၭ, ပကၨၭချၩထၪဆၧၥၭဂံၩဂၩအ
ဆၧချၩလၧအမၩခံၭလၩခံွၬၦၩနီၪလဂ့ၩ, အ့ၪမွဲလခီၫ,ၦကၨၭချၩဆၧလၧအကမၩဆီၪထၪၦနးၥၭအဆၧ
အီၪ မၧၫအီၪဂဲၩလခီၫလီၫ. 

 မူၭခိၪအၥီၫလဖၪခိၭယိလါပၧၩ, ဖါကဆါယွၩအဆၧပရၧၫနီၪမွဲပဖ့ၪလၫယူၭလၧဂၪခိၪနီၪဘဲၫၥ့ၪ
လဲၪနီၪလီၫ. မွဲပကဆီၫမီၪထၪဒဲချၩဆၧဘဲၫၦၩလဂၩလၧအအီၪဆၧၫထုၪလၧ ဖါကဆါယွၩအမ့ၬယၩလ
ဂၩအၥိၭနီၪလါဆံၭ. ထီးမွဲနဖီၪထၪနထံၩၥိၭလဂၩအစူၪနီၪတၭ, မွဲနကစံၭထၪအၪအူၭဖါကဆါယွၩလၧ
နၥုၪခံၭၥၭလဲၪဖၧၩလါဆံၭ. ဆၧယီၩမွဲဆၧဒုၭဆီၫမီၪထၪထံၩၥိၭလၧ အမွဲကဆါယ့ၫၡၬဎရံၬအဂဲးနီၪလီၫ. 
 ၦၡၩကိၭဂၩဘၪဆၧၫယၫဆၧကၪဆၧဂဲၩ, ဆၧၥုၪအုၭၥၭအုၭ,ဒဲဆၧကျၩဖစီၩနီၪလီၫ. နဆၧၥုၪ
အုၭၥၭအုၭလဖၪဒဲနဆၧကၪဆၧဂဲၩလဖၪထီးလီၩအ့ၪၦဂူၫဂၩလဂ့ၩ. အ့ၪမွဲလခီၫဂဲၫဆိၬနယူၭနဆၧၥုၪ
အုၭၥၭအုၭဒဲနဆၧကၪဆၧဂဲၩထီးအလူၬလဖၪလၧကဆါယွၩအအီၪလၧဆၧဘၩဆိၪဖၪနီၪလါဆံၭ. ဒုၭ
အီၪထၪဆၧချၩလၧအမွဲဆၧၥၭဂံၩဂၩဒဲဆၧၥၭဂၭဂီၩလၧဆၧချၩနီၪနးထံၫလဂ့ၩ. ၦမၩၥၭဎွံၫယူၭၦဂူၫဂၩ
အၥၭနီၪၥ့ၪလၧဖၧၩၥၭအၪဘီၩလီၫ. ၦဆၧချၩလၧအအီၪဒဲလၧဆၧယိလါဒဲ ဆၧၥၭဎွံၪနီၪဒုၭဆီၪထၪၦဂူၫ
ဂၩအၥၭလီၫ. 
 ၦၡၩလၧအအီၪဒဲအၥၭဒူၩလဖၪဒၪလ့ၬမုၭခီၩလဲးကျၩဖစီၩအဝ့ၫၥံၪဘဲၫၥိၭကမၩယူၭဆၧအၧၩ
နီၪလီၫ. အဝ့ၫၥံၪထီးဒၪလ့ၬလၩပွံၭလၩထၩဝ့ၫလၧအဘၭဒုၭဆၧလၧဆၧအၧၩဆၧၥၫလဖၪနီၪလီၫ. ထီးမွဲၦ
ကၨၭမၩကၪမၩဂဲၩၦၩလဖၪယီၩအၥၭနီၪအ့ၬ. ၦကၨၭဒုၭဆီၪထၪအဝ့ၫၥံၪအၥၭလၧဆၧချၩအမုၬလဖၪ
လီၫ. ကဆါဎရံၬအဆၧဖၩနီၪလၩဘၪဒိၭပၧၩဘဲၫနိၪၥိၭၥ့ၪလီၫ. “အဂဲးဘဲၫယီၩ, ပမၧၫလၧပဂးဒၪပဝ့ၫနး
ဂၩအ့ၬ, ပၥံၫလၧပဂးဒၪပဝ့ၫနးဂၩအ့ၬ.” (ရိမၫ ၁၄း၇) လၧၦဆၧလူဆၧချၩဒဲၦတခ့ၭပဝၭၥံၪလဖၪယီၩ 
အကီၠၩကဲၪထၪဆၧၥၭဎွံၪဒဲဆၧမၩဆၧၩဂူၫဂၩအဂးနီၪၥ့ၪလီၫ. အ့ၪမွဲလခီၫဒုၭအီၪထၪဆၧမၩဂၭဂီၩယူၭၦ
ဂူၫဂၩအၥၭတၭ, ဒုၭကဲၪထၪဆၧကၠၪဒိၩချၫခံွၬၥၭလၧကဆါဎရံၬအဆၧမွဲဆၧတီၩအဖၧၩနီၪၥ့ၪလီၫ. 
 ၦလၧအဆီၫမီၪဘၪမၪကဆါဎရံၬအဆၧအီၪမၧၫအီၪဂဲၩဒဲအတခ့ၭပဝၭနီၪအီၪအၪမၬလီၫ . 
အဝ့ၫၥံၪဆီၫမီၪဝ့ၫလၧကဆါဎရံၬယီၩရ့ၩလိၬၥၭလၧဆၧၥုၪမုၬၥၭၡၫနီၪအ့ၬ. အဝ့ၫၥံၪဆီၫမီၪဝ့ၫလၧကဆါ
ဎရံၬအတခ့ၭပဝၭနီၪအီၪဒဲဆၧၥၭဎွံၪၥၭထိၬအ့ၬ. အဝ့ၫၥံၪအဆၧဆီၫမီၪထၪနီၪမၩခံၭလၩခံွၬအဝ့ၫၥံၪ
အၥၭလီၫ. 
 ဆၧချၩစံၭဝ့ၫအၪကၠၪအၪဘျၩ, ကဆါဎရံၬနီၪအမ့ၬထံၫလၩဝ့ၫဆၧနံမွံၫအီၪနးဆိၬအ့ၬလီၫ. 
ၦဆၧထိးထဲၩတၩထဲၩကဆါလဂၩယီၩမွဲမၬအီၪဒဲလၧဆၧၥၭအုၭ, အဝ့ၫလဲၩဎုၬအၥၭလၧၦၡၩအဆၧၥၭ
အုၭ, ဝဲထၪအၥၭဒဲၥ့ၪယၫဝ့ၫဆၧၥၭအုၭနီၪမွဲဆၧဘဲၫၥ့ၪလဲၪနီၪလီၫ. ဆၧဘၪထံၭဘၪနဲၪဒဲဆၧခဲၫကံၭအၪ
ယီၫအီၪလၧအဆၧအီၪမၧၫအီၪဂဲၩအဖၧၩ, လါနၫဂ့ၩအၥၭနီၪလၩဆံၭနးဆိၬအ့ၬ. ဆၧဎူၫဆၧဎၩဒဲဆၧၥၭ
ဎွံၫၥၭထိၬနီၪအီၪလၧအမ့ၬလီၫ. ဆၧၥၭဎွံၪၥၭထိၬနီၪအီၪဂဲၫစဲၪထၪလၧအဝ့ၫအၥၭခံဖၧၩတၭ, ထီးမွဲအဝ့ၫ
လ့ၩဆၧလစီၪလါလါနီၪ, လ့ၩဆိၬဎုၭဆၧအီၪပွံၭ,ဆၧဎူၫဆၧဎၩ, ဒဲဆၧၥၭဎွံၫၥၭထိၬနီၪလီၫ. 
 ၦဆၧထိးထဲၩတၩထဲၩဆၧလဂၩယီၩဒၪစိၩဆၧယဲၩယိၬ, လါနၫဂ့ၩလမွဲဘၪၦၡၩလၧအအီၪဒဲ
ဆၧၥၭအုၭလဂၩဘၪလီၫ. ၦၩလၧအဖိၬထၪကဆါဎရံၬအခဲၫလဂၩလါလါနီၪ, ၥ့ၪယၫဝ့ၫလၧအမိဘၪမၩ

ယူၭဆၧမၩဖၭဒိၪလၧအကဆါအဂးလီၫ. ၥၭအီၪဒဲလၧအဘျၭအဘျၩ, ၥၭဎွံၫအီၪဒဲဆၧၥူၭလၫဎးလၩ, 
ဆၧကလိကလံၬလမွဲဘၪလီၫ. အ့ၪမွဲလခီၫဎရံၬအဆၧဘိၪဆၧဘၩနီၪမွဲလၧအဖ့ၪလၫဆၧၥၭထိၬဘဲၫထံၩ
မၧၫအချၬလၧအယွၩလၩဝ့ၫအၥိၭလခီၫလီၫ. ဆၧယီၩဆၧမၩလၩဖံၬခံွၬဆၧဖၩအဆၧၥၭဎွံၫလမွဲဘၪလီၫ. 
ဆၧယီၩလမွဲဘၪလၧဆၧမၩထံၬထၬဆၧၥၭဎွံၫၥၭထိၬ, မ့ၬအဆၧနံမွံၫနီၪဘၪလီၫ. ကဆါဎရံၬဂဲၫလၩ
ဘဲၫၥိၭကအၪမၧၫဎီးၦၩဂူၫဂၩလမွဲဘၪ, အ့ၪမွဲလခီၫဘဲၫၥိၭကမၩဆၧၫၦၩဂူၫဂၩလခီၫလီၫ. ထီးမွဲအဆၧ
အဲၪဆၧကံွၩအ့ၪအီၪလၧပၥၭခံဖၧၩနီၪတၭ, ပကမၩဆၧဘဲၫအဝ့ၫဖ့ၪလၫပၧၩဆၧဒီၩဆၧထ့ၬအၥိၭနီၪလီၫ. 
 အ့ၪၦဆီၫမီၪထၪၦၡၩအဆၧမၩလဂ့ၩလဘၪဘၪနီၪတၭ, ၦအဲၪအဝ့ၫၥံၪဘဲၫဎရံၬအဲၪပၧၩအၥိၭ
နီၪၥ့ၪအ့ၬ. ထီးမွဲအ့ၪၦဆီၫမီၪထၪအဆၧအဲၪဆၧကံွၩ, ဒဲအဆၧယၫၥၭလၩလိလၩလၭလဖၪနီၪတၭ, ဎ
ရံၬအၥၭကယွၩလၩလၧပဖၧၩနီၪလီၫ. ထီးမွဲအ့ၪပဒၪအဆၧဘၪမၪလါနၫဂ့ၩပကအဲၪဒိၭအီၪက့ၪယူၭယၪ
လိၭၥၭလဂၩဒဲလဂၩလီၫ. ၦကၨၭဆၪလၩပၥၭဂီၩနဲၩနလၩဒၪပၥၭလဂ့ၩလီၫ. အ့ၪမွဲၦအံွၪၥၭဆၧၩၦဂူၫ
ဂၩအဆၧဘၪမၪလဖၪနီၪတၭ, ၦအဲၪလၩဒၪပၥၭလဖၪကလၩမါခံွၬဝ့ၫဒၪလီၫ. ပၥၭကလၩဖူၬခံွၬဝ့ၫတၭ, 
ၥၭအီၪလၧပကမိဖ့ၪလ့ၫမၩဆၧၩဆၧလီၫ. 
 စဒၫဝံၭကွၬထၩလၧလံၬစံၭထၪအၪအူၭဖၧၩ “ဒိၭနဲၩနၥၭလၧယဟိဝၩတၭ, မၩဆၧဂ့ၩဆံၭ, 
အီၪဂုးခၧၫနဝ့ၫလၧထံၫၥံၪခးၥံၪအဖၧၩတၭ, အၪဆၧမွဲဆၧတီၩလၧၫဎွၩဆံၭ.” (အၪအူၭ ၃၇း၃). 
 “ဒိၭနဲၩနၥၭလၧယဟိဝၩဆံၭ.”ကိၭမုနံၪမုနၩနီၪၦဘၪဆၧၫယၫဘၪဆၧၥုၪအုၭၥၭအုၭလဖၪ
လီၫ. ထီးမွဲအ့ၪပဒၪဎီၩထံၩၥိၭတၭ, ပမိစံၭဆၧလီၩဆၧၦဆၧကၪဆၧဂဲၩအဂဲးလဖၪလီၫ. ၦစံၭဆၧဆၧခဲၩ
ကံၭအၪယိၫလဖၪ, ၦဆၧၥုၪအုၭၥၭအုၭဒဲဆၧကၪဆၧဂဲၩလၧအကဂဲၫဘၪပၧၩလဖၪနီၪလီၫ. ၦၡၩလနၩနၩ
ကဆီၫမီၪထၪဝ့ၫဆၧယၫၥၭအကဆါယီၩခိၭနၪၦဆၧအၪကံၪဘၩဆိၪဖၪနီၪအ့ၬ .ၦစံၭလၧအဝ့ၫနီၪဖ့ၪလၫ
မၩဆၧၩပၧၩဘဲၫနဲၪယီၩအ့ၬ. 
 ၦၡၩလနၩနၩခဲၫကံၭအၪယိၩဆၧလယၫလစီၪတၭ, အီၪဒဲလၧဆၧၥၭမဲၪၥၭဖျၩနီၪလီၫ. ကဆါ
ယွၩအဆၧအဲၪဆၧကံွၩနီၪအီၪဝၭဖီၩအဝ့ၫၥံၪလါနၫဂ့ၩဆၧဆိၪဂ့ၩလၧယွၩဖ့ၪလၫနီၪလဒၪဘၪဝ့ၫလီၫ . 
အၥၭနီၪအီၪဒၪမွဲနဆၧၥၭမဲၪၥၭဖျၩဆၧတၭ, ဆၧလမံၩမံၩကဂဲၫဘၪဘၪအဝ့ၫၥံၪလီၫ. အဝ့ၫၥံၪခဲၫကံၭ
အၪယိၫဆၧလၧဆၧဆံၭခိၬဖိၪအဖၧၩဒၪလ့ၬလီၫ. ဆၧခဲၫကံၭအၪယိၫဆၧနီၪဒုၭအီၪပဒၩထၬဘဲၫၥိၭလဒၪန
ဘၪကဆါယွၩအဆၧဆိၪဂ့ၩဘၪလီၫ. လၧဆၧကၪဆၧဂဲၩအထီနီၪကၨၭကၠၪစိၩယူၭပၥၭလၧကဆါယွၩ
လၧအမၩဆၧၩဆၧၥ့ၪလဂၩအအီၪနီၪလီၫ. အဝ့ၫၥံၪဖျါအဆၧၫအထီအကၪအဂဲၩယီၩတၭ အ့ၪမွဲလခီၫ
ဒုၭမၩလၩဖၬအဝ့ၫၥံၪလၧအကဆါယွၩလခီၫလီၫ. 
 ၦကၨၭၥၭဂံၩဂၩလၧကဆါယွၩနီၪဧၪ. ၦကၨၭဆူထဲၩနဲၩထဲၩအဝ့ၫနီၪလီၫ. ကဆါယ့ၫၡၬဎရံၬ
နီၪမွဲပထံၩၥိၭလၧအဂ့ၩလဂၩလီၫ. မူၭခိၪဖိၪထီးအလူၬအၥၭအီၪလၧယိလၩဆၧမၩအၥၭလၧပၧၩအဂဲးနီၪ
လီၫ. ၦဆၧခဲၫကံၭအၪယိၫဆၧမုနံၩမုၥၫအဂးနီၪကၨၭမၩၥၭမဲၪၥၭဖျၩပၧၩအ့ၬ. အ့ၪၦမၩဘဲၫနီၪၥိၭတၭ, 

ဆၧၥၭအုၭနီၪကအီၪထၪဒၪကိၭဆၧၫထီဒ့ၭလီၫ. ဆၧခဲၫကံၭအၪယိၪဆၧနီၪ, မၩဆၧၩၦဆၧကၪဆၧဂဲၩ
နီၪၥ့ၪအ့ၬ. 
 ၦကအီၪဒဲလၧဆၧခဲၫကံၭအၪယိၫဆၧလၧၦဆၧဖံၭဆၧမၩအဖၧၩနီၪၥ့ၪလီၫ. ဆၧကမၩအၥၭ
လယၫလခီၫနီၪမၩအၥၭဘဲၫဆၧခံၭအၥိၭလီၫ. ၦၥၭမဲၪလၧဆၧအီၪလၧပၧၩလဖၪကလၩမါခံွၬဝ့ၫဒၪလီၫ. 
ၦကၨၭၥၭဂၭဂီၩအ့ၬ. ၦမိဘၪအီၪက့ၪထၪၦဆၧခဲၫကံၭအၪယိၫဆၧလဖၪလၧကဆါယွၩအလီၩလီၫ. ၦ
မိဘၪအၪကံၩဆၧလၧကဆါယွၩအအီၪဂီၩ. ၦမိဘၪအၪကံၩဆၧလၧကဆါယွၩအအီၪတၭ, ဘဲၫၥိၭအ
ဝ့ၫ ကဒုၭၥ့ၪယၫပၧၩ, ဆၧမိဘၪမၩဆၧဘဲၫၥ့ၪလဲၪဘဲၫၥ့ၪလဲၪနီၪလီၫ. ပမိဘၪမၩလၥ့ၪကယဲဒၪအၥ့ၪနီၪ
တၭ, ဘဲၫၥိၭကကဲၪထၪကဲၪထီၫဝ့ၫအဂးလီၫ. ကဆါယံၫၡၬအုၩလၩအီၪလၩဝ့ၫလၧပဂး, ကမၩဆၧၩၦၩ
လါနၫဂ့ၩအဝ့ၫမုလါဝ့ၫလၧပကမၩလၥ့ၪကယဲဒၪအၥ့ၪနီၪလီၫ. ထီးမွဲအ့ၪၦကျၭစၨၭမၩလၥ့ၪကယဲဒၪ
အၥ့ၪနီၪတၭ, ကဆါယွၩကမၩဆၧၩပၧၩ, ၦဆၧလထူၭလၫထၪဘၭဘၪလဖၪကကဲၪထၪဆၧၥၭဎွၫၥၭ
ထိၬနီၪလီၫ. 
 အၡၩခမျၧးၥံၪလဖၪကဆၪလၩခံွၬအၥၭလၧဆၧခဲၫကံၭအၪယိၪဆၧအဖၧၩနီၪ ကဆါယွၩဘၪ
အၥၭအ့ၬ. ဆၧလမွဲလတီၩဘၪလဖၪနီၪပကဆါယွၩချၩအ့ၬ. အဝ့ၫဒၪစံၭ, “ၥၭမဲၪဆၧလဂ့ၩဆၧဘၧ
အကမၩၥၭမဲၪနၧၩနီၪအီၪနးမံၩအ့ၬ.” အဝ့ၫၥ့ၪယၫဆၧၥၭမဲၪၥၭဖျၩဒဲဆၧကၪဆၧဂဲၩအဂဲးနီၪတၭ, အဝ့ၫ
မၩဆၧၫထဲၩဝ့ၫၥ့ၪတၭ,လီၩၥ့ၪယၫပၧၩၥ့ၪလီၫ. အဝ့ၫကိၪထၪဝ့ၫလၧအမိထုၭထၪခံွၬပၧၩလၧဂၪခိၪယီၩဎွၩဒဲ
ဆၧဒဲၩဘၭအဆၧအၧၩဆၧၥၫယီၩအဖၧၩလမွဲဘၪလီၫ. အဝ့ၫဆိၬထၪခံွၬအဝ့ၫၥံၪလၧဆၧဖီၩဖျၭလၩဆိၩ
လၩကၠၪအလးလခီၫလီၫ. 
 ကဆါဎရံၬအၪကံၪဘၩဆိၪဖၪဆၧလၧအထံၩအဖျၥံၪလဖၪအဂးနီၪမွဲဝ့ၫ “ဘဲၫၥိၭနမိအၪမၩန
ခံွၬအဝ့ၫၥံၪလၧဂၪခိၪယီၩတၭ, မွဲယလအၪကံၩဘၪ, မွဲလၧနမိယိထဲၩခွါထဲၩဝ့ၫဘဲၫၥိၭဆၧအၧၩဆၧၥၫ
ထီးဘၪအဝ့ၫၥံၪလဂ့ၩလီၫ.” (ယီဟၫ ၁၇း၁၅). ကဆါဎရံၬစံၭဝ့ၫဒၪ “ဘဲၫၥိၭနၥံၪမိအီၪလၧဆၧမုၬဆၧ
လၩလၧယၧၩတၭ, ယလီၩဘၪယူၭနၥံၪလၧဆၧယီၩလဖၪလီၫ. လၧဂၪခိၪချၫယီၩနၥံၪမိဘၪဆၧအၡၪလီၫ. 
မွဲလါနၫတၭ, ၥၭဎွံၫထၪနၥံၪဝ့ၫဘီၪ, ယဝ့ၫဒၪယီၩယမၩနၧၩမၩစၪယူၭဂၪခိၪယူၭလီၫ.” (ယီဟၫ 
၁၆း၃၃). 
 လၧအဆၧလီၩလၩလၬလၩဆၧလၧခိၪလီၩခိၪနီၪ ကဆါဎရံၬၥီၪလိၪအထံၩအဖျၥံၪဆၧမၩလိၪ
လၧအလုဒိၪဎွၩဒိၪလဖၪလီၫ. ၥီၪလိၪအဝ့ၫၥံၪလၧအမိဘၪဆူထဲၩနဲၩထဲၩကဆါယွၩဆံၭအၪလဲၪနီၪလီၫ. 
ဆၧမၩလိၪလဖၪယီၩမိဘၪကဲၪထၪဆၧမၩဆၧၩလၧယွၩအဖိၪအလံၩထီးအလူၬလဖၪအဂးလီၫ. ဂဲၫလၩ
စဲၪထီးစိၩလၧပဆၧၫပထီဆၧမၩဆၧၫဒဲဆၧမၩမုၬထၪထဲၩပၥၭလီၫ. 
 ကဆါဎရံၬချၩဆၧလၧထိၪဖိၪလံၪဖိၪၥံၪအီၪလၧလံၩကျၩအဂဲးနီၪဆ့လီၩ. စံၭဝ့ၫလၧထိၪဖိၪလံၪ
ဖိၪၥံၪလဖၪယီၩၥၭအံွၪစံၭထၪအၪအူၭကဆါယွၩတၭ, ဆၧခဲၫကံၭအၪယိၫဆၧအလးလအီၪဘၪလီၫ. 

“ယိဆီၫမီၪခွါထိၪၥံၪလံၭၥံၪလၧဆၧဖိၭဖၫနီၪဆံၭ. အဂဲးဘဲၫယီၩအဝ့ၫၥံၪလဎွံၪဘၪဆၧ, လကူၭဘၪဆၧ, 
အီၪက့ၪကီၪဆၧလၧဖၫဖၧၩအ့ၬ. မွဲလါနၫဘိၩနၥံၪအဖါအီၪလၧမူၭခိၪနီၪ လုအၪလုအီၩအဝ့ၫၥံၪလီၫ. နၥံၪ
ဝ့ၫဒၪယီၩ, နၥံၪဂ့ၩနဲၪအဝ့ၫၥံၪဒိၪဒၪအဆၧဒံၭ.” (မၭၥုၫ ၆း၂၆). 
 ပဖါကဆါယွၩလဂၩဝဲထၪအစူၪတၭ, ဖ့ၪလၫအဖိၪအလံၩလၧအတဲၩလၩဝ့ၫလဖၧလၧအ
ဝ့ၫၥံၪအဆၧလိၪဘၪလမံၩမံၩလီၫ. ထိၪဖိၪလံၪဖိၪၥံၪလဖၪဒၭလ့ၬအီၪလၧအဝ့ၫအဆၧဆီၫမီၪဆီၪမၬအဖၧၩ
နီၪလီၫ. အဝ့ၫၥံၪအီၪက့ၪကီၪယူၭဆၧအၪလဖၪလၧဖၫဖၧၩနီၪအ့ၬ. လါနၫဂ့ၩဖ့ၪလၫအၪအဝ့ၫၥံၪလၧအ
လိၪဘၪဆၧနီၪကိၭဆၧၫထီဒ့ၭလီၫ. အဝ့ၫၥံၪအၪထုၪနဆၧချၫဆၧၥၪ, ဘုၪၥံၪဂုၪၥံၪလၧဘၪဆၧဎွံၪလၩဝ့ၫ
လီၫ. အဝ့ၫၥံၪဘၪလီၩအၪဎၬနဆၧလၧအလိၬဘၪဆၧၥံၪလဖၪလၧ အကဖိၬလိၬအၥံွၫဒဲလုအၪလုအီၩ
ယူၭအဖိၪၥံၪလီၫ. 
 ထိၪဖိၪလံၪဖိၪၥံၪလဖၪထီးမွဲအဝ့ၫၥံၪလီၩအၪဎၬဆၧအၪအဘိၩဘၭနီၪၥၭအံွၪထၪဆၧမွဲလၧ 
“နၥံၪအဖါအီၪလၧမူၭခိၪလဂၩလုအၪလုအီၩအဝ့ၫၥံၪအကီၠၩလီၫ. နၥံၪဝ့ၫဒၪယီၩနၥံၪဂ့ၩနဲၪအဝ့ၫၥံၪမွဲ
အ့ၬဧၪ.” ပဝ့ၫဒၪၥံၪလဖၪယီၩမွဲလၧၦဘိၪထၪဘၩထၪကဆါယွၩနီၪၥ့ၪဝ့ၫအကီၠၩပဂ့ၩနဲၪဒံၭအဝ့ၫၥံၪမွဲအ့ၬ
ဧၪ. ကဆါလဂၩလၧအတဲၩလၩပၧၩယီၩအ့ၪၦနဲၩအဝ့ၫတၡါနီၪ ကဖ့ၪလၫပၧၩတၡါဆၧထီးအလူၬနီၪ
လီၫ. 
 ကဆါဎရံၬစံၭဆၧလီၩဆၧဘၪဆဲၫဖီၫယၫအီၪလၧဆံၬပျၩဖၧၩအဂဲးလဖၪလီၫ. ဖါကဆါယွၩ
အီၪလၧမူၭခိၪနီၪတဲၩလၩဖီၫဎံၪလၩလဖၪဘဲၫၥိၭကဒုၭနဲၪဆၧအဲၪဆၧကံွၩလၧၦၡၩလီၫ. ကဆါဎရံၬစံၭဝ့ၫ
ဒၪ, “ဆၧလၧဖီၫယၫအီၪလၧဆံၬပျၩဖၧၩနီၪ, မွဲအဒိၪထၪဝ့ၫဘဲၫၥ့ၪလဲၪဘဲၫၥ့ၪလဲၪနီၪဆီၫမီၪခွါဘီၪ.” ဖီၫလ
ဖၪအဆၧဎံၪဆၧလၩယီၩဂ့ၩနဲၪဒံၭစစီလမၧၫအဆၧကီၩဆၧၥိၭနီၪဒံၭလီၫ. ဆၧကီၩဆၧၥိၭလၧအဎံၪအလၩ
လၧၦၡၩကိၪၥ့ၪကိၪဘၪလဖၪမၩကဲၪထၪဝ့ၫနီၪ အ့ၪၦထိၪတဲၩယိလၧကဆါယွၩမၩကဲၪထၪဖီၫလဖၪနီၪ
လၥ့ၪဘၪလီၫ. 
 ကဆါဎရံၬအၪစၪဝ့ၫ “နၥံၪနဲၩဆၧၡၩၥံၪဧ့, ယွၩအ့ၪဒုၭကီၩဒုၭၥိၭနၪလၧဆၧပျၩဖၧၩလၧလနံၩ
ယီၩအီၪဝ့ၫ, အ့ၪမွဲကဲဂီၩခိၬလနံၩဘၪဆၧဖျၭလၩဝ့ၫလၧဖံၫချၪဖၧၩတၭ, မိဒုၭကီၩဒုၭၥိၭနၥံၪအၪနဲၪအနီၪ
ဒ့ၭ, မွဲအ့ၭဧၪ.” (မၭၥုၫ ၆း၃၀). 
 ကဆါယွၩလၧမူၭခိၪလၧအတဲၩဆၧၥ့ၪလဂၩယီၩ ဖ့ၪလၫဖီၫဖိၪလဖၪယီၩအီၪဒဲအၥံွၫအၪမၠိၩဎံၪ
လၩဂ့ၩမၬလီၫ. ဖီၫလဖၪလနၩနၩအဆၧဎံၪဆၧလၩနီၪထိးဒၪမွဲနလၥၫဒၪလီၫ. လါနၫဂ့ၩကဆါအဆၧ
တဲၩလၩယီၩလၧၫဎွၩဝ့ၫဒဲဂ့ၩဒိၪမၬလီၫ. ၦၩလၧအကတဲၩလၩဒဲမၩဒီၩအဝ့ၫမိၥ့ၪနီၪကအီၪလဂၩဂၩနီၪဧၪ. 
ကဆါဎရံၬဖ့ၪလၫပၧၩဆၧအဒီၩယီၩဘဲၫၥိၭၦလခဲၫကံၭအၪယိၫဆၧလဂ့ၩနီၪလီၫ. ထီးပၥၭဂံၩဂၩလဂ့ၩဒဲ
ဆၧနဲၩၡၩလဂ့ၩဘၪလီၫ. 

 ကဆါယွၩနီၪအဲၪဒိၭအဖိၪအလံၩလဖၪကအီၪဒဲ ဆၧၥၭဎွံၪၥၭထိၬဒဲဆၧဎူၫဆၧဎၩလီၫ. ကဆါ
နီၪအဲၪဒိၭလၧအဝ့ၫၥံၪကအီၪဒဲလၧဆၧနဲၩတၡါလီၫ. ကဆါဎရံၬစံၭဝ့ၫဒၪ, “ယအီၪက့ၪလၩထး ဆၧမုၬ
ဆၧလၩလၧနၥံၪအဂးတၭ, ယဆၧမုၬဆၧလၩနီၪယဖ့ၪလၫနၥံၪလီၫ. ယဖ့ၪလၫနၥံၪဘဲၫဂၪခိၪဖိၪဖ့ၪလၫဝ့ၫ
အၥိၭနီၪမွဲအ့ၬ. ထီးၥုၪခိၥၭဝီၩလဂ့ၩ. ထီးၥၭမဲၪဆၧလဂ့ၩ.” (ယီဟၫ ၁၄း၂၇). “ဘဲၫၥိၭယဆၧၥၭထိၬ
မိအီၪဝ့ၫလၧနၥံၪအဖၧၩ, ဒဲနၥံၪအဆၧၥၭထိၬမိလၧၫထၪၩဎွၩထၪဝ့ၫတၭ, ယလီၩဘၪယူၭဆၧယီၩလဖၪ
လီၫ.” (ယီဟၫ ၁၅း၁၁). 
 ဆၧၥုၪဎွံၫၥၭယီၫလၧအမွဲဆၧအဲၪလၩၥၭနီၪ လယံၬဘၪနီၪမိလၩမါခံွၬဝ့ၫဒၪလီၫ. ၦၩလၧအအဲၪ
လၩၥၭနီၪကအီၪလၧၥၭလၩယူတၭ, ကလၧၫဎွၩဒဲလၧဆၧၥၭအုၭလီၫ.လါနၫဂ့ၩလၧကဆါယွၩအဆၧမၩ
ဖၧၩနီၪ, ဆၧၥၭဎွံၫၥၭထိၬအီၪကိၭဆၧၫထီ;ဒ့ၭလီၫ. ဎရံၬဖိၪနီၪၦၩလၧအၥိၫထၪအီၪဝ့ၫလဂၩလီၫ. လၧဆၧ
မၩဝဲၩဝ့ၫလဖၪအကီၠၩၥၭအုၭဆၧအလးအီၪအ့ၬ. ဂၪခိၪအဆၧမုၬဆၧလၩအ့ၪလအီၪဘၪလၧအဖၧၩလါနၫ
ဂ့ၩ, ထီးမွဲအဝ့ၫဆီၫမီၪထၪမူၭခိၪအဆၧလဖၪနီၪတၭ, ၥၭဎွံၫၥၭထိၬဝ့ၫဒၪလီၫ. 
 ဎရံၬဖိၪလဖၪလၧအအီၪမၧၫလၧဂၪခိၪယီၩဒၪလ့ၬထီးမွဲအ့ၪဆီၫမီၪဎုၬဆၧလၧဎရံၬနီၪ ကၥၭ
ဎွံၫၥၭထိၬဝ့ၫဒၪလီၫ. ကဆါဎရံၬနီၪအီၪဒဲလၧအဝ့ၫၥံၪအကီၠၩၥ့ၪယၫအဆၧအဲၪဒဲအဆၧလၩဆၧဖၩနီၪ, 
အီၪလၧအဝ့ၫၥံၪလီၫ . အဆၧအီၪမၧၫအဆၧလ့ၩကိၭစီၪဒ့ၭနီၪ , ၥုၭဘုၭယူၭအၥၭလၧဎရံၬအအီၪ
တၭ ,ဎရံၬအဆၧအဲၪနီၪဖ့ၪလၫအဝ့ၫၥံၪလီၫ. 
 မွဲပကပၧၩထၬၦဆၧနဲၩလၧကဆါယွၩအဖၧၩနီၪလါဆံၭ. မွဲၦဆၧယိလါနီၪကဂုးခၧၫလယၫ
လခီၫလါဆံၭ. “ယဟိဝၩမၩဆၧၩယူၭပၧၩလၧအခီၫခီးဘိၩနဲၪယီၩလီၫ.” (၁စၫမုၫ ၇း၁၂) အဝ့ၫကမၩ
ဆၧၩယူၭပၧၩထီးမုအထုၬလနံၩလီၫ. 
 ယွၩမၩဆၧလၧပဂးဆၧနီၪလဲၪနီၪ လဲၪနီၪဒဲမၩဖီၩဖျၭပၧၩလၧဒုၪဒၩလဖၪအစူၪဖၧၩဘဲၫၥ့ၪလဲၪနီၪ 
မွဲပကအီၪနၪထၪထဲၩဆံၭ. မွဲပကအီၪက့ၪထၪယွၩအဆၧယၫၥၭနီၪ မွဲကအီၪဒၪဝ့ၫလၧပဖၧၩကိၭဆၧၫထီ
ဒ့ၭလါဆံၭ. မွဲပကဆီၫမီၪထၪအဝ့ၫကံၭခံွၬပမ့ၬထံၫမ့ၬနီၪလဖၪတၭ, ထိးဎုၬဆၧလၧပဂးဆ့လီၫ. အဝ့ၫ
ဆိၬထၪခံွၬၦဆၧခဲၫကံၭအၪယိၪဆၧလဖၪ, ဆၧၥၭမဲၪၥၭဖျၩဂီၩဖ့ၪလၫပၧၩဆၧလၧပလိၪဘၪဆၧလမံၩလါ
လါနီၪလီၫ. ဆၧဆိၪဂ့ၩလၧကဆါယွၩဖ့ၪလၫပၧၩလဖၪယီၩ ၦကၨၭမၩဆီၪထၪပဂဲးပဘၭဘဲၫၥိၭပထိး
ဆၧၡၪဆၧယၬကနၧၩလၧၦဆၧအီၪမၧၫထၧၫထီယၫယီၩလီၫ. 
 လချၭဂၪခိၪအထီလလူၬဒံၭဘၪနီၪ, ဆၧကမၩၥၭလၧပဂးဘဲၫၥ့ၪလဲၪဘဲၫၥ့ၪလဲၪနီၪၦဆီၫမီၪ
ထၪဘုၪအ့ၬ. လါနၫဂ့ၩထီးမွဲပယိလၩထဲၩစိၩလၧပလးခဲၫနီၪ, ဂီၩအ့ၪပယိဆၧလယၫလခီၩနီၪတၭ, ပ
စံၭၥ့ၪ “ကဆါယွၩနီၪမၩဆၧၩယူၭပၧၩခီၫမုဆၫလနံၩယီၩလီၫ.” “တၭဘဲၫနမုနံၩလဖၪအၥိၭနီၪနဂဲးန
ဘၭမိအီၪလီၫ.” (၅မိစ့ၭ ၃၃း၂၅) ဆၧၡၪဆၧနၭယီၩမၩနၧၩယူၭပၧၩလၧကဆါယွၩဖ့ၪလၫပၧၩနီၪၥ့ၪအ့ၬ. 

မွဲပကဖံၭထၪမၩထၪဆၧဖံၭဆၧမၩလၧပဒၪနဝ့ၫၥ့ၪနီၪတၭ, ဆၧမၩလၧအလၩဘၪယူၭပၧၩလမံၩလါလါ
နီၪ, နဲၪတၡါလၧပကဒိၭနဘၪဂဲးဘၭလၧၫလၧၫဎွၩဎွၩနီၪလါဆံၭ. 
 မုကအီၪဝ့ၫလနံၩထီးမူၭခိၪအတရၫဝဲထၪအၥၭတၭ, ဖံၭၥိၭယူၭကဆါယွၩအဖိၪအလံၬလဖၪ
လီၫ. ဆၧလၩဆၧဖၩအကဆါလဂၩအဆၧဆိၪဂ့ၩနီၪကၥီၪထၪလၧအထၭခိၪဘဲၫဆၧၥၭအံွၪမုၬအၥိၭ 
“ၦလၧအဘၪဆိၪဂ့ၩလၧယဖါနၥံၪဝ့ၫဧ့, ဂဲၫဘီၪမၩနၥၫဘၩမုးလၧဆၧတဲၩဝဲၪနနၥံၪအဂး ခီၫလၧဂၪခိၪ
အခၪထံၭကဲၪထၪလံၩလံၩဆံၭ.” (မၭၥုၫ ၂၅း၃၄). 
 ၦၩလၧအဘၪဆၧဎွၩနထဲၩလဖၪ ဘၪဆၧဖံၭၥိၭနုၬလၧဂံၩလၧကဆါဎရံၬတဲၩဝဲၩလၧအဝ့ၫၥံၪ
အဂးလၧ ဆၧလးလၧၦၡၩအအၧၩအၥၫလဖၪလအီၪလၧၩဘၪလီၫ. အဝ့ၫၥံၪအထံၩၥိၭလဖၪလၧအမၩ
နၧၩခံွၬမုၪခီၩလဲးခၪဖျၪလၧကဆါအခိးအတၩအကီၠၩနီၪလီၫ. လၧဎရံၬအၥံွၫဆံၫဎံၪအကီၠၩဆၧကပဲၩခံွၬ
ၥၭအဲၪဒိၭမၩဆၧဒဲၩဘၭလဖၪနီၪလီၫ. ၦၩလၧအဘၪဆၧဎွၩနထဲၩလဖၪအလၩအဖၩနီၪ ကဖၩထၪဝ့ၫဘဲၫ
ဎရံၬအလၩအဖၩလၧအဖၩထၪနီၪဒိၪနဲၪဒံၭမုမ့ၬအဆၧဖၩနီၪဒံၭလီၫ. ဎွၩနီၪလကၭလၧၩ,ကဆါအတခ့ၬပ
ဝၭဒဲအဆၧလၩဆၧဖၩလဖၪအီၪဖျၪထၪဝ့ၫလၧအဝ့ၫၥံၪအလီၩလီၫ. အဝ့ၫၥံၪကအီၪဆၧၫထုၪလၧကဆါ
အမ့ၬယၫဘဲၫဆၧၥံၪၥၧၫမူၭချၭလအီၪဘၪတၭ, ကဒိၪနဘၪဆၧဆိၪဂ့ၩ, ဎုၬဒဲလၧမူၭခိၪအၥီၫလဖၪလီၫ. 
 မူၭခိၪအဂံၪဎံၪလၩလဖျၪအီၪတဲၩဝဲၩယူၭအၥၭလၧၦၩလၧအဘၪဆၧဎွၩနထဲၩၥံၪအဂးလီၫ. 
“အဂဲးဘဲၫယီၩ ၦအ့ၪနဘၪဂၪခိၪထၧၫဖျၪယၫတၭ, အၥၭၡီၩအ့ၪလၩမါခံွၬနီၪ, မွဲအနကၩဆၧနီၪလဲၪ. 
လၧအၥၭၡီၩအဂးနီၪ, မွဲပမိဖ့ၪလၫအဎွၩလၧဆၧနီၪလမံၩလဲၪ.” (မၭၥုၫ ၁၆း၂၆) လဘၪဘၪမွဲၦၩအၡၪ
ဖိၪယၬဖိၪလဂၩလါနၫဂ့ၩဘဲၫနဲၪယီၩ ကကဲၪဒိၪထၪဝ့ၫနၭနဲၪဒ့ၪဂၪခိၪချၪၦၡၩအကဲၪဒိၪထုၬဒံၭလီၫ. 
 ၦၡၩလၧကဆါဎရံၬဎွၩနထဲၩလဂၩ, မွဲလၧအဆၧဒဲၩဘၭဘၪဆၧၥူၫဝၭဆံၫခံွၬထီးအလူၬတၭ, 
ဆိၬထၪမၩထၪကဆါယွၩအဆၧမၩနီၪလီၫ. ဆၧယီၩမွဲဆၧလုဒိၪဎွၩဒိၪလၧယွၩအဂးလီၫ. ၦၡၩကိၭဂၩ
ဘၪဆၧဎွၩနထဲၩအကီၠၩတၭ, ဆၧၥၭဎွံၪၥၭထိၬအီၪထၪဝ့ၫလၧကဆါယွၩအမ့ၬယၫလီၫ. လၧဆၧၥၭဎွံၪ
ယီၩအီၪထၪလၧမူၭခိၪအကီၠၩ, မူၭခိၪအၥီၫလဖၪကၥၭအံွၪထၪဆၧလၧဆၧမၩနၧၩအထၩဆၧၥၭအံွၪလဖၪ
နီၪလီၫ.

